
Cꞌuã jã va tsjaꞌa Mizhocjimi o 
mbösꞌü cꞌo israelita

Cómo Dios ayudó a los israelitas

Mazahua del Estado de México

©2015 Wycliffe Bible Translators, Inc. 

http://creativecommons.org/licenses/by-nc-nd/2.5/mx/



1

CONTENIDO

Introducción
Aclaraciones sobre el alfabeto mazahua
Indice de palabras que varían dentro del habla mazahua
La historia basada en el Antiguo Testamento 
El período intertestamentario

Introduccíon
Esta historia de los israelitas está basada en el Antiguo 

Testamento de las Sagradas Escrituras, e incluye muchos incidentes 
y personajes de los que se hace referencia en el Nuevo Testamento; 
estos relatos se escogieron como medio para ayudar en la 
comprensión del Nuevo Testamento.

Este libro no registra todos los incidentes que aparecen en el 
Antiguo Testamento ni incluye todos los detalles sobre cada 
incidente; tampoco cita todas las palabras que dijeron los 
protagonistas. Sin embargo, las referencias del Antiguo Testamento 
que se han anotado, a veces representan una parte mayor del texto 
de la Escritura del que se presenta en este libro.

En algunas ocasiones se citan referencias que no van 
antecedidas por un título. Estas introducen secciones de una sección 
mayor. Por ejemplo, en la página 1, las referencias de Génesis 1.3-5 
y Génesis 1.6-8 introducen secciones menores, mientras que la 
referencia para la sección mayor es Génesis 1.1―2.3, que queda 
bajo el título: C'uã jã c'o va dyät'ä Mizhocjimi e jens'e 'ñe ne 
xoñijõmü.

Algunas referencias del Nuevo Testamento se han incluido 
también para los incidentes del Antiguo Testamento que 
semencionan en el Nuevo Testamento.

La información lingüística, histórica y cultural que se ha 
tomado de otras fuentes distintas al texto de la Escritura se ha 
puesto entre paréntesis, por ejemplo: (C'ü e jña'a "faraón", dya mi 
ngueje 'na tjũ'ũ; je mi jũ'sbüji ga cjanu texe c'o xe nda mi manda e 
Egipto c'o pa'a c'o).

Cuando hayan letras u otros símbolos que no le sean familiares 
al lector, deberá consultar Aclaraciones sobre el alfabeto. Si 

encuentra palabras cuyo significado no se entienda, deberá consultar 
Indice de variantes.

Las siguientes palabras del mazahua para números, aunque se 
usan comúnmente sólo en unos cuantos pueblos, se usan en este 
libro: yencho siete; jñincho ocho; nzincho nueve; dyëch'a cjá yeje 
doce; dyöte veinte; yeje dyöte cuarenta . Para representar cantidades 
mayores, por lo general, se usan números en español, debido a que 
ésa es la forma que se utiliza en casi todos los pueblos mazahuas.

Aclaraciones sobre el alfabeto mazahua
El mazahua tiene una gran riqueza de sonidos; muchos de ellos 

no se encuentran en el castellano, o sea, el español. Por eso, en la 
escritura mazahua, se usan muchas letras que son distintas a las del 
español.

En seguida se presentan algunas palabras tomadas del español 
y, a continuación, su traducción al mazahua, utilizando palabras que 
tienen letras que son distintas a las del español. De esta manera el 
lector mazahua puede darse cuenta de la pronunciación de cada 
letra.

Para que para a
lo conoce pãrã ã
lo pega pärä ä
lo tejió o mbe'e e
ladrones o mbẽ'ẽ ẽ
¿Qué es? ¿Pjë ni mbëjë? ë
hay (libros) ti'i i
se emborracha tĩ'ĩ ĩ
está tirado orü o
lo pide örü ö
él prende la lumbre õrü õ
esposa su'u u
tiene miedo sũ'ũ ũ
mastica (caña) sü'ü (dye) ü
puntiagundo na s'ün ün
vámonos (los tres) möjö o mö'ö m
fue vendido o bö'ö b
lo vendió o mbö'ö mb
se para böbü b
lo para bö'bü 'b

lo voltea yebe b
recae yeve v
lo quiere ne'e n
mitad nde'e nd
fue segado (el trigo) o dagü d
lo segó o ndagü nd
se quiebra (trastes) chädä d
¡ven! ¡chjä'dä! 'd
se alivió o jogü g
me busca jongü ng
lo busca para mí jonngü nng
granizo ngündo ng
véndemelo pöcü c
¡gracias! pöcjü cj
te vende pöc'"u c'
te lo vende pö'c'ü 'c'
me lo venden pöcüji o pöjcji jcj
te lo venden pö'c'üji o pö'cji 'cj
te busca jonc'ü nc'
lo busca para ti jonnc'ü nnc'
nieto bëche ch
chiquihuite bechje chj
hace tortillas pëch'i ch'
lo lava pe'ch'e 'ch'
lo recogen pëchiji o pëjchji jchj
lo lavan pe'ch'eji o pe'chji 'chj
lo vence tõpü p
arado t'öpjü pj
fue sacado para él o t'ö'p'ü 'p'
siguen el camino tëpiji o tëjpji jpj
ordeñan (vacas) para él të'p'iji o të'pji 'pj
lo deja sogü s
llave sjogü sj
fue dejado o s'ogü s'
lo levantó o xos'ü s'
lo destapó o xo's'ü 's'
lo está amamantando na jötü t
persona amable na jonte nt
está bien na jotjo tj

está frío (el agua) na jöt'ü (ne ndeje) t'
lo está enfriando na jö't'ü 't'
los están amamantando na jötüji o na jöjtji jtj
lo están enfriando na jö't'üji o na jö'tji 'tj
me dice xitsi ts
nieve xitsji tsj
sientes frío na sëts'i ts'
te dice xi'ts'i 'ts'
me dicen xitsiji o xijtsji jtsj
te dicen xi'ts'iji o xitśji jtsj
él lo prohibe mãrã m
se conoció o 'mãrã 'm
calabaza mu'u m
amo, dueño, autoridad jmu'u jm
él da una cosa al buey jũ'mü 'm
siembra (maíz) tũjmü (ndëchjõ) jm
lo amarra tũjjmü jjm
comió o ñõnü ñ
él prendió la lumbre o 'ñõrü 'ñ
cabeza ñi'i ñ
tres jñi'i jñ
lo envía pejjñe jjñ
cera, vela yo'o y
perro dyo'o dy
pierde conocimiento jyo'o jy
está llorando na huë'ë hu
una rana 'na 'huë'ë 'hu
barbecha huãjma hu
terreno barbechado juãjma ju
araña mexe x
se endureció o meze z
se dilató o mezhe zh
el espíritu del agua menzhe nzh
él pizca las mazorcas xenze nz
mi casa í nzũmü
tu casa i nzũmü
me voy rá ma'a
él se va ra ma'a

Indice de palabras que varían dentro del habla mazahua
En la región mazahua, hay diferencias de un pueblo a otro, en 

algunas palabras que tienen el mismo significado. Por ejemplo, en 
algunos pueblos se dice 'ña o 'ñaja para significar otros, mientras 
que en otros pueblos se dice dya o dyaja: c'o 'ña nte'e o c'o dyaja 
nte'e - las otras gentes.

En seguida incluimos un índice de algunas de estas palabras, las 
cuales se encuentran en este libro, con el propósito de ayudar al 
lector cuando encuentre una palabra que no sepa porque no se usa 
en su pueblo.

En el índice, primero se escribe la palabra que se encuentra en 
este libro, luego las variantes y luego el significado en español.
anxë, angele - ángel
barda, bät'ä - muro
bü'ü - arca, barco, canoa
ca'a - cuervo
cëro - hechicero
cierta - logra (o cierta o mbãrãji - lograron saberlo)
cuatü, mutü, pëga - contagia
cuvi, uvi, uhui - bicho, insecto
cja c'ü e, c'ã nu - en, a ( o ma'a cja c'ü e ngumü; jo ma'a c'ã nu 

ngumü - se fue a la casa)
cjá nú o, mbo vo, da go - luego hizo otra cosa ( cjá nú ma'a, mbo 

vo ma'a, da go ma'a - luego se fue)
cjiñi - lo visita
cjĩjjñi, mbeñe, zönü, pensago - piensa
cjĩns'ĩ, närä - se sube
(na) cjuana, mejme - es la verdad
cjuãdi, cjuañi, huügü, pjongua diji, ë difi, üt'ü diji, carra - corre
cjuãrjma, t'ü'ü - hermano
c'o, c'o yo, c'ü yo - esos, esas ( c'o xunt'i - esas muchachas)
c'odyë, bërra, nguĩjĩ, nzĩjĩ, rreve - mano izquierda, lado izquierdo
c'uã jã c'o, c'uã jã, jã c'o, jã ngu - como ( o tsja'a c'uã jã c'o va 

xipjiji - hizo como le habían dicho)
c'ü, c'ã - que ( c'ü e bëzo c'ü na ndã'ã - ese hombre, que es alto)
c'ü dya jo'o, c'ã dya ga jo'o, c'ü e mbante, c'ü na jmü't'ü - el 

espíritu malo, el diablo, Satanás
c'ü e, c'e, c'ã nu - ese, esa ( c'ü e bëzo - ese hombre)
chëzhi, tät'ä - se acerca

chjorü, tjeze - se acaba
chjotü, cjuatü, cjapü ra ojtjo - lo acaba, lo destruye
(na) chjõnü - de lujo
dadyo - nuevo
dezhe - escalera
dya cjá, dya ca - ya no ( dya cjá ẽjẽ dyebe - ya no llueve)
dyöte - veinte ( yeje dyöte - cuarenta)
eme, ẽs'ẽ - lo comisiona, lo nombra para hacer algo ( o 'ñeme - lo 

comisionó, lo nombró)
hue'e, tío - tío
i,̱ gui, vi - indicador de segunda persona en tiempo pretérito ( i ̱

mague - te fuiste)
iṉ̱, gui - indicador de segunda persona en tiempo presente ( iṉ̱ 

pague - tú vas)
intsjimi, 'nintsjimi, bendecido - lo bendice
¿Jã...?, ¿Jã ngue...? - ¿A dónde...?
jã, jã c'o, jã ngo, jã ngu - donde
¿Jã nzĩ...?, ¿Jã ngu nzĩ...? - ¿Cuanto(s)...?
¿Jinguã...?, ¿Jñinguã...? - ¿Cuando...? (¿Jinguã rí mague? - 

¿Cuando té vas?)
jñaxtjovi, o̱ dyojui, chjëntjovi, chjënjui - son iguales o parecidos
jñincho - ocho
jodyë - mano derecha, lado derecho
juesi, jmu'u - juez
líõ - león
lösi - adoratorio, iglesia
mäjä, mägä - está contento
mbäxirojo, mbäxinzhojo - laja, sobre las cuales fueron escritos los 

mandamientos de Dios
mbempjẽ - hace ayuno, está en ayunas
mboxpale, mboxtita, mboxgande - bisabuelo, antepasado
me, mi - mucho, muy ( me na jo'o - es muy bueno)
me rá, mi tá - ( me rá jodü - lo voy a buscar bien)
Mizhocjimi, Diösi, Palecito, Yösi - Dios, Jehová, él Señor
mota, moca - cuernos
(ni) muvi, valego - vale
'ma o, 'ma mo, 'mü o, ya mo, yam - cuando él (hizo algo) ( 'Ma o 

ma'a,... - Cuando él se fue,...)
'mãrã, pãrãji - se sabe, se conoce

nã, da go, da ri - posiblemente ( ná ra ẽjẽ pjë c'o ra 'ne xi'ts'i - 
posiblemente vendrá a decirte algo)

nana, 'nü, mana - mamá, madre
na ngue..., da ngue..., nanc'ü... - porque...
na yeje, ni yeje - otra vez, la segunda vez
ndare, ndrrareje - río
(a) ndä'ä, (mi) nzhä'ä - ayer
ndäns'i, lulu, pjruta - fruta
(na) ndeme, (na) ndijeme, (na) maña - perezoso
ndentji - patio
ndeze, ndrrizi, nzeze - desde
ndixũ, bëjjña - mujer
ndopare, ndoparü, mo'o - zopilote
ndũjmü, ndumü, nzhumü - está triste
ne, nu e, nu - este ( ne t'i'i - este muchacho)
ngapta - capataz
(na) ngöjö - valiente
nguarü, ngüënda (jünpü o nguarü, jünpü o ngüënda, önü o 

t'önü - lo juzga
ngue c'uã, ngue c'o, ngue c'ũ - para, para que
nguec'uã, nguec'o, nguec'ũ - por eso
nguejxtjo, nguechjo - sólo, solamente
nguẽjme, nguijyeme, nguime, ndötc'ijeme - enfermedad
ngũxipjadü, ngũcuëro - carpa, (lit., casa de cuero)
ngündo, ngürojo - granizo
ngüsivi, maxiba - arco iris
ni jyodü, ni stago, nesetao - es necesario
nita, male, ande, gande, ts'ina - abuela
nte'e, te'e - gente
Nuc'uã..., Na nga... - Y luego...
nzá, nzö gá - (nzá jñi'i, nzö gá jñi'i - los tres)
nzhö'ö, nzhötü, trega - lo entrega
nzhumü, nzhubü - pecado
nzincho - nueve
nzõ'õ, tjangui - muslo
'na, 'naja, daja - uno, una
'naño, 'nandyo, dandyo - diferente
ñajma, ñõjmü, ñijõmü, dove - adobe
'ña, 'ñaja, dyaja - otros, otras

'ñanto - seis
'ñeje, siji - tiene (uno o dos, hijos o animales)
'ñechje - medicina
'ñõxõmü, 'ñõxijõmü - arena
(a) 'ñünü, (a) squina - (a la) orilla, (en la) esquina
o, jo, vo - indicador de tercera persona en tiempo pretérito ( o 

ma'a, jo ma'a, vo ma'a - se fue)
pencuë - se desquita con otra persona
põnnbütjo, perdonago - lo perdona
põnnc'ütjo, perdonagots'ü - te perdona
põnngütjo, perdonagozü - me perdona
¿Pjenga...?, ¿Jinga...?, ¿Mbe cja...?, ¿Fë cu cja...? - ¿Por qué...?
pjeñe - pensamiento, idea
¿Pjë...?, ¿Fë cu...?, ¿Mbë...? - ¿Qué...?
¿Pjë pjëzhi...?, ¿Pjë mbëjë...?, - ¿Qué es...? ( ¿Pjë pjëzhi c'ü o 

xi'ts'i? - ¿Qué es lo que te dijo?)
pjiño, pjindyo - hierba
quera, pötjo, pötcjua, pötc'ö - ojalá que
ró, rú - indicador de primera persona en tiempo pretérito ( ró magö 

- me fui)
rvá, rá - indicador de primera persona en tiempo pluscuamperfecto 

( ya rvá magö - ya me había ído)
sëzhi, sufre, sufrego - sufre
si'i o xëdyi, ñõnü - come (aunque no sea tortilla)
sizi, sitsji - me trae ( ro sizgöjme, ro sitscjöjme - nos traerían)
su'u, musu, ndrrixũ - esposa
sübü - lo castiga ( o zübü- lo castigó)
sütü - lo sigue ( o zütü c'ü e 'ñiji - siguió ese camino)
sjëya, üdü - se enoja
tata, ta'a, jyo, pajpa - papá, padre
täjä, tägä - lo envía
texe, ndexe, ndrrexe - todo, todos, todas
tita, pale, ande, gande, ts'ita - abuelo
tjã't'ã - se echa atrás
tjezhe, tjeñe - se ríe
tjõjõ, 'nõjõ, sjörü - canto de alabanza
(o̱) tjũrü - su manera de vivir o hacer algo
t'ãxã, chocho - chapulín
t'opjü, merio, mëchi - dinero

tsjë, ts'ë, ts'ëjë - solo ( o matsjë - se fue solo)
ts'ë, ts'iquë, ch'iquë - un poco ( o pëpji ts'ë - él trabajó un poco)
ts'ilëlë, ts'imbane - nene, bebé
ts'inana, malecita - imagen de una diosa
ts'ita, palecito - imagen de un dios
ũtü, õ's'ü - señala con la mano o con una vara
vilo, ndovilo - tórtola
vinado, 'ñetspete - adivino, adivina
xe, xi - todavía ( xe bübütjo - todavía vive)
xe nda, xi ndrra - más ... que ( E Xuva, xe nda na ndã'ã que na 

ngueje e Pegro - Juan es más alto que Pedro)
xipjadü, cuëro - cuero, piel
xiscõma, scuama, scõma - papel o libro
xo 'ñe, xo i 'ñeje - también
xöpüte, xöpinte - maestro o maestra
ya, a - ya ( ya nguarü - ya se terminó)
ya ngue..., ya i tsjatjo... - ya está para... ( ya mi tsjatjo ro mbedye 

- ya estaba para salir)
yembeñe, rrempentido - se arrepiente, se cambia la mente
yencho - siete
yo, ya - estos, estas ( yo t'i'i, ya t'i'i - estos muchachos)
za'a, xijjñõ - árbol
(o) zogüzü, (o) zozgä - me dejó, me abandonó
zojjnü, ma't'ü, manda ra ma siji - lo cita, lo llama
zö, anque - aunque
(o) zöbü, (jo) pama - se bajó 

C'uã jã c'o va dyät'ä Mizhocjimi
e jens'e 'ñe ne xoñijõmü

Génesis 1.1―2.3
(Juan 1.1-3; Colosenses 1.16; Hebreos 11.3)

Mi jinguã, dya pjë mi bübü. Mi ojtjo ne jens'e 'ñe ne xoñijõmü. 
Xo mi ojtjo e jyarü 'ñe e zana, 'ñe yo tanse. Dya xo mi cãrã o nte'e. 
Mi nguejxtjo Mizhocjimi c'ü mi bübü; na ngue angueze sido bübü, 
dya ra nguarü.

Mizhocjimi o dyät'ä ne jens'e 'ñe ne xoñijõmü. Dya mi jñetse ne 
jõmü; dyavü o ndeje mi bübü. Xo mi bëxõmü texe. 

Génesis 1.3-5
(2 Corintios 4.6)

O mama c'uã Mizhocjimi:
―¡Ra bübü o jya's'ü! ―eñe.
O bübü c'uã o jya's'ü. E Mizhocjimi o jñanda c'ü e jya's'ü ma 

jotjo. Nuc'uã o xõcü c'ü e bëxõmü. Nu c'ü e jya's'ü o jñu'sbü ndempa; 
nu c'ü e bëxõmü o jñu'sbü xõmü. Nujyo, o dyät'ä Mizhocjimi c'ü ot'ü 
pa'a. 

Génesis 1.6-8
(2 Pedro 3.5)

C'ü na yeje nu pa'a, o mama Mizhocjimi:
―¡Ra xõgü ne ndeje! Nde'e c'ü ra nguejme a xes'e, nde'e c'ü ra 

nguejme a ndü'bü.
Nuc'uã o xõgü c'ü e ndeje. Nu c'ü o nguejme a nde'e, 

Mizhocjimi o jñu'sbü e jens'e c'ü. Nujyo, o dyät'ä Mizhocjimi c'ü na 
yeje nu pa'a. 

Génesis 1.9-13
C'ü na jñi'i nu pa'a, Mizhocjimi o mama:
―C'ü e ndeje c'ü o nguejme a ndü'bü, ra jmurü cja 'natjo lado, 

ngue c'uã ra jñetse c'ü e jõmü c'ü rrã dyodü.
Je va cjanu va ts'a'a. C'ü e ndeje c'ü o jmurü, o jñu'sbü mar; nu 

c'o ma dyodü, o jñu'sbü jõmü. Mizhocjimi o jñanda ndé ma jo'o texe 
yo, cjá nú o mama c'uã:

―Ra mbes'e o c'ãjna, 'ñe o pjiño, 'ñe pjë c'o ndé ma planta c'o ri 
quis'i o̱ ndö'ö. Xo ra mbes'e o za'a c'o ri quis'i o ndäns'i c'o ra s'i'i, 
'ñeje c'o dya ra s'i'i.

Je va cjanu va mbes'e o c'ãjna, 'ñe o pjiño, 'ñe pjë c'o ndé ma 
planta. Xo mbes'e pjë ndé ma za'a. Mizhocjimi o jñanda que ndé ma 
jotjo texe yo. Nujyo, o dyät'ä Mizhocjimi c'ü na jñi'i nu pa'a. 

Génesis 1.14-19
C'ü na nguiyo nu pa'a, Mizhocjimi o mama:
―Ra bübü c'o ra jya's'ü a jens'e c'ü ra jñetse cja ne xoñijõmü, 

ngue c'uã xo ra jñetse jã ga cjogü yo pa'a, 'ñe yo zana, xo 'ñe yo cjë'ë.
Je va cjanu va dyät'ä Mizhocjimi yo yeje jya's'ü. Nu c'ü xe nda 

jya's'ü, ngueje c'ü jñetse 'ma ndempa; nu c'ü dya nda jya's'ü, ngueje 
c'ü jñetse 'ma xõmü. Nujyo, ngueje e jyarü 'ñe e zana. Xo dyät'ä yo 
seje. Mizhocjimi o dyät'ä texe yo, ngue c'uã ro unü o jya's'ü cja ne 

xoñijõmü. O jñanda texe yo, ndé ma jotjo. Nujyo, o dyät'ä 
Mizhocjimi c'ü na nguiyo nu pa'a. 

Génesis 1.20-23
C'ü na tsi'ch'a nu pa'a, Mizhocjimi o mama:
―Ra ngã'ã o jmõ'õ cja yo mar, 'ñe pjë c'o ndé ma animale c'ü ra 

nzhodü cja ne ndeje. Xo 'ñeje cja yo ndare. Xo ra ngãrã o animale c'o 
ra bübü o̱ juaja.

Je va cjanu va dyät'ä Mizhocjimi yo jmõ'õ, xo 'ñe yo s'ü'ü; ndé 
'naño va dyät'ä yo. O jñanda que texe ndé ma jotjo. Nuc'uã 
Mizhocjimi o zopjü c'o animale c'o vi dyät'ä, o xipjiji c'ü ro puncjüji, 
ro ngãrãji texe cja ne xoñijõmü. Nujyo, o dyät'ä Mizhocjimi c'ü na 
tsi'ch'a nu pa'a. 

Génesis 1.24-31
C'ü na 'ñanto nu pa'a, o mama Mizhocjimi:
―Ra ngãrã c'o pjë ndé ma animale c'o ri bübü nziyo o̱ ngua'a, 

c'o ra tsjapüji ra manso, 'ñe c'o dya ra manso. Xo ra ngãrã c'o pjë ndé 
ma ts'icuvi. Xo ra ngãrã c'o cjüt'ü o̱ pjeme a jõmü.

Je va cjanu va dyät'ä Mizhocjimi texe yo animale yo bübü nziyo 
o̱ ngua'a, 'ñe yo cjüt'ü o̱ pjeme, 'ñe yo ts'icuvi. O jñanda que texe ndé 
ma jotjo. Xo mama c'uã Mizhocjimi:

―Rá ät'äji 'na bëzo c'ü ri nza cjazgöji, c'ü ra manda cja yo 
animale yo ndé cãrã cja ne xoñijõmü.

Je va cjanu va dyät'ä Mizhocjimi yo nte'e. Ot'ü o dyät'ä 'na 
bëzo, cjá nú o dyät'ä 'na ndixũ. Cjá nú o xipjivi c'uã:

―Rí mimivi cja ne xoñijõmü, rí tsãrãji na puncjüts'üji. 
Nu'tsc'evi rí tsjapüvi in tsjacjevi texe yo bübü cja ne xoñijõmü. Rá 
da'c'ü rí siji yo pjë ndé ma pjiño yo sö'ö ra s'i'i, xo 'ñe yo quis'i cja 
za'a. Nu yo ts'icuvi, 'ñe yo animale yo cjüt'ü o̱ pjeme, 'ñe yo bübü 
nziyo o̱ ngua'a, 'ñe yo bübü o̱ juaja, rá unü yo pjiño ra ziji, ra tsjapü 
o̱ jñõnüji. 

Génesis 2.1-3
(Hebreos 4.4)

Je va cjanu va dyät'ä Mizhocjimi yo nte'e. O jñanda texe c'o vi 
dyät'ä ndé ma jotjo. Nujyo, o dyät'ä Mizhocjimi c'ü na 'ñanto nu 
pa'a.

'Ma o nguarü c'ü e 'ñanto pa'a, ya vi nguarü vi dyät'äji ne jens'e 
'ñe ne xoñijõmü, 'ñe texe yo bübü 'ñe yo cja'a. C'ü na yencho nu pa'a, 

Mizhocjimi o söya, dya cjá pjë go dyät'ä; nguec'uã va xõcü c'ü na 
yencho pa'a, o intsjimi, na ngueje c'ü e pa'a c'ü, o söya. 

C'uã jã c'o va dyät'ä Mizhocjimi c'ü ot'ü bëzo,
'ñe c'ü e ndixũ
Génesis 2.4-25

(1 Corintios 15.45)
'Ma o dyät'ä Mizhocjimi c'ü ot'ü bëzo, o dyät'ä co o jõmü, cjá nú 

o jui'chbi cja o̱ xijñu ngue c'uã ro bübü y ro nzhodü. Je va cjanu va 
mbürü 'ma o mimi c'ü ot'ü bëzo. C'ü ot'ü bëzo mi chjũ'ũ Adán. Nu jã 
ni mbes'e e jyarü, mi bübü 'na huërjta c'ü mi chjũ'ũ Edén c'ü xo vi 
dyät'ä Mizhocjimi. Nujnu, mi cja'a nu texe c'o pjë c'o ndé ma za'a c'o 
mi quis'i c'o s'i'i. Je xo ngueje nu o 'ñeme Mizhocjimi e Adán c'ü ot'ü 
bëzo, ngue c'uã ro mbëpi c'o za'a 'ñe xo ro mbörü c'o.

Nu a nde'e cja c'o za'a, mi 'ne'e 'na yeje za'a. 'Naja c'o za'a, 'ma 
cjó c'o ro zipi c'o o̱ ndäns'i, o sea, c'o o̱ lulu, ro mbãrã c'ü na jo'o, 'ñe 
c'ü na s'o'o. C'ü 'naja za'a, 'ma cjó c'o ro zipi c'o mi quis'i, ro bübütjo, 
dya ro ndũ'ũ. Mizhocjimi o xipji c'ü e bëzo:

―Sö'ö rí sigue texe yo quis'i cja yo za'a yo cja'a cja ne huërjta. 
Pero dya rí si'i yo quis'i ne za'a nu rgui pãrã c'o na jo'o, 'ñe c'o na 
s'o'o. Na ngueje 'ma jã rgui si'i, rí chũ'ũ 'ma.

Mizhocjimi o dyät'ä co xijõmü texe yo animale yo cãrã; o dyät'ä 
yo bübü nziyo o̱ ngua'a, 'ñe yo cjüt'ü o̱ pjeme, 'ñe yo bübü o̱ juaja, 
'ñe yo ts'icuvi. Cjá nú o dyëdyi c'o animale, o zät'äji nu jã c'o mi 
bübü e Adán, ngue c'uã ro jñu'sbü o̱ tjũ'ũ c'o. E Adán o jñu'sbü o̱ 
tjũ'ũ nzĩ 'na animale; ngueje c'o ni chjũ'ũ dya c'o. Pero e Adán mi 
'natsjë, dya cjó mi dyojui cjó ro mbös'ü. 

Génesis 2.18-25
(Mateo 19.4-5; Efesios 5.31; 1 Timoteo 2.13)

Nuc'uã o mama Mizhocjimi:
―Dya jo'o c'ü 'natsjë ne bëzo. Rá ä'tbä 'naja c'ü ra dyojui, xo ra 

mbös'ü.
Nuc'uã Mizhocjimi o tsjapü o ĩjĩ c'ü e bëzo, cjá nú o ngü'p'ü 

'naja o̱ ndo'dye cja o̱ ximatjã. Nuc'uã o jñü'ü c'ü e ndo'dye, cjá nú o 
dyät'ä 'na ndixũ, cjá nú o siji o 'ne jíchi c'ü e bëzo. 'Ma o jñanda c'ü e 
bëzo, cjá nú o mama:

―Nu rá cjapügö ín dyocjöbe, je t'ät'ä cja ín ts'inguegö nu, xo 'ñe 
cja ín nzho'dye. Rguí chjũ'ũ 'na ndixũ o 'na bëjjña, na ngue vi t'ät'ä 
co ín nzho'dyegö nu ―eñe e Adán.

Nguec'uã ndeze c'o pa'a c'o, yo bëzo sogü o̱ tata, 'ñe o̱ nana, cjá 
na mimivi nú su'u, nguec'uã 'natjo nte'e nzá yejui. E Adán o jñu'sbü 
Eva c'ü nu su'u. E Adán 'ñe e Eva, dya pjë mi jevi, pero dya mi tsevi. 

C'uã jã c'o va tsja'a c'ü ot'ü bëzo 'ñe c'ü nú su'u,
dya go dyätävi Mizhocjimi

Génesis 3.1-13
C'o c'ĩjmi, xe nda mi tjümbeñe que na ngueje texe c'o 'ñaja 

animale c'o vi dyät'ä Mizhocjimi. 'Na nu pa'a, o ña'a 'na c'ĩjmi va 
dyönü c'ü o̱ su'u e Adán:

―¿Pjenga o xi'tsc'evi Mizhocjimi que dya sö'ö rí sivi yo ndäns'i 
yo quis'i cja texe yo za'a yo cja'a cja ne huërjta?

O ndünrü c'uã c'ü e ndixũ:
―Sö'ö rá sibe yo quis'i texe cja yo za'a. Nguejxtjo ne za'a nu 

'ne'e a nde'e cja ne hüerjta, nu o xitsibe Mizhocjimi que dya ra sö rá 
sigöbe yo quis'i, ni rá tjörübe. Na ngueje 'ma rá sigöbe yo, rá tũgöbe.

Pero c'ü e c'ĩjmi o xipji c'ü e ndixũ:
―¡Dya mejme rí chũvi! E Mizhocjimi pãrã na jo'o, 'ma rí sivi yo 

quis'i cja ne za'a, nu'ma, ra xogü in chöguevi 'ma, rí pãrãvi c'o na 
jo'o, xo 'ñe c'o na s'o'o. Xo rí pjëzhivi nza cja Mizhocjimi ―eñe c'ü e 
c'ĩjmi va xipji c'ü e ndixũ.

Nuc'uã c'ü e ndixũ o jñanda c'o mi quis'i cja c'ü e za'a, ma zö'ö; 
xo unü ngüënda que ma jo ro zi'i. Xo nguĩjjñi 'ma ro zi'i, ro mbãrã 
c'o dya mi pãrã. Nuc'uã o jñücü 'naja c'o mi quis'i cja c'ü e za'a, cjá 
nú o zi'i c'uã. Cjá nú ma unü c'ü o̱ xĩra; xo zi'i c'ü. Nuc'uã ijx co xogü 
o̱ ndövi, o unüvi ngüënda nzá yejui que dya mi jevi o bitu. Nuc'uã 
cjá nú o ndä'bävi o̱ xi'i 'naja c'o za'a, cjá nú o mbä'bävi.

Nuc'uã c'ü e nzhä'ä, c'ü e bëzo 'ñe c'ü e ndixũ o dyärävi mi 
nzhodü Mizhocjimi cja c'ü e huërjta. Nuc'uã o c'ueñevi o ma tsjõvi a 
nde'e cja c'o za'a. Nuc'uã Mizhocjimi o ma't'ü c'ü e bëzo o xipji:

―¿Jã je iṉ̱ bünc'e?
O ndünrü c'uã c'ü e bëzo:
―Je rí bünc'ö vã. Ró ärä mi nzhodügue cja ne huërjta, nguec'uã 

ró sũgö, na ngueje dya pjë rí jegö. Nguec'uã rvá c'ueñe.
Mizhocjimi o dyönü c'uã:

―¿Cjó xi'ts'i majxã dya pjë iṉ̱ jegue? ¿Cjo i ̱sigue c'o quis'i c'ü e 
za'a, c'o ró xi'ts'i dya ri sigue?

O ndünrü c'uã c'ü e bëzo o mama:
―Ne ndixũ nu i ̱dyacü rá mimibe, ngueje nu o dyacü ró si'i.
Nuc'uã Mizhocjimi o dyönü c'ü e ndixũ:
―¿Pjenga i ̱tsjague ga cjanu i ̱unü o zi'i nu?
Nuc'uã o ndünrü c'ü e ndixũ:
―Ró cjagö yo, na ngueje ne c'ĩjmi o dyonncü; nguec'uã rvá sigö 

c'o mi quis'i cja c'ü e za'a, c'o i ̱xitsibe que dya ro sigöbe. 
C'uã jã c'o va castigao Mizhocjimi c'ü e c'ĩjmi

Génesis 3.14-15
(Apocalipsis 12.9; 20.2)

Nuc'uã Mizhocjimi o xipji c'ü e c'ĩjmi:
―Na ngueje i ̱tsjague yo me na s'o'o, xe nda rí sufregue que na 

ngueje texe yo 'ñaja animale yo cãrã cja ne xoñijõmü. Ndeze nudya, 
rí tsjüt'ü in pjeme a jõmü rgui nzhodü, y rí si'i c'o ri jäs'ä o jõmü. 
Nu'tsc'e rá cja'c'ü rí ü'üvi ne ndixũ. C'o in mboxbëchegue, xo ra ü'üji 
c'o nte'e c'o ri ngueje c'o o̱ mboxbëche ne ndixũ. Nu'tsc'e rí sapü o̱ 
ndüngua c'o; c'ü o̱ mboxbëche ne ndixũ, ra benchc'e in ñigue co o̱ 
ngua'a ―eñe Mizhocjimi va xipji c'ü e c'ĩjmi. 
C'uã jã c'o va tsja'a Mizhocjimi o castigao e Adán 'ñe e Eva

Génesis 3.16-21
(1 Timoteo 2.14)

Nuc'uã Mizhocjimi o xipji c'ü e ndixũ:
―Na ngueje i ̱tsjague yo, dya i ̱dyätcä, nudya, 'ma rí mus'ügue 

in ch'i'i, rí sögue na ü'ü. Zö me ri sö'ö na ü'ü 'ma rí mus'ü in ch'i'i, 
pero rí sëchi na ngueje ri ne'e rí mimivi nu ni xĩra; nujnu ra 
mandats'ü nu ―embeji c'ü e ndixũ.

Mizhocjimi o xipji c'ü e bëzo:
―Nu'tsc'e i ̱dyätä nu ni su'u, i ̱si'i c'ü mi jũs'ü cja c'ü e za'a, c'ü 

ró xi'ts'i que dya ri si'i. Nguec'uã ra s'odü dya ne xoñijõmü na ngue 
in s'ocügue. Nudya rí pëpjigue na puncjü, nguec'uã rí chöt'ü c'ü rí si'i 
texe yo pa'a yo rí mimi. Ra te'e dya cja ne xoñijõmü o planta c'o ri 
jäs'ä o̱ bidyi. Rí sigue dya c'o ra mbedye cja c'o planta c'o rí chũjmü 
o rí podü. Rí pëpjigue na zëzhi c'ü me ra jyäpc'ä o ndeje, ngue c'uã rí 

chöt'ü c'ü rí si'i. Nuc'uã 'ma ra zädä rí chũ'ũ, rí nzhogü rí pjëzhitjo o 
jõmü c'ü rvá ä'c'ä ―eñe Mizhocjimi va xipji c'ü e bëzo.

Nuc'uã Mizhocjimi o canpa o̱ xipjadü o animale, o dyät'ä o bitu, 
ngue c'uã ro mbä'bä c'ü e bëzo 'ñe c'ü nú su'u.

Génesis 3.22-24
(Apocalipsis 2.7; 22.2, 14)

Cjá nú o mama c'uã Mizhocjimi:
―Nudya ne bëzo 'ñe nú su'u, ya mbëzhivi nza cjazgöji, ya 

pãrãvi dya c'o na jo'o, xo 'ñeje c'o na s'o'o. Ná ra ma zivi c'o quis'i c'ü 
'naja za'a c'ü 'ne'e a nde'e cja ne huërjta. Na ngueje 'ma ra zivi c'o 
quis'i c'ü, ra yos'ütjovi, ra sidovi jã c'o ga cjavi dya, dya ra ndũvi 
―eñe.

Nguec'uã Mizhocjimi o pjongü c'ü e bëzo cja c'ü e huërjta a 
Edén, xo 'ñe c'ü nú su'u. Cjá nú o ndäjä c'uã c'ü e bëzo o ma pëpji cja 
juãjma. Nuc'uã Mizhocjimi o ndäjä jã nzĩ o anxë c'o mi xijji o 
querubín, o 'ne mbörüji cja c'ü e huërjta, ngue c'uã dya cjó ro sö'ö ro 
nzhogü nu jã c'o mi 'ne'e c'ü e za'a, cjá rrũ zi'i c'ü ro unü c'ü rví 
yos'ütjo.

C'uã jã c'o va mbürü va ts'a'a bö't'ünte 
Génesis 4.1-24
(Hebreos 11.4)

Nuc'uã 'ma o mbedyevi cja c'ü e huërjta c'ü mi chjũ'ũ Edén, e 
Adán 'ñe c'ü nú su'u o tsãvi o t'i'i. Nu c'ü ot'ü o jmus'ü mi chjũ'ũ 
Caín; c'ü na yeje o jmus'ü mi chjũ'ũ Abel. E Abel o tsja'a mbörü, mi 
c'as'ü o ndënchjürü; e Caín mi pëpji cja juãjma.

'Na nu pa'a, e Caín 'ñe e Abel o ma mbä'sbä Mizhocjimi c'o rví 
mbeñevi. E Caín o ndunü c'o vi pjongü cja c'ü o̱ juãjma, o ma 
mbä'sbä Mizhocjimi. E Abel o juajjnü c'o ts'imë c'o xe nda ma jo'o, 
cjá nú o ma mbä'sbä Mizhocjimi. Mizhocjimi o ne'e na puncjü nu c'o 
o unü e Abel; nu c'o o unü e Caín, jiyö c'o. Nguec'uã e Caín o üdü na 
puncjü.

O ña'a c'uã Mizhocjimi va xipji e Caín:
―Nu 'ma rvi tsjague c'uã jã c'o nzĩ rgá negö, nu'ma, ro mä'c'ägö 

co c'o vi päscägö; dya pë'sc'ü ri ünbügue ni cjuãrjma. Bëchi bübütjo 
cja in mü'bügue c'ü xi'ts'i rí tsjague c'o na s'o'o. Pero ra sö'ö rí chõpü 
c'o na s'o'o, 'ma rí ñe'e; dya rí tsjague c'o ―embeji e Caín.

Génesis 4.8-16
(1 Juan 3.12)

O mezhe jã nzĩ pa'a o mama e Caín va xipji e Abel:
―Më'ë rá ma nzhöt'üvi cja batjü ―embe.
'Ma ya vi mbedyevi na jẽ'ẽ, go tsja'a e Caín go mbö't'ü e Abel c'ü 

nú cjuãrjma. Nuc'uã Mizhocjimi o dyönü e Caín:
―Caín, ¿jã je bübü c'ü ni cjuãrjma?
O ndünrü c'uã e Caín o mama:
―Dya rí pãrã; dya rí pjörügö c'ü.
Mizhocjimi o mama:
―Zö dya ri xitsi, rí pãrãgö na jo'o que ya i ̱pö't'ü c'ü in 

cjuãrjma, chjëntjui c'ü ri ngueje o̱ cji'i ri matcügö. Nudya rá cja'c'ü 
me rí sufregue 'ma rí pëpji cja juãjma; dya cjá ra unü na jo'o c'o rí 
chũjmügue. Nguec'uã rí pedye cja in nzungue, rí nzhontjo rí 
nzhontjo cja ne xoñijõmü, rí jyodü o juãjma c'ü ra unü na jo'o, pero 
dya rí chöt'ü.

Nuc'uã e Caín o mama va xipji Mizhocjimi:
―Dya rá sëchigö c'o me na s'ëzhi c'o iṉ̱ xitsigö. 'Ma jã ndé rá 

nzhodü cja ne xoñijõmü, ná cjó c'o ra mbãrã cjó nguetscö, ra 
mbötcöji ―eñe e Caín.

Pero Mizhocjimi o mama:
―'Ma cjó c'o ra mbö'tc'ü, xe nda ra sufre na puncjü que na 

ngue'tsc'e.
Nuc'uã Mizhocjimi o meya e Caín, ngue c'uã 'ma cjó c'o ro 

chjëvi, dya ro mbö't'ü. Nuc'uã e Caín o c'ueñe nu jã c'o vi ñavi 
Mizhocjimi, o ma'a nu jã c'o mi chjũ'ũ Nod. Nujnu, mi nzhontjo mi 
nzhontjo, dya 'natjo lado mi mimi.

Génesis 4.17-24
Nuc'uã c'ü nú su'u e Caín o mu'sbü 'na t'i'i c'ü o jñu'sbüvi o̱ tjũ'ũ 

e Enoc. Nuc'uã e Caín o dyät'ä 'na jñiñi.
Nuc'uã 'ma o jyodü o̱ su'u e Enoc, o mu'sbüji 'na t'i'i c'ü o 

jñu'sbü o̱ tjũ'ũ e Irad. Nuc'uã e Irad o ziji o̱ su'u c'ü xo mu'sbü 'na t'i'i 
c'ü o jñu'sbü Mehujael. E Mehujael o ziji 'na t'i'i c'ü o jñu'sbü 
Metusael. Nuc'uã e Matusael o ziji 'na t'i'i c'ü o jñu'sbü Lamec.

E Lamec o ziji 'na yeje o ndixũ c'o mi cjapü nú su'u. C'ü 'naja o̱ 
t'i'i e Lamec, ngueje c'ü ot'ü o dyät'ä o ngumü co o̱ xipjadü o 
animale; mi c'as'ü o nzhünü 'ñe o ndënchjürü. C'ü na yeje o̱ t'i'i e 
Lamec, ngueje c'ü ot'ü o dyät'ä o arjpa c'o mi pjë'biji, xo 'ñe o flauta 

c'o mi jüxüji. C'ü na jñi o̱ t'i'i e Lamec, mi herrero c'ü, ngueje c'ü ot'ü 
o pëpji o t'ëzi, pjë c'o ndé mi ät'ä.

C'uã jã ndo va tsãjã e Adán 'ñe e Eva c'o 'ñaja
o̱ t'ivi 'ñeje c'o o̱ bëchevi

Génesis 4.25―6.4
(Hebreos 11.5)

E Adán 'ma ya mi pë's'i 'na ciento treinta cjë'ë, xo ziji 'na t'i'i c'ü 
o jñu'sbü o̱ tjũ'ũ e Set. Nuc'uã e Adán xe go ziji c'o 'ñaja o̱ t'i'i. E 
Adán o sä's'ätjo 'na novecientos treinta cjë'ë c'o o mimi, cjá nú o 
ndũ'ũ.

Nuc'uã e Set xo ziji 'na o̱ t'i'i c'ü o jñu'sbü o̱ tjũ'ũ e Enós. E Set 
'ñe e Enós mi ma't'üvi Mizhocjimi.

E Enós o ziji 'na o̱ t'i c'ü o jñu'sbü e Cainán. E Enós xo tsãjã c'uã 
c'o 'ñaja o̱ t'i'i. Nuc'uã e Cainán xo ziji 'na o̱ t'i'i c'ü mi chjũ'ũ 
Mahalaleel. E Cainán xo tsãjã c'uã c'o 'ñaja o̱ t'i'i. E Mahalaleel o ziji 
'na o̱ t'i'i c'ü mi chjũ'ũ Jared. E Mahalaleel xo tsãjã c'uã c'o 'ñaja o̱ 
t'i'i. E Jared o ziji 'na o̱ t'i'i c'ü mi chjũ'ũ Enoc. E Jared xo tsãjã c'uã 
c'o 'ñaja o̱ t'i'i. E Enoc o ziji 'na o̱ t'i'i c'ü mi chjũ'ũ Matusalén. E Enoc 
xo tsãjã c'uã c'o 'ñaja o̱ t'i'i.

E Enoc mi ma't'ü Mizhocjimi, xo mi ätä na jo'o. Nguec'uã 'ma ya 
mi ëdyi jñi ciento sesenta y cinco cjë'ë, Mizhocjimi o zidyi ga ma a 
jens'e, dya go ndũ'ũ c'ü.

E Matusalén o ziji 'na o̱ t'i'i c'ü mi chjũ Lamec. E Matusalén xo 
tsãjã c'uã c'o 'ñaja o̱ t'i'i. E Matusalén o ndũ'ũ 'ma ya mi ëdyi 'na 
novecientos sesenta y nueve cjë'ë. E Lamec o ziji 'na o̱ t'i'i c'ü mi 
chjũ'ũ Noé. E Lamec xo tsãjã c'uã c'o 'ñaja o̱ t'i'i. Je va cjanu va 
mbürü va ngãrã na puncjü o nte'e cja ne xoñijõmü.

C'uã jã c'o ma mbürü ma ngãrã na puncjü c'o nte'e, xo ma 
mbürü ma bübü na puncjü c'o na s'o'o. Nguec'uã va mama 
Mizhocjimi:

―Dya rá jëzgö yo nte'e ra ngãrãji na puncjü o pa'a cja ne 
xoñijõmü. Ya mezhe rí pë'sbiji paciencia, ya xichazü c'o cjaji, me 
cjaji c'uã jã c'o ga netsjëji. Rá jëzi ra mimiji xe 'na ciento veinte 
cjë'ë―eñe Mizhocjimi.

C'uã jã c'o va mama Mizhocjimi ro mbẽjjñe
'na trradyebe c'ü ro chjotü c'o nte'e 

Génesis 6.5-22
(Lucas 17.26; 1 Pedro 3.20)

Mizhocjimi o nu'u que c'o nte'e c'o mi cãrã c'o pa'a c'o, sido mi 
cjaji c'o na s'o'o. Texe c'o mi cjĩjjñi cja o̱ mü'bü ro tsjaji, ijxi ngueje 
c'o ma s'o'o. Nguec'uã Mizhocjimi me co zö'ö na ü'ü o̱ mü'bü va 
sentio; mi yembeñe pjenga vi ngama c'o nte'e cja ne xoñijõmü. 
Nuc'uã Mizhocjimi o mama:

―Yo nte'e yo ró camagö, rá chjotügö yo. Xo 'ñeje texe yo 
animale yo bübü nziyo o̱ ngua'a, xo rá chjotügö yo, zö na nojo, zö 
ts'iquë. Xo rá chjotügö c'o animale c'o cjüt'ü o̱ pjeme, 'ñe yo ts'icuvi, 
'ñe yo bübü o̱ juaja. Nujyo, rá chjotügö texe yo. Me rí sögö na ü'ü í 
mü'bü, pjenga rvá camagö yo. 

C'o pa c'o, mi 'natjo bëzo c'ü mi cja'a c'uã jã c'o nzĩ ma ne'e 
Mizhocjimi. C'ü e bëzo c'ü, mi chjũ'ũ Noé. Mi nzhodü na jo'o cja o̱ 
'ñiji Mizhocjimi, mi ätä na jo'o. E Noé o ziji jñi'i o̱ t'i'i, 'naja c'ü mi 
chjũ'ũ Sem, 'naja c'ü mi chjũ'ũ Cam, cjá ná 'naja c'ü mi chjũ'ũ Jafet.

Génesis 6.13-22
(Hebreos 11.7)

Ante que ro 'ñeje o t'i'i e Noé, Mizhocjimi o xipji:
―Ya ró mama rá chjotü texe yo nte'e yo cãrã cja ne xoñijõmü, 

na ngueje cjaji na puncjü c'o na s'o'o, me pötü ga chũji yo o̱ dyoji; 
sido mbeñe ra tsjaji c'o. Nguec'uã rá chjotüji cja ne xoñijõmü, pero 
nu'tsc'e dya rí chũgue, ni xo ri ngueje c'o ri cãrã in nzungue. Nudya 
rí negö rí dyät'ägue 'na bü'ü c'ü ri dyavü o za'a, xo rí xõcü jã c'o ra 
ngãrã c'o animale, 'ñe jã c'o rí tsãrãgueji. 'Ma rí cjuarü rí dyät'ä, cjá 
rrĩ tsos'ü c'o na pe'e a mbo'o 'ñe a tji'i, jã c'o chjäcä c'o za'a, ngue c'uã 
dya ra cjogü o ndeje. Nu c'ü e bü'ü, ri pë's'i 'na ciento treinta y cinco 
metro c'ü rrã maja, cjá ná 'na veintitres metro c'ü rrã mbät'ä, cjá ná 
'na catorce metro c'ü rrã ndã'ã; ra jyäns'ä 'na jñi'i ngumü. Xo ra bübü 
'na ventana cja o̱ ximatjã c'ü e bü'ü, c'ü ri jyadüvi nde metro nu jã 
c'o ri cjo'bü. Xo rí dyä'tbä 'na ngojxtji cja o̱ ximatjã. 'Ma rí cjuarü rí 
dyät'ä c'ü e bü'ü, rá cjapügö ra 'ñeje 'na trradyebe cja ne xoñijõmü, 
ngue c'uã ra ndũ'ũ texe yo cãrã vã. Nguejxtjots'ügue rí tsejme, dya rí 
chũ'ũ; dya xo ra ndũ'ũ ne rí 'naja yo rí tsjogüji a mbo'o cja ne bü'ü 
―eñe Mizhocjimi va xipji e Noé.

Nuc'uã e Noé o tsja'a texe, c'uã jã c'o nzĩ va manda Mizhocjimi.
C'uã jã c'o va mbẽjjñe Mizhocjimi c'ü e trradyebe

Génesis 7.1―8.14
(2 Pedro 2.5; 3.5-6)

Nuc'uã 'ma o nguarü o dyät'ä c'ü e bü'ü, cjá nú o xipji c'uã 
Mizhocjimi e Noé:

―Tsjogü dya a mbo'o cja ne bü'ü, 'ñe yo in ch'i'i, 'ñe ni su'u, 'ñe 
yo in cjö'ö. Na ngueje nguejxtjots'ügue iṉ̱ nzhodügue na jo'o, iṉ̱ 
cjague c'uã jã c'o nzĩ rgá negö. 

Nuc'uã e Noé o cjogü a mbo'o cja c'ü e bü'ü, 'ñe c'ü nú su'u, xo 
'ñe c'o o̱ t'i'i, xo 'ñe c'o o̱ cjö'ö, ngue c'uã dya ro ndũji cja c'ü e 
trradyebe. Anguezeji xo tsjocüji texe c'o pjë ndé ma animale; c'o mi 
bübü nziyo o̱ ngua'a, 'ñe c'o ts'icuvi, 'ñe c'o mi cjüt'ü o̱ pjeme, 'ñe c'o 
mi bübü o̱ juaja, ndé go tsjocüji c'o. Ndé yeje ndé yeje va tsjocüji c'o 
pjë ndé ma animale c'o dya ma jo'o ro mbä'sbäji Mizhocjimi; 'na 
macho, cjá ná 'ñe 'na hembra. O tsja'a e Noé c'uã jã c'o va xipji 
Mizhocjimi, ngue c'uã dya ro chjorü texe c'o animale. C'o pjë c'o ndé 
ma animale c'o ma jo'o ro unüji Mizhocjimi rvá mbä'sbäji, ndé xo go 
tsjocüji ndé catorce ndé catorce; yencho macho, cjá ná 'na yencho 
hembra. 'Ma o zö'ö yencho pa'a, ya ndé vi cjogüji a mbo'o cja c'ü e 
bü'ü. Nuc'uã Mizhocjimi o ngot'ü c'ü e ngojxtji.

C'ü e pa'a c'ü, e Noé mi pë's'i 'na 'ñanto ciento cjë'ë. C'ü e pa'a 
c'ü, o xüt'ü texe c'o mbereje c'o bübü cja ne xoñijõmü, xo go xogü nu 
jã c'o mi po'o c'o ndeje a jens'e, o mbürü o 'ñeje c'uã 'na trradyebe. O 
zö'ö 'na yeje dyöte pa'a, o sea, 'na cuarenta pa'a va 'ñeje c'ü e 
trradyebe; xõmü ndempa ma 'ñeje. Nuc'uã 'ma o nizhi o ndeje cja ne 
xoñijõmü, o mbürü o ndũs'ü o ndeje c'ü e bü'ü, cjá xo nú nzhodü. 
Nuc'uã c'ü e ndeje mi ma'a mi nguĩns'ĩ, o ngobü c'o t'eje c'o xe nda 
ma ndã'ã.

Je va cjanu va ndũ'ũ texe c'o mi tsjons'ü o̱ jñü'ü c'o mi cãrã a 
xes'e cja ne xoñjõmü. O ndũ'ũ c'o nte'e 'ñe c'o pjë ndé ma animale c'o 
mi cãrã. Nguejxtjo e Noé 'ñe c'o mi cã'ã cja c'ü e bü'ü, c'o dya go 
ndũ'ũ.

Nuc'uã Mizhocjimi o mbeñe e Noé 'ñe texe c'o animale c'o mi 
cã'ã cja c'ü e bü'ü, cjá nú o tsjapü o vü'ü 'na ndãjma cja ne xoñijõmü, 
ngue c'uã go mbürü go zöbü c'o ndeje. Xo go tsot'ü c'o mbereje c'o 

bübü cja ne xoñijõmü, xo tsot'ü nu jã c'o mi po'o o ndeje a jens'e, 
ngue c'uã o söya c'ü e dyebe c'ü mi ẽjẽ.

Ndeze 'ma o mbürü o 'ñeje c'ü e dyebe, hasta 'ma go mbürü go 
zöbü c'o ndeje c'o mi bübü cja ne xoñijõmü, o mezhe 'na tsi'ch'a 
zana. C'o pa'a c'o, ngue 'ma o böbü c'ü e bü'ü a xes'e cja c'o t'eje c'o 
ni chjũ'ũ Ararat.

C'o ndeje mi ma'a mi zöbü c'o. Ndeze 'ma o mbürü o dagü c'o 
ndeje, hasta 'ma o mbürü o nguĩ'ĩ o̱ ñi'i c'o t'eje, o mezhe 'na yeje 
zana nde'e.

Nuc'uã xe go zö'ö 'na yeje dyöte pa'a, e Noé o xocü c'ü e 
ventana c'ü mi bübü, cjá nú ndäjä c'uã 'na ca'a. C'ü e ca'a o ma'a, cjá 
ndo nú nzhogütjo; je ma cjatjonu, mi pa'a cjá ndo ma nzhogütjo, 
hasta 'ma cjá dagü c'ü e ndeje c'ü mi bübü cja ne xoñijõmü. Xo 
'ñeme e Noé 'na mbaro, nguec'uã ro mbãrã cjo ya vi dyot'ü ne 
xoñijõmü. Nuc'uã c'ü e mbaro o nzhogütjo na yeje cja c'ü e bü'ü, na 
ngueje dya go chöt'ü o dyodü nu jã c'o ro sö'ö ro mimi, na ngueje ne 
xoñijõmü xe mi nizhitjo na puncjü o ndeje. Nuc'uã e Noé o pënch'i 
c'uã c'ü e mbaro, cjá nú o tsjocü a mbo'o cja c'ü e bü'ü.

Nuc'uã e Noé xe go nde'be xe 'na yencho pa'a, cjá ndo nú 'ñeme 
na yeje c'ü e mbaro. Nuc'uã 'ma ya ma pjürü ma bëxõmü ts'ë, o 
nzhogü c'uã c'ü e mbaro ma cãjã 'na o̱ xi'i o za'a, je ma pënch'i cja o̱ 
ne'e. Nguec'uã e Noé o unü o ngüënda c'ü ya mi ma'a ro dyot'ü ne 
xoñijõmü. Nuc'uã e Noé xe ndo go nde'betjo xe 'na yencho pa'a, cjá 
ndo nú 'ñemetjo na jñi'i c'ü e mbaro. Pero c'ü e mbaro, dya cjá go 
nzhogü cja c'ü e bü'ü.

O mezhe como xe 'na zana, nuc'uã e Noé o ndëtsi nde'e c'o mi 
t'üs'ü cja c'ü e bü'ü, o c'o mi bech'e, o jñanda ne xoñijõmü, dya cjá 
mi tsobü o ndeje. Xe ndo go mezhetjo como 'na yeje zana, ya vi 
dyot'ü na jo'o.

C'uã jã c'o va tsja'a Mizhocjimi o xipji e Noé
que dya cjá ro chjorü yo nte'e co ndeje

Génesis 8.15―9.17
Nuc'uã Mizhocjimi o zopjü e Noé va xipji:
―Pedye dya cja ne bü'ü co nu ni su'u, 'ñe yo in ch'i'i, xo 'ñe yo 

in cjö'ö. Xo rí pjongü texe yo animale, ngue c'uã ra möji texe cja ne 
xoñijõmü ra i'iji na puncjü.

Je va cjanu va mbedyeji texeji cja c'ü e bü'ü. Nuc'uã e Noé o 
dyät'ä 'na altar nu jã c'o ro ma't'ü Mizhocjimi. Cjá nú o juajjnü ndé 
'naja ndé 'naja c'o animale c'o s'a'a, c'o bübü nziyo o̱ ngua'a, 'ñe c'o 
bübü o̱ juaja, cjá nú o mbö't'ü c'o, o ndüt'ü cja c'ü e altar va mbeñe 
Mizhocjimi.

Nuc'uã Mizhocjimi me co mäjä na puncjü, o mama:
―Zö ro tsja'a na s'o'o yo nte'e, pero dya cjá rá pẽjjñe o 

trradyebe c'o ra chjotü ne xoñijõmü. Na ngueje yo nte'e ndeze 'ma 
ts'iquë, pjürü cjĩjjñiji ra tsjaji c'o na s'o'o. Dya cjá xo rá chjotü yo 
animale nza cja'a rvá cja'a dya. Mientra xe bübü ne xoñijõmü, ra 
bübü o pa'a c'o rí podüji o ndëjxü 'ñe o pa'a c'o rí chagüji; ra ẽjẽ o 
pa'a c'o ri järä o së'ë, xo ra ẽjẽ c'o pa'a c'o ri së'bi o trrajjyarü; ra 
zädä zänto 'ñe ra zädä nguarëxma; sido ra bübü o ndempa, 'ñe o 
xõmü. 

Nuc'uã Mizhocjimi o intsjimi e Noé, 'ñe c'o o̱ t'i'i, o xipji ga 
cjavã va bendecigo c'o:

―Rí siji in ch'iji, rí i'iji na puncjü, rí tsãrãji texe cja ne 
xoñijõmü. Nu'tsc'eji rí tsjapü in tsjacjeji texe yo animale yo cãrã cja 
ne xoñijõmü. Texe yo animale, ra sö'ö rí sigueji yo, xo 'ñeje yo pjë 
ndé ma c'ãjna. Dya cjá rá chjotügö co ndeje yo nte'e 'ñe yo animale; 
dya cjá ra 'ñeje o trradyebe c'ü rguí chjorü cja ne xoñijõmü c'uã jã 
c'o nzĩ va cja'a dya.C'ü rgui pãrãgueji que dya rá chjotü ne 
xoñijõmü, ngue ne ngüsivi nu jñetse cja yo ngõmü. Texe 'ma ra 'ñeje 
o dyebe, 'ma rá jandagö c'ü e ngüsivi, rá mbeñegö que dya cjá rá 
chjotü co o dyebe yo bübü cja ne xoñijõmü.

C'uã jã c'o va tsja'a Mizhocjimi, o pötpü o̱ jña'a c'o nte'e
Génesis 10.1―11.9

Nuc'uã c'o o̱ t'i'i e Noé o tsãji na puncjü o t'i'i. Je va cjanu ndo 
va mbürü o ngãrã na puncjü o nte'e cja ne xoñijõmü.

C'o nte'e c'o mi cãrã c'o pa'a c'o, mi 'natjo jña'a mi ñaji. 'Na nu 
pa'a o mamaji:

―Möjö rá ät'äji 'na jñiñi c'ü me rrã nojo, cjá xo ná 'ñeje 'na 
torre c'ü me rrã ndã'ã, ngue c'uã ra jñetse me rí pãrãgöji na puncjü. 
Dya rá pjöt'üji cja ne xoñijõmü; rá cãrãji 'natjo jñiñi.

Nuc'uã Mizhocjimi, 'ma o jñanda c'ü e jñiñi c'ü mi ät'ä c'o nte'e, 
'ñe c'ü e torre, cjá nú nguĩjjñi o mamatsjë c'uã:

―Ya mbürü o pëpjiji, dya pjë bübü c'ü ra sö'ö ra ts'a'sbüji. Na 
ngueje texeji ndé 'natjo o̱ jña'a ñaji, nguec'uã ndé pötü ga dyäräji. 
Nguec'uã sö'ö ra tsjaji texe c'ü mbeñeji. Nudya rá cjapü ra chjana o̱ 
jñaji, ngue c'uã dya cjá ra pötü rgá dyäräji, dya cjá ra sö ra mbãrãji 
c'o ri mama yo 'ñaja o̱ dyoji.

Je va cjanu va tsjapü Mizhocjimi o chjana o̱ jñaji. Nguec'uã va 
jyëziji c'ü e jñiñi c'ü ma ät'äji, cjá nú o mböt'üji texe cja ne 
xoñijõmü. Nu jã c'o mi cãrãji 'ma mi ät'äji c'ü e jñiñi, o jñu'sbüji 
Babel na ngueje, je ngueje nu o tsjapü Mizhocjimi o chjana c'o o̱ 
jñaji nzá texeji.

C'uã jã c'o va xõcü Mizhocjimi e Abram 
Génesis 11.10--12.20; 20.12

(Hechos 7.2-4; Gálatas 3.8)
E Sem c'ü mi ngueje 'naja c'o o̱ t'i'i e Noé, mi siji 'naja o̱ 

mboxbëche c'ü mi chjũ'ũ Taré. E Taré go xo tsãjã o̱ t'i'i c'ü; 'naja c'ü 
mi chjũ'ũ Abram, 'naja c'ü mi chjũ'ũ Nacor, cjá ná 'naja c'ü mi chjũ'ũ 
Harán.

E Harán c'ü mi nzhasẽ'ẽ o mu'sbüji 'na o̱ t'i'i c'ü mi chjũ'ũ Lot, 
'ñe 'na o̱ xunt'i c'ü mi chjũ'ũ Milca. E Nacor o chjüntüvi e Milca c'ü 
nú sobrena. E Abram o chjüntüvi e Sarai, c'ü o̱ cjũ'ũ; mi 'naño o̱ 
nanavi. Anguezeji mi cãrãji cja 'na jñiñi c'ü mi chjũ'ũ Ur; nujnu, mi 
ngueje 'naja c'o jñiñi jã c'o mi cãrã c'o nte'e c'o mi xijji caldeo.

'Na nu pa'a, Mizhocjimi o zopjü e Abram va xipji ga cjavã:
―Nu'tsc'e Abram, pedye vã cja ne jñiñi nu jã c'o iṉ̱ cãrãgueji yo 

in dyocjeji, rí ma mimi cja c'ü e xoñijõmü c'ü rá jí'ts'i. Nguec'uã rá 
da'c'ü rí tsãgue in ch'igue, 'ñe in bëche, xo 'ñe in mboxbëche, ra 
ngãrãji na puncjüji. Nutscö rá intsjimits'ügö, rá bendecigots'ü na 
puncjü. Nguec'uã jã c'o ndé ra nännc'äji in chjũgue. Nguec'uã xo rá 
intsjimigö c'o 'naño nte'e c'o dya ri ngueje in mboxbëchegue. Nu c'o 
ra zanc'ü, rá cjapügö ra sufre c'o. C'ü rvá juan'c'ügö, ngueje c'ü ra 
sö'ö rá intsjimigö yo nte'e yo cãrã texe cja ne xoñijõmü ―eñe 
Mizhocjimi va xipji e Abram.

'Na nu pa'a, e Taré 'ñe e Abram 'ñe e Sarai o mbedyeji cja c'ü e 
ndajjñiñi a Ur nu jã c'o mi menzumüji, ro möji cja 'na xoñijõmü c'ü 
mi chjũ'ũ Canaán. Xo möji e Lot. Dya go zät'äji a Canaán, o 
mimitjoji nu jã c'o mi chjũ'ũ Harán. Je ndũ'ũ nu e Taré.

Génesis 12.4-9
(Hechos 7.5; Hebreos 11.8-9)

'Ma ya vi ndũ'ũ e Taré, e Abram o mbedye a Harán ro ma'a a 
Canaán, jã c'o nzĩ va xipji Mizhocjimi; o möji e Sarai c'ü nú su'u, 'ñe 
e Lot c'ü nú sobrenu, o ndunüji texe c'o mi pë's'iji. C'o o̱ mbörü e 
Abram 'ñe c'o o̱ mbörü e Lot, o dyëdyiji texe c'o animale c'o ndé mi 
ngueje o̱ cjajavi.

O mezhe ts'ë c'uã, o zät'äji nu jã c'o mi chjũ'ũ Betel cja c'ü e 
xoñijõmü a Canaán. Nujnu, mi cãrã o nte'e c'o mi xijji cananeo, pero 
Mizhocjimi o zopjü e Abram o xipji:

―Ne xoñijõmü nu, rá unügö c'o in mboxbëchegue ―embe.
Nuc'uã e Abram o dyät'ä 'na altar, nu jã c'o o ma't'ü Mizhocjimi.

Génesis 12.10-20
O ẽjẽ c'uã 'na trratjĩjmi texe cja c'o jñiñi a Canaán. Nguec'uã va 

mbedye e Abram, o zidyi c'ü nú su'u 'ñe c'ü nú sobrenu, o möji ga 
ma cja c'ü e país a Egipto. Na ngueje o dyärä que mi bübü pjë ro ziji 
nu.

'Ma ya mi ngueje ro zät'äji a Egipto, e Abram o xipji c'ü nú su'u:
―Dyärä'ma c'ü rá xi'ts'i, Sarai. Nu 'ma rá sät'äji, ra jñantc'ã c'o 

menzumü nu, ra mamaji: "Me na jo'o ga jñetse ne ndixũ nu. Mö rá 
pö't'üji nu o̱ xĩra, rá sigöji ne ndixũ", ra 'ñeñeji. Nguec'uã rí xi'ts'i, rí 
mangue nguezgö ni 'ñinzhamague, ngue c'uã dya ra mbötcügöji 
―embeji e Sarai.

Va cja'a c'uã; 'ma o zät'äji a Egipto, c'o mi menzumü nu o 
jñandaji c'uã c'ü o̱ su'u e Abram, ma zö'ö ma jñetse c'ü. Nuc'uã o ma 
ngös'üji c'ü e bëzo c'ü mi manda a Egipto, c'ü mi xijji faraón, o xipjiji 
c'ü cjá vi säjä 'na ndixũ c'ü me ma zö'ö. Nguec'uã c'ü e faraón, o sea, 
c'ü e rey, o manda o zidyiji e Sarai cja o̱ ngumü c'ü, ngue c'uã 'ma ro 
mezhe jã nzĩ pa'a, ro ziji nza cja 'naja c'o o̱ su'u. Cjá nú o unüji c'uã e 
Abram na puncjü o animale; o unüji o nzhünü, 'ñe o camello, 'ñe o 
burru, 'ñe o ndënchjürü. Xo unüji o bëzo 'ñe o ndixũ c'o ro tsjapü o̱ 
mbëpji c'ü.

Mizhocjimi dya go ne'e ga cjanu, ngue c'uã va mbenpe na 
puncjü o nguẽjme c'ü e faraón. Xo 'ñe c'o mi cãrã cja o̱ ngumü, ndé 
go zürüji o nguẽjme, na ngueje vi siji e Sarai. Me mi sufreji.

'Ma o unü ngüënda c'ü e faraón pjë vi 'ñeje c'o nguẽjme, o 
manda o ma siji e Abram, cjá nú o xipji:

―¿Pjenga i ̱tsjacö ga cjanu? ¿Pjenga dya i ̱mama majxã ngueje 
ni sugue ne ndixũ? I ̱mama mi ngueje ni cjũgue, nguec'uã rvá 
mandagö o ma siji, ro cjapügö ín su'u. Bübü dya vã ni su'u, sidyi rí 
mëvi. Rí negö rí pedyeguevi dya, cja nu ín paísgöjme ―embe.

Cjá nú o mbedye c'uã e Abram a Egipto, mi pöji e Sarai 'ñe e 
Lot. Xo dyëdyiji c'o o̱ animaleji, xo mi tunüji texe c'o mi pë's'iji.

C'uã jã c'o va xõgüvi e Abram 'ñe e Lot 
Génesis 13

'Ma o mbedyeji a Egipto, o nzhogü o möji a Canaán nu jã c'o vi 
'ñeji, o zät'äji a Betel nu jã c'o vi dyät'ä e Abram 'na altar 'ma ot'ü o 
ẽji a Canaán. Je ma't'ü nu Mizhocjimi e Abram.

E Abram me mi rico c'ü, mi pë's'i na puncjü o oro 'ñe o plata. 
Xo mi tsãjã na puncjü o animale. Xo mi tsãjã na puncjü o̱ mbëpji. Xo 
ma cjatjonu e Lot, mi rico; xo mi tsãjã na puncjü o ndënchjürü 'ñe o 
nzhünü. Xo mi tsãjã na puncjü o̱ mbëpji.

Nu a Betel, dya ma nojo c'ü e xoñijõmü nu jã c'o mi camaji c'o 
animale; dya mi chjënjui ro ñõnü c'o o̱ animale nzá yeje c'o bëzo. 
Nguec'uã c'o o̱ mbörü e Abram mi chũji c'o o mbëpji e Lot, mi huẽji 
c'o t'ëbi. O nu'u e Abram c'ü dya cjá mi sö'ö 'natjo c'uã ro mimivi e 
Lot, na ngueje c'o o̱ animalevi, dya cjá mi töt'ü o pjiño pjë xe ro ziji. 
Nguec'uã va xipji c'ü nú sobrenu:

―Nu'tsc'e ín sobrenuts'ügö; dya jo'o c'ü rá chũgövi, ni xo rí 
ngueje yo ín mbörügövi. C'ü rá cjavi, na jo'o rá xõgüvi. Juajjnügue 
c'uã jã rgui ñe rgui ma'a. Jñant'ma, jyadütjo na jẽ'ẽ cja ne xoñijõmü, 
ga mavã 'ñe ga manu. 'Ma rí mangue rgui mague cja in jodyë, nutscö 
rga magö c'ü 'nanguarü, c'ü ngueje ín c'odyë. 'Ma rí mangue rgui 
mague ga ma cja in c'odyë, nutscö rga magö ga ma cja ín jodyë, 
ngue c'uã dya rá chũgövi ―eñe e Abram va xipji e Lot.

Nuc'uã e Lot o jñanda ga ma a ndü'bü cja c'ü e trrabatjü, nu jã 
c'o mi cjogü c'ü e ndare c'ü ni chjũ'ũ Jordán. C'ü e batjü mi pë's'i na 
puncjü o ndeje c'o mi rriegoji, xo mi jñetse ma zö'ö nza cja'a c'ü e 
huërjta c'ü vi dyät'ä Mizhocjimi a Edén. Nguec'uã e Lot o juajjnü 
texe c'ü e trrabatjü, je go ma mimi nu, bëjxtjo cja c'o jñiñi c'o mi 
bübü cja c'ü e trrabatjü. C'ü ya vi nguarü, je go ma mimi cja c'ü e 
jñiñi a Sodoma. C'o nte'e c'o mi cãrã a Sodoma, me ma s'o'o c'o, mi 
tũs'üji na puncjü o̱ nzhumüji.

Génesis 13.14-18
'Ma ya vi ma'a e Lot, Mizhocjimi o zopjü e Abram va xipji:
―Ndeze nu jã c'o iṉ̱ bübü dya, jñanda na jo'o texe. Rá da'c'ü 

texe yo xoñijõmü yo iṉ̱ jandague, sido rí tsjapü in tsjacje; xo 'ñeje in 
mboxbëche, ra tsjapü o̱ cjaji. Rá cjapügö ra i'i c'o in mboxbëchegue, 
rrã puncjüji nza cja'a yo 'ñõxõmü yo järä cja ne xoñijõmü, c'ü dya 
cjó ra sö'ö ra mbezhe. Böbü, cjá rrĩ mague texe c'ü na maja, 'ñe texe 
c'ü na mbät'ä ne xoñijõmü, na ngueje rá da'c'ügö nu.

Nuc'uã e Abram o juacü c'ü o̱ ngumü c'ü mi dyavü o cuëro, c'ü 
mi xijji ngũxipjadü, cjá nú o mbürü o nzhodü texe cja c'ü e 
xoñijõmü, je 'ñe mimi a Mamre nu jã c'o mi cja'a o za'a, c'ü bëjxtjo 
mi bübü cja c'ü e jñiñi c'ü mi chjũ'ũ Hebrón. Nujnu, je dyät'ä nu e 
Abram 'na altar, cjá nú o mbö't'ü o animale c'o o mbä'sbä Mizhocjimi 
va ma't'ü.

C'uã jã c'o va ñanaji e Lot, o tsja'a e Abram
Génesis 14

'Ma mi bübü e Abram nu jã c'o mi chjũ'ũ Mamre, o ts'a'a 'na 
chũ'ũ bëjxtjo a Sodoma. C'ü mi rey a Sodoma, 'ñeje c'ü mi rey a 
Gomorra, 'ñeje c'o 'ñaja rey, o dyëdyiji c'o o̱ tropaji, o ma chũji c'o xe 
'ñaja rey. O ndõjõ c'o 'ñaja rey; o ndõpütjoji c'o mi rey a Sodoma 'ñe 
a Gomorra, 'ñe c'o o̱ dyoji. Nguec'uã mi cja ro c'ueñeji. Nu cja c'ü e 
batjü nu jã c'o mi chũji, mi bübü o t'ore c'o mi po'o c'o ma pe'e; a 
xes'e ma cojnü. C'ü mi rey a Sodoma 'ñeje c'ü mi rey a Gomorra, go 
nguejxpevi go zo'ovi nu. C'o rey c'o mi ngueje o̱ dyoji o c'ueñeji, je vi 
möji cja t'eje.

Nuc'uã c'o rey c'o vi ndõjõ, o cjogüji cja c'o jñiñi a Sodoma 'ñe a 
Gomorra, o ma ndunbüji c'o me ni muvi c'o mi pë's'i c'o mi 
menzumü nu. Xo dyëdyiji c'o ndixũ. Ante que ro mbedyeji nu, xo 
cjogüji nu jã c'o mi bübü e Lot c'ü mi ngueje o̱ sobrenu e Abram, xo 
zidyiji c'ü. Xo ndunbüji e Lot texe c'o mi pë's'i. 'Na bëzo c'ü o c'ueñe, 
c'ü dya go zürüji, o ma'a jã c'o mi bübü e Abram, o ma xipji c'o vi 
ts'a'a.

Nuc'uã 'ma o mbãrã e Abram que vi zidyiji e Lot c'ü nú sobrenu, 
o jmutü texe c'o o̱ mbëpji c'o mi tsãjã, mi söji 'na trescientos 
dieciocho bëzo. Cjá nú o möji, o ma zürüji c'o rey cja c'ü e jñiñi c'ü 
mi chjũ'ũ Dan. Cjá nú o zöji c'uã c'o rey, pero c'o rey o c'ueñeji, 
nguec'uã o tsja'a e Abram o chäji, je sta ma zürüji c'o rey cja c'ü e 

jñiñi c'ü mi chjũ'ũ Hoba, jã c'o o ma ndunbüji texe c'o mi ndunü c'o 
rey. Je va cjanu va mbös'üji e Lot, o tsja'a e Abram. Xo nzhopcüji e 
Lot c'o pjë ndé mi pë's'i c'o vi põnbüji. Xo ngamaji libre texe c'o nte'e 
c'o mi dyëdyiji: c'o ndixũ, 'ñe c'o t'i'i, 'ñe c'o xunt'i.

Génesis 14.17-20
(Hebreos 7.1-10)

'Ma ya ma nzhogü e Abram, 'ma ya vi nguarü vi ndõpü c'o rey, 
nuc'uã c'ü cjá mi dadyo rey a Sodoma, o mbedye o ma ndünrü e 
Abram. Cja c'ü e jñiñi a Salem, mi bübü 'na rey c'ü xo mi ngueje o̱ 
mböcjimi Mizhocjimi. Angueze mi chjũ'ũ Melquisedec. Nuc'ü, xo 
mbedye o ma ndünrü e Abram. 'Ma o chjëvi, o intsjimi c'uã e Abram 
na ngueje vi ndõpü c'o rey c'o vi zinbi c'ü nú sobrenu, o xipji ga 
cjavã:

―Mizhocjimi c'ü o dyät'ä ne jens'e 'ñe ne xoñijõmü, ra 
intsjimits'ü. Rí unügue 'na pöjö Mizhocjimi c'ü me na nojo, na ngueje 
o mboxc'ü i ̱chõpü c'o vi 'ne zinnc'i in sobrenu ―eñe e Melquisedec.

Nuc'uã e Abram o unü e Melquisedec 'na parte, o sea, o diezmo 
de c'o vi ndunbü c'o rey cja c'ü e chũ'ũ. 

Génesis 14.21-24
Nuc'uã c'ü cjá mi rey a Sodoma, 'ma o chjëvi e Abram, o mama:
―Dyacügö yo nte'e yo vi dyënnguijme c'o 'naño rey; ra 

nguejmets'ügue c'o pjë ndé i ̱chunbügue c'o. 
O ndünrü e Abram va xipji:
―Jiyö. Nza ärä Mizhocjimi c'ü o dyät'ä ne jens'e 'ñe ne 

xoñijõmü, que dya pjë rá jüngö c'ü ngueje in tsjague, ngue c'uã dya 
rí mamague ngue'tsc'e i ̱tsjacü ró pë's'i na puncjü c'o me ni muvi. 
Nguec'uã sö'ö rí chunü texe yo in tsjacje ―embeji c'ü cjá mi rey a 
Sodoma.

Cjá nú o ma'a c'uã e Abram cja c'ü o̱ ngũxipjadü. 
C'uã jã c'o va tsja'a Mizhocjimi, o xipji

e Abram que ro ziji 'na t'i'i
Génesis 15

(Hechos 7.6-7; Romanos 4.3, 13; Gálatas 3.6)
'Na nu pa'a e Abram o jñanda Mizhocjimi, nza cja'a 'ma ro 

nguĩch'ĩ 'na t'ĩjĩ. Mizhocjimi o zopjü e Abram va xipji:

―Dya rí sũgue, jo rá pjöxc'ü. Xo rá da'c'ü c'o me na jo'o, na 
ngueje iṉ̱ ätcägö.

Nuc'uã e Abram o ndünrü va mama:
―¿Pjë ra dye'e c'ü rí dyacü? Iṉ̱ pãrãgue que dya rí sijigö ne rí 

'naja ín ch'i'i c'ü rá sopcü c'o rí dyacügö ―eñe.
Nuc'uã Mizhocjimi o zidyi e Abram a tji'i, cjá nú o xipji c'uã:
―Jñandaxã ne jens'e; pezhe yo tanse, cjo ra sö'ö rí pezhe. Je xo 

rgá cjanu rrã puncjü c'o in mboxbëchegue.
Nuc'uã e Abram o jñut'ü o̱ mü'bü que ro tsja'a Mizhocjimi c'uã 

jã c'o nzĩ va xipji, ro unü 'na t'i'i, xo ro unü na puncjü c'o o̱ 
mboxbëche. Nguec'uã Mizhocjimi o mama que e Abram mi ngueje 
'na bëzo c'ü ma jo'o. Mizhocjimi sido o xipji e Abram:

―Ni jyodü rí unnc'e ngüënda, c'o in mboxbëchegue je ra ma 
mimiji 'naño jñiñi, nu jã c'o dya ri menzumüji. Nujnu, ra tsjapüji ra 
mbëpiji c'o ri menzumü nu, ra tsjapüji ra sufreji na puncjü, ra zö'ö 
'na nziyo ciento cjë'ë rgá sufreji. Pero nutscö rá nzhopcü c'o na s'o'o 
c'o ra tsja'a c'o ri menzumü nu, rá cjapü me ra sufreji na puncjü, na 
ngueje ri cjapüji ra sufre c'o in mboxbëchegue. Nuc'uã c'o in 
mboxbëche ra mbedyeji nu jã c'o me ri sufreji, ra ch'unüji c'o me ni 
muvi, ra tsjapü o̱ cjaji. Nu yo xoñijõmü yo iṉ̱ täcägue, rá unügö in 
mboxbëchegue yo, ra tsjapü o̱ cjaji, ndeze cja c'ü e ndare a Egipto 
hasta cja c'ü e ndare c'ü na nojo, c'ü ni chjũ'ũ Eufrates ―eñe 
Mizhocjimi va xipji e Abram. 

C'uã jã c'o va mus'üji e Ismael
Génesis 16

(Gálatas 4.22)
Xe go mezhe c'uã, pero e Abram 'ñe e Sarai, dya be mi sijivi o 

t'i'i. Ya vi cjogü dyëch'a cjë'ë ndeze 'ma ot'ü vi xipji Mizhocjimi e 
Abram ro unü c'ü e xoñijõmü a Canaán; xo 'ñeje c'o o̱ mboxbëche, xo 
ro tsjapü o̱ cjaja c'o. 

Cja o̱ ngumü e Abram, mi bübü 'na ndixũ c'ü mi pëpi e Sarai. 
Nuc'ü, mi chjũ'ũ Agar, je mi menzumü a Egipto. 'Na nu pa'a e Sarai o 
xipji e Abram:

―Jñant'ma, Mizhocjimi dya jëtsqui rá mus'ü o t'i'i. Nguec'uã rí 
ö'tc'ü rí juntavi e Agar nu pëpqui, xã'ma ra mus'ü 'na t'i'i, c'ü xo rá 
cjapü ín ch'igö.

E Abram o tsja'a jã c'o nzĩ va xipji e Sarai, o juntavi e Agar. 
Nuc'uã e Agar, 'ma o unü ngüënda c'ü ya mi ndunte, o mbürü o 
tsjapü menu e Sarai, dya cjá xo mi ne'e ro dyätä. Nuc'uã e Sarai o 
xipji e Abram c'o mi cja'a e Agar. Nuc'uã e Abram o ndünrü va 
mama:

―Jñant'ma, e Agar je bübü dya, cja in dyëgue, sö'ö rí tsjapü jã 
c'o nzĩ rgui ñegue.

Nuc'uã e Sarai o mbürü o mbärä e Agar, o tsjapü ro pëpji na 
puncjü. Nguec'uã 'na nu pa'a, o c'ueñe a Agar, o ma'a ga ma cja 'na 
majjyadü jã c'o dya cjó mi nzheñe. Nuc'uã 'naja o̱ anxë Mizhocjimi o 
ma chöt'ü nu e Agar, mi bëjxtjo cja 'na mbereje. Cjá nú o mama c'ü e 
anxë o xipji:

―Nzhogü rí ma'a cja o̱ ngumü c'ü e ndixũ c'ü iṉ̱ pëpigue, tsja'a 
texe c'o ra xi'ts'i rí tsja'a. Nutscö rá da'c'ü rí tsãgue na puncjü in 
mboxbëche. Nu c'ü in ch'i'i c'ü rí mus'ü, rí jñu'sbü o̱ tjũ'ũ e Ismael, na 
ngueje Mizhocjimi jantc'ã me iṉ̱ sufregue. 'Ma ya ri bëzo c'ü in 
ch'igue, ra jyonbü o chũ'ũ c'o 'ñaja nte'e, ra zöji. C'o 'ñaja nte'e, ra 
zöji co angueze ―eñe c'ü o̱ anxë Mizhocjimi va xipji e Agar.

Nuc'uã e Agar o nzhogü o ma'a cja o̱ ngumü e Abram. 'Ma o 
zädä c'ü e pa'a c'ü o mus'ü o̱ t'i'i e Agar, e Abram o jñu'sbü o̱ tjũ'ũ 
Ismael. 

C'uã jã va mama Mizhocjimi ro tsjapü o̱ nte'e c'o o̱ 
mboxbëche e Abram c'o cjá ro ngãrã

Génesis 17
(Hechos 7.8; Romanos 4.17-18)

'Ma ya mi ëdyi 'na noventa y nueve cjë'ë e Abram, Mizhocjimi o 
zopjü na yeje va xipji:

―Nguetscö rí Mizhocjimi, ndé sö'ö rá cjagö yo me na nojo, 'ñe 
yo ts'iquë. Nu'tsc'e rí nzhodügue na jo'o co nutscö, rí tsjague c'uã jã 
c'o nzĩ rgá negö. 'Ma rí tsjague ga cjanu, rá cjapügö me rrã puncjü 
c'o in mboxbëchegue. Anguezeji ra xõgüji, jã c'o ndé ra zät'äji, ndé ri 
'naño xoñijõmü jã c'o ra mimiji. Anguezeji, na puncjü c'o ra mbëzhi 
na nojo, ra mandaji. Yo jña'a yo rí xi'tsc'ö, chjëntjovi c'ü ro päbävi 
'na xiscõmü, c'ü ri jũs'ü pjë pjëzhi c'o rá cjago, 'ñeje c'o rí tsjagueji. 
Nutscö sido ri nguetscö in Mizhocjimigue, 'ñe o̱ Mizhocjimi c'o in 
mboxbëchegue, dya rá jëtsc'öji. Rá da'c'üji texe ne xoñijõmü a 
Canaán nu ngueje ne xoñijõmü jã c'o iṉ̱ bübügue; dya ra nguarü rgui 

tsjapü in tsjaji. Nutscö sido ri nguetscö in Mizhocjimiji. Dya rí 
jyombeñegue nu rí xi'ts'i. Nu'tsc'eji rí circuncidaoji texe c'o in ts'it'iji; 
ngueje c'ü rí meyaji c'o, rí dyopcüji o ts'ixipjadü c'ü co'p'ü o̱ ts'ins'üji. 
C'ü rgui tsjagueji ga cjanu, ngueje c'ü rguí jñetse que ró quejmegöji 
na jo'o c'ü e jña'a c'ü ró xi'ts'i: nu'tsc'eji ri ngue'tsc'eji ín ch'itsc'öji, 
nutscö ri nguetscö in Mizhocjimigueji. Ndeze nudya ga ma a xo'ñi, 
texe c'o ri bëzotsc'eji, ndé ra jmeya ga cjanu c'o, 'ma cjá rguí zötjo 
chjün ra jmus'ü. Nu c'ü e jmeya, rí pë'sc'eji texe c'o pa'a c'o rí mimiji. 
Je rgá cjanu rgá jñetse c'ü ra ts'a'a c'ü e jña'a c'ü ró xi'ts'iji. Nu c'ü 
dya ra ne'e ra dyopcüji o̱ ts'ingue rgá jmeya, dya ra sö'ö rí minc'eji 
c'ü, na ngueje dya ne'e ra dyärä c'o jña'a c'o ró quejmegöji na jo'o 
―eñe Mizhocjimi va xipji e Abram.

Mizhocjimi o xipji e Abram c'ü dya cjá rví chjũ'ũ Abram, ya rví 
chjũ'ũ Abraham, na ngue ro mbëzhi o̱ mboxpale na puncjü o nte'e; e 
Sarai, ya rví chjũ'ũ Sara, na ngue ro mbëzhi o̱ nana na puncjü o 
jñiñi. Xo xipji Mizhocjimi e Abraham:

―Rá da'c'ü 'na t'i'i c'ü ra mu'sc'ü e Sara.
E Abraham o ndüñijõmü; c'ü o̱ ndẽ'ẽ, mi chjëvi a jõmü, mi 

cjĩjjñi a mbo'o cja o̱ mü'bü: "¿Cjo xe sö'ö rá cjagö o tata? Maco ya rí 
ëdyi 'na cien cjë'ë. ¿Cjo xe ra sö'ö ra muxt'i e Sara? Maco ya ëdyi 
noventa cjë'ë."

Nuc'uã Mizhocjimi o xipji:
―Ya ró xi'ts'i, nu in sugue ra mu'sc'ü 'na t'i'i c'ü rí jñu'sbü e 

Isaac. Ra chjüncjë, ra mus'ü c'ü e ts'it'i. 
Nuc'uã e Abraham o tsja'a c'o vi xipji Mizhocjimi, c'ü e pa'a c'ü, 

o dyopcü o̱ ts'ingue va meya e Ismael c'ü o̱ t'i'i. Xo dyopcü o̱ ts'ingue 
va meya texe c'o bëzo c'o mi pëpji cja o̱ ngumü. Nuc'uã e Abraham 
xo dyocü o̱ ts'ingue va meyatsjë. 

C'uã jã c'o va tsja'a Mizhocjimi, ndo go xipjitjo
e Abraham que ro muxt'i e Sara

Génesis 18.1-15
(Romanos 9.9)

'Na nu pa'a, Mizhocjimi o ẽjẽ nu jã c'o mi bübü e Abraham, o 
'ne nguiñi. E Abraham ya vi mimitjo cja o̱ ndentji c'ü o̱ ngũxipjadü. 
Nuc'uã 'nango jñanda 'na jñi'i c'o mi jñetse nza cja'a o bëzo, bëjxtjo 
mi böbüji.



30

Nuc'uã e Abraham o böbü, cjá nú o xipji ro 'ne söyaji cja o̱ xõrü 
c'ü e za'a c'ü mi 'ne'e nu. Nuc'uã o xipji 'naja c'o o̱ mbëpji ro ma tũ'ũ 
o ndeje, cjá rrũ mbe'chbe o̱ ngua'a c'o cjá vi säjä. Xo xipji c'o 'ñaja ro 
dyät'äji o jñõnü. 'Ma ya o nguarü o dyät'äji c'ü e jñõnü, e Abraham 
'ñe c'o vi säjä, o mimiji o ziji c'ü e jñõnü a ngua'a c'ü e za'a.

Nuc'uã c'o vi säjä, o tsjapüji t'önü e Abraham va xipjiji:
―¿Jã bübü e Sara c'ü ni sugue?
O ndünrü c'uã e Abraham va mama:
―Je na bübütjo a mbo'o cja ne ngumü ―eñe.
Cjá nú o mama c'uã 'naja anguezeji, o xipji e Abraham:
―Dyärä nu rí xi'ts'i, nutscö rá nzhogü rá ẽtcjö vã ra chjüncjë, rá 

'ne cjinnc'itjo na yeje. Nu'ma, e Sara c'ü ni sugue ra mu'sc'ü 'na ts'it'i 
―eñe va mama.

E Sara ma bübütjo a mbo'o cja c'ü e ngũxipjadü, ma ärätjo c'o 
mi mamaji. Nuc'uã e Sara o tjezhetsjë va mama:

―¿Cjo xe sö'ö rá tjëgö o t'i'i? Maco ya rí nitagö, 'ñe nu ín 
dyocjöbe, ya xo tita nu ―eñe.

Mizhocjimi ya ijx mi pãrã que vi tjezhe e Sara, nguec'uã va xipji 
e Abraham:

―¿Pjenga o tjezhe e Sara? ¿Cjo dya creo majxã ra sö'ö ra 
ndunte, zö ya male? Nutscö rí Mizhocjimigö, sö'ö rá cjagö texe c'o rí 
mbeñegö ―eñe Mizhocjimi.

C'uã jã va tsja'a e Abraham o dyötü Mizhocjimi
c'ü dya ro chjotü c'o nte'e a Sodoma

Génesis 18.16-33
'Ma o nguarü o ziji c'o jñõnü, c'o vi 'ne ñaji e Abraham, o böbüji 

c'uã ro möji ga ma cja c'ü e jñiñi c'ü mi chjũ'ũ Sodoma. E Abraham o 
mbedye ro ma zogü cja 'ñiji c'o vi 'ne zëngua. O mamatsjë c'uã 
Mizhocjimi: "Na jo'o ijx tá xipjigö e Abraham yo rá cjagö, na ngueje 
e Abraham ra tsja'a mboxtita cja na puncjü o nte'e. Ya ró xipji, por 
medio angueze, rá intsjimigö yo nte'e yo cãrã texe cja ne xoñijõmü, 
zö dya ndé ri ngueje o̱ mboxbëche nu. Nutscö rí Mizhocjimigö, ró 
juajjnügö e Abraham ngue c'uã ra zopjü c'o o̱ t'i'i, ra xipjiji jã ga cja'a 
ín 'ñijigö, ngue c'uã ra tsja'a c'o na jo'o c'o o̱ t'i'i, ngue c'uã c'o o̱ 
bëche, 'ñe c'o o̱ mboxbëche xo ra dyätcäji, ra tsjaji c'o na jo'o. 'Ma ra 
tsjaji ga cjanu, nu'ma, rá intsjimigö c'o, jã c'o ya nzĩ rvá xipji e 

Abraham. Nguec'uã na jo'o ijx tá xipji e Abraham yo cjá rá cjagö", 
eñe e Jehová c'ü Mizhocjimi. Nuc'uã Mizhocjimi, o xipji e Abraham:

―Rí ärägö me na s'o'o c'o menzumü a Sodoma 'ñe a Gomorra, 
ya ni ma ni tsjaji c'o na s'o'o, tũs'üji na puncjü o̱ nzhumüji. Je rga 
magö dya ga manu, rá ma nu'u cjo mejme cjaji c'o me na s'o'o c'o rí 
ärägö. Rá cjagö ga cjanu, ngue c'uã ra jñetse na jo'o jã ga cja'a 
anguezeji. 'Ma mejme cjaji c'o na s'o'o, ijx tá chjotügö c'o ―eñe 
Mizhocjimi va xipji e Abraham.

Cjá nú o xõgü c'uã c'o yeje c'o ndé vi ma nguiñi e Abraham, cjá 
nú o mëvi ga ma a Sodoma. Mizhocjimi o nguejmetjovi e Abraham, 
mi ñavi cja c'ü e 'ñiji. Nuc'uã e Abraham o xipji Mizhocjimi:

―'Ma rí chjotügue c'o cja'a na s'o'o, ¿cjo xo rí chjotü c'o cja'a na 
jo'o? Ná 'ma ri cãrã 'na cincuenta nte'e c'o cja'a na jo'o, ¿cjo dya ra 
sö'ö rí jyëzi xe ra ngãrãtjo c'o nte'e c'o cja'a na s'o'o, ngue c'uã dya ra 
ndũ'ũ c'o cincuenta c'o cja'a na jo'o? Rí pãrãgö c'ü dya rí tsjapü 'natjo 
c'uã ra ndũ'ũ c'o cja'a na jo'o, co c'o cja'a na s'o'o. Nu'tsc'e iṉ̱ juesi 
texe cja ne xoñijõmü, iṉ̱ pãrã cjó ngueje c'o pë'sc'ü rí tsjapü ra sufre, 
'ñe c'o dya rí tsjapü ra sufre. ¿Cjo dya rí tsjague dya, c'o ni jyodü rí 
tsja'a? ―embeji Mizhocjimi, eñe e Abraham.

O ndünrü c'uã Mizhocjimi o mama:
―Nu 'ma rá töt'ü a Sodoma 'na cincuenta nte'e c'o ri cja'a na 

jo'o, nu'ma, dya rá chjotü 'ma c'ü e jñiñi c'ü ―eñe Mizhocjimi.
E Abraham o yepe o xipjitjo c'uã:
―Nu'tsc'e ín Jmuts'ügö, xe rá rrezgatjo rá ö'tc'ü rí dyätcä, zö rí 

jõmütjogö y dya pjë ni muvizügö. Ná 'ma dya ri sö'ö cincuenta c'o 
cja'a na jo'o; ná 'ma ri cuarenta y cincotjo c'o, ¿cjo rí chjotü c'ü e 
jñiñi c'ü, na ngueje c'ü ri bëzhtjo tsi'ch'a c'ü rguí zö'ö cincuenta?

O ndünrü c'uã Mizhocjimi o mama:
―'Ma rá töt'ü cuarenta y cinco, dya xo rá chjotcö 'ma c'ü ―eñe.
Ndo go mantjo c'uã e Abraham:
―Ná 'ma ri sötjoji cuarenta, ¿cjo rí juẽtsẽgue texeji 'ma?
O mama c'uã Mizhocjimi:
―Dya rá chjotü 'ma c'ü e jñiñi, na ngue c'ü rga juẽtsẽ c'o 

cuarenta.
Ndo go mantjo c'uã e Abraham:
―Nu'tsc'e ín Jmuts'ügö, jí ra ünc'ü, xe rá ö'tc'ü. ¿Ná 'ma ri cãrã 

'na treinta nte'e c'o cja'a c'o na jo'o?
O mama c'uã Mizhocjimi:
―Dya xo rá chjotü, 'ma ri cãrã 'na treinta ―eñe.

Ndo go nzhogü go xipjitjo c'uã:
―Nu'tsc'e Mizhocjimi ín Jmuts'ügö, ¿ná 'ma ri cãrãtjo 'na 

veinte?
O mama c'uã Mizhocjimi:
―Dya rá chjotü 'ma, na ngueje c'ü rga juẽtsẽ c'o veinte.
Xe ndo go mantjo c'uã e Abraham:
―In Jmuts'ügö, dya ra ünc'ü; ya nguejxtjo ne favor nu xe rá 

ö'tc'ü dya, dya cjá xe rá molestaots'ü. ¿Ná 'ma ri cãrãtjo 'na dyëch'a 
nu c'o cja'a na jo'o?

O ndünrü c'uã Mizhocjimi o mama:
―Dya rá chjotü, na ngueje c'ü rga juẽtsẽ c'o dyëch'a ―eñe.
Cjá nú o ma'a c'uã Mizhocjimi. Xo 'ñe e Abraham o nzhogü cja 

o̱ ngumü c'ü.
C'uã jã c'o ma cja'a c'o na s'o'o c'o

mi cja'a c'o nte'e a Sodoma
Génesis 19.1-11

(Romanos 1.24, 26-27)
Ya vi nzhä'ä 'ma o zät'ä a Sodoma c'o o̱ anxë Mizhocjimi c'o mi 

jñetse nza cja'a o bëzo. Nu cja c'ü o̱ ngojxtji c'ü e barda c'ü mi cjot'ü 
c'ü e jñiñi, mi jũrü nu e Lot c'ü nú sobrenu e Abraham. 'Ma o jñanda 
e Lot c'o yeje c'o ma ẽjẽ nu, o böbü c'uã, ngue c'uã ro zëngua 
anguezevi. Cjá nú o ndüñijõmü cja o̱ jmivi va mbë'sbivi t'ëcjañõmü, 
cjá nú o xipjivi:

―Nu'tsc'evi ni t'ëcjañõmüvi, rí ö'tc'üvi rá möjö cja ín s'öyagö, je 
rí ma oxüvi nu. Ra xõrü, ts'i rgui ñangavi, cjá rrĩ mëvi.

O ndünrü c'uã c'o anxë o xipjivi:
―Iyö, je rá oxütjobe cja 'ñiji ―eñevi.
E Lot, o dyötüvi na puncjü ro möji cja o̱ ngumü c'ü. Cjá nú o 

nevi c'uã, o möji angueze cja o̱ ngumü. Nuc'uã e Lot o dyä'tbävi o 
jñõnü, cjá nú o ziji.

'Ma dya be mi obüji, go ẽjẽ c'uã texe c'o bëzo c'o mi menzumü 
cja c'ü e jñiñi, go xinchbiji c'ü e ngumü; ndé mi cãrã c'o cjá mi t'i'i, 
'ñe c'o ya mi bëzo, 'ñe c'o ya mi pale. Go ma't'üji c'uã e Lot va xipjiji:

―¿Jã je bübü c'o bëzo c'o o säjä cja in nzumügue mi ndãjme? 
Rí negöjme rí pjongü c'o, ngue c'uã rá obügöjme c'o ―eñeji.

Nuc'uã e Lot o mbedye, cjá nú o ngot'ü c'ü e ngojxtji, cjá nú o 
xipjiji:

―Nu'tsc'eji ín amigots'ügöji, rí ö'tc'üji que dya rí tsjaji ga cjanu 
c'o na s'o'o ―embeji c'o nte'e.

Anguezeji, dya go neji ga cjanu, nguec'uã va xijji e Lot:
―¿Cjó ngue'tsc'e iṉ̱ xitsijme rí cjajme c'o na s'o'o? Maco dya iṉ̱ 

menzumügue vã. Chjãs'ãgue cja ne ngojxtji, nguec'uã ra sö'ö rá 
cjogüjme rá pjongüjme c'o bëzo c'o. 'Ma jiyö, xe nda ra jñus'ü c'ü rá 
cja'c'öjme, que na ngueje c'ü ro cjapüjme c'o bëzo c'o iṉ̱ ñanague 
―mi embeji.

Nuc'uã go chëzhiji, cjá nú o ndütüji e Lot, mi cja ro 'huacüji c'ü 
e ngojxtji ngue c'uã ro cjogüji. Nuc'uã c'o anxë, o c'uana o̱ dyëvi o 
pënch'ivi e Lot, o tsjocüvi a mbo'o cja c'ü e ngumü, cjá nú o ngot'üvi 
c'ü e ngojxtji. Nuc'uã o tsjapüvi o chich'i o̱ ndö'ö texe c'o mi cãrã a 
tji'i, ndeze c'o cjá mi t'i'i hasta c'o ya mi pale, dya cjá mi sö'ö ro 
jñandaji. Nguec'uã, dya go sö'ö ro chöt'üji c'ü e ngojxtji. Go xichaji 
c'uã, cjá nú o möji.

C'uã jã c'o va pjongüji e Lot, 'ma o chjotüji a Sodoma
Génesis 19.11-29

(2 Pedro 2.6-8; Judas 7; Lucas 17.28-29, 32)
Nuc'uã c'o yeje anxë o xipjivi e Lot:
―C'ueñe dya cja ne jñiñi. 'Ma iṉ̱ tsãjã in ch'i'i, 'ñe in xunt'i, 'ñe 

in 'meñe, xipji ra mbedyeji rí möji. Na ngueje rá chjotübe dya ne 
jñiñi vã. Na ngueje Mizhocjimi ya dyärä c'o o xipjiji, c'ü me na s'o'o 
c'o cja'a yo menzumü vã; nguec'uã va ndäcjöbe angueze rá 'ne 
chjotübe yo ―embeji e Lot.

Nuc'uã e Lot o mbedye o ma'a nu jã c'o mi bübü c'o sẽ'ẽ, c'o ro 
chjüntüji c'o o̱ xunt'i, o ma xipjivi:

―Möjö, rá c'ueñeji cja ne jñiñi vã, na ngueje Mizhocjimi ya ra 
chjotü ―embeji c'o.

Pero c'o sẽ'ẽ, dya go ngö'tbüvi 'ñiji e Lot, me mi tjenbetjovi. O 
nzhogütjo c'uã e Lot, dya cjó go ẽjui.

'Ma cjá ma jya's'ütjo, c'o anxë o xänbävi c'uã e Lot, o xipjivi:
―Xädä dya, rá möjö. Sidyi nu in su'u, 'ñe yo in xunt'i. 'Ma dya 

rí pedyeji, xo rí chũji 'ma rá chjotcöbe yo nte'e yo cãrã cja ne jñiñi 
―embeji e Lot.

Pero e Lot, nza cja'a c'ü dya mi ne'e ro mbedye cja c'ü e jñiñi. 
Cjá nú o tsja'a c'uã c'o anxë, o pënchbivi o̱ dyë'ë e Lot, 'ñe o̱ dyë'ë c'ü 



34

nú su'u, 'ñe o̱ dyë'ë c'o o̱ xunt'i. Cjá nú o pjongüji cja c'ü e jñiñi, na 
ngueje Mizhocjimi o juẽtsẽ na puncjü e Lot.

Nuc'uã 'ma cjá vi mbedyeji cja c'ü e jñiñi, o mama c'uã 'naja c'o 
anxë o xipji e Lot, 'ñe c'ü nú su'u, 'ñe c'o o̱ xunt'i:

―Möji dya na niji, pero dya rí ñezheji rí jñandaji ga ma in 
xütjüji, ni xo rí böbüji cja ne trrabatjü vã. Rí pura rí möcjeji cja t'eje; 
'ma jiyö, rí chũji ―eñe c'o anxë va xipjivi e Lot.

O ndünrü c'uã e Lot o xipjivi:
―Nu'tsc'evi ni t'ëcjañõmüvi, ya i ̱tsjacövi c'o me na jo'o, i ̱

pjongüzüvi cja c'ü e ndajjñiñi ngue c'uã dya rá tũgö. Pero dya rí 
xitscöjme rá möjme cja ne t'eje nu. 'Ma jiyö, ná pjë c'o rá cjagöjme, 
rá tũgöjme. Chjã, ga ma ín xo'ñiji järä 'na ts'ijjñiñi c'ü bëjxtjo bübü. 
Jyëzguijme je rá mötcjöjme nu, ngue c'uã dya rá tũjme.

O ndünrüvi c'uã o xipjivi:
―Na jo'o c'ü. Rá jëtsc'i rí tsejmetjoji cja ne ts'ijjñiñi jã c'o iṉ̱ 

xitsi rí tsejmeji; dya rá chjotübe nu. So möji dya na niji, nguec'uã xe 
rá ten'c'öbe xe 'na ts'indãjme. 'Ma cjá rí sät'äji, cjá rá chjotübe nu jã 
c'o rvá ẽji ―eñe c'o anxë. 

Cjá nú o möji c'uã na niji. Nuc'uã 'ma ya ma pes'e e jyarü, ya 
ma sät'äji cja c'ü e ts'ijjñiñi a Zoar. Nuc'uã Mizhocjimi o tsjapü o 
jyäbä o sivi 'ñeje o asufre a Sodoma 'ñe a Gomorra, o chjotü c'o 
ngumü 'ñeje c'o nte'e. Xo ndë'ë texe c'o planta c'o mi cja'a. C'ü nú 
su'u e Lot, dya go tsja'a c'uã jã c'o nzĩ va mama c'o anxë; angueze o 
jñanda a xütjü c'uã jã c'o vi 'ñeji. Nguec'uã c'ü e ndixũ, ijx co mbëzhi 
'na ndojo o õ'õ.

Nu c'ü e xõrü, e Abraham o ma'a c'uã jã c'o vi ñavi Mizhocjimi 
'ma o xipji ro chjotü a Sodoma 'ñe a Gomorra. O jñanda ga ma a 
Sodoma, 'ñe a Gomorra, 'ñe texe cja c'ü e trrabatjü c'ü. Ma c'os'ü 'na 
trrabipji c'ü me ma potjü, nza cja'a 'ma tjë'ë 'na trrasivi. Je va cjanu 
va chjotüji c'o ndajjñiñi c'o mi bübü cja c'ü e trrabatjü. Mizhocjimi o 
mbeñe c'ü vi dyörü e Abraham, que dya ro chjotü c'o ndajjñiñi. 
Nguec'uã va pjongü e Lot, nguec'uã dya ro ndũ'ũ cja c'ü e trrasivi.

C'uã jã c'o va mus'üji e Isaac
Génesis 20.1; 21.1-4

(Hebreos 11.11; Hechos 7.8)
O zädä c'o pa'a 'ma o mbedye e Abraham c'uã jã c'o mi bübü, o 

ma mimi cja c'ü e jñiñi c'ü mi chjũ'ũ Gerar. O zädä c'uã c'o vi xipji 

Mizhocjimi e Abraham, que e Sara ro mu'sbü 'na ts'it'i, zö ya mi 
palevi. Je mus'üji nu c'ü e ts'it'i. Nuc'uã e Abraham o jñu'sbü Isaac o̱ 
tjũ'ũ c'ü e ts'it'i.

'Ma o zö'ö chjün c'ü vi jmus'ü c'ü e ts'it'i, o circuncidaoji c'ü; o 
tsja'a e Abraham c'ü nú tata c'uã jã c'o va xipji Mizhocjimi.

C'uã jã c'o va tsjapüji burla e Isaac, o tsja'a e Ismael
Génesis 21.8-21
(Gálatas 4.29-30)

'Ma ya o jñüpcüji c'ü e ts'it'i Isaac, c'ü dya cjá ro siba, e 
Abraham o tsja'a 'na trrambaxua. 'Ma o tsjaji c'ü e mbaxua, e Ismael 
mi cjapütjo burla e Isaac. Nuc'uã 'ma o jñanda e Sara c'o mi cja'a e 
Ismael, o ma ngös'ü e Abraham c'ü nú xĩra, o xipji:

―Rí negö rí chäjä ne ndixũ nu pëpquigövi, 'ñe nu o̱ t'i'i nu. Na 
ngueje nu o̱ t'i'i nu, dya pjë rá sopcövi; nguejxtjo e Isaac c'ü ín 
ch'igövi, rá sopcüvi texe ―embe.

Me go ü'ü c'uã o̱ mü'bü e Abraham, na ngueje c'ü e jña'a c'ü vi 
mama e Sara c'ü nú su'u. Na ngueje e Ismael, xo mi ngueje o̱ t'i'i c'ü, 
ngue c'uã dya mi ne ro ndäjä.

Nuc'uã Mizhocjimi o xipji e Abraham:
―Dya ra ü'ü in mü'bügue na ngueje ne t'i'i nu iṉ̱ juẽtsẽ. Dyätä e 

Sara ni sugue, tsjague texe c'ü ra xi'ts'i, na ngueje c'o o̱ t'i'i e Isaac 'ñe 
c'o o̱ bëche, ngueje c'o ra xijji in mboxbëchegue c'o. Nu ne Ismael, 
xo rá intsjimigö nu, ngue c'uã xo rrã puncjü c'o o̱ t'i'i, 'ñe c'o o̱ bëche, 
'ñe c'o o̱ mboxbëche, na ngueje xo in ch'igue nu. 

Nuc'uã e Abraham ts'i vi nanga c'ü xõrü, o unü o tjõmëch'i e 
Agar. Xo unü 'na cuëro c'ü mi po'o ndeje, cjá nú o ndäjjnä ro mëvi e 
Ismael c'ü o̱ t'i'i. 'Ma o mëvi, je vi mëvi cja 'na majjyadü nu jã c'o dya 
cjó mi nzheñe, mi nzhodüvi ga mavã ga manu.

O tjeze c'uã c'ü e ndeje c'ü mi po'o cja c'ü e cuëro. Nguec'uã c'ü 
e t'i'i, dya cjá mi huanta, na ngueje ya mi ojtjo c'ü e ndeje c'ü ro zi'i. 
Nuc'uã e Agar o zidyi c'ü e t'i'i, o ma zogü cja o̱ xõrü 'na za'a, na 
ngueje me ma pa'a. Cjá nú o xõgü cja c'ü e t'i'i, o ma mimitsjë na ts'i 
jẽ'ẽ. Na ngueje, dya mi ne'e ro jñanda jã rvá ndũ'ũ c'ü o̱ t'i'i. Nuc'uã 
c'ü e t'i'i o mbürü o huë'ë na jens'e c'ü. Mizhocjimi o dyärä me mi 
huë'ë c'ü e t'i'i, nguec'uã va juẽtsẽ.

Nuc'uã 'naja c'o o̱ anxë Mizhocjimi o ma't'ü c'ü e ndixũ va xipji:

―¿Pjë iṉ̱ cja'a, Agar? Dya ra pi'ts'i, na ngueje Mizhocjimi ya 
dyärä huë'ë ne t'i'i jã c'o jũrü, ya xo juẽtsẽ nu. Böbü rí ma'a, rí ma 
xos'ü ne t'i'i rí sidyi, dya rí jyëzi. Na ngueje ne t'i'i nu, rá cjapü ra 
tsãjã na puncjü o̱ t'i'i, 'ñe o̱ bëche, 'ñe o̱ mboxbëche ―eñe c'ü o̱ anxë 
Mizhocjimi va xipji e Agar.

Nuc'uã, Mizhocjimi o tsjapü ro jñanda e Agar 'na mbereje c'ü 
bëjxtjo mi bübü. Nuc'uã e Agar o ma'a, o ma nichi o ndeje c'ü e 
cuëro, cjá nú o ma unü o zi'i c'ü e t'i'i. Mizhocjimi o intsjimi c'ü e 
t'i'i, xo mbös'ü o te'e c'ü, hasta 'ma go bëzo. Mi ät'ä o flecha, mi 
pjëchi na jo'o ra pjat'ü o animale. Je mi bübü cja c'ü e majjyadü c'ü 
mi chjũ'ũ Parán. C'ü nú nana, o ma'a cja c'ü e xoñijõmü a Egipto, o 
ma dyötpü nu o̱ su'u. Nuc'uã e Ismael o chjüntüvi c'ü e ndixũ c'ü. O 
tsãvi na puncjü o̱ t'ivi, 'ñe o̱ bëchivi, xo 'ñe o̱ mboxbëchevi.
C'uã jã c'o va tsja'a Mizhocjimi, ngue c'uã ro jñetse cjo ro 

tsja'a e Abraham c'o ro xipji
Génesis 22.1-18

(Hebreos 11.17-19; Gálatas 3.16; Santiago 2.21-22)
'Na nu pa'a Mizhocjimi o zö'ö e Abraham, cjo ro tsja'a c'ü ro 

xipji, o jiyö. Nguec'uã va xipji:
―Abraham, rí negö rí sidyi e Isaac nu in ch'igue nu me iṉ̱ ne'e, 

rí mëvi ga ma cja c'ü e xoñijõmü a Moríah, cja 'naja c'o t'eje c'o rá 
xi'ts'i. 'Ma rí sät'ävi nu, rí pö't'ü nu in ch'igue, cjá rrĩ chjüt'ü rgui 
päscägö ―eñe.

Nuc'uã c'ü jyas'ü, ts'i vi nanga e Abraham, o mbärä o za'a, cjá 
nú o jyäs'ä c'ü o̱ burru. Cjá nú o ma'a c'uã nu jã c'o vi xipji 
Mizhocjimi, mi zidyi e Isaac c'ü nú t'i'i, cjá ná 'na yeje o̱ mbëpji. O 
zö'ö jñipa, cjá zät'äji cja c'ü e xoñijõmü a Moríah. O unü c'uã 
ngüënda e Abraham jã c'o mi järä c'ü e t'eje nu jã c'o ro zät'ä, cjá nú 
o xipji c'uã c'o o̱ mbëpji:

―Chepquetjovi vã co ne burru; rá mëgöbe e Isaac cja ne t'eje 
nu vá bübü nu, rá ma ma'tc'öbe Mizhocjimi. Cjá rrũ möjö, 'ma rá 
nzhogöbe ―embeji c'o mbëpji.

Cjá nú o zücü c'uã e Abraham c'o za'a c'o mi tũs'ü c'ü e burru, 
cjá nú o ndũtü e Isaac o ndũs'ü c'o. E Abraham o jñünü c'ü rví ndütü 
c'ü e sivi, cjá ná 'na tjëdyi c'ü rví mbö't'ü e Isaac. Cjá nú o mëvi c'uã 
nzá yejui. Dya go mezhe, 'ma cjá mi pëtjovi cja 'ñiji, e Isaac o xipji 
c'ü nú tata:

―¡Mi tatats'ügö! ―eñe.
O ndünrü c'uã e Abraham o xipji c'ü e t'i'i:
―¿Pjë i ̱ne'e, ín ch'itsc'ö?
Cjá nú o xipji c'ü nú tata:
―Rí tunügövi yo za'a, 'ñe c'ü rgui chjütü c'ü e sivi, pero ¿jã 

bübü dya c'ü e ts'imë c'ü rá pö't'üvi rga pä'sbävi Mizhocjimi? ―eñe 
c'ü e t'i'i.

Cjá nú o mama c'uã e Abraham:
―Mizhocjimi pãrã jã rga tsjapü, ngue c'uã ra bübü c'ü e ts'imë 

―eñe e Abraham, va xipji c'ü o̱ t'i'i.
'Ma ya o zät'ävi nu jã c'o vi mama Mizhocjimi, e Abraham o 

nguiji o ndojo, cjá nú o dyät'ä 'na altar nu jã c'o o dyü's'ü c'o za'a. 
Cjá nú o pënch'i c'ü nú t'i'i, o jyü'tbü o̱ dyë'ë 'ñe o̱ ngua'a. Cjá nú o 
ngö's'ü c'uã a xes'e cja c'o za'a c'o mi quis'i cja c'ü e altar. Cjá nú o 
jñü'ü c'uã c'ü e tjëdyi ro mbö't'ü c'ü nú t'i'i. 'Ma ya mi tsja'a ro 
mbö't'ü, 'nango ña'a c'uã 'naja o̱ anxë Mizhocjimi ndeze a jens'e, o 
xipji e Abraham:

―¡Abraham! ¡Abraham!
Cjá nú o ndünrü c'uã e Abraham va mama:
―Je rí bünc'ö vã; ¿cjo pjë rí xitsi?
O mama c'uã c'ü e anxë:
―Dya rí pö't'ügue ne t'i'i. Ya ró pã'c'ã dya, que iṉ̱ ẽjmegue 

Mizhocjimi, iṉ̱ cja'a c'ü xi'ts'i. Na ngueje dya i ̱tsänbä nu 'natjo in 
ch'i'i nu o dyö'tc'ü Mizhocjimi―embe.

Nuc'uã e Abraham 'nango jñanda 'na ngalo c'ü vi ngãjjna o̱ 
mota cja o dyeza. Cjá nú o ma'a c'uã e Abraham, o ma ts'ücü c'ü e 
ngalo. Cjá nú o mbö't'ü va mbä'sbä Mizhocjimi, nzĩ c'ü ro mbö't'ü c'ü 
o̱ t'i'i. Nuc'uã, c'ü o̱ anxë Mizhocjimi o xipji e Abraham:

―Dyärä na jo'o yo xi'ts'i Mizhocjimi: “Abraham, nu'tsc'e i ̱
tsjague na jo'o, dya i ̱tsänngä nu 'natjo in ch'i'i nu iṉ̱ sijivi e Sara. 
Nguec'uã ya ró mamatsjëgö rá intsjimits'ü na puncjü; rá cjapü me rrã 
puncjü c'o in mboxbëchegue, ri chjëntjui nza cja'a yo seje yo bübü a 
jens'e, me na puncjü yo. Xo ri nza cja'a c'o 'ñõxõmü c'o järä a 'ñünü 
cja mar. Nu c'o in mboxbëchegue, ra ndõji cja chũ'ũ, ra ndõpüji texe 
c'o ri ñuji na ü'ü. Je ngueje cja in mboxbëchegue c'ü rga intsjimigö 
yo nte'e yo cãrã texe cja ne xoñijõmü. Na ngueje i ̱dyätcä ín jñagö.” 
Je ga cjanu c'ü e jña'a c'ü va pen'c'e Mizhocjimi ―eñe c'ü e anxë.

Nuc'uã e Abraham 'ñe e Isaac, o nzhogü o mëvi nu jã c'o ma 
te'be c'o mbëpji. Ndo go nzhogüji c'uã a Beerseba, cja o̱ ngumü e 
Abraham.

C'uã jã c'o va ndũ'ũ e Sara
Génesis 23

(Hechos 7.16)
Go mezhe c'uã, cjá nú o ndũ'ũ e Sara; ya mi ëdyi 'na ciento 

veintisiete cjë'ë 'ma o ndũ'ũ. Nuc'uã e Abraham o ma'a, o ma zopjü 
c'o nte'e c'o bëjxtjo mi cãrã, o xipjiji:

―Nu'tsc'eji ni t'ëcjañõmüji, cjá ndũ'ũ mi sugö. Nguec'uã rí 
ö'tc'öji 'na favor rí pöcüji jã c'o rá ögü c'ü e añima ―eñe e Abraham.

Cjá nú o mböpüji c'uã 'na përaso o xoñijõmü. Nuc'uã e Abraham 
o ndunü c'ü e añima, o ma dyögü cja 'na cuëva c'ü mi bübü cja c'ü e 
xoñijõmü. E Abraham ya vi pale na jo'o. Ya vi intsjimi na puncjü 
Mizhocjimi angueze.

C'uã jã c'o va tsja'a e Abraham, o ndäjä 'na o̱ mbëpji ro 
ma jyonbü o̱ su'u e Isaac

Génesis 24.1-10
E Abraham mi siji 'na mbëpji c'ü ya xe nda vi mezhe que na 

ngueje texe c'o 'ñaja mbëpji. Nu c'ü e mbëpji, ngueje c'ü mi pjötpü 
texe c'o mi pë's'i e Abraham. 'Na nu pa'a, o mama e Abraham va xipji 
c'ü o̱ mbëpji:

―Rí ö'tc'ü rí ñädägue Mizhocjimi c'ü manda a jens'e 'ñe texe cja 
ne xoñijõmü, rí jurague c'ü rí tsjague c'o rá xi'tsc'ö dya. Ijx tí xi'tsc'ö 
rí jyonbü dya o̱ su'u e Isaac nu ín ch'igö, pero dya rí jyonbü cja yo 
menzumü vã a Canaán; je rí ma jyonbü nu jã c'o rvá ẽgö, rí ma 
dyötpü o̱ su'u cja c'o ín dyocjöjme ―eñe e Abraham va xipji c'ü o̱ 
mbëpji.

Cjá nú o ndünrü c'uã c'ü e mbëpji o mama:
―Nu'tsc'e ni t'ëcjañõmü. Ná 'ma dya ra ne'e c'ü e ndixũ ra ẽjẽ 

ga 'ñevã cja ne xoñijõmü jã rí bünc'öji, ¿cjo rá nzhogü rá 'ne sidyi nu 
in ch'igue, cjá rrũ ma sogü ga manu, ngue c'uã ra mimivi c'ü e ndixũ 
c'ü ra tsjapü o̱ su'u? ―eñe c'ü e mbëpji.

O ndünrü c'uã e Abraham o xipji:
―Jiyö, dya rí ma sogü ga manu. Mizhocjimi o xitsi ró pedyeji 

nu, ró ẽji ga 'ñeva. Xo xitsi: “Rá da'c'ü ne xoñijõmü a Canaán rí 

tsjapü in tsjague. Xo 'ñeje c'o in ch'igue, 'ñe c'o in mboxbëchegue, xo 
ra tsjapü o̱ cjaji c'o”, enzegö c'ü. Angueze ra ndäjä o̱ anxë ra 'ne jí'ts'i 
jã rgui tsjapü, ngue c'uã ra sö'ö rí chöt'ügue nu 'na xunt'i c'ü ra 
mimivi nu ín ch'igö. Nu'tsc'e rí siji ga 'ñevã c'ü. 'Ma dya ra ne ra ẽjẽ 
c'ü e xunt'i, rí jyëzitjo 'ma, na ngue ya rgui tsjague c'o rí xi'tsc'ö, ¿pjë 
xe rí tsjague? Dya rí sinngui ga manu nu ín ch'i'i ―embeji c'ü e 
mbëpji.

Cjá nú o ndünrü c'uã c'ü e mbëpji va mama:
―Nu'tsc'e ín jmuts'ügö, nza ärä Mizhocjimi, rá cjagö texe c'o iṉ̱ 

xitsi ―eñe.
Nuc'uã c'ü e mbëpji, o jmutü c'o ro unü cja c'ü e t'öte, o juajjnü 

c'o xe nda ma jo'o c'o mi pë's'i c'ü o̱ lamu. Cjá nú o jyäs'äji 'na 
dyëch'a camello; ngueje c'o rví ndunüji nu c'o ro unü cja t'öte. Cjá nú 
o möji c'uã c'o 'ñaja mbëpji, je mi möji cja c'ü o̱ jñiñi e Nacor, o sea, 
c'ü e jñiñi c'ü mi chjũ'ũ Harán cja c'ü e xoñijõmü a Mesopotamia.

C'uã jã va mbãrã c'ü o̱ mbëpji e Abraham cjó mi ngueje 
c'ü ro tsjapü o̱ su'u e Isaac

Génesis 24.11-27
'Ma o zät'äji nu, ya mi nzhä'ä. Ya mi ngueje c'ü e hora 'ma mi 

pedye c'o ndixũ 'ñe c'o xunt'i, mi pöji cja 'na mëjë c'ü mi bübü cja o̱ 
'ñünü c'ü e jñiñi, mi pa ö'büji o ndeje.

'Ma o zät'ä c'o o̱ mbëpji e Abraham cja c'ü e mëjë, o tsjapüji o 
söya nu c'o camello. Nu c'ü e mbëpji c'ü vi xipjiji ro ma jyonbü o̱ 
su'u e Isaac, o ma't'ü Mizhocjimi va mama: “Nu'tsc'e Jehová, o̱ 
Mizhocjimits'ü e Abraham c'ü ín lamugö, rí ö'tc'ü rí pjöxcügö, rí 
juẽtsẽgue c'ü ín lamugö, jítscö cjó ngueje c'ü e xunt'i c'ü rá sidyi, ra 
tsjapü o̱ su'u e Isaac. Rí bünc'ö vã cja ne mëjë. C'o xunt'i c'o 
menzumü cja ne jñiñi vã, ya ra 'ne ndunüji o ndeje dya. C'ü rá cjagö, 
rá zopjü c'o xunt'i, rá ötüji o favor rga xipjiji: Rí cö'pc'ü in tsjimi, 
süngü, rí sücü nu in xäjnä rí dyacö ts'ë ndeje rá sigö, rá embe. 
Nuc'uã 'ma ra ndünrü 'na xunt'i rgá xitsi ga cjavã: Jã, pjenga jiyö tío, 
si'i. Xo rá ö'bügö o ndeje c'ü ra zi'i yo in camellogue, ra 'ñenze, 
nu'ma, rí ö'tc'ü que ri ngueje c'ü ya rgui juajjnügue rá sinbi e Isaac, 
ngue c'uã ra tsjapü o̱ su'u. 'Ma ra ts'a'a c'uã jã c'o rgá ö'tc'ügö yo, 
nu'ma, ijx tá pãrã c'ü ya i ̱pjös'ü c'ü ín lamugö 'ma”, eñe c'ü e mbëpji 
va ma't'ü Mizhocjimi.

'Ma dya be mi cjuarü mi ma't'ü Mizhocjimi c'ü e mbëpji, o 
jñanda ma ẽjẽ 'na xunt'i ma tũs'ü o̱ xäjnä. Nu c'ü e xunt'i, mi ngueje 
o̱ xunt'i e Betuel, c'ü mi ngueje o̱ t'i'i c'ü ndo nu Nacor, c'ü mi 
cjuãrjmavi e Abraham. C'ü e xunt'i, mi chjũ'ũ Rebeca. Ma zö'ö ma 
jñetse; angueze cjá mi xunt'itjo, dya be mi juntavi o bëzo.

O säjä cja c'ü e mëjë, o 'ne dyö'bü o ndeje. Cjá nú o ndũs'ü c'uã 
c'ü o̱ xäjnä, ya mi matjo. O cjuãdi c'uã c'ü e mbëpji, o ma xipji:

―Põnngütjo süngü, ¿cjo rí dyacö ts'ë ndeje rá si'i ―embe.
Cjá nú o ndünrü c'uã c'ü e xunt'i:
―Jã'ã, pjenga jiyö tío, si'i ―embe.
O zücü c'uã na zëzhi c'ü o̱ xäjnä, cjá nú o unü o zi'i. 'Ma o 

nguarü o zi'i o ndeje c'ü e mbëpji, o mama c'uã c'ü e xunt'i:
―Xo rá ö'bügö ndeje c'ü ra zi'i yo in camellogue. Cjá ra nguarü 

ra ziji o ndeje, cjá rrũ magö ―eñe c'ü e xunt'i.
Nuc'uã c'ü e xunt'i, o ma'a cja c'ü e t'ore jã c'o mi si'i o ndeje c'o 

animale. Cjá nú o xich'i c'ü e ndeje c'ü mi po'o c'ü e xäjnä. Cjá xe nú 
o cjuãdi o ma tũ'ũ o ndeje cja c'ü e mëjë; je va cjanu va tsja'a, hasta 
'ma cjá nguarü o zi'i o ndeje c'o camello.

Me mi mbeñe c'ü o̱ mbëpji e Abraham ma jñanda c'uã jã c'o ma 
tsja'a c'ü e xunt'i, pero dya pjë be xipji; xe mi te'betjo ngue c'uã ro 
mbãrã cjo mi ngueje c'ü e xunt'i c'ü vi juajjnü Mizhocjimi.

'Ma o nguarü o zi'i o ndeje c'o camello, nuc'uã c'ü e mbëpji o 
jñümü 'na anilio c'ü mi dyavü o oro, c'ü mi nza cja'a o s'ücjü, cjá nú 
o ndün'tbü cja o̱ xijñu c'ü e xunt'i. Xo unü 'na yeje pulsera c'o mi 
dyavü o oro, c'o mi cöt'ü o̱ dyë'ë o ndixũ. Xo tsja'a t'önü c'ü e mbëpji 
va xipji c'ü e xunt'i:

―Dispensaozü süngü, ¿cjó ni tatague? Pãrã, ¿cjo dya jyadü cja 
o̱ s'öya ni pajpa, ngue c'uã ra dyacö sjëtsi rá oxügö ne xõmü dya 
―eñe c'ü e mbëpji.

Cjá nú o ndünrü c'uã c'ü e süngü:
―Nu'tsc'e ni t'ëcjañõmü, mi tatagö ngueje e Betuel, c'ü o̱ t'i'i c'ü 

ndo mi pale Nacor, 'ñe c'ü ndo mi male Milca. Jã'ã, pjenga jiyö, tío, 
jyadü jã c'o rí söyague. Xo rí pë's'ijme na puncjü pjë ra zi'i yo 
camello, 'ñe o paxa jã c'o ra söyaji ―eñe c'ü e xunt'i.

'Ma o dyärä ga cjanu c'ü e mbëpji, o ndüñijõmü c'uã, cjá nú o 
ma't'ü Mizhocjimi va mama ga cjavã: “Nu'tsc'e Jehová, o̱ 
Mizhocjimits'ügue c'ü ín lamugö e Abraham, me na jontets'ügue, me 
na jo'o vi pjös'ü angueze c'uã jã c'o nzĩ vi xipji, i ̱sizigö ró säjä vã nu 

jã cãrã o̱ dyoji c'ü ín lamugö”, eñe c'ü e mbëpji va unü 'na pöjö 
Mizhocjimi.

C'uã jã c'o va ts'a'a c'ü e t'öte
Génesis 24.28-54

Nuc'uã c'ü e xunt'i, o cjuãdi o ma ngös'ü c'ü nú nana, va xipji 
texe c'o vi dyärä 'ñe c'o vi jñanda.C'ü e xunt'i, mi siji 'naja o̱ 
'ñinzhõmü c'ü mi chjũ'ũ Labán. Nuc'ü, 'ma o dyärä jã ma cja'a c'o mi 
mama c'ü nú cjũ'ũ, 'ñe 'ma o jñanda c'ü e anilio c'ü vi ndün'tbüji cja 
o̱ xijñu, 'ñe c'o pulsera c'o ya mi cöt'ü a dyë'ë, o cjuãdi o ma'a cja c'ü 
e mëjë nu jã c'o ma bübü c'ü o̱ mbëpji e Abraham. Cjá nú o xipji 
c'uã:

―Me na jonte c'ü e Mizhocjimi c'ü iṉ̱ mangue o sits'i na jo'o, 
tío. Dya ni jyodü rí oxütjogue a 'ñünü cja ne jñiñi. Chjä'dä rá më'ë a 
s'öya, rí ma oxü; ya ró xã'ma jã c'o rí oxügue, 'ñe c'o in dyocjeji. Xo 
ró xã'ma jã c'o ra söya yo camello ―eñe e Labán va xipji c'ü o̱ 
mbëpji e Abraham.

Cjá nú o mbös'ü c'uã c'ü e mbëpji 'ñe c'o mi dyojji, o dyëdyiji c'o 
camello, cjá nú o züpcüji c'o pöjö c'o mi tũs'ü c'o, cjá xo nú o unüji 
pjë ro zi'i c'o. Cjá xo nú o unü o ndeje c'ü e mbëpji, 'ñe c'o nú 
mimbëpjiji, ngue c'uã ro mbe'ch'e o̱ nguaji. Cjá nú o xi'sbiji o jñõnü 
ro ziji. Nuc'uã c'ü o̱ mbëpji e Abraham o mama ga cjavã:

―Põnngütjojme, sẽ'ẽ, dya be rá sijme yo ts'ixëdyi; ot'ü rá mama 
pjë rvá ẽgöjme, cjá rrũ sigöjme o xëdyi ―eñe.

Cjá nú o ndünrü c'uã e Labán c'ü o̱ nzhasẽ'ẽ e Rebeca, o mama:
―Ra sö'ö rí ñague, tío, dya rí pë's'i ndumü ―o 'ñeñe c'ü.
Cjá nú o mama c'uã c'ü o̱ mbëpji e Abraham:
―Nuzgö o̱ mbëpjizü e pale Abraham c'ü ngueje in dyocjeji, c'ü 

je bübü ga ma cja c'ü e xoñijõmü a Canaán. E Abraham c'ü ín 
lamugö, ya pë's'i na puncjü c'o ya mbös'ü Mizhocjimi c'ü. Nuc'ü, 
tsãjã na puncjü o nzhünü 'ñeje o ndënchjürü, 'ñe o camello, 'ñe o 
burru. Xo tsãjã na puncjü o mbëpji. Xo pë's'i o plata 'ñe o oro. E 
male Sara c'ü nú su'u c'ü ín lamugö, cjá mu'sbü 'na t'i'i 'ma ya mi 
nita. Nu c'ü e t'i'i, ngueje c'ü ra tsjapü o̱ cjaja texe c'o pë's'i c'ü ín 
lamugö; je va cjanu va mama c'ü ín lamugö.

’C'o pa'a c'o ya cjogü, o xitscö que ro jonbü o̱ su'u c'ü o̱ t'i'i. Pero 
dya ro jonbü cja c'ü e jñiñi nu jã c'o rí bünjme; o xitscö ro ẽcjö vã cja 
ne jñiñi jã c'o mi bübü c'ü ndo nú tata, 'ñe nu jã c'o xo cãrã o̱ dyoji, 

ro 'ne jonbü o̱ su'u c'ü o̱ t'i'i, enze. O xitscö ijx to nädä Mizhocjimi 
rva juragö, que ro cjagö c'uã jã c'o nzĩ va xitsi. Nguec'uã rvá ẽjẽgö ga 
'ñevã.

’'Ma ró säjä a 'ñünü cja ne jñiñi vã, ró töt'ü c'ü e mëjë nu jã c'o i ̱
ma sizi, je ró söyajme nu. Nuc'uã ró ma't'ügö Mizhocjimi, ró ötü ro 
mböxcü, ró xipji: “Nu'tsc'e o̱ Mizhocjimits'ü c'ü ín lamugö e 
Abraham, nu 'ma ngue'tsc'e i ̱ñegue i ̱sizgö ga 'ñevã, rí ö'tc'ü rí jítscö 
cjó ngueje c'ü e xunt'i c'ü rá sidyigö, ra tsjapü o̱ su'u c'ü o̱ t'i'i c'ü ín 
lamugö. Nutscö rí bünc'ö vã cja ne mëjë. C'o xunt'i c'o menzumü cja 
ne jñiñi vã, ya ra 'ne ndunüji o ndeje dya. C'ü rá cjagö, rá zopjü c'o 
xunt'i, rá ötcöji favor rá xipjiji: Rí cö'pc'ü in tsjimi, süngü, rí sücü nu 
in xäjnä, rí dyacö ts'ë ndeje rá sigö, rá embe. Nuc'uã 'ma ra ndünrü 
'na xunt'i ra xitsi ga cjavã: Jã'ã, pjenga jiyö; si'i. Xo rá ö'bügö o 
ndeje, rá unü yo in camellogue ra zi'i, ra 'ñenze, nu'ma, rí ö'tc'ü que 
ri ngueje c'ü ya rgui juajjnügue, nguec'uã ra chjüntüvi c'ü o̱ t'i'i c'ü ín 
lamugö”, rí embe Mizhocjimi.

’'Ma cjá ma ma't'ügö Mizhocjimi, ró janda jã c'o mi pa'a ne 
Rebeca. O zät'ä c'uã cja c'ü e mëjë, mi tunü c'ü o̱ xäjnä. 'Ma o nguarü 
o dyö'bü o ndeje, ya ma ẽtjo c'uã. Nuc'uã ró xipjigö ga cjavã: 
“Põnngütjo süngü, dyacö ts'ë ndeje rá si'i”, ró embe. Nuc'uã ijx co 
zücü na zëzhi c'ü o̱ xäjnä o xitsi: “Jã'ã, pjenga jiyö; si'i, tío. Xo rá 
ö'bügö o ndeje rá unngö yo in camellogue ra ziji”, enze. 'Ma ró 
cjuarü ró sigö c'ü e ndeje, ne xunt'i xo go unü o ndeje c'o ín 
camellogöjme.

’'Ma o nguarü o unü ndeje c'o animale, cjá rrũ önü c'uã: “¿Cjó 
ni pajpague, süngü?”, rí embe. Cjá nú o xitsi c'uã: “Mi pajpagö 
ngueje e Betuel, c'ü o̱ t'i'i c'ü ndo mi pale Nacor, 'ñe c'ü ndo mi male 
Milca”, enze. Nutscö ró jümü c'uã 'na anilio, ró tjün'tbü cja o̱ xijñu 
ne xunt'i. Xo ró unü yo pulsera. Cjá rrũ ndüñijõmügö c'uã, ró ma't'ü 
c'ü o̱ Mizhocjimi c'ü ín lamugö, ró unü 'na pöjö, na ngueje o sizgö ró 
sägö vã jã c'o iṉ̱ cãrãgueji, nu'tsc'eji iṉ̱ dyocjeji c'ü ín lamugö. Ró 
unü 'na pöjö Mizhocjimi na ngueje o jítscö ne xunt'i nu o̱ bëche c'ü 
ndo nú cjuãrjma c'ü ín lamugö, nu ra chjüntüvi c'ü o̱ t'i'i c'ü ín 
lamugö. Nguec'uã rí ö'tc'ügöji, rí xitsiji cjo rí tsjapüji c'ü e favor c'ü 
ö'tc'üji c'ü ín lamugö. 'Ma jiyö, xo rí xitsiji, ngue c'uã rá pãrã pjë 
mbëjë c'ü ra sö'ö rá cjagö ―eñe c'ü o̱ mbëpji e Abraham.

Cjá nú o ndünrü c'uã e Labán 'ñe e Betuel, va xipjivi:
―Nutscöjme, dya sö'ö pjë rá mangöjme. Texe yo, je vi 'ñeje cja 

Mizhocjimi yo. Nguec'uã dya sö'ö rá xi'tsc'öjme cjo jã'ã, cjo jiyö. 

Nu'tsc'e ni t'ëcjañõmü, bübü dya vã e Rebeca; ra sö'ö rí sidyiji c'uã jã 
c'o nzĩ va xi'ts'i Mizhocjimi, ngue c'uã ra mbëzhi o̱ su'u c'ü o̱ t'i'i c'ü 
in lamugue ―eñe e Betuel, 'ñe e Labán c'ü nú nzhasẽ'ẽ c'ü e xunt'i.

Cjá nú o ndünrü c'uã c'ü o̱ mbëpji e Abraham:
―Na jo'o c'ü ―eñe.
Cjá nú o ndüñijõmü c'uã c'ü e mbëpji, o unü 'na pöjö 

Mizhocjimi. Nuc'uã o xücü c'o pöjö c'o vi tũ'ũ, cjá nú o ndumü c'o o 
unü c'ü nú nana c'ü e xunt'i, 'ñe c'ü nú nzhasẽ'ẽ. Xo unü c'uã o bitu e 
Rebeca, 'ñe pjë c'o ndé ma regalo c'o mi dyavü o oro 'ñe o plata. Cjá 
nú o ñõnüji c'uã. 'Ma o nguarü o ñõnüji, cjá nú o söyaji c'uã.

C'uã jã c'o va zidyiji a Canaán c'ü e xunt'i
c'ü ro chjüntüvi e Isaac

Génesis 24.54-25.11
Nuc'uã c'ü jyas'ü, o mama c'ü o̱ mbëpji e Abraham:
―Ya rá möcjöjme dya, cja o̱ ngumü c'ü ín lamugöjme ―eñe.
Cjá nú o ndünrü c'uã c'ü nú nzhasẽ'ẽ c'ü e xunt'i, 'ñe c'ü nú 

nana:
―Este ... pe dya be ra sö'ö ra ma'a ne pjamilia. Ná 'ma xe rí 

che'beji zö xe ri dyëch'a pa'a, cjá rrĩ sidyigueji nu ―eñevi.
Cjá nú o ndünrü c'uã c'ü o̱ mbëpji e Abraham, va mama:
―Dya cjá xe rí sümcjügöji vã, na ngue Mizhocjimi o mböxcügö 

ró töt'ü c'ü vi ndäcjä c'ü ín lamugö, nguec'uã, ijxi pë'sc'ü rá magö 
dya cja o̱ jmi'i angueze ―eñe c'ü o̱ mbëpji e Abraham.

Cjá nú o ndünrü anguezevi:
―Che'be rá önüxãji c'ü e xunt'i pjë ra mama.
O ma't'üji c'uã c'ü e xunt'i, cjá nú o dyönüji va xipjiji:
―¿Cjo rí möji dya yo tío ga ma jã c'o vá bübü c'ü rí tsjapü ni 

xĩra? ―embeji.
Cjá nú o mama c'uã c'ü e süngü:
―Jã'ã, rá möjme ―eñe.
O jyëziji c'uã. Cjá nú o xipjiji e Rebeca:
―Nu'tsc'e ín pjamiliats'ügöjme, rí negöjme ra ch'a'c'ü rí tsãjã in 

ch'i'i, 'ñe in bëche, 'ñe in mboxbëche, ngue c'uã rrã puncjüji. Xo rí 
negöjme ra ch'unü anguezeji ra ndõpüji texe c'o 'ñaja nte'e c'o ri 
chũji ―embeji.

Nuc'uã e Rebeca o chägä 'naja c'o camello. Xo 'ñe c'o ndixũ c'o 
mi ngueje o̱ mbëpji e Rebeca, xo chägä c'o. Cjá nú o möji c'uã c'ü o̱ 
mbëpji e Abraham 'ñe c'o 'ñaja mbëpji c'o vi 'ñeji c'ü.

'Na nu pa'a, 'ma ya mi nzhä'ä, e Isaac o mbedye cja o̱ ngumü ro 
ma nzhöt'ü ts'ë. 'Nango jñanda c'uã ma ẽjẽ c'o camello, ya mi bëjxtjo 
ro säji. Nuc'uã e Rebeca o jñanda e Isaac, cjá nú o dagü c'uã cja c'ü e 
camello c'ü mi chägä, va mbë'sbi t'ëcjañõmü e Isaac.

Nuc'uã c'ü e mbëpji, o xipji e Isaac texe c'uã jã c'o va mbös'ü 
Mizhocjimi angueze o chöt'ü c'ü e xunt'i c'ü ro tsjapü nú su'u. Ndeze 
c'uã e Isaac o tsjapü o̱ su'u e Rebeca, o zidyi cja c'ü e ngũxipjadü nu 
jã c'o mi bübü e Sara 'ma dya be mi tũ'ũ, o tsjapü o̱ ngumü c'ü. E 
Isaac mi sufre, na ngueje vi ndũ'ũ c'ü nú nana. 'Ma o chjüntüvi e 
Rebeca, me go mäpä c'ü, ngue c'uã va jyombeñe c'ü mi ndumü.

E Abraham o sä's'ä 'na ciento setenta y cinco cjë'ë, cjá nú o 
ndũ'ũ c'ü. Cjá nú o ma dyögüji nu jã c'o vi dyögüji e Sara, o tsja'a e 
Isaac 'ñe e Ismael. Texe c'o mi pë's'i e Abraham, ngueje e Isaac o 
zopcüji c'o. 

C'uã jã c'o va mus'üji e Jacob 'ñe e Esaú
c'o mi ngueje o̱ t'i'i e Isaac

Génesis 25.19-28
(Romanos 9.10-12)

E Isaac mi ëdyi yeje dyöte o cjë'ë 'ma o chjüntüvi e Rebeca. 
Anguezevi je mimitjovi cja c'ü e xoñijõmü a Canaán.

O mezhe c'uã, e Rebeca, dya mi sö'ö ro muxt'itjo c'ü. Nuc'uã e 
Isaac o ma't'ü Mizhocjimi, o dyötü ro unü 'na t'i'i e Rebeca. 
Mizhocjimi o dyärä c'ü vi dyörü e Isaac, ngue c'uã o intsjimi e 
Rebeca, o tsjapü o ndũs'ü o̱ t'i'i. Mi ts'i cuate c'o mi o'o a mbeme, me 
mi sövi. Nguec'uã e Rebeca o tsjapü t'önü Mizhocjimi, o dyönü pjë 
mi cja'a.

O ndünrü c'uã Mizhocjimi o xipji c'ü jã rvá cja'a c'o yeje t'i'i c'o 
mi tũs'ü, ro i'ivi, ngue c'uã rvá puncjü c'o o̱ mboxbëchevi. Xo xipji 
c'ü ri 'naño jñiñivi, 'ñe ri 'naño nu jã c'o ro ngãrã nzĩ 'naja c'o yeje 
grupo. C'o o̱ mboxbëche c'ü e t'i'i c'ü rví nguarü rvá jmus'ü, ngueje 
c'o ro manda; ro ndõpüji c'o o̱ mboxbëche c'ü e t'i'i c'ü ot'ü ro jmus'ü. 
Ngueje c'o o mama Mizhocjimi va xipji e Rebeca.

'Ma o zädä c'ü e pa'a c'ü ro zö'dyë e Rebeca, o mus'ü 'na yeje 
ts'it'i, c'uã jã c'o nzĩ va mama Mizhocjimi. C'ü e ts'it'i c'ü ot'ü o 

jmus'ü, ma mbans'ü ma jñetse. Xo mi cja'a na puncjü o̱ ts'ixi texe cja 
o̱ cuërjpo. Nuc'ü, o jñu'sbüji o̱ tjũ'ũ Esaú c'ü. Cjá xo nú o jmus'ü c'ü 
'naja t'i'i. Nuc'ü, mi pënchbi o̱ ndüngua e Esaú 'ma o jmus'üvi. 
Nguec'uã va jñu'sbüji e Jacob c'ü. (C'ü e tjũ'ũ Jacob, mi ne ro mama 
“'Na nte'e c'ü pënchbi o̱ ndüngua c'ü 'naja”, o sea, 'na nte'e c'ü pãrã 
jã rgá tsjapü, ngue c'uã pjë c'o ra ndënbi o ra jñünbü c'o o̱ dyoji.)

O te'e c'uã c'o ts'it'i c'o, o bëzovi. E Esaú, jã c'o ndé mi pedye, 
mi jünü c'ü o̱ arjco 'ñe c'o o̱ flecha, mi pa pjat'ü o animale c'o mi 
cãrã cja t'eje, cjá ma zaji c'o. E Jacob, dya ma cjanu c'ü; angueze, 
dya nda mi pedye na jẽ'ẽ, mi c'as'ütjo o ndënchjürü 'ñe c'o 'ñaja 
animale c'o mi tsãji. E Isaac, xe nda mi s'iya e Esaú que rí ngueje e 
Jacob, na ngueje mi sö'ö na quĩjmi o̱ ts'ingue c'o animale c'o mi 
pö't'ü e Esaú, cjá ma dyä'tbä c'ü nú tata. E Rebeca, ngueje e Jacob 
c'ü nda mi s'iya c'ü.

C'uã jã c'o va tsja'a e Esaú, o mbö'ö c'ü
mi tsja'a ndat'i angueze

Génesis 25.29-34
(Hebreos 12.16-17)

(C'o pa'a c'o, 'ma ra ndũ'ũ 'na bëzo, je ngueje c'ü nú ndat'i'i c'ü 
xe nda ra zopcüji c'o mi pë's'i c'ü nú tata. Nu c'o 'ñaja o̱ t'i'i, dya nda 
ra zopcüji c'o; nguejxtjo ndé 'na nde'e c'ü vi zopcüji c'ü e ndat'i'i. Xo 
'ñeje c'o jña'a c'o vi xipjiji c'ü e bëzo, c'ü jã rvá intsjimi Mizhocjimi 
c'ü, ngueje c'ü e ndat'i c'ü ra xipjiji c'o, nguec'uã Mizhocjimi xo ra 
intsjimi angueze.)

'Na nu pa'a, o ma'a e Esaú ga ma cja t'eje, o ma jyodü o animale 
c'o ro pjat'ü. 'Ma o nzhogü, ya me vi mbotjo o̱ cuë'ë, me xo mi sãt'ã. 
E Jacob ma ät'ä o jñõnü. Nguec'uã va mama e Esaú o xipji e Jacob:

―Rí sãt'ã, ya ngueje rá tũgö o tjĩjmi. Rí cö'pc'ü in tsjimi rí 
dyacö ts'ë ne jñõnü nu na mbaja nu ná ät'ägue, rá si'i ―eñe e Esaú.

Cjá nú o ndünrü c'uã e Jacob o xipji:
―Jã'ã, pjenga jiyö. Rá da'c'ü o jñõnü, pero rí negö rí dyacö c'ü 

ni tsjague nzhasẽ'ẽ, ngue c'uã chjëntjui c'ü ya nguezgö ri nzhasẽ'ẽ 
―embe.

Cjá nú o mama c'uã e Esaú:
―¿Pjë dye'e dya c'ü rí nzhasẽgö 'ñe c'ü ra zocüzgö yo pë's'i e 

pajpa? Chjã'dya, ya ngue rá tũgö o tjĩjmi ―eñe.

Nuc'uã e Esaú, o unü c'ü mi tsja'a nzhasẽ'ẽ angueze. Cjá nú o 
tsja'a c'uã e Jacob o unü c'o o zi'i e Esaú, o unü o tjõmëch'i 'ñe c'ü e 
jñõnü c'ü ma ät'ä. 

C'uã jã c'o va ma'a e Isaac a Gerar
Génesis 26

C'o pa'a c'o, o ts'a'a 'na trratjĩjmi; jã c'o ndé mi bëzhi pjë ro ziji. 
Nguec'uã e Isaac 'ñe c'o mi cãrã cja o̱ ngumü, o mbedyeji ro möji ga 
ma a Egipto. C'ü e 'ñiji c'ü mi ma'a a Egipto, mi cjogü cja 'na jñiñi c'ü 
mi chjũ'ũ Gerar. 'Ma o zät'äji nu, Mizhocjimi o zopjü e Isaac va xipji:

―Dya cjá rí möcjeji ga ma a Egipto. Tsejmetjoji vã a Canaán, 
sido rí mimiji vã. Nutscö rá intsjimits'ü, rá da'c'ü c'o na jo'o. Texe c'o 
ró xipji e Abraham c'ü in tatague, rá cjagö na ngueje o dyätcä, xo 
tsja'a texe c'o ró xipji. Jã c'o rvá xipjigö e Abraham, ra i'i c'o in 
ch'igue, 'ñe c'o in bëche, nguec'uã rrã puncjü c'o in mboxbëchegue. 
Na ngueje por nuc'o, rá intsjimigö yo nte'e yo cãrã texe cja ne 
xoñijõmü ―eñe Mizhocjimi va xipji e Isaac.

Nu c'ü e cjë'ë c'ü, o jogü na jo'o nu c'o o mbodü e Isaac, na 
ngueje Mizhocjimi o intsjimi c'ü.

'Ma ya mi pë's'i yeje dyöte cjë'ë e Esaú, o jyodü c'uã o̱ su'u, o 
chjüntüvi 'na yeje ndixũ c'o mi menzumü a Canaán. Nguec'uã e Isaac 
'ñe e Rebeca me mi sentiovi.
C'uã jã c'o va dyonpüji e Isaac, o tsja'a e Jacob c'ü nú t'i'i

Génesis 27.1-40
(Hebreos 11.20)

'Ma ya mi pale e Isaac, dya cjá mi janda. 'Na nu pa'a e Isaac o 
zojjnü e Esaú. 'Ma o säjä e Esaú, o mama c'uã e Isaac va xipji:

―Nu'tsc'e ín ch'itsc'ö, ya rí palegö, dya cjá zëtscö; ná dya ra 
mezhe rá tũ'ũ. Nguec'uã rvá zon'c'ü, na ngueje rí ne rá intsjimits'ü, 
nudya xe rí bübü, rá ötügö Mizhocjimi ra mböxc'ü. C'ü rí tsjague, 
jñünügue c'ü in arjco 'ñe c'o in flecha, mague ga ma cja t'eje, rí ma 
jyodü 'na ts'i animale. 'Ma ya rgui sürü, rí 'ñeje rí 'ne dyätcä 'na 
jñõnü c'ü rrã quĩjmi, jã c'o rgá negö, cjá rrĩ chuncü rá sigö, ngue c'uã 
rá intsjimits'ü ―eñe e Isaac va xipji e Esaú.

Cjá nú o ma'a c'uã e Esaú ga ma cja t'eje, o ma jyonbü c'ü ro zi'i 
c'ü nú tata.

Texe c'o jña'a c'o o mama e Isaac, xo dyärä e Rebeca c'o, cjá nú 
o ma ngös'ü e Jacob, va xipji:

―In ch'itsc'ö, ró ärägö c'ü ni tata ma ñavi e Esaú c'ü ni 
cjuãrjma, o xipji ro ma jyonbü 'na ts'i animale, cjá rrũ 'ne dyä'tbä 
c'uã o jñõnü, ra unü ra zi'i, ngue c'uã c'ü ni tata ra dyötü Mizhocjimi 
ra intsjimi c'ü ni cjuãrjma ―eñe e Rebeca va xipji e Jacob c'ü nú t'i'i.

Cjá xo nú o mama c'uã e Rebeca:
―Rí negö rí tsja'a c'ü rá xi'ts'i dya; mague 'na va diji ga ma'a jã 

c'o vá cã'ã c'o chivo, ma juajjnü yeje ts'ichivo c'o xe nda na jo'o, rí 
siji ra ẽjẽ c'o, cjá rrĩ pö't'ü. Nutscö rá ä'tbägö c'ü ni tata, c'uã jã c'o 
nzĩ ga ne'e c'ü, cjá rrĩ chjënbi c'uã, rí ma unü ra zi'i, ngue c'uã je 
ngue'tsc'e ra intsjimits'ü ante que ra nzhogü c'ü ni cjuãrjma.

Cjá nú o ndünrü c'uã e Jacob, va xipji c'ü nú nana:
―Pero, ná ra tsja'a ra jagüzügö c'ü mi tata, ra mbãrã que dya 

nguetscö e Esaú c'ü mi cjuãrjmagö. Na ngueje e Esaú, peje na puncjü 
o̱ xi'i c'ü; nutscö, dya nda pezgö c'o. Nu'ma, dya cjá ra intsjimizgö 
'ma c'ü, ra zangö 'ma c'ü ―embe c'ü o̱ nana.

Cjá nú o ndünrü c'uã e Rebeca:
―Jiyö, ín ch'itsc'ö. 'Ma ra zanc'ü, jo nguezgö ra ndöcö c'ü e 

s'ante c'ü, dya ngue'tsc'e. Ijx tí mague dya, rí ma siji c'o ts'ichivo c'o 
rí xi'tsc'ö ―embe.

O ma'a c'uã e Jacob, o ma siji c'o ts'i animale, o mbö't'ü c'o, cjá 
nú o quiji c'o ts'ingue, o 'ñe unü c'ü nú nana. C'ü nú nana, o dyät'ä 
c'uã 'na jñõnü c'ü ma quĩjmi, c'uã jã c'o nzĩ ma ne'e e Isaac. Xo o ma 
canpa c'o o̱ bitu e Esaú, cjá nú o jyeche e Jacob. Cjá nú o ngo'p'ü o̱ 
xipjadü o chivo cja o̱ dyë'ë, 'ñe cja o̱ dyizi, xo 'ñe cja o̱ jyücjü.

Cjá nú o ma'a c'uã e Jacob, o ndëdyi c'ü e jñõnü, ro ma unü c'ü 
o̱ tata. O xipji c'uã:

―¡Pajpa! ―embe.
Cjá nú o ndünrü c'uã e Isaac o xipji:
―Jã'ã, rí büntjo. ¿Cjo ngue'tsc'e e Esaú, majxã ngue'tsc'e e 

Jacob? ―eñe.
Cjá nú o ndünrü c'uã e Jacob va mama:
―Nguetscö e Esaú ni nzhat'izü. Ya ró cja'a c'ü i ̱xitsi, ró ma 

jonnc'ü pjë rí sigue, ya rvá tjë'ë ne jñõnü. Ñanga dya, ín tatatsc'ö, rí 
si'i, cjá rrĩ intsjimizü ―embe.

Cjá nú o mama c'uã e Isaac:
―In ch'itsc'ö, ¿jã va cja'a vi chöt'ü? Maco dya go me'ts'e 

―embe.

Cjá nú o ndünrü c'uã e Jacob o xipji:
―C'ü e Mizhocjimi c'ü iṉ̱ ma't'ügue o mböxcü, nguec'uã ts'i rvá 

töt'ügö c'ü ―embe.
Cjá nú o ndünrü c'uã e Isaac va xipji:
―'Ma na cjuana ngue'tsc'e ín ch'itsc'ö e Esaú, chëzhi rgui 'ñeje 

vã, rá tjönc'üxã, ngue c'uã rá pãrã cjo na cjuana ngue'tsc'e e Esaú o 
jiyö ―embe.

Cjá nú o chëzhi c'uã e Jacob nu jã c'o mi jũrü c'ü nú tata, ngue 
c'uã va ndödü, cjá nú o xipji:

―Nu 'ma iṉ̱ ñague, rí ärä nza cja'a o̱ jña'a e Jacob. In dyëgue, 
rgá tjödü nza cja'a o̱ dyë'ë e Esaú yo ―embe.

Nguec'uã dya go mbãrã e Isaac cjó mi ngueje c'ü. Cjá nú o yepe 
o dyönü va xipji:

―¿Cjo mejme ngue'tsc'e e Esaú? ―embe.
O ndünrü c'uã e Jacob o xipji:
―Jã'ã, nguetscö ―embe.
Nuc'uã e Isaac o creo c'ü e jña'a c'ü vi mama e Jacob, que mi 

ngueje e Esaú. Nguec'uã va zi'i c'ü e jñõnü c'ü vi ndunbüji, cjá nú o 
intsjimi e Jacob, o xipji:

―Rí ötügö Mizhocjimi ra mben'c'e o dyebe, ngue c'uã rí jñüs'ü 
na puncjü pjë rí si'i. Xo 'ñeje c'o in ch'i'i c'o rí tsãjã, 'ñe c'o in bëche, 
'ñe c'o in mboxbëche. Mizhocjimi ra dya'c'üji rí mandagueji; ra 
mbë'pc'iji c'o 'naño nte'e. C'o nte'e c'o ra nuc'üji na jo'o, Mizhocjimi 
ra intsjimi c'o. C'o ra nuc'üji na ü'ü, Mizhocjimi xo ra nu'u na ü'ü c'o.

'Ma o nguarü o intsjimiji e Jacob, o mbedye c'uã. Nzĩ va 
mbedye c'ü, nzĩ va säjä e Esaú c'ü vi 'ñeje cja t'eje. E Esaú, o dyät'ä 
c'uã c'ü e jñõnü c'ü vi dyörü e Isaac, cjá nú o tjë'ë, o 'ne unü ro zi'i. 
'Ma o säjä o xipji:

―Mi tatatsc'ö, ñanga dya, rí sigue ne jñõnü nu ró ä'tc'ä c'uã jã 
c'o nzĩ vi xitsi, ngue c'uã rí intsjimizü ―eñe e Esaú va xipji c'ü nú 
tata.

O ndünrü c'uã e Isaac o xipji:
―¿Cjó ngue'tsc'e? ―embe.
O ndünrü c'uã e Esaú va mama:
―Nguetscö in nzhat'izü e Esaú ―eñe.
Nuc'uã me go pizhi e Isaac, me xo go mbi'i. Cjá nú o dyönü 

c'uã:

―¿Cjó ngueje c'ü o ẽjẽ vã mi ndãjme, o tjënnqui o jñõnü? Maco 
o xitscö mi ngue'tsc'e. Nutscö ró sigö c'ü e jñõnü, cjá rrũ intsjimigö 
c'ü, ró ötü Mizhocjimi ra mbös'ü ―embeji e Esaú.

'Ma o dyärä e Esaú c'o jña'a c'o, go mapjü c'uã na jens'e va 
huë'ë, cjá nú o mama:

―Jo ca chjëjnu c'ü e tjũ'ũ Jacob c'ü i ̱jñu'sbü c'ü 'na in ch'igue, 
na ngueje ya na yeje va dyoncügö. C'ü ot'ü o tsja'a, o jñünngü c'ü e 
sjëtsi c'ü mi pë'sc'ö na ngueje rí ndat'i, ro s'ocüzgö c'ü e herencia c'ü 
sopcüji o ndat'i'i. Nudya ndo go jñünngü c'ü e jñancjimi c'ü rvi 
intsjimizügö ―eñe e Esaú.

Cjá xe nú o ña'a c'uã, va dyönü c'ü nú tata, o xipji:
―¿Cjo dya cjá xo sö'ö rí intsjimizü, pajpa? ―eñe.
Cjá nú o ndünrü c'uã e Isaac o xipji:
―Nu c'ü rvá intsjimigö c'ü ni cjuãrjma e Jacob, ngueje c'ü ro 

intsjimits'ügö. Nguec'uã, ¿pjë iṉ̱ negue dya c'ü xe rá da'c'ü, ín 
ch'itsc'ö? Ojtjo xe 'na jña'a c'ü rga intsjimits'ü ―embe.

Cjá nú o ndünrü c'uã e Esaú o mama:
―Pero, ¿cjo ijxi ngucjxtjo c'o jña'a c'o mi pë'sc'e c'o, pajpa? Xo 

rí intsjimizügö dya, pajpa ―eñe.
Cjá nú o ndünrü c'uã e Isaac o xipji:
―Nu'tsc'e, co in spadague rgui minc'e, 'ñe c'o in ch'i'i. Ra manda 

c'ü ni cjuãrjma 'ñe c'o o̱ t'i'i; ngue'tsc'eji rí pëpigueji c'o. Ra zädä 'ma 
ra sö'ö rí pedyeji libre, ya ri mandatsjëgueji 'ma ―eñe. 

C'uã jã c'o va ünbüji e Jacob, o tsja'a e Esaú
Génesis 27.41-28.4

Ndeze c'uã, e Esaú go ünbü e Jacob, na ngueje c'ü vi tsjapü ga 
cjanu. O mamatsjë e Esaú a mbo'o cja o̱ mü'bü: “Dya cjá ra mezhe ra 
ndũ'ũ c'ü mi tatagö. Nu c'o pa'a c'o rga huëpigöjme c'ü, ngueje 'ma ra 
sö'ö rá pö't'ügö e Jacob c'ü mi cjuãrjma”, o 'ñeñetsjë.

O mbãrã c'uã e Rebeca c'o mi mbeñe ro tsja'a e Esaú. Nguec'uã 
va manda ro ma siji e Jacob. 'Ma o säjä, nuc'uã e Rebeca o ña'a va 
xipji:

―In ch'itsc'ö, ró zon'c'ügö, ngue c'uã rí pãrãgue yo ró ärägö; c'ü 
ni cjuãrjma mbeñe ra mbö'tc'ügue c'ü. Nguec'uã rí tsja'a dya, c'ü rá 
xi'ts'i. Ijx tí c'ueñe rí mague ga ma a Harán, je rí sät'ä cja o̱ ngumü 
c'ü mi 'ñinzhõmügö e Labán. Je rí ma mimi nu, hasta 'ma cjá ra 
c'ueñe c'ü o̱ mbecuë e Esaú, xo ra jyombeñe c'ü i ̱tsjapü. 'Ma cjá rá 

pen'c'e 'na jña'a rí 'ñeje, cjá rí 'ñeje 'ma ―eñe e Rebeca va xipji e 
Jacob.

O cjogü c'uã jã xe nzĩ pa'a, nuc'uã e Rebeca o zopjü e Isaac va 
xipji:

―Me xichazü nzá yeje c'o o̱ su'u e Esaú c'o ijxi menzumü vã a 
Canaán. 'Ma xo ra tsja'a e Jacob ra jyodü vã o̱ su'u, na jo'o rá tũgö 
'na va diji, na ngueje dya rá huantagö ―embe.

Nuc'uã e Isaac o ma't'ü e Jacob, cjá nú o xipji:
―In ch'itsc'ö, ró ma'tc'ü ngue c'uã rá xi'ts'i, c'ü dya rí negö rí 

jyonnc'e ni su'u cja yo jñiñi yo tsja'a vã a Canaán. Xe nda na jo'o rí 
mague ga ma'a cja c'ü e xoñijõmü a Padán-aram, nu jã c'o vá bübü 
c'ü ni 'huegue e Labán, ngue c'uã rí chjüntüguevi 'naja o̱ xunt'i c'ü 
―embeji e Jacob.

C'uã jã c'o va nguĩch'ĩ 'na t'ĩjĩ e Jacob
Génesis 28.10-22

Dya go mezhe c'uã e Jacob o mbedye, ro ma'a ga ma a Harán 
c'ü mi tsja'a a Padan-aram. 'Ma o zät'ä nu jã c'o mi sö'ö ro oxü, dya 
cjá xe go ma'a a xo'ñi, je oxütjo nu, na ngueje ya vi nguibi e jyarü. O 
jñü'ü c'uã 'na ndojo c'ü ro jñujjnü, cjá nú o dyobü o ĩjĩ.

Nuc'uã o nguĩch'ĩ 'na t'ĩjĩ, o jñanda mi böbü 'na dezhe c'ü mi 
chjëvi cja ne xoñijõmü, xo mi sät'ä a jens'e. Xo jñanda c'o o̱ anxë 
Mizhocjimi mi dagüji cja c'ü e dezhe c'ü, cjá ndo ma nguĩs'ĩtjoji na 
yeje. Xo mi jñetse nu Mizhocjimi, mi bübü cja c'ü e dezhe. Nuc'uã 
Mizhocjimi o xipji e Jacob:

―Nguezgö e Jehová, o Mizhocjimizü e Abraham c'ü ndo ni 
palegue, 'ñe e Isaac c'ü ni tatague. Ne xoñijõmü vã, jã c'o iṉ̱ orügue, 
rá da'c'ügö nu; 'ñe c'o in ch'igue, 'ñe c'o in bëchegue, 'ñe c'o in 
mboxbëchegue, xo rá unügö c'o. Rá pjöxc'ügö texe c'uã jã c'o rí ma'a, 
na ngueje rí bünc'ö co nu'tsc'e. Rá nzhogü rá sits'itjo ga 'ñevã, rá 
cjapü ra i'i c'o in ch'igue 'ñe c'o in bëche, ngue c'uã me rrã puncjü c'o 
in mboxbëche. Na ngueje por mediotsc'e 'ñe por in mboxbëche, rá 
intsjimigö yo 'naño nte'e yo cãrã texe cja ne xoñijõmü ―eñe 
Mizhocjimi va xipji e Jacob.

O zö'ö c'uã a t'ĩjĩ e Jacob, cjá nú o mamatsjë: “Ijx na cjuana 
bübü Mizhocjimi vã, y nutscö, dya rmi pãrãgö”, eñe. Me go zũ'ũ 
c'uã, cjá nú o mama: “Ngueje vã o̱ ngumü Mizhocjimi, xo ngueje 'na 
ngojxtji c'ü rguí cjogü 'na nte'e a jens'e”, eñe.

Nuc'uã c'ü xõrü, ts'i vi nanga e Jacob. O jñüs'ü c'ü e ndojo c'ü vi 
jñujjnü, cjá nú o bö'bü, cjá xo nú o xis'i o aste c'ü rví mbeñe 
Mizhocjimi. O jñu'sbü c'uã Betel c'ü e lugar c'ü. (C'ü e jña'a Betel ne 
ra mama “O̱ ngumü Mizhocjimi”.)

Cjá nú o mama c'uã e Jacob: “Nu 'ma ra mböxcügö e Jehová ra 
zinzi rá sät'ägö na jo'o jã c'o rrã magö, 'ma xo ra dyacü c'ü rá si'i 'ñe 
c'ü rá je'e, 'ñe 'ma xo ra sizitjo na yeje cja o̱ ngumü c'ü mi tatagö, 
nu'ma, ngueje e Jehová c'ü rá cjapcö ín Mizhocjimigö”, eñe e Jacob. 
Nuc'uã e Jacob o ma't'ü Mizhocjimi va xipji: “Texe c'o rí pjöxcü rá 
tõgö, rá da'c'ü o diezmo”, eñe e Jacob va xipji Mizhocjimi.

Nuc'uã e Jacob, o sido o ma'a cja c'ü e 'ñiji.
C'uã jã c'o va zät'ä e Jacob cja o̱ ngumü e Labán

Génesis 29.1-14
'Ma ya mi tsjatjo ro zät'ä a Harán, e Jacob o jñanda 'na mëjë. 

Nu cja c'ü e mëjë, je mi bübü nu 'na jñi'i punta o ndënchjürü, na 
ngueje je mi unüji nu o ndeje c'o. Nuc'uã e Jacob o dyönü c'o mbörü 
c'o ma cã'ã nu:

―Põnngütjoji sẽ'ẽ, ¿jã je iṉ̱ menzumügueji? ―embe c'o.
Cjá nú o mama c'uã c'o mbörü:
―Je rí menzumügöjme vã a Harán ―eñeji.
O mama c'uã e Jacob:
―¿Cjo iṉ̱ pãrãji e Labán, c'ü o̱ bëche c'ü ndo nu Nacor?
O ndünrüji c'uã va xipji:
―Jã'ã, rí pãrãgöjme c'ü ―eñeji.
Cjá nú o mama c'uã e Jacob:
―¿Cjo dya rí dyacüji rraso, pjë cja'a e tío Labán, cjo büntjo? 

―embeji c'o mbörü.
O mama c'uã c'o mbörü:
―Büntjo c'ü, dya pjë cja'a. Chjã ne xunt'i nu va ë'ë yo 

ndënchjürü, ngueje o̱ xunt'i c'ü e tío c'ü iṉ̱ önngüjme; ni chjũ'ũ 
Raquel nu ―eñeji.

'Ma xe mi ñatji e Jacob c'o mbörü, o säjä e Raquel, ma ë'ë c'o 
ndënchjürü c'o mi c'as'ü c'ü. O ma'a c'uã e Jacob cja c'ü e mëjë, o ma 
ngüs'ü c'ü e trra mbäxirojo c'ü mi cjo'bü c'ü, cjá nú o unü c'uã o 
ndeje c'o ndënchjürü c'o ma ë'ë e Raquel. Cjá nú o mama c'uã e 
Jacob va xipji e Raquel:

―Nu'tsc'eji ín dyocjöji; e Rebeca c'ü mi nanagö, ngueje o̱ cjũ'ũ e 
Labán c'ü ni tatague ―embe.

'Ma o dyärä ga cjanu e Raquel, o cjuãdi o ma'a c'uã cja o̱ 
ngumü, o ma ngös'ü c'ü nú tata. 'Ma o dyärä ga cjanu e Labán, o 
cjuãdi c'uã, o 'ne ndünrü e Jacob. 'Ma o chjëvi, o njaji c'uã e Jacob, o 
tsja'a e Labán. Cjá nú o zidyi c'uã cja o̱ ngumü.

C'uã jã c'o va tsja'a e Jacob, o tsjapü o̱
su'u c'o o̱ t'ijjuë e Labán

Génesis 29.15-30.24
E Labán mi siji yeje o̱ xunt'i. C'ü mi nzhasüngü, mi chjũ'ũ Lea 

c'ü; c'ü xe mi sëbi, mi chjũ'ũ Raquel. E Lea, ma zö'ö c'o o̱ ndö'ö; e 
Raquel ma zö'ö ma jñetse texetjo c'ü.

'Ma ya vi mimi 'nazana e Jacob cja o̱ ngumü e Labán, e Labán o 
dyönü e Jacob, jã nzĩ mi ne ro ndõjõ c'ü mi mbëpi. O ndünrü c'uã e 
Jacob va mama:

―Nutscö rá pë'pc'i 'na yencho cjë'ë, ngue c'uã rí dyacü in 
xunt'igue e Raquel, rá chjüntübe c'ü ―eñe. 

Cjá nú o ndünrü c'uã e Labán va xipji:
―Jã'ã, rá da'c'ü; nu'tsc'e rí tsejmetjo vã, rí pëpqui yencho cjë'ë, 

cjá rrũ da'c'ü ―eñe.
Nguec'uã e Jacob o pëpji jã c'o nzĩ va xipji e Labán, ngue c'uã 

ro sö'ö ro chjüntüvi e Raquel. E Jacob o zö'ö mi cjogü na zëzhi c'o 
yencho cjë'ë, nza cja'a c'ü dya xo go mezhe, na ngueje me mi ne'e c'ü 
e xunt'i c'ü ro tsjapü o̱ su'u.

'Ma o zädä c'o yencho cjë'ë, nuc'uã e Jacob o xipji e Labán:
―Ya zädä yo cjë'ë yo ró mamagövi; dyacü dya in xunt'i, rá 

cjapü ín su'u ―embe.
Cjá nú o ndünrü c'uã:
―Jã'ã, ya rá da'c'ü dya ―eñe e Labán.
Nuc'uã 'ma o ts'a'a c'ü e chjüntü, e Jacob ot'ü o ma'a cjá c'ü o̱ 

ngũxipjadü. Ya vi bëxõmü 'ma o zät'ä e Labán, mi sidyi e Lea.
Nuc'uã c'ü jyas'ü, cjá unü ngüënda e Jacob c'ü dya mi ngueje e 

Raquel c'ü vi zinbiji cja c'ü o̱ ngũxipjadü; mi ngueje e Lea. Nguec'uã 
va ma reclamao c'ü nú ndã'ã, o xipji:

―¿Pjenga i ̱tsjacö ga cjanu? ¿Cjo dya ngueje e Raquel nu ró 
ñagövi ro pë'pc'igö yo yencho cjë'ë? ¿Pjenga i ̱dyoncügö va cjanu? 
―embe.

Cjá nú o mama c'uã e Labán c'ü nü ndã'ã:
―Jã'ã, ró xi'ts'i ngueje e Raquel, pero dya je ga cjanu ga tsjaji 

cja ne jñiñi vã. Nuvã, ot'ü chjüntpüji c'ü e nzhasüngü, cjá rguí 
nguarü c'ü e tsĩ'ĩ. Mimiguevi 'nanzo e Lea c'ü e nzhasüngü; 'ma cjá ra 
nguarü ne mbaxua, cjá rá da'c'ü c'uã e Raquel, xo rí tsjapü in su'u. 
Pero rí pëpqui xe ndo yencho cjë'ë ―embe.

Nuc'uã 'ma o cjogü c'ü 'nanzo, e Labán o chjüntpü e Raquel co e 
Jacob. Nuc'uã e Jacob, xe go mezhe xe yencho cjë'ë va mbëpi e 
Labán, o sä's'ä 'na dyëch'a cjá nziyo cjë'ë. C'o cjë'ë c'o, o mu'sbüji e 
Jacob 'na dyëch'a cjá 'naja o̱ t'i'i c'o mi chjũ'ũ ga cjavã: e Rubén, 'ñe e 
Simeón, 'ñe e Leví, 'ñe e Judá, 'ñe e Dan, 'ñe e Neftalí, 'ñe e Gad, 'ñe 
e Aser, 'ñe e Isacar, 'ñe e Zabulón 'ñe e José.

C'uã jã va mbë's'i na puncjü o animale e Jacob
Génesis 30.25-43

Nuc'uã e Jacob o dyötü o sjëtsi e Labán, ngue c'uã ro zidyi c'o o̱ 
su'u 'ñe c'o o̱ t'i'i, ro möji a Canaán.

Nuc'uã e Labán o xipji e Jacob:
―Xe rí tsejme cja ín jmigö, ngue c'uã rí pëpqui. Xitsi jã nzĩ iṉ̱ 

ne rí chõjõ; jo rá cjõ'tc'ü c'ü rí xitsi.
Cjá nú o mama c'uã e Jacob:
―'Ma rí ñegue c'o jña'a c'o rá xi'ts'i, nu'ma, jã'ã, rá quejme rá 

pë'pc'i. Nudya, rá juajjnügö c'o ndënchjürü c'o na potjü, 'ñe c'o chivo 
c'o ts'ipinto; ngueje c'o rgui tsjõtcü. Je xo rgá cjatjonu c'o cjá ra 
mimi.

Cjá nú o ndünrü c'uã e Labán:
―Na jo'o 'ma rí tsjague ga cjanu.
O ma'a c'uã e Labán, o ma xõcü c'o ndënchjürü c'o ma potjü, 'ñe 

c'o chivo c'o mi pinto, cjá nú o unü c'o o̱ t'i'i, ngue c'uã je 'naño ro 
ma mbörüji c'o.

Nuc'uã e Jacob sido go ma mbörütjo c'o 'ñaja ndënchjürü c'o 
dya ma potjü, 'ñe c'o chivo c'o dya mi pinto. O tsja'a c'uã e Jacob, o 
jyodü o ts'iza'a, cjá nú o mbü't'ü. Nuc'uã 'ma mi tjiñi c'o animale c'o 
xe nda ma jo'o, e Jacob mi übü c'o ts'iza'a cja c'ü e mëjë jã c'o mi siji 
o ndeje. Nguec'uã 'ma mi mimi c'o animale, mi mus'üji c'o ma potjü 
'ñe c'o mi ts'ipinto. Nguec'uã c'o o̱ animale e Jacob, xe nda ma jo'o 
c'o, que na ngueje c'o o̱ animale e Labán. Je va cjanu va mbëpi e 

Jacob c'ü nú ndã'ã, xe 'na 'ñanto cjë'ë; nguec'uã va sötü 'na dyöte 
cjë'ë c'o vi mimi a Harán.

C'uã jã c'o va mbedye e Jacob a Harán
Génesis 31

'Ma o nu'u e Labán c'ü xe nda ma jo'o c'o o̱ animale e Jacob, 
que na ngueje c'o o̱ cjaja c'ü, o üdü c'uã, xo 'ñe c'o o̱ t'i'i, mi ünbüji e 
Jacob. Nuc'uã Mizhocjimi o zopjü e Jacob, o xipji:

―Nzhogü rí ma'a jã c'o vá bübü c'ü ni tata, rí dyëdyi texe c'o iṉ̱ 
tsãjã, xo rí chunü texe c'o iṉ̱ pë's'i. Nutscö rá magö co nu'tsc'e ―eñe 
Mizhocjimi va xipji e Jacob.

Nuc'uã e Jacob o ñaji e Lea 'ñe e Raquel c'o o̱ su'u, o xipjivi que 
vi mama Mizhocjimi ro mbedyeji nu. E Jacob, dya go xipji e Labán 
c'ü nu ndã'ã, majxã ro mbedyeji nu. 

'Na nu pa'a o xampjã e Jacob ro mbedyeji. Dya mi bübü e 
Labán c'ü nú ndã'ã, vi ma 'ñaxa c'o o̱ ndënchjürü. Nguec'uã e Raquel, 
o põnü c'o ts'ita c'o mi ma't'ü c'ü nú tata. Cjá nú o mbedyeji c'uã, go 
möji.

C'ü na jñi'i nu pa'a, cjá mbãrã e Labán que vi c'ueñe e Jacob, 
ndé vi möji c'o o̱ su'u, 'ñe c'o o̱ t'i'i, 'ñe c'o o̱ animale. Cjá xo nú o unü 
o ngüënda que vi põnbüji c'o o̱ ts'ita.

Nuc'uã e Labán, o jmutü c'o o̱ dyoji, o möji ro ma zürüji e 
Jacob. O zö'ö 'nanzo c'ü vi nzhodüji ma möji cja 'ñiji, cjá ma zürüji e 
Jacob cja c'ü e t'eje c'ü ni chjũ'ũ Galaad. Cjá nú o mama c'uã e Labán 
va xipji e Jacob:

―¿Pjenga i ̱c'ueñeji ga cjanu? Maco dya i ̱xitsiji 'ma i ̱pedyeji. 
¿Pjenga i ̱põnngüji c'o ín ts'ita? ―eñe.

Cjá nú o ndünrü c'uã e Jacob, o xipji:
―C'ü rvá pedyegöjme, mi sũgö ná dya rvi jyëzi yo in 

ch'ijjuëgue ro ẽcjöjme. Pero dya pjë rvá jüngöjme c'ü ri ngueje in 
tsjague. C'o ts'ita c'o iṉ̱ mamague, 'ma cjó c'o rí chö'tbügue rva quiji 
c'o, nu'ma, rá pö't'üji 'ma c'ü ―eñe e Jacob.

E Jacob dya mi pãrã majxã ma quiji e Raquel c'o ts'ita.
Nuc'uã e Labán o cjogü, cjá nú 'hueñe nzĩ 'naja c'o ngũxipjadü 

jã c'o mi oxü e Jacob 'ñe c'o mi dyojji, pero dya go chöt'ü c'o o̱ ts'ita. 
'Ma o cjogü e Labán cja c'ü o̱ ngũxipjadü e Raquel, e Raquel ma jũ'ũ 
a xes'e cja c'ü e tjũjjnü c'ü mi tjäs'ä c'ü o̱ camello 'ma ra chägä. Na 
ngueje c'o o̱ ts'ita c'ü nú tata, vi ngõtü a mbo'o cja c'ü e tjũjjnü. E 

Raquel o xipji c'ü nú tata c'ü dya mi sö'ö ro böbü rvá mbë'sbi o 
t'ëcjañõmü, na ngueje mi sövi o̱ rregla. Nguec'uã dya va chöt'ü e 
Labán c'o o̱ ts'ita.

Nuc'uã c'ü xõrü, ts'i vi nanga e Labán, cjá nú o zü'tbü o̱ jmi'i c'o 
o̱ bëche va 'ñezheji, cjá xo ná 'ñeje c'o o̱ t'ijjuë. Cjá nú o xipjiji:

―Rí negö ra intsjimits'üji na puncjü ―embeji c'o. 
Cjá nú o möji c'uã e Labán c'o o̱ dyoji, o nzhogüji ga ma a 

Harán cja c'o o̱ ngumüji.
C'uã jã c'o va jñu'sbüji Israel e Jacob

Génesis 32
E Jacob 'ñe c'o mi pöji, go sido go möji cja c'ü e 'ñiji. Nuc'uã e 

Jacob, o ndäjä jã nzĩ c'o o̱ mbëpji angueze, ro ma ñaji e Esaú c'ü nú 
cjuãrjma. Nuc'uã 'ma o zät'ä c'o mbëpji jã c'o mi bübü e Esaú, cjá nú 
o xipjiji c'uã:

―Nu'tsc'e ni t'ëcjañõmü, rvá ẽcjöjme, na ngueje va pen'c'e 'na 
jña'a e Jacob c'ü ni cjuãrjma. Rvá 'ne xi'ts'ijme, ya ró pedyejme a 
Harán co e Jacob, ya rvá ẽcjöjme ga 'ñevã, rvá ëjme na puncjü c'o o̱ 
animale angueze. Xo na puncjüzüjme rí pëpijme angueze, rvá 
ẽgöjme c'ü. Angueze te'be pjë c'o rí mamague, ni t'ëcjañõmü; xo ne'e 
que rí mäcje 'ma ra säjä c'ü ―eñe c'o o̱ mbëpji e Jacob, va xipjiji e 
Esaú.

Nuc'uã e Esaú, o jmutü 'na nziyo ciento c'o o̱ mbëpji angueze, 
cjá nú o möji ro ma ndünrüji e Jacob c'ü nú cjuãrjma. Ya vi ot'ü c'o 
o̱ mbëpji e Jacob, c'o vi ma ñaji e Esaú. 'Ma o zät'äji jã c'o ma bübü e 
Jacob, cjá nú o xipjiji:

―Ró chjëgöjme e Esaú c'ü ni cjuãrjma, va ẽjẽ angueze co 'na 
nziyo ciento o bëzo, va 'ne tjün'c'üji ―eñeji.

Me go zũ'ũ c'uã e Jacob, mi pëzhi angueze ná ma ẽjẽ e Esaú co 
c'o o̱ dyoji, ro 'ne mbö't'üji c'o. Cjá nú o ma't'ü c'uã Mizhocjimi va 
xipji: “Nu'tsc'e Mizhocjimi, me na jontets'ügue co nutscö. Xo i ̱xitsi ri 
intsjimizügö. Nguec'uã rí ö'tc'ü rí ñangagö cja mi cjuãrjmagö, ngue 
c'uã dya pjë ra tsjacügö c'ü”, eñe e Jacob va dyötü Mizhocjimi.

Nuc'uã e Jacob o xõcü na puncjü pjë c'o ndé ma animale c'o mi 
tsãjã c'ü, cjá nú o ndäjä c'o o̱ mbëpji ro dyëdyiji c'o animale, ro ma 
zopcüji e Esaú c'ü nú cjuãrjma. E Jacob mi cjĩjjñitsjë: “Co nu yo rá 
penpe, ná xo ra ndis'i o̱ mbecuë c'ü mi cjuãrjma, ra säcjä rá sät'ä cja 
o̱ jmi'i”, eñe va mbeñetsjë.

Nuc'uã c'o mbëpji, o dyëdyiji c'o animale. Cjá nú o bëpja c'uã e 
Jacob, 'ñe c'o o̱ su'u, 'ñe c'o o̱ t'i'i, cjá ná yeje c'o o̱ mbëpji. 'Ma o 
zät'äji cja c'ü e 'ñinzhe c'ü mi chjũ'ũ Jaboc, e Jacob o xipji c'o mi pöji 
ro ot'ü ro mbes'eji; angueze ro nguentjo c'ü 'nanguarü cja c'ü e 
ts'inzhare.

Nuc'uã c'ü e xõmü c'ü, 'nango chëzhi cja o̱ jmi'i e Jacob 'naja c'ü 
mi jñetse nza cja'a 'na bëzo, o mbürü o chũvi. 'Ma o jya's'ü, xe mi 
chũtjovi. Nu c'ü e bëzo, o mbãrã que dya mi sö'ö ro ndõpü e Jacob, 
nguec'uã va ya'p'ü a xes'e cja o̱ nzõ'õ; ijx co jñõntbü. Pero sido mi 
pënch'itjoji c'ü e bëzo, mi cja'a e Jacob, dya mi jëzi ro ma'a. Cjá nú o 
mama c'uã nu c'ü mi jñetse nza cja'a bëzo:

―Jyëzgui rá ma'a, na ngueje ya na jyas'ütjo.
Cjá nú o mama c'uã e Jacob:
―Dya rá jëtsc'i. 'Ma cjá rí intsjimizü, cjá rá jëtsc'i 'ma ―eñe e 

Jacob.
Cjá nú o dyönü c'uã c'ü mi nzĩ bëzo:
―¿Pjë ni chjũts'ügue?
Cjá nú o ndünrü:
―Ni chjũzgö Jacob ―eñe.
Cjá nú o mama c'uã c'ü mi nza cja'a bëzo, va xipji e Jacob:
―Ndeze ne padya, dya cjá rguí chjũts'ü Jacob; nudya, rguí 

chjũts'ü Israel. Na ngueje i ̱sögueji yo nte'e, xo i ̱sövi Mizhocjimi; ndé 
i ̱chõpügue.

Cjá nú o mama c'uã e Jacob:
―Rí ö'tc'ü rí xitsi dya, ¿pjë ni chjũts'ügue?
Cjá nú o ndünrü c'uã c'ü mi nzĩ bëzo:
―¿Pjë ni dyönngü ín chjũ'ũ?
Cjá nú o intsjimiji c'uã e Jacob. Nuc'uã e Jacob o jñu'sbü Peniel 

nu jã c'o vi zövi c'ü mi nzĩ bëzo, na ngueje o mama: “Ró jandba o̱ 
jmi'i Mizhocjimi, pero xe rí bübüjogö”, eñe. 'Ma o mbes'e e jyarü, cjá 
mbedye c'uã nu e Jacob, mi me'dye ma ma'a, na ngueje c'ü o̱ nzõ'õ 
c'ü vi jñõnt'ü.

C'uã jã c'o va chjëvi e Jacob e Esaú
Génesis 33; 35

Nuc'uã 'ma ya mi bëjxtjo ro chjëvi e Esaú, e Jacob o ndüñijõmü 
va mbë'sbi t'ëcjañõmü. Nuc'uã e Esaú o cjuãdi o ma nda'bü, cjá nú o 



57

zü'tbü o̱ jmi'i, cjá nú o huë'ëvi nzá yejui va mäjui, na ngueje vi 
chjëvi. Cjá nú o mama c'uã e Esaú:

―Ná yo animale yo ró chjëgöjme ga ma cja 'ñiji, cjuãrjma, ¿pjë 
vi chäcje yo? ―embe.

O ndünrü c'uã e Jacob va xipji:
Nuyo, ró da'c'ö yo, cjuãrjma, c'uã jã c'o nzĩ va xi'ts'i c'o ín 

mbëpjigö ―embe.
Cjá nú o mama c'uã e Esaú:
―Jiyö cjuãrjma, dya ni jyodü rí dyacö in animalegue, na ngue 

xo rí tsãtcjö na puncjü ―embe.
Cjá nú o mama c'uã e Jacob o xipji:
―Jiyö cjuãrjma, dyëdyi yo rí da'c'ü, na ngueje me rí mäcjö rvá 

chjëgövi ―eñe.
O sido o xipji. Nguec'uã e Esaú, o dyëdyi c'o animale c'o vi 

mbẽjjñe a xo'ñi e Jacob.
Nuc'uã e Jacob 'ñe c'o mi pöji, sido go nzhodüji. 'Ma o zät'äji a 

Siquem c'ü mi tsja'a a Canaán, o söyaji nu. Nujnu, je ndõmü nu e 
Jacob 'na xoñijõmü, cjá nú o ndä's'ä c'o o̱ ngũxipjadü, cjá nú o dyät'ä 
'na altar. Je xo dyö'bü nu 'na pozo.

'Na nu pa'a, Mizhocjimi o zopjü e Jacob va xipji:
―Pedyeji dya vã a Siquem iṉ̱ texeji, dyëdyiji yo in animaleji, 

möcjeji ga ma a Betel, rí ma mimiji. Nujnu, rí dyät'ä 'na altar nu jã 
c'o rí matcügö. Na ngueje, je ngue nu i ̱jñandgagö 'ma i ̱tsjĩch'ĩ c'ü e 
t'ĩjĩ, 'ma mi c'ueñe cja in nzumü, na ngue mi sũgue c'ü ni cjuãrjma 
―eñe Mizhocjimi va xipji e Jacob.

Cjá nú o xipji c'uã e Jacob c'o o̱ pjamilia, 'ñe texe c'o o̱ mbëpji:
―Möjö rá pedyeji vã, rá möjö a Betel, ngue c'uã rá ät'ä 'na altar 

nu jã rá ma't'ü Mizhocjimi, na ngueje o mböxcü 'ma rmi sũgö ro 
mbötcü c'ü mi cjuãrjma. Xo pa'a co nutscö jã c'o ndé rí pa'a. 
Nguec'uã rí xi'tsc'öji rí pjongüji texe c'o in ts'itagueji c'o iṉ̱ ma't'üji, rí 
dyacöji c'o. Rí xaji, cjá rrĩ jyeji c'o in bituji c'o ya rguí bedye 
―embeji.

Cjá nú o quiji c'uã c'o o̱ ts'itaji, o 'ne unüji e Jacob. Nuc'uã e 
Jacob, o dyö'bü cja o̱ dyü'ü 'na menza c'ü mi 'ne'e nu, cjá nú o dyögü 
c'o ts'ita. Cjá nú o möji c'uã a Betel.

'Ma o zät'äji a Betel, e Jacob o dyät'ä c'ü e altar, c'uã jã c'o nzĩ 
va xipji Mizhocjimi ro dyät'ä. Dya go mezhe va mimiji nu; cjá nú o 
möji c'uã ga ma a Efrata co texe c'o o̱ animaleji. 'Ma ya mi bëjxtjo ro 
zät'äji nu, o zö'dyë e Raquel, o mus'ü 'na ts'it'i c'ü o jñu'sbüji o̱ tjũ'ũ 

Benjamín. E Raquel o ndũ'ũ 'ma o nguarü o mus'ü c'ü e ts'it'i. Cjá nú 
o dyögüji c'uã a 'ñünü cja c'ü e 'ñiji c'ü mi bëjxtjo a Efrata. C'ü e jñiñi 
a Efrata, ngueje c'ü ni chjũ'ũ dya Belén. 

Cjá xe nú o möji c'uã, o zät'äji a Mamre nu jã c'o mi bübü e 
Isaac c'ü nú tata e Jacob. Xe go mezhetjo jã xe nzĩ cjë'ë, cjá nú o 
ndũ'ũ e Isaac. 'Ma o ndũ'ũ, ya mi ëdyi ciento ochenta cjë'ë. E Jacob 
'ñe e Esaú, o dyögüvi c'ü nú tatavi a Mamre, nu jã c'o xijji Hebrón.

C'uã jã c'o va ünbüji e José, o tsja'a c'o o̱ cjuãrjma
Génesis 37.2-25

'Naja c'o o̱ t'i'i e Jacob, mi chjũ'ũ José; mi ngueje c'ü ot'ü vi 
mus'ü c'ü ndo nu Raquel.

'Ma ya mi ëdyi diecisiete cjë'ë e José, mi pjös'ü c'o o̱ jäcjuãrjma, 
mi c'as'üji c'o o̱ ndënchjürü c'ü nú tataji. Nu 'ma mi nzhogüji cja o̱ 
ngumüji, e José mi cös'ü c'ü nú tata, mi xipji que dya mi cja'a na jo'o 
c'o o̱ jäcjuãrjma, ma s'o'o ma tsjaji.

E Jacob mi ne'e na puncjü e José; c'o 'ñaja o̱ t'i'i, dya nda mi 
ne'e c'o. C'ü mi ne'e ga cjanu, ngueje c'ü vi mus'ü e Raquel, 'ma ya 
mi ts'ipale e Jacob. Nguec'uã va dyä'tbä 'na mabitu c'ü me ma zö'ö, 
cjá nú o unü ro jye'e. 'Ma o unü ngüënda c'o o̱ jäcjuãrjma que xe nda 
mi s'iyaji e José, o ünbüji c'uã c'ü.

'Na nu pa'a, e José o nguĩch'ĩ 'na t'ĩjĩ. 'Ma o zö'ö a t'ĩjĩ, o ngös'ü 
c'uã c'o o̱ jäcjuãrjma jã va nguĩch'ĩ, o xipjiji ga cjavã:

―Rá xi'ts'iji 'na t'ĩjĩ c'ü ró cjĩchc'ö. Ró cjĩch'ĩ rmá cãji cja 
juãjma, rmá tũ't'üji o manaxo o ndëjxü. Nuc'uã 'naja manaxo c'ü cjá 
rvá tũ't'ügö, ijx co nanga va böbü na jo'o. Nuc'uã c'o in manaxogueji, 
o ngãrãji a 'ñünü, o ndüñijõmüji va mbë'sbiji t'ëcjañõmü c'ü ín 
manaxogö ―embe c'o o̱ jäcjuãrjma.

O xijji c'uã e José:
―¿A poco iṉ̱ mangue rí tsjague o rey, rí mandazgöjme? 

―embeji.
Nguec'uã xe nda va ünbüji e José. Xe ndo 'na pa'a, o nguĩch'ĩ 

c'uã c'ü ndo 'na t'ĩjĩ. Go yepe go xipjitjo c'uã c'o o̱ jäcjuãrjma, o 
mama:

―Ndo ró cjĩch'ĩtjo 'na t'ĩjĩ, ró janda e jyarü 'ñe e zana, cjá ná 'na 
dyëch'a cjá 'naja seje, ndé go ndüñijõmü cja ín jmigö c'o ―embeji.

E José cjá xo nú o xipji c'ü nú tata. C'ü o̱ tata, 'ma o dyärä ga 
cjanu, o sjëya c'uã, cjá nú o huënch'i e José, o xipji:

―¿Pjë ma t'ĩjĩ nu i ̱tsjĩch'ĩ? ¿A poco iṉ̱ cjĩjjñigue rá 
ndüñijõmüjme cja in jmigue, nutscö 'ñe ni nana, 'ñe yo ni cjuãrjma? 
―embe.

C'o o̱ jäcjuãrjma, me mi ünbüji e José, na ngueje mi cjĩjjñiji que 
e José mi cjapü me ma nojo, ma xipjiji c'o t'ĩjĩ c'o mi cjĩch'ĩ. E Jacob 
me mi mbeñe c'o t'ĩjĩ c'o vi nguĩch'ĩ c'ü o̱ t'i'i, dya go jyombeñe c'o.

'Na nu pa'a, c'o o̱ jäcjuãrjma e José o mbedyeji c'uã, o dyëdyiji 
c'o o̱ ndënchürü c'ü nú tataji, o möji na jẽ'ẽ, o ma jyodüji jã c'o mi 
cja'a o t'ëbi c'o ro zi'i c'o ndënchjürü. O mezhe c'uã jã nzĩ pa'a, 
nuc'uã e Jacob o ma't'ü e José c'ü nú t'i'i, cjá nú o xipji ga cjavã:

―C'o ni cjuãrjma, vá bübüji na jẽ'ẽ, vá pjörüji c'o ndënchjürü. 
Rí negö rí mague, rí ma ñu'u pjë vá cjaji, cjo bübütjoji na jo'o cjo 
jiyö; cjá ná 'ñeje c'o ndënchjürü, cjo xo cãrãtjo na jo'o c'o. Cjá rrĩ 
'ñeje, rí 'ne xitsi ―eñe e Jacob va xipji e José.

Cjá nú o mbedye o ma'a c'uã e José. 'Ma ya mi tsjatjo ro zät'ä jã 
c'o ma cã'ã c'o o̱ jäcjuãrjma, o jñandaji ma jẽ'ẽ ma ẽjẽ c'ü. Cjá nú o 
mamaji c'uã:

―Ya va ẽjẽ nu, nu cjĩch'ĩ o t'ĩjĩ. Ná, 'ma rá te'beji ra säjä, cjá rrũ 
pö't'üji, cjá rrũ ma pant'aji cja 'naja trrat'ore c'ü dya cjá po'o o ndeje. 
Nuc'uã cjá rrũ ma mamaji: “O ẽjẽ 'na animale c'ü o 'ne mbö't'ü, cjá 
nú o za'a c'uã”, rá embeji c'ü ín tataji. Rá nuxãji pjë ra ts'a'a co c'o o̱ 
t'ĩjĩ c'ü ―eñeji anguezeji va mamatsjëji.

E Rubén c'ü mi nzhasẽ'ẽ, o jyodü jã rvá ts'a'sbü c'o o̱ cjuãrjma, 
ngue c'uã dya ro mbö't'üji e José; o mama va xipji c'o o̱ cjuãrjma:

―Jiyö, dya rá xo'tbüji o̱ cji'i nu mi cjuãrjmaji. C'ü rá cjaji, rá 
pant'atjoji cja ne pozo nu bëjxtjo bübü, nu dya po'o ndeje; dya rá 
pö't'üji nu ―embe c'o o̱ cjuãrjma.

C'ü vi mama ga cjanu e Rubén, ngueje c'ü mi mbeñe, 'ma ya rví 
pant'aji e José cja c'ü e pozo, nuc'uã ro nzhogü ro 'ne ngüs'ü, cjá rrũ 
zidyi ro mëvi cjá c'ü o̱ tatavi, mi mbeñetsjë.

'Ma o säjä e José, o pënch'iji c'uã, cjá nú o ts'o'sbüji c'ü e mabitu 
c'ü ma zö'ö c'ü mi je'e, cjá nú o ma pant'aji cja c'ü e pozo c'ü dya cjá 
mi po'o o ndeje. 'Ma ya vi nguarü vi pant'aji nu, nuc'uã c'o o̱ 
cjuãrjma o mimiji, o ñõnüji.

C'uã jã c'o va mböji e José
Génesis 37.25-35

(Hechos 7.9)
'Nango jñandaji c'uã, ma ẽjẽ jã nzĩ o bëzo c'o pjë c'o ndé mi 

tõmü, cjá ndo ma mbötjoji na yeje. Nuc'o, vi 'ñeji a Madián, me möji 
ga ma a Egipto. Ma ëji c'o o̱ camelloji c'o ma tũs'ü c'o pjë ndé ro ma 
mböji a Egipto. Cjá nú o mama c'uã e Judá o xipji c'o o̱ cjuãrjma:

―¿Pjë rá tõgöji 'ma rá pö'tc'öji nu mi cjuãrjmagöji? Mö rá 
pöpüji yo bëzo yo va ẽjẽ nu. Dya rá pö't'üji; ngueje mi cjuãrjmaji 
―eñe.

O ma pjon's'üji c'uã e José cja c'ü e pozo jã c'o vi pant'aji, cjá nú 
o mböpüji c'o bëzo c'o mi cjogü; anguezeji o ngõt'üji 'na dyöte merio 
c'o mi dyavü o oro. Cjá nú o zidyiji c'uã e José ga ma a Egipto.

E Rubén, dya me bübü 'ma o mböji e José; pe jã c'o vi ma'a. 
Nuc'uã 'ma o nzhogü cja c'ü e pozo ro 'ne pjon's'ü e José, dya cjá go 
chöt'ü. Nguec'uã va xü't'ü c'o o̱ bitu, na ngueje vi pizhi, me xo mi 
nzhumü. Nuc'uã, go nzhogü go ma'a jã c'o ma bübü c'o o̱ cjuãrjma, o 
ma xipjiji:

―E José, dya cjá vá bübü jã c'o i ̱ma pant'aji; ¿pjë rá cjagö dya? 
―eñe e Rubén.

Cjá nú o xijji c'uã e Rubén c'uã jã c'o va mböji e José, o mböpüji 
c'o mi nzhodü, pjë c'o ndé mi pö'ö. Cjá nú o mamaji c'uã, que na jo'o 
ro mbö't'üji 'na ts'ichiva, cjá rrũ 'ñõt'üji c'o o̱ cji'i cja c'ü e mabitu c'ü 
vi ts'o'sbüji e José. Je va cjanu va tsjaji.

Cjá nú o ndäji c'uã 'naja c'o mbëpji c'o mi pöji, o ngana c'ü e 
mabitu, o ma jíchi e Jacob, xo xipji ga cjavã:

―Va täcjä c'o in ch'igue, rá 'ne jí'ts'i ne mabitu nu mamaji o 
chöt'üji. Xo va täcjäji rá 'ne önnc'ü, cjo ngueje o̱ bitu e José nu rvá 
cãgö, cjo jiyö ―eñe c'ü e mbëpji va xipji e Jacob.

E Jacob, ijx mi pãrã que mi ngueje o̱ bitu e José c'ü o̱ t'i'i. Cjá 
nú o mama c'uã:

―Pe ngueje 'na animale c'ü na s'o'o, c'ü o za'a c'ü ín ch'igö 
―eñe.

Me go nzhumü c'uã, go mezhe va huëpi c'ü o̱ t'i'i, na ngueje mi 
pëzhi ya vi ndũ'ũ.

C'uã jã c'o va ngot'üji a pjörü e José
Génesis 39

'Ma o zät'ä a Egipto c'o bëzo c'o vi ndõmü e José, o mböji c'ü, o 
mböpüji e Potifar. E Potifar, mi manda cja c'o o̱ tropa c'ü e faraón, 
c'ü mi rey a Egipto. (C'ü e jña'a “faraón”, dya mi ngue 'na tjũ'ũ; je mi 
jũ'sbüji ga cjanu texe c'o mi manda a Egipto c'o pa'a c'o.)

E José mi pëpji cja o̱ ngumü e Potifar, mi cja'a na jo'o c'o bëpji, 
na ngueje Mizhocjimi mi pjös'ü na puncjü c'ü. E Potifar o unü 
ngüënda mi bübü Mizhocjimi co e José, mi pjös'ü. Nguec'uã va unü 
o manda texe cja c'ü o̱ ngumü. Ndeze c'ü e pa'a c'ü, Mizhocjimi o 
intsjimi e Potifar, 'ñe c'o o̱ juãjma 'ñe c'o mi pë's'i cja o̱ ngumü, na 
ngueje e José mi bübü nu.

E José, mi ngueje 'na sẽ'ẽ c'ü ma jo'o ma jñetse texetjo. 
Nguec'uã 'na nu pa'a, c'ü o̱ su'u e Potifar o xipji ro dyobüvi. Cjá nú o 
ndünrü c'uã e José va xipji:

―Dya sö rá cjagö yo na s'o'o yo iṉ̱ xitsi, na ngue e Potifar c'ü ni 
xĩra, ngueje ín lamugö c'ü rí pëpi. Nuc'ü, o dyacü rá pjörügö nzá 
texe yo pë's'i c'ü, 'ñe rá nu'u jã ga pëpji c'o 'ñaja o̱ mbëpji; nguec'uã 
dya pë's'i pjë ra mbeñe. Texe yo pë's'i angueze, ndé dyacü; 
nguejxtjots'ügue o ngänngä, na ngueje o̱ su'uts'ü. Nguec'uã dya sö'ö 
rá cjagö c'o na s'o'o c'o iṉ̱ xitsi, na ngueje me na s'o'o cja o̱ jmi'i 
Mizhocjimi c'o ―eñe e José.

Pama pama c'ü e ndixũ mi xipji e José ro dyobüvi, pero e José 
dya mi cö'tbü 'ñi'i.

'Na nu pa'a, c'ü o̱ su'u e Potifar ma bübütsjë a mbo'o cja o̱ 
ngumü. 'Ma o cjogü e José ro ma tsja'a o̱ bëpji, c'ü e ndixũ o jñanda 
c'uã, cjá nú o pënchbi o̱ bitu va xipji ro dyobüvi. E José, dya go ne'e; 
o cjuãdi o mbedye. C'ü e ndixũ o ngü'tbü c'ü o̱ bitu c'ü mi je'e, 
nguec'uã va nguejme c'ü e bitu 'ma o cjuãdi e José.

O üdü c'uã na puncjü c'ü e ndixũ, cjá nú o mapjü va ma't'ü c'o 
mbëpji. 'Ma o säji, c'ü e ndixũ o mama ga cjavã:

―C'ü e israelita c'ü o siji ín xĩragö ra 'ne pëpji vã, me cjacütjoji 
burla; mi ne ro tsjacü c'o na s'o'o. Nguec'uã rvá mapjü. 'Ma o dyäcä 
ró mapjü, o cjuãdi o mbedye c'uã, o ma'a a tji'i; nguejxtjo ne bitu nu 
mi je'e nu o zogü ―embe c'uã c'o mbëpji.

C'ü e ndixũ, o ngã'sbãtjo c'ü o̱ bitu e José, cjá nú o nde'be ro 
säjä c'ü o̱ xĩra. 'Ma o säjä c'ü, c'ü e ndixũ o mbechpe c'ü e bëchjine 



62

c'ü ya xo vi xipji c'o mbëpji. 'Ma o dyärä ga cjanu e Potifar, go üdü 
na puncjü, cjá nú o manda o ma ngot'üji a pjörü e José.

Zö ma o'o a pjörü e José, Mizhocjimi mi bübütjovi c'ü, me xo 
mi s'iya. Nguec'uã va 'ñünbü o̱ mü'bü c'ü e bëzo c'ü mi manda cja c'ü 
e pjörü, o tsjapü o s'iya e José; nguec'uã va unü c'ü e bëpji c'ü ro 
mbörü c'o 'ñaja c'o ma cjot'ü a pjörü. Zö xe ma o'o a pjörü e José, 
pero ya mi nzhodü libre a mbo'o.

C'uã jã c'o va mama e José pjë mi ne'e
ro mama 'na yeje t'ĩjĩ

Génesis 40
C'ü e faraón mi tsãjã na puncjü o̱ mbëpji. Xo mi siji 'naja o̱ 

mbëpji c'ü mi ënbi o vinu, cjá ná 'naja o̱ mbëpji c'ü mi ä'tbä o 
tjõmëch'i. 'Na nu pa'a, c'ü e faraón o ünbü nzá yeje c'o o̱ mbëpji. 
Nguec'uã va manda o zidyiji, o ma ngot'üji cja c'ü e pjörü nu jã c'o 
ma bübü e José.

'Na nu xõmü, c'o yeje bëzo o nguĩch'ĩvi ndé 'na t'ĩjĩ. Nuc'uã c'ü 
xõrü, 'ma o cjogü e José o ma nu'u c'o ma cjot'ü a pjörü, o jñanda 
me mi sentio c'o yeje bëzo, cjá nú o dyönüvi:

―¿Pjë ni ndumüguevi dya? ―embevi.
Cjá nú o ndünrüvi c'uã:
―Rí ndumübe na ngue mi xõmü ró cjĩch'ĩbe ndé 'na t'ĩjĩzübe. 

Dya rí pãrãbe pjë ne ra mama c'o; dya cjó bübü vã, c'ü sö'ö ra 
xitsibe.

Cjá nú o mama c'uã e José:
―Nguejxtjo Mizhocjimi c'ü pãrã pjë ne ra mama yo t'ĩjĩ. 

Xitsixãvi pjë pjëzhi c'o i ̱tsjĩch'ĩvi; Mizhocjimi ra dyacü rá pãrãgö, 
ngue c'uã rá xi'ts'ivi pjë ne ra mama c'o.

Nuc'uã c'ü mi ënbi o̱ vinu c'ü e faraón, o xipji:
―Nutscö ró cjĩch'ĩ mi 'ne'e 'naja o̱ za'a o uva c'ü mi peje jñi'i o̱ 

dyë'ë. Ró janda nzá jñi'i c'o o̱ dyë'ë c'ü e za'a, nzĩ ma mbedye c'o o̱ 
ts'idyë, nzĩ ma nzhäjnätjo; nzĩ ma nzhäjnä, nzĩ ma nguis'itjo c'o o̱ 
uva c'o ya ma jo'o ro s'i'i. Nutscö mi tjëgö c'ü o̱ copa c'ü e faraón. 
Nuc'uã ró quitsi c'o uva, cjá rrũ të'p'i o̱ ndeje cja c'ü e copa, cjá rrũ 
unü o zi'i c'ü e faraón. Ngueje yo ró janda cja ín ch'ĩjĩgö.

Nuc'uã e José o xipji:
―C'o jñi'i dyë'uva c'o i ̱tsjĩch'ĩ, ne ra mama c'ü xe rí mimi jñipa 

cja ne pjörü, cjá rrũ zon'c'ü c'ü e faraón rí nzhogü rí mague na yeje 

cja o̱ ngumü, rí ma tsjague c'ü e bëpji c'ü ot'ü mi cja'a. 'Ma rí nzhogü 
rí mague, dya rí jyombeñezü; ñague na jo'o por nutscö cja c'ü e 
faraón, ngue c'uã ná xo ra pjongüzügö cja ne pjörü, na ngueje dya ró 
cjagö c'o na s'o'o.

Nuc'uã c'ü e bëzo c'ü mi ä'tbä o tjõmëch'i c'ü e faraón, xo xipji e 
José c'ü e t'ĩjĩ c'ü vi nguĩch'ĩ:

―Nutscö ró cjĩch'ĩ c'ü mi jäs'ä jñi'i bos'i o tjõmëch'i cja ín ñi'i. 
C'ü e bos'i c'ü mi xes'e, mi quiji na puncjü o tjõmëch'i c'o ma õ'õ, c'o 
mi tunbügö ro zi'i c'ü e faraón. Cjá nú o ẽjẽ c'uã o s'ü'ü, o 'ne ziji c'o 
tjõmëch'i. Je va cjanu c'ü ró cjĩch'ĩgö.

Cjá nú o ndünrü c'uã e José:
―C'o jñi bos'i c'o i ̱tsjĩch'ĩ, xo ne'e ra mama 'na jñi pa'a c'ü xe rí 

mimi cja ne pjörü. 'Ma ra cjogü c'o jñipa, c'ü e faraón ra manda ra 
'ne pjongüts'üji, cjá rrũ jñücüts'üji in ñi'i, cjá xo rrũ ndün'sc'üji c'ü in 
cuërjpogue; nguec'uã ra ẽjẽ o ndopare ra 'ne zac'üji ―eñe.

Je va cjanu va ts'a'a; c'ü na jñi'i nu pa'a, o zädä c'uã jã c'o nzĩ va 
mama e José. C'ü e faraón o tsja'a 'na mbaxua, na ngueje vi zo'o o̱ 
pa'a. Nguec'uã o zojjnü texe c'o o̱ dyoji c'o pjë ndé mi pjëzhi. 'Ma o 
ts'a'a c'ü e mbaxua, c'ü e faraón o manda o ma siji nzá yeje c'o o̱ 
mbëpji c'o ma o'o a pjörü. 'Ma o sävi, c'ü e faraón o zopjü c'ü e 
mbëpji c'ü mi ëdyi o vinu, o xipji ro nzhogü ro mbëpitjo. Nu c'ü e 
mbëpji c'ü mi ät'ä o tjõmëch'i, o manda o jñüpcüji o̱ ñi'i, cjá nú o 
ndün'sbüji c'ü o̱ cuërjpo.

Pero c'ü mi ëdyi o vinu, dya go tsja'a c'o vi xipji e José, o 
jyombeñe c'o.

C'uã jã va tsja'a e José, o xipji c'ü e faraón pjë
mi ne ro mama c'o t'ĩjĩ c'o vi nguĩch'ĩ

Génesis 41.1-36
Ya vi cjogü yeje cjë'ë ndeze 'ma o mbedye a pjörü c'ü e bëzo c'ü 

mi ënbi o vinu c'ü e faraón. 'Na nu xõmü, c'ü e faraón o nguĩch'ĩ 'na 
yeje t'ĩjĩ. Nuc'uã o zojjnü texe c'o mi pãrã na puncjü, cjá ná 'ñeje c'o 
vinado, xã'ma ro sö'ö ro mamaji pjë mi ne ro mama c'o t'ĩjì c'o. Pero 
c'o vinado, dya xo go mbãrãji pjë mi ne ro mama c'o.

Nuc'uã c'ü mi ëdyi o vinu, cjá mbeñe e José, cjá nú o xipji c'ü e 
faraón:

―Nu'tsc'e ni t'ëcjañõmü, ¿cjo iṉ̱ mbeñegue 'ma i ̱manda o ma 
ngocübe a pjörü, nutscö 'ñe c'ü mi ä'tc'ä o tjõmëch'i? 'Ma rma ogöbe 

a pjörü, ró cjĩch'ĩbe ndé 'na t'ĩjĩ nzĩ 'nazübe. Nu cja c'ü e pjörü, xo 
ma bübü nu 'na sẽ'ẽ c'ü menzumü a Canaán, c'ü ña'a hebreo. C'ü e 
sẽ'ẽ c'ü, ró xipjibe c'o t'ĩjĩ c'o rvá cjĩch'ĩbe; nuc'ü, o xitsibe pjë mi ne 
ro mama c'o. Nuc'uã o zädä jã c'o nzĩ va xitsibe. Nutscö i ̱zonncü ró 
'ne pë'pc'itjo na yeje; c'ü mi ä'tc'ä o tjõmëch'i, i ̱mandague o ma 
ndün's'üji c'ü. Cjá rí mbeñegö dya c'ü o xitsi c'ü e bëzo; o dyötcü ro 
ñapcã cja in jmigue ―embeji c'ü e faraón.

Nuc'uã c'ü e faraón o manda o ma pjongüji a pjörü e José, cjá 
nú o siji jã c'o mi bübü c'ü. 'Ma o säjä e José, o mama c'uã c'ü e 
faraón va xipji:

―C'ü rvá zon'c'ü, rí negö rí xitsi pjë ne ra mama 'na yeje t'ĩjĩ c'o 
ró cjĩch'ĩ. Na ngue texe yo cãrã vã, dya cjó pãrã pjë ne ra mama c'o 
t'ĩjĩ. Rí ärägö, 'ma cjó c'o xi'ts'i 'na t'ĩjĩ, nu'tsc'e iṉ̱ pãrãgue pjë ne ra 
mama c'ü ―embeji e José.

O ndünrü c'uã e José:
―Nu'tsc'e ni t'ëcjañõmü, dya ngue ín pjeñetsjëgö c'ü rgá pãrã 

c'o t'ĩjĩ; ngueje Mizhocjimi c'ü dacü rá pãrãgö pjë ne ra mama c'o. 
Nguec'uã nudya, ra dyacü rá pãrãgö c'o t'ĩjĩ c'o i ̱tsjĩch'ĩgue, na 
ngueje ne'e ra mböxc'ü na puncjü.

O mama c'uã c'ü e faraón:
―Ró cjĩch'ĩ ma bübügö cja o̱ 'ñünü c'ü e ndare, ró janda ma 

pes'e nu 'na yencho baga c'o ma pi'i, me xo ma zö'ö ma jñetseji. 
Nde'sc'e ma ñõnü cja c'ü e nendare c'o, ndo go mbes'e c'uã xe ndo 'na 
yencho baga c'o ya me vi ndo'dye, ijx ma s'otjo ma jñetseji. C'o baga 
c'o dya ma pi'i, o 'ne zaji c'o baga c'o ma pi'i, c'o ot'ü vi mbes'e. 'Ma o 
nguarü o zaji c'o baga c'o ma pi'i, nu c'o baga c'o ma ndo'dye, mi 
sido mi ndo'dyetjo c'o, dya xo mi jñetse majxã pjë c'o vi zaji.

’Nuc'uã ró sögö a t'ĩjĩ. Ndo ró ĩjĩtjo na yeje, ró cjĩch'ĩ c'ü xe 'na 
t'ĩjĩ, ró janda mi bübü 'na yencho o ñirëxü c'o 'nachc'ü mi tetjo; me 
ma zö'ö ma jñetse c'o, me xo mi ndüji. Cjá ndo rrũ janda c'uã, o te'e 
xe ndo 'na ndëjxü c'ü mi pë's'i 'na yencho ñirëxü c'o mi ts'iquëtjo, c'o 
ya me vi dyot'ü. Nuc'uã c'o ñirëxü c'o cjá te'e, c'o dya ma jo'o, o zaji 
c'o ñirëxü c'o ma jo'o. Nujyo, ngueje yo ró janda cja c'o t'ĩjĩ c'o ró 
cjĩch'ĩ. Ya ró xipjigö c'o vinado, pero dya cjó go sö'ö ro xitsi pjë ne ra 
mama c'o ―eñe c'ü e faraón.

O ndünrü c'uã e José:
―Nu'tsc'e ni t'ëcjañõmü, c'o yeje t'ĩjĩ, 'natjo c'ü ne ra mama c'o; 

Mizhocjimi o jí'ts'i c'o ra tsja'a cja ne xoñijõmü. C'o yencho baga c'o 
ma pi'i, 'ne c'o yencho ñirëxü c'o ma nojo, ne ra mama 'na yencho 

cjë'ë c'o rí jñüs'üji na puncjü o ndëjxü. C'o yencho baga c'o mi 
ndo'dye, 'ñe c'o yencho ñirëxü c'o ya vi dyot'ü, xo ne ra mama 'na 
yencho cjë'ë c'o ra ts'a'a o tjĩjmi. Ot'ü ra ẽjẽ 'na yencho cjë'ë c'o rí 
jñüs'üji na puncjü o ndëjxü; nuc'uã, cjá ndo rrũ ẽjẽ xe ndo 'na 
yencho cjë'ë c'o dya rí jñüs'üji. Dya ra mezhe ra tsja'a ga cjanu 
Mizhocjimi.

’Nguec'uã c'ü rí tsjague dya, rí jyodü 'na bëzo c'ü ri pë's'i na jo'o 
pjeñe, rí unügue ra manda cja c'o gobernador c'o rí 'ñes'egue, 
nguec'uã anguezeji ra xipjiji nzá texe yo menzumü vã a Egipto ra 
jmutüji o ndëjxü, ngue c'uã nzĩ 'na tsi'ch'a mape c'o ra jñüs'üji, ra 
xõcüji 'naja mape, ra mbë's'itjoji cja c'o o̱ jñiñiji. Je rgá cjanu rgá 
jmurü na puncjü o ndëjxü yo cjë'ë yo rrã jo'o, ngue c'uã 'ma ra ẽjẽ 
c'o cjë'ë c'o dya ra jogü o ndëjxü, dya ra ndũji o tjĩjmi ―eñe e José, 
va xipji c'ü e faraón.

C'uã jã c'o va tsja'a c'ü e faraón, o 'ñes'e
e José ro manda a Egipto

Génesis 41.37-57
(Hechos 7.10)

Nuc'uã c'ü e faraón, o ñatsjëji c'o 'ñaja c'o pjë ndé mi pjëzhi nu, 
o mamaji que ma jo'o c'ü e jña'a c'ü vi mama e José. Cjá nú o mama 
c'uã c'ü e faraón:

―E José, na jo rgá manda cja c'ü e bëpji, na ngueje ojtjo xe 'na 
bëzo nza cja'a angueze, c'ü ri bübüvi o̱ Espíritu Mizhocjimi ―embeji 
c'o 'ñaja c'o pjë mi pjëzhi.

Nuc'uã c'ü e faraón o zojjnü na yeje e José, o xipji:
―Dya cjó bübü c'ü ri pë's'i na jo o̱ pjeñe nza cjatsc'e, na ngue 

Mizhocjimi o dya'c'ü rí pãrãgue na puncjü. Nutscö rá da'c'ü rí 
mandague texe vã cja ín palaciogö, 'ñe texe cja yo nte'e yo rí 
mandagö. Dya cjó ra mbëzhi xe rrã nojo que na ngue'tsc'e; 
nguejxtjozgö rá mandats'ü, na ngue rí reygö.

Nuc'uã c'ü e faraón o ts'o't'ü c'ü o̱ anilio c'ü mi cuat'ü o̱ sello, cjá 
nú o jñu'tbü cja o̱ ñidyë e José. Xo manda o jyecheji e José o bitu c'o 
me ma jo'o, xo ndepeji 'na tjeve c'ü mi oro.

Xo xipji e José ro ndes'e cja 'na ngarreta c'ü mi cjüt'ü o pjadü, 
c'ü mi ngueje c'ü na yeje o̱ ngarreta c'ü e faraón; ro ot'ü c'ü e 
ngarreta jã c'o mi pa'a c'ü e faraón, cjá rrũ bëpja c'ü e ngarreta jã c'o 

mi pa'a e José, ngue c'uã ro mbãrã c'o nte'e cjó mi ngueje e José, 
ngue c'uã ro dyätäji c'ü. C'ü e faraón xe go xipjitjo e José:

―Zö nguetscö rí mandagö texe vã, pero nu'tsc'e pë'sc'ü ra 
dyä'tc'ä yo nte; dya ra sö'ö cjó pjë ra tsja'a, 'ma dya rí unügue o sjëtsi 
―embeji e José.

Nuc'uã c'ü e faraón o jyodü 'na xunt'i c'ü o tsjapü o̱ su'u e José; 
c'ü e xunt'i, je mi menzumü a Egipto c'ü.

E José mi ëdyi 'na treinta cjë'ë 'ma o unüji ro manda a Egipto. 
C'o yencho cjë'ë c'o mi jüns'üji na puncjü o ndëjxü, e José mi xipji 
c'o mbëpji c'ü tsjë'ma ro xõcüji o ndëjxü, cjá rrũ mbë's'itjoji cja c'o 
ndajjñiñi.

'Ma dya be ma ẽjẽ c'o yencho cjë'ë c'o dya ro jñüs'üji o ndëjxü, 
o mu'sbüji e José yeje ts'it'i. C'ü ot'ü o̱ t'i'i, o jñu'sbü Manasés (c'ü ne 
ra mama “Jyombeñe”), na ngue o mama e José: “Mizhocjimi o 
tsjacü ró jyombeñe c'o ín pjamilia 'ñe c'o ró sufregö”. C'ü na yeje o̱ 
t'i'i, o jñu'sbü Efraín (c'ü ne ra mama “'Ñeje o t'i'i”), na ngue o mama 
e José: “Mizhocjimi o ne'e c'ü ro muscügöji o t'i'i cja ne xoñijõmü nu 
jã ró sufregö”.

O cjogü c'uã c'o yencho cjë'ë c'o vi jñüs'üji na puncjü o ndëjxü, 
cjá nú o ẽjẽ c'uã c'o cjë'ë c'o dya jñüs'üji o ndëjxü. O mbürü o ts'a'a 
c'uã tjĩjmi texe cja c'o 'ñaja xoñijõmü; nguejxtjo a Egipto nu jã c'o 
dya mi ts'a'a. 'Ma o chjorü c'o ndëjxü c'o mi pë's'itsjë c'o mi 
menzumü a Egipto, o möji c'uã cja c'ü e faraón, o ma dyötüji c'o 
ndëjxü c'o vi mbë's'itjoji cja c'o ndajjñiñi. Nuc'uã c'ü e faraón o 
xipjiji:

―Möji, ma dyötüji e José.
Nuc'uã e José me pöpü o ndëjxü c'o nte'e. Xo ma säjä a Egipto 

na puncjü o nte'e c'o mi 'ñeje 'naño país, ma 'ne tõmbüji o ndëjxü e 
José, na ngueje mi ojtjo pjë ro ziji cja c'o o̱ jñiñiji.

C'uã jã c'o va zät'ä a Egipto c'o o̱ cjuãrjma e José
Génesis 42.1-24
(Hechos 7.11-12)

Cja c'ü e xoñijõmü a Canaán, nu jã c'o mi bübü c'ü o̱ tata 'ñe c'o 
o̱ cjuãrjma e José, xo ts'a'a o tjĩjmi nu. Nguec'uã 'ma o mbãrã e 
Jacob que mi pöji o ndëjxü a Egipto, o xipji c'o o̱ t'i'i ro möji a 
Egipto, ro ma ndõmüji o ndëjxü; cjá nú o möji c'uã. Nguejxtjo e 

Benjamín c'ü xe mi sëbi c'ü o nguejmevi c'ü nú tata, na ngueje dya 
go jyëzi ro ma'a, ná pjë c'o ro tsja'a.

Nuc'uã c'o o̱ cjuãrjma e José, 'ma o zät'äji a Egipto nu jã c'o mi 
bübü angueze, o ndüñijõmüji a jmi'i, o̱ ndẽji o chjëvi a jõmü. Pero 
dya go mbãrãji e José.

'Ma o jñanda e José c'o o̱ cjuãrjma, o mbãrã cjó mi ngueje c'o. 
Pero o tsjapü c'ü dya mi pãrã; o zopjüji c'uã na zëzhi va xipjiji:

―Nu'tsc'eji, ¿pjë iṉ̱ jodüji? ¿Jã iṉ̱ menzumügueji?
O ndünrüji c'uã:
―Nu'tsc'e ni t'ëcjañõmü, je rí menzumügöjme a Canaán, rvá 

ẽcjöjme rvá 'ne tõmüjme o ndëjxü ―embeji e José.
Nuc'uã e José o xipji c'o o̱ cjuãrjma:
―Dya mejme yo iṉ̱ mangueji. C'ü vi 'ñegueji, ngue c'ü vá 'ne 

so'büji vã, vá 'ne nuji jã ga cja'a ne xoñijõmü, cjo na zëzhi cjo jiyö.
O ndünrü c'uã c'o o̱ cjuãrjma:
―Jiyö, dya ngue c'ü rvá ẽcjöjme c'ü, ni t'ëcjañõmü. Nutscöjme, 

dya rí cjagöjme c'o; na jontezgöjme. Rí cjuãrjmajme; 'natjo ín 
tatajme. C'ü rvá ẽcjöjme, ngueje c'ü rá 'ne tõmüjme o ndëjxü.

E José o nzhogü o xipjiji:
―Jiyö, dya mejme yo iṉ̱ mangueji. C'ü vi 'ñecjeji, ngue c'ü vá 

'ne so'büji vã, ngue c'uã rí ñuji jã rgá sö'ö rí tsjogüji, pjë c'o rí 'ne 
tsjaji.

O ndünrü c'uã na yeje anguezeji:
―Nu'tsc'e ni t'ëcjañõmü, mejme yo rí xi'tsc'öjme. Je rvá cãjme 

cja c'ü e xoñijõmü a Canaán. Rí cjuãrjmajme; 'natjo ín tatajme. C'ü 
ín cjuãrjmajme c'ü xe sëbi, o nguejmetjovi c'ü mi tatajme. C'ü 'naja, 
dya cjá bübü co nutscöjme; co angueze rmi söjme rmi docejme.

Cjá nú o mama c'uã e José:
―Jã c'o rvá xi'tsc'öji, nu'tsc'eji vá 'ne so'bügueji. Rá nuxãji cjo 

mejme c'o iṉ̱ mangueji. Nguec'uã, dya ra sö'ö rí möcjeji cja in 
nzungueji dya; rí tsejmeji vã, hasta 'ma cjá ra ẽjẽ c'ü ni cjuãrjmaji c'ü 
xe sëbi. 'Natjo c'ü ra ma'atsc'eji, ra ma siji c'ü; c'o 'ñaja, ra dyo'o a 
pjörü c'o. Rá nuxãji cjo na cjuana yo iṉ̱ mangueji.

Nuc'uã e José o manda o ma ngot'üji a pjörü c'o o̱ cjuãrjma. 
Nuc'uã c'ü na jñi'i nu pa'a, e José o manda o ma pjongüji a pjörü c'o 
o̱ cjuãrjma, o siji. 'Ma o säji cja o̱ jmi, o mama e José:

―Nutscö rí ätägö Mizhocjimi; nu 'ma na cjuana yo iṉ̱ mangueji, 
dya pjë rá cja'c'üji. Nudya, 'natjo c'ü rá cot'ügö vã a pjörü, c'o 
'ñajatsc'eji ra sö rí möji, rí chunüji o ndëjxü c'o ra zi'i c'o vá cã'ã cja 

in nzungueji. Pero rí nzhogüji na yeje a 'ñecjuã, rí siji c'ü ni 
cjuãrjmaji c'ü tsĩ'ĩ. Rá nuxãji cjo mejme yo iṉ̱ mangueji. 'Ma dya rí 
siji c'ü ni cjuãrjmaji, rí chũji iṉ̱ texeji.

O ndünrüji c'uã, o mamaji:
―Jã'ã, rá cjajme jã c'o nzĩ gui mangue.
Cjá nú o mamatsjëji c'uã:
―C'ü rgá sufregöji dya yo, ngue c'ü ró cjapüji na s'o'o c'ü mi 

cjuãrjmaji e José. Angueze o dyötcüji co texe o̱ mü'bü ro juẽtsẽji, 
pero dya ró cö'tbüji 'ñi'i, zö rmi jandagöji me mi sufre c'ü. Nguec'uã 
rgá sufregöji dya. 

O ña'a c'uã e Rubén c'ü mi nzhasẽ, o xipji c'o 'ñaja o̱ cjuãrjma:
―Maco ró xi'ts'iji, dya pjë ri tsjapüji c'ü e t'i'i, pero dya i ̱

dyätcäji. Nguec'uã nudya rí cjõt'üji c'ü ró cjaji ―eñe e Rubén.
Anguezeji, dya mi pãrãji majxã mi pãrã e José pjë mi mamaji, 

na ngueje 'ma mi zopjü e José anguezeji, mi ña'a c'ü e jña'a egipcio. 
Pero mi bübü nu 'na bëzo c'ü mi ña'a nzá yeje c'o jña'a, c'ü e jña'a 
hebreo 'ñe c'ü e egipcio; ngueje c'ü mi xipji c'o o̱ cjuãrjma e José c'o 
jña'a c'o mi mama c'ü. Je xo ma cjatjonu, 'ma mi ña'a c'o o̱ cjuãrjma 
e José, c'ü e bëzo ndo mi xipji e José c'o jña'a c'o mi mama c'o. 
Nguec'uã anguezeji mi pëzhiji que dya mi pãrã e José c'o jña'a c'o 
ma mamatsjëji. Pero e José mi ärä texe c'o mi mamaji; o unü 
ngüënda mi mbeñeji c'o na s'o'o c'o vi tsjapüji angueze, 'ma o mböji. 
Nuc'uã o xõgü jã c'o mi bübü c'o o̱ cjuãrjma, cjá nú o huë'ë. Nuc'uã 
'ma o nguarü o huë'ë, o nzhogü c'uã nu jã c'o mi cãrã c'o o̱ cjuãrjma, 
cjá nú o manda o 'ne xõcüji e Simeón cja c'o 'ñaja o̱ cjuãrjma, cjá nú 
o jyü'tbüji o̱ dyë'ë, mi jandatjo c'o 'ñaja o̱ cjuãrjma. Cjá nú o zidyiji 
c'uã a pjörü.

C'uã jã c'o va cja'a, 'ma o nzhogü a Canaán
c'o o̱ cjuãrjma e José

Génesis 42.25-38
Nuc'uã e José o manda c'o o̱ mbëpji o ma dyü'tbüji o ndëjxü cja 

o̱ mape c'o o̱ cjuãrjma. Xo xipjiji ro nguidyiji c'o t'opjü c'o ya vi 
ngõt'ü anguezeji, ro dyü'tbüji nzĩ 'naja c'o o̱ mapeji. C'o o̱ cjuãrjma e 
José, dya mi pãrãji majxã vi nzhopcüji c'o merio. E José xo xipji c'o 
mbëpji ro unüji c'o o̱ cjuãrjma pjë ro ziji cja 'ñiji, 'ma ro möji.

Nuc'uã c'o o̱ cjuãrjma e José, o jyäs'äji c'o o̱ burruji, cjá nú o 
möji.

Nuc'uã 'ma o nzhä'ä, o zät'äji nu jã c'o ro oxüji. Nuc'uã 'naja 
anguezeji o xo's'ü c'ü o̱ mape, ro nguibi o ndëjxü ro unü ro zi'i c'ü o̱ 
burru. 'Ma o xo's'ü c'ü e mape, o nu'u mi quitjo c'o t'opjü c'o vi ngõt'ü 
c'o ndëjxü. Cjá nú o xipji c'o o̱ cjuãrjma; o pizhiji c'uã nzá texeji, me 
mi mbiji, cjá nú o mamaji:

―¿Pjë pjëzhi dya yo o tsjacüji Mizhocjimi?
'Ma o zät'äji cja o̱ ngumüji a Canaán, o xipjiji e Jacob c'ü nú 

tataji texe c'o vi tsjaji a Egipto, 'ñe c'uã jã c'o nzĩ va mama c'ü e bëzo 
c'ü mi manda nu, c'ü xo mi pö'ö o ndëjxü. C'ü e bëzo c'ü, vi xipji 
anguezeji c'ü mi jyodü ro nzhogü ro möji cja c'ü o̱ ngumüji ro ma siji 
e Benjamín, ngue c'uã angueze ro 'ñeme libre e Simeón, ro pjongü a 
pjörü c'ü. C'o o̱ cjuãrjma e José, xo xipjiji c'ü nú tataji c'uã jã c'o nzĩ 
va tsja'a 'naja anguezeji; 'ma o xäpcä o̱ ne'e c'ü o̱ mape, o chöt'ü c'o 
t'opjü c'o mi ngueje o̱ ndürëxü c'o ya vi ngõt'ü.

Nuc'uã c'o o̱ cjuãrjma e José, 'ma o dyädäji c'o o̱ mapeji, o 
chöt'üji ma ẽtjo c'o o̱ t'opjüji, mi quiji nzĩ 'naja c'o o̱ mapeji. Me go 
pizhiji c'uã na puncjü; xo 'ñe c'ü o̱ tataji, me xo go pizhi c'ü. 

Cjá nú o xipji c'uã e Jacob c'o o̱ t'i'i:
―Nu'tsc'eji, mente dya cjá iṉ̱ ne rí jyëtsquiji ne rí 'naja ín ch'i'i. 

Na ngueje ot'ü o ndũ'ũ e José; nudya, vá cjot'ü a pjorü e Simeón, ndo 
iṉ̱ ne rí sinnguiji dya e Benjamín ga ma a Egipto ―embeji c'o.

Nuc'uã e Rubén o xipji c'ü nú tata:
―Jyëzgui rá sidyijme e Benjamín; nutscö jo rá pjörügö nu, xo 

rá sin'c'itjo na yeje. 'Ma dya cjá rá siji, nu'ma, ra sö'ö rí pö't'ügue nzá 
yeje c'o ín ch'igö ―eñe e Rubén.

Nuc'uã e Jacob o ndünrü:
―Jiyö, e Benjamín, dya ra ma'a co nu'tsc'eji nu.

C'uã jã va zidyiji e Benjamín ga ma a Egipto
Génesis 43.1-15

C'ü e tjĩjmi, mi ma mi jñus'ü cja c'ü e xoñijõmü a Canaán nu jã 
c'o mi bübü e Jacob 'ñe c'o o̱ t'i'i. Nguec'uã 'ma o ndezeji c'o ndëjxü 
c'o vi ma ndõmüji a Egipto, e Jacob ndo go xipjitjo c'o o̱ t'i'i:

―Möji na yeje, rí ma chõmüji o ndëjxü c'o rá sigöji.
Nuc'uã e Judá o xipji:
―'Ma dya rá sidyijme e Benjamín, dya ra mböcüjme o ndëjxü 

'ma. Na ngueje c'ü e bëzo c'ü o mböcüjme o ndëjxü, o xitsijme: “'Ma 

dya rí siji c'ü ni cjuãrjmaji c'ü tsĩ'ĩ, nu'ma, dya ijx tí 'ñeji jã c'o rí 
bünc'ö”, enzgöjme c'ü ―eñe e Judá va xipji c'ü nú tata.

Nuc'uã e Jacob o dyönü c'o o̱ t'i'i:
―¿Pjenga i ̱xipjigueji c'ü e bëzo, c'ü xe iṉ̱ sicjeji 'na in 

cjuãrjmaji?
Cjá nú o ndünrüji c'uã:
―Na ngueje c'ü e bëzo o dyonngüjme cjó mi nguetscöjme. O 

xitsijme: “¿Cjo bübütjo ni tatgueji? ¿Cjo xe iṉ̱ sicjeji 'na in 
cjuãrjmaji?”, o 'ñenzgöjme c'ü. Nutscöjme, ¿jã rva pãrãjme cjo ro 
dyötcüjme ro sinbijme nu ín cjuãrjmagöjme? ―embeji e Jacob.

E Judá o xipji c'uã c'ü o̱ tata:
―'Ma dya iṉ̱ ne rá tũgöji o tjĩjmi, jyëzi rá sidyijme ne sẽ'ẽ; 

nutscö jo rá pjörügö nu. 'Ma dya rá nzhogü rá sin'c'ijme na yeje, 
nguetscö rá pë's'i ín s'ocü 'ma.

O ndünrü c'uã c'ü o̱ tataji:
'Ma ijxi pë'sc'ü ra ma'a ne sẽ'ẽ, sidyixãji 'ma. Juajjnügueji c'o xe 

nda na jo'o c'o rí unüji c'ü e bëzo c'ü, rí dyüt'üji cja in mapeji, cjá rrĩ 
chunbüji. Xo rí jñünüji c'o t'opjü c'o ma ẽjẽ cja c'o in mapeji, ngue 
c'uã rí nzhopcügueji c'o; ná o jyopü o dyüt'üji nu c'o. Xo rí jñünüji 
c'o rgui chõmüji c'o 'ñaja ndëjxü. Sidyiji ni cjuãrjmaji, möji na yeje rí 
ma ñuji c'ü e bëzo c'ü. Me na zëzhi Mizhocjimi, xã'ma ra 'ñünbü o̱ 
mü'bü c'ü e bëzo, ngue c'uã ra juẽ'tsc'ẽji, ra 'ñeme libre e Simeón, xo 
ra jyëzi ra nzhogütjo e Benjamín co nu'tsc'eji. 'Ma jiyö, ri 'natsjë rá 
quejmegö, dya cjá ri siji ín ch'i'i. 'Ma je rgá cjanu, ¿pjë jo rá cjagö? 
―eñe e Jacob.

Ndo go yepe go mbedyetjo c'o o̱ t'i'i e Jacob, go möji ga ma a 
Egipto, mi zidyiji e Benjamín.

C'uã jã c'o va chjëvi e José e Benjamín
Génesis 43.16-34

Nuc'uã 'ma o zät'äji jã c'o mi bübü e José, e José o jñanda e 
Benjamín mi bübü co anguezeji, o ma't'ü c'uã c'ü e bëzo c'ü mi 
ngapta cja c'ü o̱ ngumü, cjá nú o xipji:

―Sidyi yo bëzo cja ín nzumügö, cjá rrĩ ma pö't'ü 'na nzhünü, rí 
dyät'ä o jñõnü. Na ngueje yo bëzo yo, rá sigöjme o xëdyi ra jñisiarü 
―embeji c'ü e mbëpji.

'Ma ya mi möji cja c'ü e ngumü, me co pizhi c'o o̱ t'i'i e Jacob, 
cjá nú o mamaji c'uã:

―C'ü ni zinzgöji ga manu, ngueje c'o merio c'o ró töt'üji cja ín 
mapeji 'ma jincjuã. Ná ra pënzhguiji, cjá rrũ tsjacüji rá pëpjiji nza 
cja'a o esclavo. Xo 'ñeje yo ín ts'i animaleji, ra tsjapüji ra pëpji yo 
―eñe c'o o̱ cjuãrjma e José.

'Ma ya ro cjogüji cja c'ü e ngumü, o xipjiji c'uã c'ü o̱ mbëpji e 
José:

―Bübü 'na jña'a c'ü rá xi'tsc'öjme. 'Ma ró ẽcjöjme 'ma jincjuã ró 
'ne tõmüjme o ndëjxü, ró nzhogü ró möcjöjme cja ín nzumüjme. 'Ma 
ró xo's'ü c'o ín mapejme, ró töt'üjme c'o ín ch'opjüjme nzí 'nazüjme. 
Dya rí pãrãgöjme cjó dyüt'ü c'o t'opjü cja c'o mape. Nudya, rvá 
ẽcjöjme, rá 'ne sogüjme c'o t'opjü c'o. Xo rvá quijme yo rga tõmüjme 
c'o 'ñaja ndëjxü ―eñeji va xipjiji c'ü e mbëpji.

Cjá nú o mama c'uã c'ü e mbëpji:
―Dya rí sũgueji, na ngueje c'ü e Mizhocjimi c'ü iṉ̱ ma't'ügueji, 

ngueje c'ü o dyüt'ü c'o t'opjü cja in mapegueji. Na ngueje nutscö ró 
quigö c'o t'opjü c'o i ̱tsjõt'ügueji ―eñe.

Nuc'uã c'ü e mbëpji, o ma pjongü a pjörü e Simeón, cjá nú o siji 
cja o̱ ngumü e José, nu jã c'o ya ma cã'ã c'o 'ñaja o̱ cjuãrjma. Cjá nú 
o unüji o ndeje c'ü rví mbe'ch'e o̱ nguaji, 'ñe xo unüji pjë ro zi'i c'o o̱ 
burruji.

Nuc'uã c'ü jñisiarü, 'ma o säjä e José cja c'ü o̱ ngumü, o tsja'a 
c'o o̱ cjuãrjma c'o ma cã'ã nu, o ngübüji c'o pjë ndé vi tũji ro unüji e 
José, cjá nú o ndüñijõmüji cja o̱ jmi'i c'ü, hasta 'ma cjá chjëvi a jõmü 
o̱ ndẽ'ẽji. Nuc'uã e José o dyönü c'o o̱ cjuãrjma:

―¿Pjë cja'a ni tataji? ¿Cjo bübütjo?
Cjá nú o ndünrüji c'uã:
―Bübütjo; dya pjë cja'a c'ü ―eñeji.
Xe go ndüñijõmüji na yeje. Nuc'uã e José o jñanda e Benjamín 

c'ü mi ngueje o̱ cjuãrjma, cjá nú o mama c'uã:
―Nujnu, ¿cjo ngueje nu ni cjuãrjmaji nu xe sëbi nu i ̱xitsiji?
Cjá nú o ndünrüji c'uã:
―Jã'ã, ngueje nu ―eñeji.
Nuc'uã e José o xipji e Benjamín:
―Mizhocjimi ra mböxc'ü, sẽ'ẽ.
Nuc'uã e José me go mäjä na puncjü, ijx co ne'e ro huë'ë, na 

ngueje vi chjëvi c'ü o̱ cjuãrjma c'ü mi 'natjo o̱ nanavi 'ñe o̱ tatavi. Cjá 
nú o mbedye c'uã na zëzhi, o ma huë'ë cja c'ü o̱ cuarrto. 'Ma o 
nguarü o huë'ë, o ma mbe'ch'e o̱ jmi'i, cjá nú o cjogü c'uã na yeje nu 
jã c'o ma cã'ã c'o o̱ cjuãrjma.

Nuc'uã e José o xipji c'o o̱ cjuãrjma ro mimiji ro ziji o xëdyi; o 
xipji ot'ü ro mimi e Rubén c'ü mi nzhasẽ'ẽ, cjá nú o xipji ro mimi e 
Simeón c'ü mi ngueje c'ü na yeje t'i'i. Je va cjanu va xipjiji c'o, hasta 
cjá vi nguarü o mimi e Benjamín c'ü mi tsĩjĩ. Me go dyäji va 
tsjĩjtsjëji, na ngueje e José mi pãrã na jo'o cjó ngueje c'ü mi nzhasẽ'ẽ, 
'ñe cjó ngueje c'ü mi tsĩjĩ.

E José o zi'i o xëdyi cja 'na mexa; c'o o̱ cjuãrjma ndo 'naño 
mexa jã c'o o zi'i o xëdyi c'o. Na ngueje je ma cjanu o̱ tjũrü c'o mi 
menzumü a Egipto, dya 'natjo c'uã ma ziji o xëdyi co c'o hebreo.

E José o xipji c'ü o̱ mbëpji ro unü ndé 'na mojmü c'o o̱ cjuãrjma; 
nguejxtjo e Benjamín c'ü o unüji tsi'ch'a vez xe nda na puncjü que na 
ngueje c'o 'ñaja o̱ cjuãrjma. Je va cjanu va ñõnüji, nzá texeji me mi 
mäji.

C'uã jã c'o va tsja'a e José, ngue c'uã ro mbãrã cjo vi 
nzhogü o̱ mü'bü c'o o̱ cjuãrjma

Génesis 44
'Ma o nguarü o ziji o xëdyi, e José o ñatsjëvi c'uã c'ü o̱ mbëpji 

va xipji:
―Nichpi na jo'o o ndëjxü cja c'o o̱ mape c'o bëzo. Xo rí dyü'tbü 

c'o t'opjü c'o vi ngõt'üji c'o ndëjxü. Pero cja c'ü o̱ mape c'ü e sẽ'ẽ c'ü 
xe sëbi, rí tsö'tbü c'ü ín copagö c'ü dyavü o plata ―eñe e José va 
xipji c'ü o̱ mbëpji. 

Cjá nú o tsja'a c'uã c'ü e ngapta c'uã jã c'o nzĩ va mama e José.
'Ma ya ma pjürü ma pãs'ã o̱ tjabü e jyarü, c'o o̱ cjuãrjma e José 

o mbedyeji a Egipto. 'Ma dya be mi pöji na jẽ'ẽ cja c'ü e jñiñi, nuc'uã 
e José o xipji c'ü o̱ mbëpji:

―Mague, rí ma sürü c'o bëzo. 'Ma rí sürü, rí dyönüji c'uã: 
“¿Pjenga i ̱põnbüji c'ü o̱ copa c'ü ín lamugö?”, rí 'ñembe ga cjanu c'o 
―eñe e José.

Nuc'uã c'ü e mbëpji o ma'a o ma zürü c'o o̱ cjuãrjma e José, cjá 
nú o xipjiji c'uã:

―¿Pjenga i ̱põnbüji c'ü o̱ copa c'ü ín lamugö?
O ndünrü c'uã c'o o̱ cjuãrjma e José:
―Jiyö, dya pjë ró põnbügöjme c'ü in lamugue. Ijx tá sjö'büjme 

yo ín mapegöjme. Nuc'uã, 'ma cjó c'o rí chö'tbü c'ü e copa, ra sö'ö rí 
pö't'ügue 'ma c'ü, cjá rrĩ tsjapü in esclavogueji c'o 'ñatscöjme.

Cjá nú o mama c'uã c'ü o̱ mbëpji e José:

―Rá cja'a c'uã jã c'o nzĩ gui mangueji. Pero dya rá pö't'ü nu c'ü 
ri tjë'ë c'ü e copa, rá cjapütjo ín esclavogö c'ü. C'o 'ñaja, ra sö'ö ra 
ma'a c'o ―eñe c'ü o̱ mbëpji e José.

Nuc'uã o züpcüji c'o mape c'o mi tũs'ü c'o o̱ burruji, cjá nú o 
xüpcüji o̱ ne'e c'o mape. Nzĩ 'naja anguezeji o chöt'üji c'o o̱ t'opjüji, 
ndo ma ẽjẽtjo cja c'o o̱ mapeji. Cja c'ü o̱ mape e Benjamín, je chöt'üji 
c'ü o̱ copa e José. C'o o̱ t'i'i e Jacob, me go pizhiji, me xo go 
nzhumüji na puncjü. Nuc'uã o jyäs'ätjoji na yeje c'o burru, cjá nú o 
nzhogüji a Egipto.

Nuc'uã 'ma o zät'äji cja c'ü o̱ ngumü e José, o ndüñijõmüji cja o̱ 
jmi'i c'ü; o̱ ndẽji o chjëvi a jõmü. Cjá nú o ña'a c'uã e José va xipji c'o 
o̱ cjuãrjma:

―¿Pjë mbëjë c'ü i ̱tsjagueji? ¿Cjo dya iṉ̱ pãrãgueji que 'na bëzo 
nza cjazgö pjëchi ra divinao?

Cjá nú o ndünrü c'uã e Judá:
―¿Pjë sö'ö rá xi'tsc'öjme, ni t'ëcjañõmü? Mizhocjimi o 

chöcüjme ró cjajme c'o na s'o'o. Nguec'uã rá quejmegöjme dya vã, rí 
tsjacüjme in mbëpji nzá rí texejme, dya nguejxtjo nu mi tjë'ë nu in 
copague. 

Cjá nú o ndünrü c'uã e José:
―Jiyö. Dya iṉ̱ texeji iṉ̱ pë's'iji in s'ocüji. Nguejxtjo nu o 

chö'tbüji nu ín copa nu ra nguejme, rá cjapü ín esclavo; yo 'ñaja sö'ö 
ra nzhogü ra möji cja o̱ ngumü c'ü nú tataji.

Cjá nú o mama c'uã e Judá o xipji e José:
―Nutscö ró xipji c'ü ín tata ro pjörügö ne sẽ'ẽ nu. Nguec'uã 'ma 

dya ra nzhogü co nutscöjme nu, c'ü ín tatagöjme ra ndũ'ũ nguejxtjo 
o pensao. Nguec'uã rí ö'tc'ü rí jyëzgui rá quejmegö, nzĩ 'ma ro 
nguejme e Benjamín; nujnu, rí jyëzi ra ma'a co yo 'ñaja o̱ cjuãrjma.

C'uã jã c'o va mama e José, o xipji c'o o̱ cjuãrjma,
cjó mi ngueje c'ü

Génesis 45.1-15
(Hechos 7.13)

Nuc'uã e José mi sö'ö c'ü dya cjá ro huanta c'o mi ne ro xipji c'o 
o̱ cjuãrjma. Nguec'uã va xipji nzá texe c'o o̱ mbëpji ro mbedyeji a 
tji'i. 'Ma o nguarü o mbedyeji, e José go huë'ë c'uã, cjá nú o xipji c'o 
o̱ cjuãrjma:

―Nguetscö ni cjuãrjmazüji e José. ¿Cjo mejme xe bübütjo c'ü ín 
tatagö? ―eñe.

C'o o̱ cjuãrjma e José, me go pizhiji na puncjü, dya mi sö'ö ro 
ndünrüji. E José o xipjiji c'uã:

―Chëzhiji jã rí bübügö. Nguetscö ni cjuãrjmazüji e José c'ü i ̱
pögueji, nguec'uã va siziji a Egipto. Dya ra pi'ts'iji, ni xo ra 
ünc'ütsjëji c'ü vi pögüji. Na ngueje Mizhocjimi o ne'e ga cjanu; 
nguec'uã o jyëzi o siziji ga 'ñevã ro 'ne pjös'ü yo nte'e. Ya pa'a yecjë 
c'ü bübü o tjĩjmi cja ne país; xe bëzhi tsi'ch'a cjë'ë nu c'o dya ra 
jñüns'üji o ndëjxü. C'ü vi jyëzi Mizhocjimi o siziji, chjënjui c'ü ro 
ndäcjägö ro 'ne pjöxc'üji, ngue c'uã dya ri chũji o tjĩjmi. Nudya, möji 
rí ma siji c'ü ín tatagöji, 'ñe c'o in ch'igueji, 'ñe c'o in su'uji, rí 'ne 
mimiji ga 'ñevã a Egipto ―eñe.

Nuc'uã e José o nda'bü e Benjamín, xo zü'tbü o̱ jmi'i, cjá nú o 
huëvi nzá yejui, na ngueje o chjëvi. Nuc'uã e José xo nda'bü va 
zü'tbü o̱ jmi'i c'o 'ñaja o̱ cjuãrjma, xo huëji nzá texeji.

C'uã jã c'o va mbedye a Canaán e Jacob 'ñe
c'o o̱ pjamilia, o ma ngãrãji a Egipto

Génesis 45.16―47.12
(Hechos 7.14)

'Ma o̱ mbãrã c'ü e faraón que ma bübü nu c'o o̱ cjuãrjma e José, 
o xipji e José:

―Xipji yo in cjuãrjma ra jyäs'äji yo o̱ animaleji, cjá rrũ nzhogü 
ra möji ga ma a Canaán, ra ma siji c'ü nú tataji, 'ñe c'o o̱ pjamiliaji; 
nutscö rá unüji c'o na jo'o gá jõmü ga 'ñevã a Egipto. Xo rí xipjiji ra 
ndunüji jã nzĩ ngarreta, ngue c'uã ra sö'ö ra tũji texe c'o vá pë's'iji ga 
manu ―eñe c'ü e faraón c'ü mi manda a Egipto.

Nuc'uã e José, o unü c'o o̱ cjuãrjma c'o ngarreta c'uã jã c'o nzĩ 
va xipji c'ü e faraón. Xo unüji o jñõnü c'o ro ziji rvá möji cja 'ñiji; xo 
unüji o bitu c'o mi dadyotjo. E José o mbẽjjñe 'na dyëch'a burru c'o 
mi tunü o regalo c'o mi penpe c'ü nú tata. Nuc'uã c'o o̱ cjuãrjma e 
José o mbedyeji a Egipto, mi ëdyiji c'o burru.

'Ma o zät'äji cja c'ü o̱ ngumü c'ü nú tataji, o xipjiji que mi 
bübütjo e José. E Jacob, dya mi ne'e ro creo c'o jña'a c'o ma xipjiji. 
Nu 'ma o xipjiji c'o vi mama e José, 'ñe 'ma xo jñanda c'o regalo c'o 
vi mbenpeji, nu'ma, cjá go creo 'ma, cjá nú o mama:

―Nudya rí pãrãgö c'ü bübütjo ín ch'igö. Rá ma'a rá ma nugö c'ü 
―eñe.

Cjá nú o xampjã c'uã e Jacob, go mbedye a Canaán, mi ëdyi 
texe c'o mi tsãjã; xo mi pöji nzá texe c'o o̱ t'i'i. 'Na nu xõmü o 
nguĩch'ĩ 'na t'ĩjĩ, o dyärä mi zopjü Mizhocjimi, ma nänbä c'ü o̱ tjũ'ũ. 
Cjá nú o ndünrü c'uã e Jacob:

―Rí bübütjo vã.
Mizhocjimi o xipji c'uã:
―Nguezgö rí Mizhocjimi, o Mizhocjimizü c'ü ni tata. Dya rí sũ'ũ 

rgui mague a Egipto, na ngueje ga manu rá cjapügö c'o in 
mboxbëche ra mbëzhi 'na jñiñi c'ü me rrã nojo. Rá magö co nu'tsc'e 
a Egipto, xo nguezgö rá pjongü c'o in mboxbëchegue nu.

E Jacob 'ñe c'o o̱ dyoji, o möji a Egipto mi chägäji cja c'o 
ngarreta c'o vi mbẽjjñe c'ü e faraón.

Nu a Egipto, e José o manda ro jopcüji c'ü o̱ ngarreta c'ü rví ma 
ndünrü c'ü nú tata, na ngueje vi dyära c'ü ya bëjxtjo ma ẽji. 'Ma o 
chjëvi c'ü nú tata, o nda'bü, cjá nú o huë'ë c'uã na puncjü, na ngueje 
me mi mäjä c'ü vi jñanda na yeje. Nuc'uã e Jacob o xipji e José:

―Nudya ya ra sö'ö rá tũ'ũ, dya cjá pjë rá mbeñe, na ngueje ya 
ró jantc'ãgö, ya ró pãrã iṉ̱ bübütjo.

Nuc'uã e José o zidyi e Jacob c'ü nú tata, o mëvi jã c'o mi bübü 
c'ü e faraón, ngue c'uã ro mbãrãji e Jacob. E Jacob o zëngua c'ü e 
faraón va mbë'sbi o t'ëcjañõmü, cjá nú o xipji c'uã:

―Nu'tsc'e iṉ̱ faraóngue, rí ötügö Mizhocjimi ra intsjimits'ü na 
puncjü.

Je va cjanu va zät'ä e Jacob 'ñe c'o o̱ pjamilia a Egipto, jã c'o mi 
chjũ'ũ Gosén; je go mimiji nu. Texe c'o bëzo c'o o zät'äji co e Jacob a 
Egipto, mi söji 'na sesenta y sieteji; co e José 'ñe c'o o̱ t'i'i c'o vi 
mus'üji a Egipto, mi söji 'na setenta c'o mi dyavü o bëzo, na ngueje 
c'o o̱ suji, dya go mbezheji c'o, ni xo ri ngueje c'o o̱ xunt'iji.

C'uã jã c'o va tsja'a e Jacob, o intsjimi
e Efraín 'ñe e Manasés

Génesis 48
(Hebreos 11.21)

'Na nu pa'a e Jacob o zö'dyë. 'Ma o ma ngös'üji e José c'ü mi 
sö'dyë c'ü nú tata, o ma'a c'uã, o ma nu'u. Xo zidyi nzá yeje c'o o̱ t'i'i, 

c'o mi ngueje e Manasés 'ñe e Efraín. 'Ma o zät'äji jã c'o ma bübü e 
Jacob, o mama c'uã c'ü:

―Dya cjá rmi te'be xe ro jantc'ãgö. Pero Mizhocjimi o jyëtsqui 
ró jantc'ã, cjá ná 'ñeje yo in ch'igue. Nudya yo in ch'igue e Manasés 
'ñe e Efraín yo o mus'üji ante que ro sägö vã a Egipto, xo rá cjapü ín 
ch'igö yo. Na ngueje xo rá sopcügövi o herencia, nza cja'a c'o rá 
sopcü e Rubén 'ñe e Simeón c'o ín ch'igö. 'Ma cjá xe rí sicje in ch'i'i, 
nuc'o, rí tsjapü in ch'igue c'o. Pero nuc'o, dya ra ch'unüji o xoñijõmü 
c'o ra tsjapü o̱ cjaji, nguejxtjo c'o ra ngompüji c'o ri pë's'i e Efraín 'ñe 
e Manasés.

’Dya cjá ra mezhe rá tũgö. Mizhocjimi ngueje c'ü ra mböxc'üji 
c'ü, xo ra pjongü vã a Egipto c'o in mboxbëchegueji, cjá rrũ dyëdyiji 
c'uã cja c'ü e xoñijõmü a Canaán jã c'o mi bübü e Isaac c'ü ndo ni 
palegueji, 'ñe e Abraham c'ü ndo ni mboxpalegueji ―eñe e Jacob va 
xipji e José.

C'uã jã c'o va ndũ'ũ e Jacob
Génesis 49.29―50.14

(Hechos 7.15-16)
'Na nu pa'a, e Jacob o zojjnü c'o o̱ t'i'i, cjá nú o xipjiji c'uã:
―'Ma rá tũgö, dya rí dyögüzüji ga 'ñevã a Egipto, je rí ma 

dyögüzüji ga ma a Canaán, cja c'ü e cuëva c'ü bübü a xo'ñi a Mamre, 
nu jã c'o o ndõmü 'na xoñijõmü e Abraham c'ü ndo ín palegö, ngue 
c'uã ro dyögü nzá texe c'o o̱ pjamilia. Nujnu, je t'ögü nu c'ü mi 
malegö e Sara, 'ñe c'ü mi palegö e Abraham. Xo t'ögü nu c'ü mi tata 
'ñe c'ü mi nana, cjá ná 'ñeje e Lea c'ü mi ngueje ín sugö ―eñe.

Nuc'uã 'ma o ndũ'ũ e Jacob, o tsja'a c'o o̱ t'i'i go ndunbüji c'ü o̱ 
cuërjpo, go ma dyögüji ga ma a Canaán, nu jã c'o xo vi t'ögü e 
Abraham 'ñe e Sara, 'ñe e Isaac 'ñe e Rebeca, cjá ná 'ñeje e Lea.

C'uã jã c'o va tsja'a c'ü e dadyo rey a Egipto,
o tsjapü o sufre c'o israelita

Exodo 1
(Hechos 7.17-19)

O mezhe c'uã na puncjü o cjë'ë; e José 'ñe c'o o̱ cjuãrjma, ya vi 
ndũ'ũ c'o. Pero c'o o̱ t'iji, ya vi i'iji a Egipto, ya mi cãrãji na puncjüji. 

Nuc'uã o bübü 'na dadyo faraón c'ü o manda a Egipto. Nuc'ü, dya mi 
pãrã c'o na jo'o c'o vi tsja'a e José.

C'ü e faraón o zopjü c'o nte'e c'o mi menzumü cja c'o jñiñi a 
Egipto, o xipjiji:

―Yo israelita, xe na puncjüji 'ñe xe nda na zëzhiji que na 
nguezgöji. Rá nuxãji pjë rá cjapüji, ngue c'uã dya cjá ra ngãrãji na 
puncjüji. Na ngueje 'ma cjó c'o rá chũgöji, ná ra tsja'a yo israelita ra 
pjöscöji c'o, ra ndõcüji ―eñe c'ü e faraón.

Nguec'uã c'o me Egipto, o tsjapüji o pëpji c'o israelita. Mi päräji 
na puncjü c'o, xo mi unüji na puncjü o bëpji c'o ma jyü'ü; o tsjapüji 
o jyäbäji yeje jñiñi c'o ma nojo, o jyä'p'äji c'o me Egipto. Xo dyät'äji 
c'o barda c'o mi cjot'ü c'o jñiñi. Pama pama mi üt'üji o ñajma.

'Na nu pa'a c'ü e faraón o zopjü yeje parjtera c'o mi nu'u c'o 
ndixũ c'o mi israelita 'ma ra mus'üji o̱ lëlëji, o xipji c'o parjtera ro 
mbö't'üvi c'o ts'it'i 'ma cjá mi mus'ütjoji. Pero c'o parjtera, dya mi 
pö't'üvi c'o. Nuc'uã c'ü e faraón, o manda ro ma xipji ga cjavã texe 
c'o egipcio:

―Rí pant'agueji cja ndare c'o ts'it'i c'o mus'ü yo israelita, pero 
c'o ts'ixunt'i, rí jyëziji ra bübütjo c'o ―eñe.

Mizhocjimi dya go jyëzi ro mbö't'üji c'ü
e ts'it'i c'ü mi chjũ'ũ Moisés

Exodo 2.1-10
(Hechos 7.20-22; Hebreos 11.23)

Dya go mezhe c'uã, o mus'üji 'na ts'it'i cja c'o israelita; nuc'ü, ma 
zö'ö ma jñetsẽ c'ü. C'ü o̱ nana o ngõtü jñi'i zana. Pero dya cjá go sö'ö 
ro ngõtü na puncjü o pa'a c'ü ro mezhe. Nguec'uã c'ü e ndixũ o 
dyät'ä 'na canista, cjá nú o ngos'ü c'o na pe'e, ngue c'uã dya ro cjogü 
o ndeje. Je ngöt'ü nu c'ü e ts'it'i, cjá nú o ndunü ga ma cja c'ü e 
ndare a Egipto, o ma jyät'ä nu jã c'o mi cja'a o planta c'o mi 
chjëntjovi nza cja'a o tule. C'ü o̱ cjũ'ũ c'ü e ts'it'i c'ü, bëjxtjo o 
nguejme, ngue c'uã ro jñanda cjó ro chëzhi.

Dya go mezhe c'uã, c'ü o̱ xunt'i c'ü e faraón, o ma'a cja c'ü e 
ndare ro ma xaja. Jo nú jñanda c'uã c'ü e canista c'ü mi tũs'ü o 
ndeje, cjá nú o ndäjä 'na ndixũ c'ü mi ngue o̱ mbëpji, o ma tũ'ũ c'ü. 
'Ma o xo's'ü c'ü e canista, o jñanda mi o'o c'ü e ts'it'i, mi huë'ë. O 
juẽtsẽ c'uã, cjá nú o mama:

―Nujnu, ngueje 'naja o̱ ts'it'i yo israelita nu ―eñe.

Nuc'uã, o chëzhi c'ü o̱ cjũ'ũ c'ü e ts'it'i, cjá nú o xipji c'ü o̱ xunt'i 
c'ü e faraón:

―¿Cjo iṉ̱ ne'e rá ma jodü 'na ndixũ c'ü ra jötü ne ts'it'i nu?
―Jã'ã, ma sinnqui 'naja ―eñe c'ü o̱ xunt'i c'ü e faraón.
Cjá nú o ma'a c'uã c'ü o̱ cjũ'ũ c'ü e ts'it'i, o ma siji c'ü nú nana. 

'Ma o säjui, nuc'uã c'ü o̱ xunt'i c'ü e faraón o mama va xipji c'ü e 
ndixũ:

―Sidyi ne ts'it'i rí chezhe, jo rá cjõ'tc'ü.
C'ü e ndixũ c'ü mi ngueje o̱ nana c'ü e ts'it'i, o zidyi, o chezhe. 

'Ma o te'e c'ü e ts'it'i c'ü, o tsja'a c'ü nú nana, o zidyi o ma zopcü c'ü o̱ 
xunt'i c'ü e faraón. C'ü o̱ xunt'i c'ü e faraón o jñu'sbü Moisés c'ü e 
ts'it'i, o tsjapü nza cja'a 'ma ri ngueje o̱ t'i'i. Je va cjanu va te'e e 
Moisés cja o̱ ngumü c'ü e faraón. Nujnu, o jíchiji na jo'o nu, texe c'o 
mi pãrãji a Egipto.

C'uã jã c'o va c'ueñe a Egipto e Moisés
Exodo 2.11-23

(Hechos 7.23-29)
'Na nu pa'a, 'ma ya mi bëzo e Moisés, o mbedye ro ma zëngua 

c'o 'ñaja israelita. O jñanda c'uã 'naja c'o menzumü a Egipto ma pärä 
'naja c'o israelita. E Moisés o mbö't'ü c'ü mi menzumü a Egipto, cjá 
nú o dyögü cja 'ñõxõmü, mi pëzhi c'ü dya cjó vi jñanda 'ma o mbö't'ü 
c'ü e bëzo c'ü.

C'ü na yeje nu pa'a 'ma o mbedye e Moisés, o jñanda yeje 
israelita c'o ma chũvi. Cjá nú o xipji c'uã e Moisés c'ü e bëzo c'ü ma 
cja'a o̱ dyë'ë:

―¿Pjenga iṉ̱ pärägue nu? Maco ndé iṉ̱ israelitaguevi.
C'ü o pjütü c'ü e chũ'ũ, o mama:
―¿Cjó ngueje c'ü o 'ñempc'egue rí tsjague xo'ñi, ngue c'uã rí 

jñüncügöbe o ngüënda? o ¿majxque iṉ̱ ne rí pötcü nza cja vi pö't'ü a 
ndä'ä c'ü e nte'e c'ü mi menzumü vã cja ne Egipto?

Nuc'uã e Moisés o pizhi, o nguĩjjñi: “Ya mbãrãji dya c'ü ró 
cjagö”, eñe.

Nuc'uã 'ma o mbãrã c'ü e faraón c'ü vi tsja'a e Moisés, mi ne ro 
mbö't'ü. Nguec'uã va c'ueñe e Moisés, o ma mimi cja c'ü e xoñijõmü 
a Madián. Nujnu, o mbürü o pëpji cja 'na bëzo c'ü mi chjũ'ũ Jetro, 
mi pjötpü c'o o̱ ndënchjürü. C'ü e bëzo c'ü, xo mi xijji e Reuel. E 

Moisés o chjüntüvi 'na o̱ xunt'i e Jetro c'ü mi chjũ'ũ Séfora, o zivi 'na 
yeje t'i'i. O zö'ö 'na yeje dyöte cjë'ë o mimi e Moisés a Madián.

C'o pa'a c'o ma bübü nu e Moisés, c'ü e faraón c'ü mi manda a 
Egipto o ndũ'ũ c'ü, pero c'o israelita sido mi sufretjo c'o. Mizhocjimi 
o dyärä 'ma me mi quejjaji; nuc'uã o mbeñe c'o jña'a c'o vi xipji e 
Abraham, 'ñe e Isaac, 'ñe e Jacob. Nguec'uã o mama que ro mbös'ü 
c'o israelita.

C'uã jã c'o va xipjiji e Moisés ro ma mbös'ü
c'o nú mi israelitaji

Exodo 3.1―4.17
(Hechos 7.30-35)

'Na nu pa'a, e Moisés ma bübü cja 'na t'eje c'ü mi chjũ'ũ Horeb, 
ma c'as'ü c'o o̱ ndënchjürü c'ü nú ndã'ã.

'Nango jñanda c'uã 'naja o̱ anxë Mizhocjimi, c'ü mi bübü cja 'na 
sivi c'ü mi tjë'ë a nde'e cja 'na planta c'ü mi nza cja'a o rroxaxi, pero 
dya mi tjeze c'ü e planta. Nuc'uã e Moisés o nguĩjjñi: “Rá ma nuxã, 
pjenga dya tjeze ne planta nu tjë'ë”. 'Ma o chëzhi, o ña'ã c'uã 
Mizhocjimi a nde'e cja c'ü e sivi va xipji:

―Moisés, Moisés, dya rí chëzhi ga 'ñecjuã. Ts'o't'ü in 
mbäcuague, na ngueje jã c'o iṉ̱ bübügue me na sjũ'ũ ―eñe 
Mizhocjimi.

Sido o ña'a c'uã Mizhocjimi va mama:
―Nguetscö o̱ Mizhocjimi c'o in mboxtitague e Abraham, 'ñe e 

Isaac, 'ñe e Jacob.
Nuc'uã e Moisés o ngo'bü o̱ jmi'i, na ngueje mi sũ'ũ ro jñanda 

Mizhocjimi. Pero Mizhocjimi o xipji c'uã:
―Rí pãrãgö me sufre na puncjü a Egipto c'o nte'e c'o ró 

juajjnügö. Nguec'uã ró ẽjẽ, rá 'ne camaji libre cja o̱ dyë'ë c'o 
menzumü a Egipto, rá pjongüji ra mbedyeji nu, rá ëdyiji ra möji cja 
'na xoñijõmü c'ü na jo'o. Mague a Egipto, ma zopjü c'ü e faraón c'ü 
manda nu, rí xipji ra jyëzi c'o ín ntegö ra mbedyeji nu ―eñe 
Mizhocjimi.

Nuc'uã e Moisés o xipji Mizhocjimi:
―Dya pjë pjëtscö para rá ma xipjigö c'ü e faraón ra jyëzi c'o 

israelita ra mbedyeji ―eñe e Moisés.
Nuc'uã Mizhocjimi o mama:

―Rá më'ë, jo rá pjöxc'ü, ngue c'uã ra sö'ö rí tsja'a yo rí xi'tsc'ö. 
'Ma rí cjuarü rí pjongü c'o ín ntegö a Egipto, rí 'ne matcüji ín chjũgö 
cja ne t'eje vã ―eñe Mizhocjimi.

O mama c'uã e Moisés:
―'Ma rá nzhogü rá magö a Egipto nu jã vá cã'ã c'o in ntegue, rá 

ma xipjiji: “O̱ Mizhocjimi c'o ín mboxtitagöji, va täcjä rá 'ne xi'ts'iji rí 
pedyeji vã”, rá embeji. 'Ma ra dyönngüji: “¿Pjë ni chjũ'ũ c'ü e 
Mizhocjimi c'ü va täc'ägue?”, ra 'ñenzeji, nu'ma, ¿pjë rá xipjijigö c'o?

O mama c'uã Mizhocjimi:
―Nguetscö c'ü ijxi nguetscö. Nguec'uã rí xipjiji ga cjavã c'o: 

“Mizhocjimi c'ü ijxi bübütjo, c'ü dya nunca ra nguarü, ngueje c'ü o 
ndäcjägö c'ü; angueze ngueje o̱ Mizhocjimi c'o ín mboxtitagöji e 
Abraham, 'ñe e Isaac, 'ñe e Jacob”, rí 'ñembeji ga cjanu. Nuc'uã rí 
jmutü c'o tita nzá doce grupo, cjá rrĩ möji rí ma ñaji c'ü e faraón c'ü 
rey a Egipto, rí xipjiji ga cjavã: “Rí ö'tc'üjme rí dyacüjme sjëtsi rá 
ëdyijme texe yo nte'e yo ín dyocjöjme, ngue c'uã pjë c'o ndé rá ma 
pä'sbäjme Mizhocjimi rga ma't'üjme”, rí 'ñembeji c'ü e rey c'ü. Nuc'ü, 
dya ra jyëtsc'iji rí möji, hasta 'ma cjá rá jíchigö jã ga cja'a c'ü na 
zëtsigö. Nuc'uã cjá ra jyëtsc'iji c'ü. 'Ma rí pedyeji, rá 'ñünbügö o̱ 
mü'bü c'o menzumü a Egipto, ngue c'uã 'ma rí dyötüji c'o me ni muvi 
c'o pë's'i anguezeji, ra dya'c'üji: c'o plata, cjá ná 'ñe c'o oro, cjá xo ná 
'ñe o bitu c'o rí jyegueji, 'ñe c'o in ch'igueji. Rí chunbüji texe c'o pë's'i 
c'o me Egipto.

Exodo 4.1-9
Nuc'uã e Moisés o mama:
―Dya ra creozüji; ra xitsiji: “Dya mejme o ndäc'ä Mizhocjimi”, 

ra 'ñenzeji.
Mizhocjimi o xipji c'uã:
―¿Pjë pjëzhi nu iṉ̱ jün cja in dyëgue?
O ndünrü c'uã e Moisés:
―Ngueje 'na za'a nu rrã c'as'ü o ndënchjürü ―eñe.
Cjá nú o mama c'uã Mizhocjimi:
―Pëzixã a jõmü.
'Ma o mbëzi e Moisés a jõmü c'ü e za'a, o mbëzhi 'na c'ĩjmi c'ü. 

E Moisés o pizhi, ngue c'uã o cjuãdi ro ma'a, pero Mizhocjimi o xipji:
―C'uana in dyë'ë, rí pënchbi o̱ pjixi ne c'ĩjmi.
'Ma o pënch'i e Moisés, ndo go mbëzhitjo na yeje o za'a c'ü. O 

mama c'uã Mizhocjimi:

―Pjo'bü in dyë'ë cja in chĩjmi.
Nuc'uã e Moisés o pjo'bü o̱ dyë'ë cja o̱ tĩjmi. 'Ma o ngübü, o 

jñanda ya mi sö'dyë c'ü o̱ dyë'ë, mi jäs'ä o lepra c'o ma t'öxü nza cja'a 
o xitsji.

Nuc'uã o ña'a na yeje Mizhocjimi va xipji e Moisés:
―Pjo'bü na yeje in dyë'ë cja in chĩjmi.
Nuc'uã e Moisés o pjo'bü na yeje c'ü o̱ dyë'ë cja o̱ tĩjmi. 'Ma o 

ngübü, o jñanda ya mi ojtjo c'o lepra, ya vi ndis'itjo.
Mizhocjimi o xipji na yeje:
―'Ma rí ma zopjü c'o in dyocjeji c'o israelita, rí jíchi yo cjá i ̱

jñandague ró cjagö co nu'tsc'e. 'Ma dya ra dyä'tc'äji co nujyo rí 
jíchigueji, nu'ma, rí dyö'bü o ndeje cja c'ü e ndare, cjá rrĩ xi'bi a 
jõmü, ngue c'uã ra mbëzhi o cji'i ―eñe Mizhocjimi.

Exodo 4.10-17
Cjá nú o mama c'uã e Moisés:
―Dya rí pãrã jã rga cjapü; dya rí pjëchi rá ñagö na jo'o ―eñe.
Cjá nú o mama c'uã Mizhocjimi:
―¿Cjó dyä'tbä o̱ ne'e yo nte'e? ¿Cjo dya nguezgö? Nguec'uã rí 

xi'tsc'ö rí mague, nutscö rí bübügö co nu'tsc'e, xo rá da'c'ü o jña'a c'o 
rí mamague.

Cjá nú o mama c'uã e Moisés:
―Rí ö'tc'ü na puncjü, jyodü c'ü 'naja c'ü rí chäjjnä ra ma'a 

―eñe.
O üdü c'uã Mizhocjimi, cjá nú o xipji e Moisés:
―Bübü ni cjuãrjma e Aarón; nuc'ü, pjëchi ra ña'a na jo'o c'ü. 

Nudya, ya va ẽjẽ ra 'ne jyonc'ü, me ra mäjä 'ma ra jñantc'ã. 'Ma rí 
chjëguevi c'ü, rí ñavi, rí xipji jã ga cja'a rgá mama. C'o jña'a c'o ró 
xi'tsc'ö rí xipji c'o nte'e, ngueje e Aarón ra ña'a c'o, chjëntjui c'ü ri 
ngue'tsc'e ri ñague. Jñünü ne za'a nu iṉ̱ jüngue; ngueje nu rgui 
tsjague c'o me na nojo, c'o dya jã jandaji.

C'uã jã c'o va nzhogü e Moisés a Egipto
Exodo 4.18-31

(Hebreos 11.24-26)
'Ma o nzhogü e Moisés cja börü, o ma'a c'uã cja o̱ ngumü e 

Jetro c'ü nú ndã'ã, o ma xipji:

―Rá möcjöjme a Egipto yo ín ch'i'i 'ñe nu mi sugö, nu jã c'o vá 
cã'ã c'o ín dyocjöjme. Rí ne rá ma nu'u pjë cjaji, cjo xe cãxtjoji o 
jiyö.

Cjá nú o mama c'uã e Jetro:
―So möxãji, rí sät'äji na jo'o ―eñe.
Cjá nú o ma'a c'uã e Moisés, mi jünü c'ü e za'a, mi möji c'o o̱ t'i'i 

'ñeje c'ü nú su'u. 'Ma cjá mi pötjoji cja 'ñiji, o chjëji c'uã e Aarón c'ü 
nú cjuãrjma e Moisés, ma 'ne tjünrüji c'o.Cjá nú o jizhivi c'uã, c'o vi 
jizhi Mizhocjimi, c'o me ma nojo c'o dya jã mi janda c'o nte'e. Nuc'uã 
c'o israelita o creoji c'o mi mama e Moisés 'ñe e Aarón, me co mäji 
'ma o dyäräji que Mizhocjimi mi pãrã texe c'o na jyü'ü c'o mi sufreji, 
'ñe ya ro mbös'üji, ngue c'uã dya cjá ro sufreji. Cjá nú o ndüñijõmüji 
va ma't'üji Mizhocjimi.

C'uã jã c'o va ma'a e Moisés 'ñe e Aarón,
o ma ñaji c'ü e faraón c'ü mi manda a Egipto

Exodo 5.1-21; 6.9-12
'Na nu pa'a, e Moisés 'ñe e Aarón o mëvi, o ma zopjüvi c'ü e 

faraón c'ü mi manda a Egipto. 'Ma o zät'ävi, o xipjivi ga cjavã:
―E Jehová c'ü ín Mizhocjimigöjme, xi'ts'i rí jyëzguijme rá 

pedyejme, rá möjme nu jã c'o dya cãrã o nte'e, rá ma cjajme 'na 
mbaxua, rga ma't'ügöjme angueze, na ngueje o̱ ntezgöjme c'ü 
―embe va xipjivi c'ü e faraón.

O ndünrü c'uã c'ü e faraón va mama:
―¿Cjó ngueje e Jehová c'ü in Mizhocjimigueji? ¿A poco ni 

jyodü rá ätcö c'ü? Nutscö, dya rí pãrãgö c'ü, nguec'uã, dya rá jëtsc'i 
rí möcjeji. ¿Pjenga vá ẽcjevi vá 'ne ötcüvi o favor? Ga cjanu iṉ̱ 
cjapüguevi ra bëzhi o̱ bëpji yo nte'e. 'Ma dya iṉ̱ pë'sc'eji o bëpji, 
nu'ma, xe nda rá da'c'üji ―eñe c'ü e faraón.

C'o mi menzumü a Egipto, bübü c'o mi pjëzhi ngapta; ngueje c'o 
mi manda cja c'o israelita, mi xipjiji pjë ma bëpji ro tsjaji. Nu c'ü e 
pa'a c'ü, 'ma o nguarü e Moisés 'ñe e Aarón o ñaji c'ü e faraón, 
angueze o zopjü c'uã c'o ngapta, o xipjiji:

―Nu yo israelita, na ndemeji, dya ne ra pëpjiji, ne ra mötjoji 
nu jã c'o ra ma ma't'üji c'ü o̱ Mizhocjimiji, pjë c'o ra mbä'sbäji c'ü. 
Nguec'uã c'ü rí tsjagueji dya, dya cjá rí unügueji o paxa c'o rguí 
dyüt'üji o ñajma. Nudya, ijx ta ma jyodütsjëji c'o paxa. Xo rí 

xipjigueji sido ra dyüt'üji, c'uã jã c'o ijx ca dyüt'üji, dya ra menuraoji 
c'o ―eñe c'ü e faraón.

Nuc'uã c'o ngapta o ma xipjiji c'o israelita, c'uã jã c'o va mama 
c'ü e faraón. Ndeze c'ü e pa'a c'ü, c'o israelita mi pë'sc'ü ro ma 
jyodüji o paxa c'o rví dyüt'üji o ñajma. Nguec'uã dya mi sötü ro 
dyüt'üji c'o mi xijji. Nguec'uã xo mi cja'a c'o ngapta, mi päräji c'o 
israelita c'o mi nu'tbü c'o o̱ bëpji c'o nú mimbëpjiji.

Nuc'uã c'o israelita c'o mi nu'tbü o̱ bëpji c'o nú mimbëpjiji, o 
möji cja o̱ jmi'i c'ü e faraón, o ma xipjiji, 'ma ro sö'ö, ro juẽtsẽji 
anguezeji, na ngueje me mi sufreji na puncjü.

O ndünrü c'uã c'ü e faraón va mama:
―Nu'tsc'eji na ndemets'ügueji, dya iṉ̱ ne rí pëpjiji. C'ü rí tsjaji, 

rí puraji ngue c'uã rí sürü rí dyüt'üji c'o ñajma c'o ijx mi üt'ügueji, 
'ma xe mi ch'a'c'eji o paxa ―eñe c'ü e faraón.

O mbedye c'uã c'o vi ma ñaji c'ü e faraón. 'Ma ya mi möji, o 
chjëji c'uã e Moisés 'ñeje e Aarón, cjá nú o xipjiji c'uã:

―Nu'tsc'evi iṉ̱ pë's'i in s'ocüvi; ndeze 'ma i ̱pjürü i ̱ma 
zopjüguevi c'ü e faraón, xe nda go jñus'ü yo rí sufregöjme ―embeji 
c'o.

Ndeze c'ü e pa'a c'ü, c'o israelita dya cjá mi ne ra ngö'tbüji 'ñi'i e 
Moisés, 'ñeje e Aarón.

Exodo 5.22--6.1; 7.1-13
Nuc'uã e Moisés, o ma't'ü Mizhocjimi va xipji:
―In Mizhocjimits'ügö, ¿pjenga iṉ̱ cjapügue ra sufre ne jñiñi? 

¿Pjë vi chäcjägö ro ẽjẽ? Na ngue ndeze 'ma i ̱xitsi ro 'ñe zopjügö ne 
faraón, xe nda go jñus'ü c'ü sufre yo in ntegue, y nu'tsc'e dya iṉ̱ 
emetjogue libre yo.

Nuc'uã Mizhocjimi o xipji ga cjavã:
―Nudya, ijx tí unügue ngüënda c'ü rá cjapügö c'ü e faraón, 'ñe 

c'o o̱ nte'e c'ü, ngue c'uã ra jyëtsc'eji rí pedyeji rí möji.
Nuc'uã e Moisés 'ñe e Aarón, o yepe o mëvi o ma zopjüvi c'ü e 

faraón, o xipjivi:
―Va pen'c'e 'na jña'a ín Mizhocjimigöjme, je xi'ts'i ga cjavã: 

‘‘Nu'tsc'e iṉ̱ faraón, jyëzi ra mbedye yo ín ntegö, ra ma matcügöji’’, 
eñe ga xi'ts'i Mizhocjimi ―eñe e Moisés 'ñe e Aarón va xipjivi c'ü e 
faraón.

O ndünrü c'uã c'ü e faraón o mama:

―¿Pjë rí tsjaguevi c'ü rga pãrãgö que mejme ngueje Mizhocjimi 
c'ü va täc'evi?

Nuc'uã e Aarón, o tsja'a jã c'o nzĩ va xipji Mizhocjimi, o mbëzi a 
jõmü c'ü e za'a c'ü mi jün. Nuc'uã c'ü e za'a, o mbëzhi 'na c'ĩjmi c'ü.

Nuc'uã c'ü e faraón, o ma't'ü c'o vinado, 'ñe c'o cëro, ngue c'uã 
ro mbãrã cjo xo mi sö'ö ro tsjaji c'o vi tsja'a e Aarón.

'Ma o säji, nzĩ 'naji o mbëziji a jõmü c'o za'a c'o mi jünji; ndo xo 
go mbëzhi o c'ĩjmi c'o. Nuc'uã c'ü o̱ ts'iza e Aarón c'ü ya vi mbëzhi 
c'ĩjmi, o za'a texe c'o 'ñaja c'ĩjmi. C'ü e faraón, zö ya vi jñanda c'ü me 
na nojo c'ü vi tsja'a Mizhocjimi, xe nda go mbeñe cja o̱ mü'bü c'ü 
dya ro jyëzi ro mbedye c'o israelita cja c'ü e xoñijõmü a Egipto.

C'uã jã c'o va mbëzhi o cji'i c'o ndeje c'o
mi bübü cja c'ü e ndare a Egipto

Exodo 7.14-24
Nuc'uã Mizhocjimi o xipji e Moisés:
―Ra xõrü, ts'i rgui mëguevi cja c'ü e ndare; ya rva bünc'evi nu, 

'ma ra zät'ä c'ü e faraón. 'Ma rí chjëgueji c'ü, rí xipjivi ga cjavã: ‘‘In 
Mizhocjimigöjme ndo go xitscöbe na yeje rá 'ne xi'ts'ibe, c'ü ijx ni 
jyodü rí tsãvgãjme libre rí texejme, ngue c'uã rá möcjöjme’’, rí 
'ñembevi. 'Ma dya ra ne'e ra dyärä c'o rí xipjivi, nu'ma, ra jñü'ü e 
Aarón c'ü o̱ ts'iza, cjá rrũ ya'bü c'ü e ndeje, ngue c'uã ra mbëzhi o 
cji'i c'ü ―eñe Mizhocjimi.

'Ma o jyas'ü, o tsja'a c'uã e Moisés 'ñeje e Aarón c'uã jã va 
xipjivi Mizhocjimi, o ma chjëji c'ü e faraón. 'Ma o chjëji, o xipjivi 
c'uã c'o vi mama Mizhocjimi, ro jyëzi c'o israelita ro mbedyeji a 
Egipto. C'ü e faraón, dya go ne'e ro tsja'a jã c'o nzĩ va mama 
Mizhocjimi.

Nuc'uã e Aarón o jñü'ü c'ü o̱ ts'iza, cjá nú o ya'bü c'ü e ndeje; 
nguec'uã ijx co mbëzhi o cji'i c'ü. 'Ma ya mi cji'i c'ü e ndeje; o ndũ'ũ 
texe c'o jmõ'õ c'o mi cã'ã cja c'ü e ndare, nguec'uã go xĩzĩ texe cja c'ü 
e xoñijõmü a Egipto. Mi ojtjo jã ro ziji o ndeje, nguec'uã va dyö'büji 
o pozo cja o̱ ñünü c'ü e ndare.

C'uã jã c'o va ngã'ã na puncjü o 'huë'ë cja
c'ü e xoñijõmü a Egipto

Exodo 7.25-8.15
O mezhe c'uã 'na yencho pa'a, nuc'uã Mizhocjimi o xipji e 

Moisés, ndo ro yepe ro ma zopjü c'ü e faraón, ro xipji ga cjavã: ‘‘'Ma 
dya rí dyätä c'ü ín Mizhocjimigöjme, nu'ma, ra ngã'ã na puncjü o 
'huë'ë texe cja ni xoñijõmügue’’, ro 'ñembe c'ü. Pero c'ü e faraón, dya 
go ne ro dyärä c'ü.

Nuc'uã c'ü na yeje nu pa'a, e Aarón o ũtü c'ü o̱ ts'iza ga ma cja 
c'ü e ndeje, nguec'uã va mbes'e na puncjü o 'huë'ë; dya mi bübü c'uã 
jã ri ojtjo o 'huë'ë, na ngueje ndé mi cã'ã cja c'o o̱ ngumü c'o me 
Egipto, hasta cja c'o o̱ ngamaji, 'ñeje cja c'o o̱ ngojsinaji. Nguec'uã 
c'ü e faraón, o manda o ma siji e Moisés 'ñeje e Aarón ro 'ne ñaji. 
'Ma o sävi, c'ü e faraón o xipji anguezevi:

―Dyötüguevi e Jehová c'ü in Mizhocjimigueji, ra tsjapü ra 
c'ueñe yo 'huë'ë, ngue c'uã rá jëtsc'iji rí möji, rí ma ma't'ügueji c'ü.

'Ma ya vi mbedye e Moisés 'ñe e Aarón nu jã c'o mi bübü c'ü e 
faraón, nuc'uã e Moisés o dyötü Mizhocjimi ro tsjapü ro c'ueñe c'o 
'huë'ë. 'Ma o jyas'ü c'ü na yeje nu pa'a, Mizhocjimi o tsjapü o ndũ'ũ 
texe c'o 'huë'ë; nguec'uã me go xĩzĩ texe cja c'ü e xoñijõmü. Nuc'uã o 
jmutüji texe c'o 'huë'ë c'o ya vi ndũ'ũ. 'Ma ya vi ojtjo c'o 'huë'ë, c'ü e 
faraón xe nda go mbeñe c'ü dya ro jyëzi ro ma'a c'o israelita.

C'uã jã c'o va ngã'ã na puncjü o t'o'o 
Exodo 8.16-19

Nuc'uã Mizhocjimi o xipji e Moisés:
―Xipjigue e Aarón ra jñü'ü c'ü o̱ ts'iza, ra ya'bü a jõmü, ngue 

c'uã ra ngã'ã na puncjü o t'o'o texe cja ne xoñijõmü a Egipto 
―embeji e Moisés.

O tsja'a c'uã e Moisés c'o vi xipji Mizhocjimi, o zopjü e Aarón. 
Nuc'uã e Aarón o ya'bü c'ü e jõmü, ngue c'uã go mbëzhi o t'o'o c'o go 
ngã'ã cja c'o nte'e 'ñe cja c'o animale; je va cjanu va ngã'ã o t'o'o texe 
cja c'ü e xoñijõmü a Egipto. Nu c'o cëro, xo mi cja'a ro tsjapüji ro 
ngãrã o t'o'o cja c'ü e jõmü, pero dya cjá go sö'ö. Nguec'uã va xipjiji 
c'ü e faraón:

―Ijxi jñetsetjo, ngueje Mizhocjimi c'ü o tsja'a yo ―embeji c'ü e 
faraón.

Pero c'ü e faraón, dya go jyëzi ro mbedye c'o israelita.

C'uã jã c'o va ngã'ã na puncjü o mörö
Exodo 8.20-32

Nuc'uã Mizhocjimi o xipji ga cjavã e Moisés:
―Ts'i rgui mague ra xõrü, rí ma xipji c'ü e faraón que rá 

pẽjjñegö na puncjü pjë c'o ndé ma mörö, 'ma dya ra jyëzi yo ín ntegö 
ra mbedyeji, ra ma matcüji ―embeji e Moises.

'Ma o ma xijji c'ü e Faraón, nuc'ü, dya go ne go dyätä 
Mizhocjimi, dya go jyëzi ro mbedye c'o israelita. Nuc'uã Mizhocjimi 
o mbẽjjñe na puncjü pjë c'o ndé ma mörö, o ñe ngãrãji texe cja c'ü e 
xoñijõmü a Egipto; nguejxtjo a Gosén jã c'o ma cã'ã c'o israelita, dya 
go ngãrã nu o mörö.

Nuc'uã c'ü e faraón, o zojjnü e Moisés 'ñe e Aarón, cjá nú o 
xipjivi:

―Xipjiguevi c'ü in Mizhocjimigueji ra tsjapü ra chjorü yo mörö, 
ngue c'uã rá jëtsc'iji rí möji rí ma ma't'üji c'ü, pjë c'o rí pä'sbäji. Pero 
dya rí möcjeji na jẽ'ẽ.

Nuc'uã e Moisés o dyötü Mizhocjimi ro tsjapü ro chjorü c'o 
mörö. Mizhocjimi o dyätä e Moisés; c'ü na yeje nu pa'a, o chjorü c'o 
mörö. Pero c'ü e faraón, ndo go yembeñetjo, dya go jyëzi ro ma'a c'o 
israelita.

C'uã jã c'o va ndũ'ũ c'o o̱ animale c'o
mi menzumü a Egipto

Exodo 9.1-7
Nuc'uã Mizhocjimi o xipji e Moisés:
―Mague cja o̱ jmi'i c'ü e faraón, rí ma xipji ga cjavã: ‘‘E Jehová 

c'ü ngueje o̱ Mizhocjimi yo israelita, xi'ts'i rí jyëzi ra ma'a yo o̱ nte'e 
angueze, ngue c'uã ra ma ma'tbüji o̱ tjũ'ũ, na ngue 'ma dya rí 
jyëzigue ra ma'a yo, nu'ma, angueze ra tsjapü ra ndũ'ũ c'o in 
animalegueji c'o vá cã'ã cja batjü. Ra xõrü ra tsja'a ga cjanu, ngue 
c'uã ra ndũ'ũ c'o in animalegueji, pero dya ra ndũ'ũ ne rí 'naja c'o o̱ 
animale yo israelita’’, rí 'ñembe ga cjanu c'ü.

O tsja'a c'uã e Moisés c'o o xipji Mizhocjimi, pero c'ü e faraón, 
dya go ne'e ro dyärä.

Nguec'uã c'ü na yeje nu pa'a, Mizhocjimi o mbẽjjñe 'na nguẽjme 
c'ü o tsjapü o ndũ'ũ na puncjü o animale c'o mi cãrã cja c'ü e 
xoñijõmü a Egipto; o ndũ'ũ o pjadü, 'ñe o burru, 'ñe o camello, 'ñe o 
ndënchjürü. C'o o̱ animale c'o israelita, dya go ndũ'ũ ne rí 'naja c'o. 

Zö o jñanda c'ü e faraón texe c'o vi tsja'a Mizhocjimi, pero dya go ne 
ro jyëzi ro ma'a c'o israelita.
C'uã jã c'o va zö'ö 'na nguẽjme c'o mi menzumü a Egipto, 

'ñe c'o o̱ animaleji
Exodo 9.8-12

Nuc'uã Mizhocjimi ndo go yepe go zopjütjo e Moisés 'ñeje e 
Aarón, o xipjivi ga cjavã:

―Tsidyiguevi jã nzĩ ts'ipuño o bozivi, mëvi cja o̱ jmi'i c'ü e 
faraón. 'Ma rí sät'ävi nu, rí pos'üvi a jens'e c'o bozivi, ngue c'uã ijx ta 
zöji 'na nguẽjme c'ü me na s'o'o, dya ts'i rguí ndis'iji ―eñe 
Mizhocjimi va mama.

Nuc'uã e Moisés 'ñe e Aarón o tsjavi c'uã jã c'o nzĩ va xijji; 
nguec'uã texe c'o me Egipto, go mbes'e cja o̱ ts'ingueji c'o mi nza 
cja'a o xãxã c'o mi po'o o ngui'dya. Xo 'ñetjo texe c'o o̱ animaleji. 
Pero c'ü e faraón, dya go jyëzi ro mbedye c'o israelita, ro ma ma't'üji 
Mizhocjimi. Na ngueje Mizhocjimi vi tsjapü c'ü e faraón xe nda ro 
mbeñe c'ü dya ro jyëzi ro möji.

C'uã jã c'o va jyäbä o trrangündo
Exodo 9.13-35
(Romanos 9.17)

Nuc'uã Mizhocjimi, ndo go yepe go zopjütjo e Moisés, o xipji ro 
ma ñavi na yeje c'ü e faraón. Nuc'uã e Moisés o ma xipji:

―In Mizhocjimigöjme o ndäcjä rá 'ne xi'ts'i yo jña'a yo. 
Angueze je mama ga cjavã: ‘‘Jyëzi yo ín ntegö ra mbedye cja in 
jñiñigue, ngue c'uã ra ma mbenzegö yo. Pero rí pãrãgö c'ü dya rí 
tsötcü 'ñi'i nu rí xi'ts'i. Nguec'uã rá pen'c'egöji c'o nda rgui sufregueji. 
'Ma ro negö, ijx to chjo'tc'ügöji 'na va diji, pero rí jëtsc'itjoji xe rí 
mimiji, ngue c'uã rí jñandagueji c'o me na nojo c'o sö'ö rá cjagö, 
ngue c'uã yo nte'e yo cãrã texe cja ne xoñijõmü ra mbãrãji ijx tí 
Mizhocjimigö. Ra xõrü mismotjo ne hora dya, rá cjapü ra jyäbä o 
trrangündo. Nguec'uã rí xipjigue c'o nte'e c'o in dyocjeji, ra ma ëji 
texe c'o o̱ animaleji c'o ri cãrã cja batjü, ra tsjocüji c'o. Na ngueje 
texe c'o nte'e 'ñe c'o animale c'o ri nzhodü cja batjü, ra ndũji co c'ü e 
trrangündo c'ü ra jyäbä.’’ Ngueje c'o jña'a c'o va pen'c'e Mizhocjimi 
―eñe e Moisés.

Nuc'uã c'ü na yeje nu pa'a, Mizhocjimi o xipji e Moisés ro 
c'uã's'ã ga ma a jens'e c'o o̱ dyë'ë. O tsja'a c'uã e Moisés jã c'o va xipji 
Mizhocjimi. Nuc'uã o mbürü o yürü a jens'e, me go juëns'i o dyebe, 
jã c'o ndé mi sät'ä c'ü mi juëns'i cja c'ü e xoñijõmü a Egipto. O jyäbä 
'na trrangündo c'ü dya jã mi janda c'o nte'e c'o mi cãrã nu.

Nuc'uã c'ü e faraón, o zojjnü e Moisés 'ñe e Aarón, cjá nú o 
xipjivi:

―Ró zon'c'üvi, na ngue rí unnc'ö ngüënda rí cja'c'öji c'o na s'o'o. 
Dyötquevi in Mizhocjimigueji ra tsjapü, dya cjá ra jyäbä ne 
trrangündo, ngue c'uã ra sö'ö rí möcjeji ―eñe c'ü e faraón.

Nuc'uã e Moisés o mbedye a tji'i, cjá nú o c'uã's'ã o̱ dyë'ë a 
jens'e va ma't'ü Mizhocjimi. Nuc'uã, dya cjá go jyäbä c'ü e 
trrangündo. 

'Ma o nguarü o jyäbä c'ü e trrangündo, nuc'uã ijx co jñetse c'o 
za'a, 'ñe c'o pjiño, 'ñe c'o pjë ndé vi ndũjmüji 'ñe c'o vi mbodüji, ya 
mi ngue ro chjorü c'o. Xo ndũ'ũ c'o nte'e c'o mi cãrãtjo a tji'i, 'ñe c'o 
animale. Nguejxtjo a Gosén nu jã c'o mi cãrã c'o israelita, dya go 
jyäbä nu c'ü e ngündo.

Nuc'uã c'ü e faraón, dya ndo go tsja'a c'uã jã va mama, dya go 
jyëzi ro mbedye c'o israelita.

C'uã jã c'o va ngã'ã na puncjü o t'ãxã
Exodo 10.1-20

Nuc'uã e Moisés 'ñe e Aarón, ndo go yepe go mëvi cja o̱ jmi'i c'ü 
e faraón, o ma xipjivi ga cjavã:

―Mama Mizhocjimi, 'ma dya rí jyëzguijme rá möjme, ra xõrü 
ra mbẽjjñe na puncjü o t'ãxã. Nuc'o, ijx ta ndeze texe yo ts'iplanta yo 
xe cja'a, yo dya go chjorü 'ma o jyäbä c'ü e trrangündo ―eñe e 
Moisés 'ñe e Aarón.

Nuc'uã e Moisés 'ñe e Aarón, ijx co mbedyevi cja o̱ jmi'i c'ü e 
faraón, go mëvi.

Nu c'ü e pa'a c'ü, o ma'a c'o o̱ dyoji c'ü e faraón c'o pjë xo mi 
pjëzhi, o ma dyötüji c'ü e faraón ro jyëzi ro ma'a c'o israelita, ngue 
c'uã Mizhocjimi, dya cjá ro mbenpe c'ü rví sufre c'o me Egipto.

Nuc'uã c'ü e faraón, ndo go manda go ma siji e Moisés 'ñe e 
Aarón, cjá nú o xipjivi:

―Sö'ö rí möcjeji, rí ma ma'tc'eji in Mizhocjimigueji. Pero 
xitsigövi dya, ¿cjó ndé ngueje c'o ra ma'a? ―eñe c'ü e faraón.

O ndünrü c'uã e Moisés o mama:
―Rá möcjöjme rí texejme, ndeze c'o t'i'i hasta c'o ya pale. Xo rá 

ëdyijme c'o ín nzhënchjürüjme, 'ñe texe c'o rí tsãjme ―eñe e Moisés.
O ndünrü c'ua c'ü e faraón o mama:
―Dya mejme c'o iṉ̱ mamaguevi; nguejxtjo iṉ̱ ne rí dyoncügövi 

nguec'uã rí möcjeji nzá iṉ̱ texegueji, cjá dya rrĩ nzhogügueji. Jiyö, 
dya rá jëtsc'i rí möcjeji nzá iṉ̱ texegueji. 'Ma rí möji, nguejxtjo c'o 
bëzo c'o ra ma'a, ra ma mbeñe c'ü in Mizhocjimigueji ―eñe c'ü e 
faraón va xipji e Moisés 'ñe e Aarón.

Cjá nú o manda o pjongüji e Moisés 'ñe e Aarón, ro mëvi.
Nuc'uã Mizhocjimi o xipji e Moisés ro ũtü o̱ dyë'ë texe cja c'ü e 

xoñijõmü a Egipto, ngue c'uã va vü'ü 'na trrandãjma c'ü vi 'ñeje nu jã 
ni mbes'e e jyarü. Nu c'ü e ndãjma o tũ'ũ na puncjü o t'ãxã; ijx co 
ngãrã na pizhiji texe cja c'ü e xoñijõmü a Egipto, nguec'uã ijx ma 
potjü ma jñetse texetjo. Nguec'uã c'o t'ãxã ijx co ndeze texe c'o xe mi 
cja'a, c'o dya vi chjotü c'ü e trrangündo, dya cjá go nguejme ne rí 
'naja o̱ xi'i c'o ts'iplanta 'ñe c'o za'a.

Nuc'uã c'ü e faraón, go yepe go zojjnütjo e Moisés 'ñeje e Aarón, 
cjá nú o xipjivi:

―Ró cjagö c'o na s'o'o; dya ró ätägö c'ü in Mizhocjimigueji, dya 
xo ró co'tc'üvi 'ñi'i. Nguec'uã rí ö'tc'üguevi rí põnngütjovi c'o na s'o'o 
c'o ró cja'c'üji. Rí ö'tc'üvi dya, c'ü rí dyötüguevi c'ü in 
Mizhocjimigueji ra tsjapü ra chjorü yo t'ãxã ―eñe c'ü e faraón.

Nuc'uã e Moisés 'ñe e Aarón o mbedyevi cja c'ü e palacio. 
Nuc'uã e Moisés o ma't'ü Mizhocjimi, o dyötü. ro chjorü c'o t'ãxã. 
Nuc'uã Mizhocjimi, o tsjapü o vü'ü 'na trrandãjma c'ü vi 'ñeje nu jã 
ni nguibi e jyarü, ijx co ndunü c'uã c'o t'ãxã ga ma nu jã c'o vi 'ñeji.

Nuc'uã 'ma ya vi chjorü c'o t'ãxã, c'ü e faraón, dya ndo go jyëzi 
ro ma'a c'o israelita, na ngueje Mizhocjimi o tsjapü xe nda go mbeñe 
c'ü dya ro jyëzi ro mbedyeji.

C'uã jã c'o va bëxõmü nu jã c'o mi cãrã c'o egipcio
Exodo 10.21-29

(Apocalipsis 16.10-11)
Nuc'uã Mizhocjimi, ndo go yepe go xipjitjo e Moisés ro c'uã's'ã 

o̱ dyë'ë ga ma a jens'e, ngue c'uã ro bëxõmü cja c'ü e xoñijõmü a 
Egipto. Nguec'uã 'ma o c'uã's'ã o̱ dyë'ë, ijx co bëxõmü na jo'o, o zö'ö 
jñipa c'ü vi bëxõmü. Nguec'uã c'o mi menzumü a Egipto, dya mi sö'ö 

ro mbedyeji, jã c'o ro möji. Pero jã c'o mi cãrã c'o israelita, ijx mi 
bübütjo o jya's'ü nu.

Nuc'uã c'ü e faraón, ndo go yepe go zojjnütjo e Moisés, cjá nú o 
xipji:

―Möcjeji dya c'o ni sugueji, 'ñe c'o in ch'igueji, rí ma 
ma't'ügueji c'ü in Mizhocjimigueji. Pero c'o in nzhünügueji, 'ñe c'o in 
nzhënchjürügueji ra nguejmetjo vã c'o ―eñe c'ü e faraón va xipji e 
Moisés.

O mama c'uã e Moisés:
―Jiyö, ijx ni jyodü rá ënnc'öjme c'o ín ts'i animalegöjme, na 

ngueje je rá juajjnügöjme nu c'o rga mbeñegöjme ín 
Mizhocjimigöjme ―eñe e Moisés.

'Ma o dyärä c'ü e faraón va cjanu va mama e Moisés, go üdü 
c'uã na puncjü, cjá nú o xipji e Moisés:

―Mague dya, dya cjá rí ne rá jantc'ã. Na ngue 'ma rí nzhogü rí 
'ñegue vã, ijx tí chũgue 'ma ―eñe c'ü e faraón.

O ndünrü c'uã e Moisés va mama:
―Na jo'o c'ü, dya cjá rá chjëvi ―eñe.

C'uã jã c'o va xipjiji c'ü e faraón que ro ndũ'ũ
c'o o̱ ndat'i c'o me Egipto

Exodo 11
Mizhocjimi vi xipji e Moisés: ‘‘Bübü xe 'naja c'ü rga cjapügö me 

ra sëzhi c'ü e faraón 'ñe c'o nte'e. Nguec'uã ra xännc'äji rí pedyeji. Na 
ngueje ra ndexõmü, rá cjogö nzĩ 'na ngumü cja ne xoñijõmü vã; ijx 
ta ndũ'ũ c'o o̱ nzhasẽ'ẽ yo menzumü vã, xo ra ndũ'ũ c'o o̱ animaleji 
c'o ot'ü o mimi. Pero c'o in nzhasẽgueji, dya ra ndũ'ũ c'o. Dya xo ra 
ndũ'ũ ne rí 'naja c'o in animalegueji’’, eñe Mizhocjimi va xipji e 
Moisés.

'Ma xe mi bübütjo e Moisés cja o̱ jmi'i c'ü e faraón, o xipji nu c'o 
ro tsja'a Mizhocjimi, ro mbö'tbüji c'o o̱ nzhasẽ'ẽ c'o me Egipto. Cjá 
nú o mbedye c'uã e Moisés.

C'uã jã va xijji pjë ro tsja'a c'o israelita,
ngue c'uã dya ro ndũ'ũ c'o o̱ ndat'iji

Exodo 12.1-28
(Hebreos 11.28; Lucas 22.7-14; 1 Corintios 5.6-8)

Nuc'uã Mizhocjimi o xipji e Moisés 'ñe e Aarón ro xipjivi ga 
cjavã c'o nú mi israelitaji:

―Nzĩ 'nats'ügueji rí juajjnügueji 'naja in ts'imëji c'ü rí 
pö't'ügueji, cjá rrĩ sagueji ra xõmü; nzĩ 'na ngumü ra zaji 'na ts'imë. 
'Ma ri ts'ëtjo c'o nte'e c'o ri cãrã cja 'na ngumü, 'ma ijxi jñetse c'ü dya 
ra ndezeji texe 'na ndënchjürü, nu'ma, ra sö'ö ra ma't'üji c'o bëjxtjo ri 
bübüji, ngue c'uã ra zaji texe c'ü e ts'imë. C'ü e animale c'ü rí 
pö't'ügueji nzĩ 'na ngumü, ri ëdyi 'na cjë'ë. Na jo'o zö ri ts'i ngarjnero, 
zö ri ts'ichivo. Pero rrã jo'o gá animale, dya pjë ri cja'a. Rí jyodüji 
pjë rí xich'iji c'o o̱ cji'i c'ü e ts'i animale, ngue c'uã rí tsos'ügueji cja o̱ 
marjco c'o o̱ ngojxtji in nzumügueji. C'ü e ts'ingue rí jñaxaji, jo rrĩ 
sipiji o c'ãjna c'o na cjõ'õ. Xo rí siji c'o tjõmëch'i c'o dya huãs'ãvi o 
levadura c'o ni tsjapü ra bän's'ä. C'ü e ts'ingue, dya rí siji ne rí 'naja 
përaso c'ü dya ri tã'ã, dya xo rí siji c'o ri tjä's'ä; rí siji c'o rí jñaxatjoji.

Je va cjanu va xipjiji e Moisés 'ñe e Aarón, ro xipjivi c'o nte'e. O 
sido o ñatjo Mizhocjimi va xipji e Moisés 'ñe e Aarón:

―Xo rí xipjivi ga cjavã yo ni mi israelitagueji: ‘‘'Ma rí sigueji c'ü 
e ts'ingue, ijx tí siji na zëzhi, ya ri jegueji in bitugueji, ya xo ri 
tĩ'ch'ĩgueji in mbocuagueji, ya xo ri jüns'ügueji c'ü ni chäji. Na 
ngueje ne pa'a dya nu, ngueje nu rguí chjũ'ũ Pascua, na ngueje ne 
pa'a, ngueje nu rá cjogügö cja ne jñiñi a Egipto, rá pö't'ügö texe c'o o̱ 
nzhasẽ'ẽ yo menzumü vã. Xo ra ndũ'ũ c'o o̱ animaleji c'o ot'ü o mimi. 
Pero jã c'o ri cja'a c'ü e cji'i cja c'o ngojxtji, nujnu, rá cjogütjo a xes'e, 
ngue c'uã dya ra ndũ'ũ ne rí 'naja c'o ri bübü nu’’, rí 'ñembevi ga 
cjanu yo nte'e ―eñe Mizhocjimi va xipji e Moisés 'ñe e Aarón.

(Nu c'ü e jña'a ‘‘Pascua’’ ne ra mama ‘‘Cjogütjo a xes'e’’.) 
Mizhocjimi go sido go ña'a, go xipji e Moisés 'ñe e Aarón:

―Ne pa'a dya, ngueje 'na pa'a nu ni jyodü rí mbeñegueji, dya rí 
jyombeñegueji. Tsjë'ma rí tsjagueji ne mbaxua nu, ngue c'uã rí 
mbenzegöji. Ra zö'ö 'na yencho pa'a c'o rí sigueji o tjõmëch'i c'o dya 
ri chjanavi c'o ni bän's'ä. C'ü ot'ü pa'a, rí pjongueji cja in nzumüji 
texe c'ü ni bän's'ä o tjõmëch'i, cjá rrĩ dyät'ägueji o tjõmëch'i c'o dya 
ri chjanavi c'o xijji o levadura. Xo rí xipjigueji c'o in ch'igueji, pjë ne 
ra mama yo iṉ̱ cjagueji ―eñe Mizhocjimi va xipji e Moisés.

Nuc'uã e Moisés o zopjü c'o tita c'o pjë mi pjëzhi cja c'o 
israelita, o xipjiji jã c'o nzĩ va mama Mizhocjimi. Anguezeji xo go 
xipjiji c'o o̱ dyoji. Nuc'uã c'o israelita, o tsjaji c'uã jã c'o nzĩ va xijji. 
C'o mi cãrã nzĩ 'na ngumü, o mbö't'üji 'na ts'ingalo, o 'ma jiyö, 'na 
ts'ichivo. O ngãji c'uã 'na manaxo o ts'impjiño, cjá nú o ngãt'ãji cja 
c'ü e cji'i, cjá xo nú o 'ñõt'üji cja c'o o̱ marjco c'o ngojxtji.

C'uã jã c'o va ndũ'ũ c'o o̱ ndat'i c'o me Egipto
Exodo 12.29-39

Nuc'uã c'ü e xõmü c'ü, 'ma ya vi ndexõmü, o ẽjẽ 'naja c'o o̱ anxë 
Mizhocjimi, o 'ne cjogü nzĩ 'na ngumü cja c'ü e xoñijõmü a Egipto. 
Texe cja c'o o̱ ngumü c'o ijx mi menzumü nu, ijx co ndũ'ũ c'o o̱ 
ndat'iji, xo ndũ'ũ c'ü o̱ ndat'i c'ü e faraón. Nu c'ü e xõmü c'ü, me go 
nzhumü na puncjü nzá texe c'o nte'e, me mi huëji. Pero cja o̱ ngumü 
c'o israelita, dya go ndũ'ũ ne rí 'naja nte'e nu.

'Ma o mbãrã c'ü e faraón que ya vi ndũ'ũ texe c'o o̱ ndat'iji, o 
zojjnü c'uã e Moisés zö ya vi xõmü, cjá nú o xipji:

―Xampjãgueji dya, ijx tí möcjeji iṉ̱ texeji; rí pedyegueji cja nu 
in jñiñigöjme, rí ma ma't'ügueji c'ü in Mizhocjimigueji. Dyëdyigueji 
c'o in nzhënchjürügueji, 'ñe c'o in chivogueji, 'ñe c'o in nzhünügueji, 
jã c'o gui mangueji rí tsjagueji. Xo rí dyötügueji c'ü in 
Mizhocjimigueji ra intsjimizügö ―eñe c'ü e faraón.

'Ma ya ro mbedye c'o israelita, o zopjüji c'o mi menzumü a 
Egipto, o dyötüji ro unüji c'o mi ngue o oro, xo 'ñeje c'o mi ngue o 
plata, xo dyötüji o bitu c'o me ma jo'o. Mizhocjimi o tsjapü o tsja'a 
na jonte c'o mi menzumü a Egipto co c'o israelita; nguec'uã va unüji 
texe c'o mi ötüji. Je va cjanu va ndunü c'o israelita texe c'o me ma 
jo'o c'o mi pë's'iji cja c'ü e xoñijõmü a Egipto.

Nu c'o israelita, mi söji como 'na 'ñanto ciento mil, nguejxtjo c'o 
bëzo; c'o ndixũ 'ñe c'o ts'it'i, dya go mbezheji c'o. 'Ma o mbedyeji, xo 
dyëdyiji c'o o̱ animaleji. Je va cjanu va mbedye c'o israelita cja c'ü e 
xoñijõmü a Egipto.

C'uã jã c'o va xijji c'o israelita c'ü tsjë'ma ro tsjaji c'ü e 
mbaxua c'ü ni chjũ'ũ Pascua

Exodo 12.40-13.16
C'ü e xõmü 'ma o mbedye c'o israelita, ijxi ngueje 'ma o zö'ö 'na 

nziyo ciento cjá treinta cjë'ë, ndeze c'ü vi mbürü e Jacob c'ü ndo nú 
mboxpaleji o mimi cja c'ü e xoñijõmü a Egipto.

Nuc'uã Mizhocjimi o zopjü c'o israelita, o xipjiji tsjë'ma tsjë'ma 
ro tsjaji 'na mbaxua, nguec'uã ro mbeñeji c'uã jã c'o va mbös'üji 
anguezeji c'ü e xõmü 'ma o mbedyeji nu jã c'o ma cãji. Nu c'ü e 
mbaxua c'ü, rví chjũ'ũ Pascua.

Nuc'uã Mizhocjimi o xipji e Moisés 'ñe e Aarón:
―Nu yo jña'a yo rí xi'tsc'öji, ngueje yo rí tsjaji 'ma rí tsjaji c'ü e 

mbaxua c'ü Pascua. C'o dya in menzumügueji, dya ra sö'ö ra ziji c'ü e 
ts'imë c'ü rí dyät'ägueji. Rí sigueji c'ü e ts'ingue a mbo'o cja in 
nzungueji, dya cjó rí ma sopcüji ne rí 'naja ts'i përaso. Dya xo rí 
'huapcüji c'o o̱ ts'indodye. 'Ma bübü co nu'tsc'eji 'na nte'e c'ü dya in 
menzumügueji, c'ü xo ne ra tsja'a c'ü e mbaxua rgá mbeñe 
Mizhocjimi, pë'sc'ü ra circuncidaoji c'ü, ngue c'uã ra sö'ö ra za'a c'ü e 
ts'imë. Nu c'o dya ra circuncidao, nuc'o, dya ra sö'ö ra zaji c'ü e 
ts'imë.

Ndo go yepe go zopjütjo Mizhocjimi e Moisés, o xipji:
―Nu c'o in nzhat'igueji, ijx tí dyacöji c'o, ngue c'uã ra 

mbëpquigöji, na ngueje ngue ín tsjacjö c'o. Xo 'ñeje c'ü dadyo o̱ t'i'i 
c'o in animalegueji, xo rí dyacöji c'o ―eñe.

Nguec'uã e Moisés o zopjü c'o nte'e, o xipjiji c'o jña'a c'o vi 
mama Mizhocjimi, o xipjiji ga cjavã:

―Texe 'ma rí tsjagueji ne mbaxua, 'ma ra dyönnc'ügueji c'o in 
ch'igueji pjë ne ra mama c'o iṉ̱ cjagueji, nu'ma, rí xipjigueji ga cjavã: 
‘‘Nudya rí mbeñegöji c'ü e pa'a, 'ma o mböxcüjme Mizhocjimi ró 
pedyejme cja c'ü e xoñijõmü a Egipto nu jã c'o mi pjëzhgöjme 
esclavo, mi cjacüjme rá pëpcöjme na puncjü c'o mi menzumü nu. Nu 
c'ü e faraón c'ü mi manda nu, dya mi jëzguijme ro pedyegöjme cja 
c'ü e xoñijõmü. Nuc'uã Mizhocjimi o mbö't'ü texe c'o o̱ ndat'i'i c'o mi 
menzumü nu, xo ndũ'ũ c'o ot'ü vi mimi c'o o̱ animaleji. Nguec'uã 
nudya rí unügöjme Mizhocjimi texe yo ot'ü mus'ü yo ín animalegöji. 
Yo ín ndat'igöjme, nzĩ c'ü ro pö't'ügöjme cjá rrũ pä'sbäjme 
Mizhocjimi, rí unügöjme o t'opjü rgá mbeñejme c'ü, c'uã jã c'o va 

xitsijme’’, rí 'ñembegueji c'o in ch'igueji ―eñe Mizhocjimi va xipji e 
Moisés ro xipji c'o nte'e.

C'uã jã va tsja'a c'ü e faraón 'ñe c'o o̱ tropa,
ngue c'uã ro ma zürüji c'o israelita

Exodo 13.17-22
'Ma ya vi mbedye c'o israelita cja c'ü e xoñijõmü a Egipto, 

nuc'uã Mizhocjimi o jíchi anguezeji je rví möji ga ma cja c'ü e 
majjyadü, mi tëpiji c'ü e 'ñiji c'ü mi ma'a ga ma cja c'ü e Mar Rojo. 
Xo mi tunüji c'ü o̱ cuërjpo e José c'ü mi ngueje o̱ t'i'i c'ü ndo nu 
Jacob. Na ngueje 'ma dya be mi tũ'ũ e José, ya ijx vi mama ga cjavã: 
‘‘Rí pãrãgö ra zädä c'ü e pa'a 'ma ra ngampc'ãgueji libre cja ne 
xoñijõmü vã a Egipto, jã c'o rí tsjagueji o esclavo. 'Ma ra zädä c'ü e 
pa'a c'ü, nutscö ya rga tũgö. Nguec'uã rí ö'tc'üji rí chunngüji ín 
cuërjpogö ga ma nu jã c'o ra dyënts'iji Mizhocjimi rí ma tsãrãji, jã c'o 
ya xipji Mizhocjimi c'o ín mboxpalegöji e Abraham 'ñeje e Isaac 'ñeje 
e Jacob, ro unüji ro tsjapü o̱ cjaji’’, eñe e José 'ma dya be mi tũ'ũ.

Nuc'uã Mizhocjimi mi ot'ü cja o̱ xo'ñi c'o israelita. 'Ma ndempa 
mi pa'a Mizhocjimi cja 'na ngõmü, mi jíchi jã rví möji; 'ma xõmü, mi 
pa'a cja 'na sivi. Nguec'uã c'o israelita mi sö'ö ra nzhodüji 'ma 
ndempa 'ñe 'ma xõmü.

Nuc'uã c'ü e faraón c'ü mi manda a Egipto, 'ma o jñanda que ya 
vi ma'a c'o israelita, o yembeñe, nguec'uã va mama: ‘‘¿Pjenga ró 
jëzigöji ro möji? Maco mi pëpquigöji yo’’, eñe c'ü e faraón.

Nuc'uã c'ü e faraón o jmutü c'o o̱ tropa, cjá nú o möji ro ma 
zürüji c'o israelita, ngue c'uã ro ëji na yeje a Egipto. Nuc'uã c'o 
israelita, 'ma ya vi zät'äji cja c'ü e Mar Rojo, me go pizhiji, na ngueje 
o jñandaji ma ẽjẽ c'o o̱ tropa c'ü e faraón. Nguec'uã va xipjiji ga 
cjavã e Moisés:

―¿Pjenga i ̱pjongüzügöjme cja c'ü e xoñijõmü jã c'o rma 
cãgöjme, ngue c'uã rá 'ne tũgöjme vã? Xe nda ma jotjo jã c'o rma 
cãgöjme, zö mi cjacüjme rá pëpjijme na puncjü ―eñe c'o nte'e ma 
reclamaoji e Moisés.

Nuc'uã e Moisés o xipji ga cjavã c'o nte'e:
―Dya cjá rí sũji, ma't'ügueji Mizhocjimi, ngue c'uã rí 

jñandagueji c'o ra tsja'a angueze rgá ñangaji.

C'uã jã c'o va jyadü c'ü e ndeje cja c'ü e Mar Rojo, 
nguec'uã va sö'ö o das'ü c'o israelita

Exodo 14.19―15.21
(Hebreos 11.29; 1 Corintios 10.1-2)

'Ma o zät'äji cja squina c'ü e mar, ya vi bëxõmütjo. Nuc'uã c'ü e 
ngõmü c'ü mi ot'ü a xo'ñi nu jã c'o mi pöji, o nzhogü a xütjü nu jã c'o 
ma ẽjẽ c'o israelita. Nguec'uã ya je mi bübü a nde'e cja c'o israelita, 
'ñe cja c'o me Egipto. Nguec'uã mi jya's'ü jã c'o mi pa'a c'o israelita; 
jã c'o ma ẽjẽ c'o me Egipto, mi bëxõmü nu. Nguec'uã dya mi sö'ö ro 
jñandaji jã je mi pa'a c'o israelita.

Nuc'uã Mizhocjimi o xipji e Moisés ro ũtü c'ü o̱ ts'iza ga ma cja 
c'ü e mar. Nuc'uã Mizhocjimi o tsjapü o vü'ü 'na trrandãjma c'ü o 
vüt'ü 'náxõmü. Nuc'uã o xõgü c'ü e ndeje, nguec'uã va sö'ö o das'üji a 
nde'e cja c'ü e mar. Na ngueje Mizhocjimi vi tsjapü ro chjẽch'ẽ c'ü e 
ndeje, ya ma dyodütjo cja c'ü e jõmü. C'ü e ndeje c'ü mi bübu nzá 
yeje lado, mi jñetse nza cja'a o ndüngümü.

Nuc'uã c'o me Egipto, 'ma ya o säji cja c'ü o̱ squina c'ü e mar, o 
jñandaji c'ü e 'ñiji c'ü cjá bübü, ijx co möji mi chäji c'o israelita, mi 
pa'a c'ü e faraón, cjá ná 'ñeje texe c'o o̱ tropa. Nuc'uã Mizhocjimi o 
jñanda c'ü ya mi bëjxtjo ro zürüji c'o israelita, nguec'uã o tsjapü o 
c'ot'ü o̱ rueda c'o o̱ ngarreta c'o me Egipto, nguec'uã dya va zürüji c'o 
israelita.

Nuc'uã Mizhocjimi o xipji e Moisés:
―Ndo rí ũtügue na yeje nu in ts'iza cja ne mar, ngue c'uã ra 

chjë'ë ne ndeje c'uã jã c'o nzĩ ma cja'a 'ma ot'ü, ra tsobü yo me 
Egipto ―eñe Mizhocjimi.

'Ma o ũtü e Moisés c'ü o̱ ts'iza, ijx co chjë'ë c'ü e ndeje c'ü vi 
jyadü. Je va cjanu va ndũ'ũ c'ü e faraón, 'ñe c'o o̱ tropa. Nuc'uã c'ü 
xõrü, c'o israelita o jñandaji c'o tropa egipcio c'o ya vi pjons'ü c'ü e 
ndeje a squina c'ü e mar, ya ndé vi ndũji. Nuc'uã c'o israelita, o unüji 
'na pöjö Mizhocjimi, na ngueje vi mbös'ü vi mbes'eji na jo'o cja c'ü e 
mar, dya pjë vi tsjaji.

C'uã jã c'o va tsja'a Mizhocjimi, o jocü
c'o ndeje c'o ma cjõ'õ

Exodo 15.22-27
'Ma ya vi mbes'e c'o israelita cja c'ü e mar, o nzhodüji jñipa. C'o 

jñipa, dya mi töt'üji o ndeje pjë ro ziji. Nuc'uã o zät'äji nu jã c'o o 
chöt'üji o ndeje, pero dya mi sö'ö ro ziji c'ü, na ngueje me ma cjõ'õ. 
Nguec'uã c'o israelita o reclamaoji e Moisés, o xipjiji:

―¿Pjë ma ndeje rá sigöjme vã? Na ngueje ne ndeje nu po'o, dya 
sö'ö cjó ra zi'i nu ―eñeji.

Nuc'uã e Moisés o dyötü Mizhocjimi ro mbös'ü. Nuc'uã 
Mizhocjimi o jíchi 'naja za'a c'ü mi 'ne'e nu, cjá nú o xipji:

―Nücügue ne za'a, cjá rrĩ pant'ague cja ne ndeje ―eñe 
Mizhocjimi.

Nuc'uã e Moisés o tsja'a c'uã jã c'o va xipji Mizhocjimi, o tunbü 
c'ü e za'a, cjá nú o pant'a cja c'ü e ndeje. Nguec'uã va jogü c'ü e 
ndeje, xo sö'ö o ziji. Na ngueje c'ü ma cjõ'õ c'ü e ndeje, nguec'uã va 
jñu'sbüji Mara, c'ü ne ra mama ‘‘Na cjõ'õ’’.

Nuc'uã c'o israelita o sido o möji cja c'ü e 'ñiji c'ü mi cjogü cja 
majjyadü, cjá nú o zät'äji jã c'o mi xijji Elim. Nujnu, mi bübü 'na 
dyëch'a cjá yeje o mbereje c'o ma jo'o gá ndeje. Xo mi cja'a nu 'na 
setenta o za'a c'o xijji paljma. Je söyaji nu jã nzĩ pa'a.

C'uã jã c'o va tsja'a Mizhocjimi, o mbenpe
c'ü e maná c'o israelita

Exodo 16
(Juan 6.31-33, 48-51; 1Corintios 10.3)

Nuc'uã o sido o möji, je zät'äji cja c'ü e majjyadü c'ü mi chjũ'ũ 
Sin. 'Ma o zät'äji nu, ya vi mezhe 'nazana nde'e ndeze vi mbedyeji a 
Egipto, nguec'uã c'o mi tunüji ro ziji, ya vi tjezetjo c'o. Nuc'uã c'o 
nte'e, ndo go yepe go reclamaotjoji e Moisés va xijji:

―Pe xe nda ma jotjo, 'ma dya ro pedyegöjme cja c'ü e xoñijõmü 
a Egipto jã c'o rma cãgöjme, na ngueje ga manu, dya mi bëzhi c'ü rá 
sigöjme nu. Pero nu'tsc'evi i ̱dyëzigöjme ga 'ñecjuã rá 'ne tũgöjme o 
tjĩjmi ―eñe c'o nte'e, va xipjiji e Moisés 'ñe e Aarón.

Nuc'uã Mizhocjimi o xipji e Moisés:
―Nudya, rá pen'c'egöji ndeze a jens'e c'ü rí siji. Nguec'uã texe 

'ma xõrü, rí ma jmutüji c'ü e jñõnü. Rí tsis'iji nguejxtjo c'o rí sigueji 

'napa, na ngueje dya ra sö'ö rí pë's'itjogueji c'o, cjá rrĩ sigueji c'ü na 
yeje nu pa'a. Je rga cjanu rga nugö, cjo ra dyätcägö yo nte'e o jiyö. 
C'ü na 'ñanto pa'a nu ngo'o, ni jyodü rí jmutügueji c'ü rí sigueji c'ü e 
pa'a c'ü, cjá ná 'ñeje c'ü e pa'a c'ü ni zö'ö yencho. Na ngueje c'ü na 
yencho nu pa'a, dya pjë rá pen'c'eji ―eñe Mizhocjimi.

Nuc'uã e Moisés o xipji c'o nte'e:
―Ya xitsi Mizhocjimi ra mbenqueji c'ü rá siji. Nudya ra nzhä'ä, 

ra dya'c'üji o ts'ingue rí saji. Ra xõrü, ra dya'c'üji 'na jñõnü c'ü rí 
tsjapüji in chjõmëch'iji. Ra mben'c'eji yo, na ngueje o dyärä 'ma mi 
reclamaogueji. Na ngueje 'ma mi reclamaozübe e Aarón, ijx mi 
ngueje Mizhocjimi c'ü mi reclamaogueji.

Nuc'uã Mizhocjimi o tsja'a jã c'o va mama; nu c'ü e nzhä'ä, o 
mbejjñe na puncjü o tũtjü, o sea, o codorníz, o säji jã c'o mi cãrã c'o 
israelita. Nguec'uã va mbaji, cjá nú o mbö't'üji o zaji c'o.

C'ü na yeje nu pa'a, 'ma ya vi ndech'e c'ü e xa'a, o nguejme a 
jõmü c'o ma t'öxü. Nuc'o, mi ngueje c'o vi mbẽjjñe Mizhocjimi ro 
ziji. 'Ma o jñanda ga cjanu c'o nte'e, o mamaji c'uã: ‘‘¿Pjë mbëjë yo?’’ 
Nuc'uã e Moisés o xipji c'o nte'e:

―Nujyo, ngueje yo da'c'üji Mizhocjimi rí siji. Möcjeji dya, ma 
jmutüji nguejxtjo c'o rí siji ne pa dya; dya rí pë's'iji c'ü rí siji ra xõrü 
―eñe e Moisés va xipji c'o israelita.

Nuc'uã c'o israelita o möji, o ma jmutüji c'o ro ziji; nu c'ü e 
jñõnü o jñu'sbüji ‘‘maná’’. Mi bübü o nte'e c'o dya go dyätä e Moisés, 
o jmutüji na puncjü o maná, pero dya go ziji texe, o mbë's'itjoji, 
nguec'uã ro ziji c'ü na yeje nu pa'a. C'o vi tsja'a ga cjanu, 'ma o 
jyas'ü, o chöt'üji ya vi ngã'ã o dyoxü c'o maná c'o vi dyëziji. 
Nguec'uã va üdü e Moisés, o ünbü anguezeji.

Texe c'o pa'a, 'ma ya ra jya's'ü, ante que ra pat'ü e jyarü, mi 
pedye c'o israelita cja c'o o̱ ngũxipjadüji, mi pa jmutüji c'o ra ziji c'ü 
e pa'a c'ü. C'o maná c'o mi quejmetjo cja jõmü, mi tjech'e c'o.

C'ü na 'ñanto pa'a c'ü e ngo'o c'ü, e Moisés o xipji ga cjavã c'o 
nte'e:

―Ra xõrü ngueje c'ü e pa'a c'ü mama Mizhocjimi me na sjũ'ũ, 
ngue c'uã rá söyaji. Nguec'uã rí xi'ts'iji rí jmutüji na puncjü o maná 
ne pa dya, rí sigueji texe c'o rí ñeji, cjá rrĩ dyëziji c'o rí sigueji ra 
xõrü ―eñe e Moisés.

Nuc'uã c'o nte'e o ma jmutüji c'o maná. Mi bübü o nte'e c'o o 
dyëzi c'ü ro ziji c'ü na yeje nu pa'a; xo mi bübü c'o dya go tsja'a ga 
cjanu, o ndezeji c'o maná c'o vi jmutüji. Nuc'uã c'ü jyas'ü, c'o nte'e 

c'o vi dyëzi c'o o̱ jñõnüji, o nuji c'o maná c'o vi dyëziji, o chöt'üji ma 
jotjo c'o, dya mi s'odü. C'o dya vi dyëzi pjë ro ziji c'ü e pa'a c'ü mi 
sjũpa, o mbedyeji o ma jyodüji pjë ro ziji, pero dya pjë go chöt'üji. 
Na ngueje ya vi mama Mizhocjimi c'ü dya ro mbenpeji o maná c'ü e 
pa'a c'ü ro söyaji. Je va cjanu va jíchi Mizhocjimi c'o israelita, c'ü mi 
jyodü ro söyaji c'ü e pa'a c'ü mi sjũpa.

Nu c'ü e maná, o mezhe 'na yeje dyöte cjë'ë, Mizhocjimi mi sido 
mi penpeji ro ziji c'ü, hasta 'ma o zät'äji a Canaán. Nu c'ü e maná, 
ma t'öxü nza cja'a o̱ ndö'ö o cilandro, xo ma tõrü, 'ñe xo ma õ'õ nza 
cja'a 'ma cjó c'o sipi o galleta co o miel.
C'uã jã c'o va tsja'a Mizhocjimi, o unü o ndeje c'o israelita

Exodo 17.1-7
O mezhe c'uã jã nzĩ pa'a, c'o israelita go mbedyeji a Sin, go sido 

go möji, hasta 'ma go zät'äji nu jã c'o mi chjũ'ũ Refidim. 'Ma o 
zät'äji, je oxüji nu. Pero dya mi bübü o ndeje pjë ro ziji. Nguec'uã 
ndo go yepe go reclamaotjoji e Moisés va xipjiji:

―Dyacöjme o ndeje pjë rá sigöjme ―eñeji.
Nuc'uã e Moisés o xipji c'o nte'e:
―¿Pjë ni reclamaozügöji? Na ngueje ga cjanu, je ngueje 

Mizhocjimi je iṉ̱ jonbügueji jã rgá ünngüji ―eñe e Moisés.
C'o israelita mi sido mi xipjiji o jña'a e Moisés, ma reclamaoji. 

Nuc'uã e Moisés o ma't'ü Mizhocjimi va xipji:
―¿Pjë rá cjagö? Na ngueje yo nte'e, ya me tsjatjo ra pjacö o 

ndojo yo.
Mizhocjimi o xipji c'uã e Moisés:
―Sidyigue yo tita yo pjë pjëzhi cja ne jñiñi, xo rí jñünü nu in 

ts'iza, cjá rrĩ ot'ügueji a xo'ñi, ra bëpja yo nte'e; je rgui möcjeji jã c'o 
rá xi'ts'iji. 'Ma rí sät'äji cja c'ü e ndojo nu jã c'o rva te'pc'egöji, nuc'uã 
rí ya'bü c'o in ts'iza c'ü e ndojo, ngue c'uã ra mbedye o ndeje c'ü rí 
sigueji nzá iṉ̱ texegueji ―eñe Mizhocjimi va xipji e Moisés.

Nuc'uã e Moisés o tsja'a texe c'uã jã c'o va xipji Mizhocjimi, o 
zidyi c'o tita, mi pöji a xo'ñi cja c'o nte'e. 'Ma o zät'äji nu jã c'o vi 
mama Mizhocjimi, e Moisés o jñü'ü c'ü o̱ ts'iza, cjá nú o ya'bü c'ü e 
ndojo; nguec'uã o mbedye o ndeje cja c'ü e ndojo. C'o pjë mi pjëzhi 
cja c'o israelita, o jñandaji c'uã jã c'o va mbedye c'ü e ndeje, cjá nú o 
zi'i texe c'o nte'e, xo 'ñeje c'o o̱ animaleji.

C'uã jã va tsja'a Mizhocjimi, o mbös'ü c'o israelita o 
ndõpüji c'o amalecita

Exodo 17.8-18.27
'Ma xe ma cãji nu, o ẽjẽ c'uã c'o nte'e c'o mi xijji amalecita, o 'ne 

jyonbüji o chũ'ũ c'o israelita. Nuc'o, mi xijji ga cjanu, na ngueje je 
mi mboxbëcheji cja c'ü ndo nu Amalec. Nuc'uã e Moisés o ma't'ü 'na 
bëzo c'ü mi chjũ'ũ Josué, o xipji:

―Juajjnügue jã nzĩ bëzo c'o rí dyëdyi rí möji, rí ma chũji c'o 
amalecita. Ra xõrü nuzgö rá cjĩs'ĩgö ga ma cja ne t'eje, rá jünügö ín 
ts'iza nu ni mböxcügöji Mizhocjimi ―eñe e Moisés.

Nuc'uã e Josué o tsja'a jã c'o va xipji e Moisés, o juajjnü c'o 
tropa c'o ro möji cja chũ'ũ, cjá nú o möji c'uã.

Nuc'uã c'ü na yeje nu pa'a, e Moisés o nguĩs'ĩ cja c'ü e t'eje, xo 
zidyi e Aarón, 'ñeje c'ü 'na bëzo c'ü mi chjũ'ũ Hur. Nuc'uã c'o 
israelita o zöji c'o amalecita. E Moisés mi jün c'ü o̱ ts'iza. 'Ma mi 
c'uã's'ã c'o o̱ dyë'ë, nu'ma, mi tõjõ c'o israelita; 'ma mi sjö'bü c'o o̱ 
dyë'ë, nu'ma, ndo mi tõjõ c'o amalecita. Nguec'uã, 'ma ya vi üdü o̱ 
dyë'ë e Moisés ma c'uã's'ã, e Aarón 'ñeje e Hur o jyodüvi 'naja ndojo, 
jã c'o o mimi e Moisés. Cjá nú o mba'sbüvi c'o o̱ dyë'ë, ndé 'nanguarü 
va mba'sbüvi. Je va cjanu va c'uã's'ã o̱ dyë'ë e Moisés hasta c'ü o 
nguibi e jyarü; nguec'uã va ndõjõ e Josué cja c'ü e chũ'ũ, o ndõpüji 
c'o amalecita.

C'o pa'a c'o, 'ma mi örü o jujticia c'o israelita, mi ngueje e 
Moisés c'ü mi regla. Me ma s'ëzhi c'ü e bëpji, na ngueje me ma 
puncjü o nte'e c'o ma ẽjẽ, ma 'ne nuji e Moisés ro regla, 'ma pjë c'o 
mi bübü c'o mi cjaji. Nguec'uã o tsja'a e Jetro c'ü nú ndã'ã e Moisés, 
o xipji ro juajjnü o bëzo c'o ro mbös'ü ro jñünpü o nguarü c'o nte'e. 
Nuc'uã e Moisés o tsja'a c'uã jã c'o nzĩ va xipji c'ü o̱ ndã'ã. Nu c'o vi 
juajjnü, ngueje c'o mi regla c'o dya nda ma s'ëzhi c'o mi cja'a c'o 
nte'e. Mi ngueje e Moisés mi regla c'o xe nda ma s'ëzhi.
C'uã jã c'o va ch'unü e Moisés c'o dyëch'a jña'a c'o o mama 

Mizhocjimi ro dyätä c'o israelita
Exodo 19-20

(Hebreos 12.18-21)
'Ma ya vi zö'ö jñi'i zana ndeze 'ma vi mbedyeji a Egipto, c'o 

israelita o zät'äji cja c'ü e majjyadü c'ü mi chjũ'ũ Sinaí. O ndä's'äji c'o 

o̱ ngũxipjadüji a xo'ñi cja c'ü e t'eje c'ü xo mi chjũ'ũ Sinaí. Nuc'uã 
Mizhocjimi o zopjü e Moisés, o xipji ro nguĩs'ĩ cja c'ü e t'eje, je ro ma 
ñavi nu. 'Ma o zät'ä e Moisés a ñi'i c'ü e t'eje, o ña'a c'uã Mizhocjimi 
va xipji:

―Nu yo jña'a yo cjá rá xi'tsc'ö, ngueje yo rí xipjigue c'o nte'e. 
Yo jña'a yo rí xiqueji, je ga cjavã yo: ‘‘Nu'tsc'eji i ̱unnc'eji ngüënda jã 
rvá pjöxc'öji i ̱pedyegueji a Egipto. Nguec'uã rí xi'ts'iji, 'ma rí 
dyätcägöji, 'ñe xo rí tsjagueji texe c'o rá xi'tsc'öji, nu'ma, ijx tá 
cja'c'öji ín ntetsc'öji 'ma; xo rá pjöxc'üji, dya rá jëtsc'iji’’, rí 'ñembeji 
ga cjanu ―eñe Mizhocjimi va xipji e Moisés.

Nuc'uã e Moisés, o tsja'a jã c'o nzĩ va mama Mizhocjimi, o ma 
xipji c'o nte'e. 'Ma o yepe o nguĩs'ĩtjo e Moisés cja c'ü e t'eje, 
Mizhocjimi o xipji ga cjavã:

―Xipjigue c'o nte'e, ra münü rá ẽgö cja 'na ngõmü c'ü me na 
nojo; je ngueje nu je rá zopjügö c'o. Xo rí xipjigue ra xaji, xo ro 
mbedye o̱ bituji, cjá rrũ jyeji, na ngueje ra münü rá ẽgö rá 'ne 
ñagöjme c'o. Xipjigue ndé ra ẽji ra 'ne dyäräji c'o rá mangö. Xipjigue 
que dya cjó ra nguĩs'ĩ a xes'e cja ne t'eje, ni xo ra ndörü. Dya xo sö'ö 
ra nguĩs'ĩ c'o nzhünü, ni rí ngueje c'o ndënchjürü. Na ngueje c'o ra 
nguĩs'ĩ, pë'sc'ü rí pö't'ügueji c'o, zö ri animale, zö ri ngueje o nte'e. 
'Ma rí pö't'ügueji c'o, dya rí chëzhiji, na jẽ'ẽ rgui pjat'ütjoji co o 
ndojo, o 'ma jiyö, ngueje co flecha. Rí 'ñembegueji ga cjanu ―eñe 
Mizhocjimi.

Nuc'uã e Moisés o zöbü cja c'ü e t'eje, cjá nú o xipji c'o nte'e c'o 
jña'a c'o vi mama Mizhocjimi, ro xaji, xo ra mbedye o̱ bituji, cjá rrũ 
jyeji.

Nuc'uã c'ü na jñi'i nu pa'a, o säjä 'na trrangõmü c'ü me ma 
potjü, o 'ne ngobü c'ü e t'eje. Me mi pjäjjnä, me xo mi juën's'i nza 
cja'a 'ma ẽjẽ dyebe, me xo mi pjüt'ü o bipji. Xo mi t'ärä o trompeta 
c'o mi ma'a ra zünü na jens'e. Mi c'os'ü na puncjü o bipji cja c'ü e 
t'eje, na ngueje Mizhocjimi vi säjä nu co o sivi. Nguec'uã c'o nte'e, 
me co pizhiji nzá texeji.

Nuc'uã e Moisés o dyëdyi c'o israelita, o zät'äji a ngua'a c'ü e 
t'eje c'ü mi mbi'i na puncjü.

Exodo 20.1-3
(Marcos 12.32; Hechos 4.12)

Nuc'uã o ña'a Mizhocjimi o xipji c'o nte'e:

―Nguezgö e Jehová c'ü in Mizhocjimigueji, nguezgö ró 
pjongüts'üji cja c'ü e xoñijõmü a Egipto, jã c'o mi pjëzhigueji 
esclavo. Nguec'uã nguetscö rí matcüji, dya cjó xe rí ma't'ügueji.

Exodo 20.4-6
(1 Corintios 8.4-6; 1 Juan 5.21)

’Dya pjë rí dyät'ägueji c'ü rí ma't'ügueji. Dya pjë rí dyät'ägueji 
ga cjanu, zö ri jñetse nza cja'a 'naja yo bübü a jens'e, zö ri jñetse nza 
cja'a 'naja yo bübü a jõmü, zö ri jñetse nza cja'a 'naja yo cã'ã cja 
ndeje. Dya pjë rí dyät'äji ga cjanu, cjá rrĩ ndüñijõmüji a jmi'i rgui 
ma't'üji. Na ngueje nguejxtjozügö e Jehová c'ü in Mizhocjimigueji, 
nguejxtjozügo rí ñezgöji. Nu c'o dya ra nezegö, rá cjapü ra sufre c'o. 
Xo 'ñeje c'o o̱ t'iji, 'ñe c'o o̱ bëcheji, 'ñeje c'o o̱ mboxbëcheji, xo ra 
sufre c'o. Nu c'o ra nezegö, ra jyodü jã rgá dyätcäji ín jñagö. Nuc'o, 
ijx tá s'iyagö c'o, 'ñe c'o o̱ t'iji, 'ñe c'o o̱ bëcheji, 'ñe c'o o̱ 
mboxbëcheji, hasta c'o 'ñaja c'o cjá xe ra ngãrã.

Exodo 20.7
(Mateo 5.33-37; Santiago 5.12)

’'Ma rí ñänngäji ín chjũgö, mbeñeji na jo'o cjó nguetscö; dya rí 
ñänngäji ín chjũ'ũ nza cja'a 'ma ri ngueje pjë c'o ndé ma tjũ'ũ. Na 
ngueje 'ma cjó c'o ra tsja'a ga cjanu, nu'ma, rá cjapü ra sufre 'ma c'ü.

Exodo 20.8-11
(Marcos 2.27)

’Sido rí mbeñegueji c'ü na yencho pa'a nu ngo'o, rí söyagueji 
c'uã jã c'o rvá xi'tsc'öji. Rí pëpjigueji 'na 'ñanto pa'a; nuc'uã c'ü ni 
zö'ö yencho o pa'a, rí söyagueji, rgui mbenzeji. Nu c'ü e pa'a c'ü, dya 
ra pëpji ne rí 'nats'ügueji, ne rí ngueje c'o in ch'igueji, ni xo rí ngueje 
c'o in xunt'igueji, ni xo rí ngueje c'o in mbëpjigueji. Dya xo sö'ö ra 
pëpji c'o in animalegueji; ni xo rí ngueje c'o rva 'ne zënguats'ügueji, 
dya xo sö'ö ra pëpji c'o. Na ngueje nutscö rí Mizhocjimigö ró cjapü 
'ñanto pa'a rvá ät'ä ne jens'e, 'ñe ne xoñijõmü, 'ñe ne ndeje, 'ñe texe 
yo pjë ndé bübü, 'ñe yo pjë ndé cja'a. C'ü ni zö'ö na yencho pa'a, 
ngueje c'ü ró söyagö c'ü. Nguec'uã ró intsjimigö c'ü e pa'a c'ü, ró 
cjapügö sjũpa c'ü, ngue c'uã rí mbenzegöji.

Exodo 20.12
(Mateo 15.4; Efesios 6.1-3)

Mizhocjimi xo mama:

―Rí ñegueji in tatagueji, xo 'ñe in nanagueji, xo rí dyätqueji yo, 
ngue c'uã rí mimigueji na puncjü o cjë'ë cja c'ü e xoñijõmü c'ü rí 
da'c'öji rí ma mimigueji.

Exodo 20.13
(Santiago 2.11; 1 Juan 3.15; Mateo 5.21-22)

’Dya rí pö't'üntegueji.
Exodo 20.14

(Santiago 2.11; Mateo 5.27-28)
’Nu'tsc'eji iṉ̱ bëzoji, dya rí dyonpügueji c'o nú su'u c'o 'ñaja 

bëzo. 'Ñetsc'eji iṉ̱ ndixũji, dya rí dyonpügueji c'o nú xĩra c'o 'ñaja 
ndixũ.

Exodo 20.15
(Efesios 4.28; Tito 2.10)

’Dya cjó pjë rí põnbügueji.
Exodo 20.16

(Mateo 19.18; Marcos 10.19; Colosenses 3.9)
’Dya cjó rí pechpegueji o bëchjine.

Exodo 20.17
(Romanos 13.9-10; 1 Timoteo 6.6-10)

’Dya rí ñegueji c'o pë's'i c'o in dyocjeji, c'o bëjxtjo iṉ̱ cãrãgueji; 
dya rí ñepegueji c'o o̱ ngumüji, dya xo rí ñepegueji c'o nú suji, dya 
xo rí ñepegueji c'o o̱ mbëpjiji. ni xo rí ngueje c'o o̱ animaleji, ni pjë 
c'o xe ri pë's'iji, dya rí ñepegueji c'o ―eñe Mizhocjimi.

Exodo 20.18-20
(Hebreos 12.18-20)

Texe c'o israelita, ma cãji cja o̱ ngua'a c'ü e t'eje, mi äräji c'o 
jña'a c'o mi mama Mizhocjimi. Anguezeji xo mi äräji c'o me mi yürü, 
'ñe c'ü me ma jens'e ma zünü c'o trompeta. Xo mi jandaji c'o mi 
juën's'i, 'ñe c'ü e bipji c'ü mi c'os'ü cja c'ü e t'eje. Nguec'uã me co zũji, 
cjá nú o xipjiji c'uã e Moisés:

―Nu'tsc'e Moisés, sö'ö rí ñaguevi Mizhocjimi, cjá rrĩ xitsigöjme 
c'o ra xi'ts'igue c'ü, pero dya rí negöjme c'ü ra zocügöjme. Na ngue 
ná rá tũgöjme, 'ma ra zocüjme c'ü.

Nuc'uã e Moisés o xipji c'o:

―Dya cjá rí sũgueji, na ngueje Mizhocjimi na jí'tsc'eji c'o sö'ö ra 
tsja'a c'ü, ngue c'uã rí sũpügueji a jmi'i, dya rí tsjagueji c'o na s'o'o 
―eñe e Moisés va xipji c'o nte'e.

C'uã jã c'o va xijji c'o israelita pjë mi jyodü xe ro tsjaji
Exodo 20.21-23.19

C'o nte'e, mi böbütjoji na jẽ'ẽ cja c'ü e t'eje. Nuc'uã e Moisés, 
ndo go yepe go nguĩs'ĩtjo cja c'ü e t'eje jã c'o ma bëxõmü, nu jã c'o 
mi bübü Mizhocjimi, ngue c'uã ro ma dyärä c'o jña'a c'o xe ro mama 
Mizhocjimi ro tsja'a anguezeji. Nuc'uã Mizhocjimi o xipji e Moisés:

―Nu 'ma cjó c'o pjë ra tsjapü 'na nte'e, 'ma ra ndũ'ũ c'ü e nte'e, 
ni jyodü rí pö't'ügueji c'ü e nte'e c'ü o tsja'a na s'o'o. 'Ma cjó c'o ra 
ünbü c'ü nú mintevi cjá rrũ mbö't'ü c'ü, nu c'ü e nte'e c'ü o tsja'a ga 
cjanu xo ni jyodü ra ndũ'ũ c'ü. 'Ma cjó c'o ra mbärä c'ü nú tata, o pjë 
c'o xe ra tsjapü, zö ji ra ndũ'ũ c'ü nú tata, xo ni jyodü ra ndũ'ũ c'ü e 
nte'e c'ü o tsja'a ga cjanu. Je xo ga cjatjonu, 'ma cjó c'o pjë ra tsjapü 
c'ü nú nana, pë'sc'ü ra ndũ'ũ c'ü o tsja'a ga cjanu. Xo 'ñeje c'ü ra zadü 
c'ü nú tata 'ñe c'ü nú nana, ni jyodü xo ra ndũ'ũ c'ü.

’Nguejxtjozgö rí mbenzeji, pjë c'o rí päscäji. 'Ma cjó c'o pjë ra 
mbä'sbä c'o ts'inana 'ñe c'o ts'ita rgá mbeñe, nu'ma, xo ni jyodü ra 
ndũ'ũ c'ü.

’Bübü 'na jñi'i mbaxua c'o tsjë'ma rí tsjagueji. 'Ma ra zädä ra 
ts'a'a c'o mbaxua c'o, nu'tsc'eji iṉ̱ bëzoji ni jyodü ndé rí möcjeji iṉ̱ 
texeji, jã c'o rva bünc'ö, rí ma päscägöji pjë c'o rgui mbenzgöji ―eñe 
Mizhocjimi.

C'uã jã c'o va tsja'a Mizhocjimi, o ndäjä c'ü o̱ anxë,
ngue c'uã ro mbös'ü c'o israelita

Exodo 23.20-33
Mizhocjimi xe go sido go xipjitjo c'o israelita:
―Nutscö rá täjä ín anxëgö, ngue c'uã ra mbö'c'üji cja 'ñiji, xo ra 

zints'iji na jo'o cja c'ü e xoñijõmü c'ü rá da'c'ügöji. Dya rí jyanbügueji 
c'ü; dyätägueji c'o rá xi'ts'iji, dya rí tsjagueji rebelde na ngue, ngueje 
c'ü pätcägö c'ü, dya ra perdonaots'üji 'ma dya rí tsö'tbüji 'ñi'i. Pero 
'ma mejme rí dyätägueji c'ü, 'ñe xo rí tsjaji texe c'o rá xi'tsc'öji, 
nu'ma, rá nugö na ü'ü c'o ri nuc'ügueji na ü'ü, xo rá cjapügö ra sufre 
c'o ra tsja'c'ü rí sufregueji.

’In anxëgö ra ot'ü cja in xo'ñigueji, xo ra zints'iji cja o̱ xoñijõmü 
c'o amorreo, 'ñe c'o heteo, 'ñe c'o ferezeo, 'ñe c'o cananeo, 'ñe c'o 
heveo, 'ñe c'o jebuseo. Anguezeji, ijx tá cjapügö ra chjorüji. Dya rí 
ndüñijõmügueji cja o̱ diösi c'o, dya xo rí ma't'ügueji c'o. Dya rí 
tsjagueji c'o cja'a c'o nte'e c'o; c'ü rí tsjagueji, ngueje c'ü rí yä't'ägueji 
texe nu jã c'o tägä c'o o̱ ts'itaji. Matcügöji ín chjũgö, na ngue 
nguezgö in Mizhocjimigueji.

’'Ma rí tsjagueji ga cjanu, nu'ma, rá intsjimigö c'o tjõmëch'i 'ñe 
c'o ndeje c'o rí sigueji, xo rá cjapügö ra c'ueñe a ndetsc'eji c'o 
nguẽjme. Cja in xoñijõmügueji, dya ra bübü o ndixũ c'o ra yöjxcü o̱ 
t'i'i, ni xo ri ngueje o ndixũ c'o dya ri 'ñeje o t'i'i. Nutscö rá pjö'c'üji, 
ngue c'uã cjá rí chũgueji 'ma ya ri titagueji, dya ot'ü rí chũji.

’Nutscö rá cjapügö ra zũc'ügueji c'o nte'e c'o ri cãrã texe cja c'o 
jñiñi jã c'o rí sät'ägueji; anguezeji dya cjá ra mbãrãji pjë ra tsjaji. Xo 
rá cjapügö ra c'ueñe texe c'o ri nuc'ügueji na ü'ü. Dya ijx tá cjapügö 
ra mbedyeji 'natjo cjë'ë, xe rá jëzitjo ra mezhe rgá mbedyeji, ngue 
c'uã dya ra 'natsjë ra nguejme ne xoñijõmü, ngue c'uã dya xo ra 
ngãrã na puncjü o animale c'o na s'o'o c'o ra zac'ügueji. Ts'ë ts'ë rga 
cjapügö ra c'ueñe cja in jmigueji c'o nte'e c'o vá cã'ã nu, hasta 'ma 
cjá rí tsãgueji na puncjü in ch'iji, ngue c'uã ya ra sö'ö rí mandagueji 
cja c'ü e xoñijõmü c'ü rá da'c'üji. Nutscö rá cja'c'ü rí mandagueji 
ndeze cja c'ü e Mar Rojo, hasta cja o̱ mar c'o filisteo, xo rí 
mandagueji ndeze cja c'ü e majjyadü hasta cja c'ü e ndare c'ü ni 
chjũ'ũ Eufrates; na ngue rá cjapügö rí chõpügueji c'o nte'e c'o cãrã 
cja c'ü e xoñijõmü c'ü, cjá rrĩ chäji ra möji.

’Dya rí dyocjeji anguezeji, ni xo rí ma't'ügueji c'o o̱ diösiji. Dya 
xo rí jyëzigueji ra ngãrã anguezeji nu jã c'o ri cãrãgueji. 'Ma jiyö, ná 
ra tsja'c'üji rí tsjagueji c'o na s'o'o cja ín jmigö rgui ma't'ügueji c'o o̱ 
diösi c'o; na ngue 'ma rí tsjagueji ga cjanu, nu'ma, ijx tí bëzhigueji.

C'uã jã c'o va mama c'o israelita ro dyätäji
c'o o̱ jña'a Mizhocjimi

Exodo 24.3-8
(Hebreos 9.18-20; Lucas 22.20)

'Ma o nguarü o dyärä e Moisés c'o jña'a c'o, o zöbü c'uã cja c'ü e 
t'eje, o ẽjẽ jã c'o ma cã'ã c'o nte'e, o 'ne xijji c'o jña'a c'o vi mama 
Mizhocjimi. Nuc'uã c'o nte'e, 'ma o dyäräji c'o jña'a c'o, o ndünrüji va 
mamaji:

―Rá cjagöjme texe yo ya mama Mizhocjimi rá cjajme ―eñeji.
E Moisés o jñu's'ü texe c'o jña'a c'o ya vi mama Mizhocjimi. 

Nuc'uã c'ü xõrü, e Moisés o zojjnü texe c'o nte'e; anguezeji o ẽji a 
ngua'a c'ü e t'eje. Nuc'uã e Moisés o nguiji o ndojo, cjá nú o dyät'ä 
'na altar. Cjá xo nú o xipji jã nzĩ o sẽ'ẽ o mbö't'üji o ts'inzhünü c'o cjá 
mi nguëlotjo; ngueje c'o o mbä's'äji cja c'ü e altar, va mbeñeji 
Mizhocjimi. Nuc'uã e Moisés, o xich'i cja ndajmü c'ü nde'e o̱ cji'i c'o 
ts'inguëlo. C'ü e cji'i c'ü vi xich'i cja ndajmü, o ndü'bü o ts'impjiño, 
cjá nú o juancjã va xis'i cja c'ü e altar c'ü vi dyät'ä. Cjá nú o xörü 
c'uã texe c'o o̱ jña'a Mizhocjimi c'o vi dyopjü, o dyärä c'o nte'e. 'Ma o 
nguarü e Moisés o xörü c'o jña'a, o mamaji c'uã nzá texeji:

―Rá cjagöjme texe yo ya mama Mizhocjimi ―eñeji.
Nuc'uã e Moisés o ndëtsi c'o ndajmü c'o mi po'o c'o cji'i, cjá nú 

o ngãjã o ts'impjiño c'o xijji hisopo, cjá nú o ndü'bü cja c'o cji'i, cjá 
nú o juancjã va xis'i c'o nte'e, cjá xo nú o xipjiji:

―Mizhocjimi o xitscö c'ü o̱ jña'a, nutscö ró jũ's'ügö c'o; nu'tsc'eji 
iṉ̱ mangueji rí dyätqueji c'o, rí tsjaji texe c'uã jã c'o nzĩ ga mama, 
chjëntjui c'ü ro päbägöji 'na xiscõmü co Mizhocjimi. Nu ne cji'i nu ró 
xis'i cja ne altar, 'ñe nu ró xixc'iji, chjëntjui nza cja 'na sello c'ü 
cuat'ü 'ma cjó c'o päbä o xiscõmü, ngue c'uã ra 'mãrã ra ts'a'a c'uã jã 
c'o nzĩ ga mama c'ü e xiscõmü ―eñe e Moisés va xipji c'o nte'e.

C'uã jã va xipjiji c'o israelita ro dyät'äji 'na nda 
ngũxipjadü jã c'o ro ma't'üji Mizhocjimi

Exodo 24.12-30.10; 30.17-21; 31.1-11
Nuc'uã Mizhocjimi o xipji e Moisés:
―Ndo rí tsjĩs'ĩgue cja ne t'eje, na ngueje xe rí pë's'i pjë rá 

xi'ts'igö. Nujnu, je rá da'c'ügö yeje mbäxirojo c'o ró jũ's'ügo ín jñagö. 
Ngueje c'o rí xipjigue yo nte'e, ngue c'uã ra mbãrãji c'o.

Nuc'uã e Moisés 'ñeje e Josué o nguĩs'ĩvi cja c'ü e t'eje, pero ot'ü 
o zopjüvi c'o tita c'o pjë mi pjëzhi cja c'o israelita, o xipjivi:

―Rí chepquetjobe vã, hasta 'ma cjá rá nzhogöbe. 'Ma pjë c'o rí 
tsjaji, bübü e Aarón 'ñe e Hur; ngueje c'o rí tsös'üji c'o, ra xi'ts'iji jã 
rgá cja'a rgui reglaji ―eñe e Moisés.

'Ma o nguĩs'ĩvi cja c'ü e t'eje, ndo go ẽjẽ 'na trrangõmü, o 'ne 
ngobü texe c'ü e t'eje. O zö'ö 'na 'ñanto pa'a c'o vi tsobü c'ü e ngõmü 
a ñi'i c'ü e t'eje. C'ü na yencho nu pa'a, Mizhocjimi o zopjü e Moisés, 
je ña'a a nde'e cja c'ü e ngõmü. C'o nte'e c'o ma cã'ã a ngua'a c'ü e 

t'eje, o jñandaji que Mizhocjimi mi jñetse nza cja'a 'na sivi, c'ü me 
ma nojo ma ndë'ë cja o̱ ñi'i c'ü e t'eje. Nguec'uã va unüji ngüënda c'ü 
me ma nojo Mizhocjimi, me xo ma sjũ'ũ. Nuc'uã e Moisés, o cjogü a 
mbo'o cja c'ü e ngõmü nu jã c'o mi bübü Mizhocjimi. Je mimi nu 'na 
yeje dyöte pa'a, cjá ná yeje dyöte xõmü.

Nuc'uã Mizhocjimi o xipji e Moisés:
―Xipjigue yo nte'e ra jmutüji c'o ra dyacüji. Nu'tsc'e rí 

jñüpügue c'o, texe c'o ra unüji co texe o̱ mü'büji. Nu yo rá xi'ts'iji, 
ngueje yo sö'ö ra jünji yo; ra jünji c'o ri oro, xo 'ñe c'o ri plata, xo 
'ñeje c'o ri cobre. Xo ra cãji o tjünjmü c'o ri azul cielo, 'ñe c'o rrã 
cjipobü, 'ñeje c'o rrã mbaja. Xo ra cãji o bitu c'o na jo'o, c'o xijji o 
lino. Xo ra cãji c'o o̱ xi'i o ts'ichivo, 'ñe c'o o̱ cuëro o ndënchjürü, c'o 
ya rguí ngãt'ãji o tsiji c'o na mbaja. Xo ra cãji c'o o̱ xipjadü c'o 'ñaja 
animale, xo ra tũji o za'a c'o na mẽ'ẽ, 'ñe o aste, 'ñe o pjiño c'o na 
quĩjmi ga jyärä. Texe yo rí unügueji, ngueje yo rgui dyät'ägueji 'na 
ngumü c'ü ri xipjadü; je rá bübügö nu ―eñe Mizhocjimi.

O sido o ña'a c'uã Mizhocjimi, o xipji e Moisés:
―Nu c'ü e ngumü, je ngueje co o̱ xipjadü o animale rgui 

dyät'ägueji c'ü, ngue c'uã ra sö'ö rí juacüji nza cja'a 'ma jã c'o rí 
möcjeji, ra sö'ö rí chunügueji c'ü. Nguec'uã 'ma rí sät'äji jã c'o rá 
xi'ts'iji rí söyaji, ra sö'ö ndo rí dyät'äji na yeje c'ü. Nu c'ü e nda 
ngũxipjadü, 'ñe texe c'o ra bübü a mbo'o, ijx tí dyät'äji jã c'o nzĩ rgá 
xi'ts'i. Nu c'ü e ngũxipjadü, ri ëdyi 'na trece metro nde'e c'ü rrã maja, 
cjá ná 'na nziyo metro nde'e c'ü rrã mbät'ä, cjá ná 'na nziyo metro 
nde'e c'ü rrã ndã'ã.

’Nu c'o o̱ ximatjã c'ü e ngũxipjadü, 'ñe c'ü o̱ xütjü c'ü, ri tabla 
c'o. Cja c'ü o̱ xo'ñi, je ri böbü nu o za'a c'o rguí 'nün's'ü 'na bitu; ri 
'nünt'ü cja o̱ ñi'i c'o za'a, ri sät'ä a jõmü. Nujnu, je rguí cjogü nu c'o 
mböcjimi, ra tsjapüji ngojxtji.

’Nu c'ü e ngũxipjadü, ot'ü ra cjo'bü co 'na bitu c'ü xijji lino fino, 
c'ü ri cuat'ü na puncjü o anxë. Cjá rrũ ma'a c'uã xe 'na jñi'i c'o rrã 
pizhi c'o rgui tso'büji a xes'e, 'ñe c'o o̱ ximatjã, 'ñe a xütjü; 'naja c'ü ri 
ngueje o̱ xi'i o chivo, cjá rrũ ma dya c'uã c'o ximë c'o ya rguí ngãt'ãji 
o tsiji c'o na mbaja, ya rguí nguarü c'o o̱ cuëro c'o 'ñaja animale.

’A nde'e cja c'ü e ngũxipjadü, rí bö'büji nziyo za'a c'o ya rgui 
tsos'üji o oro. Cjá o̱ ñi'i c'o za'a, je ra 'nün's'ü nu o̱ cuëro o animale, 
ra zät'ä a jõmü, ngue c'uã ra chödü a nde'e c'ü e ngũxipjadü, ra bübü 
yeje o cuarrto. Nu c'ü e cuarrto nu jã c'o ot'ü ra cjogü c'o mböcjimi, 

rguí chjũ'ũ na sjũ'ũ nu. Nu c'ü e cuarrto c'ü xe ri bübü hasta a mbo'o, 
rguí chjũ'ũ me na sjũ'ũ c'ü.

’Nu cja c'ü e cuarrto c'ü me na sjũ'ũ, je rí pë's'iji nu c'ü e caja c'ü 
ri za'a c'ü rí dyät'äji. Nu c'ü e caja, rí xijji arjca c'ü. Nuc'ü, rí tsos'üji o 
oro a xes'e 'ñeje a mbo'o. Nujnu, rí tsöt'üji c'o yeje mbäxirojo c'o 
jũs'ü ín jñagö. Xo rí dyät'äji c'ü rguí cjo'bü c'ü e caja; ri dyavü o oro 
rgui dyät'äji c'ü.

’A xes'e c'ü ni cjo'bü, xo rí dyät'äji yeje c'o ri peje o̱ juaja, c'o 
nza cja'a o anxë; xo ri dyavü o oro c'ü rgui dyät'äji c'o. Nuc'o, ra 
böbüvi ndé 'nanguarü cja c'ü ri c'o'bü, ra tsjĩ'ch'ĩ a jmivi; c'o o̱ juavi 
ijx ta ngobüvi c'ü e arjca, ri jẽ'mevi cja c'ü e arjca. A nde'e c'o ri peje 
o̱ juaja, je ri bübügö nu. Nu c'ü ri c'o'bü c'ü e arjca, je ngueje nu ra 
xis'iji c'o o̱ cji'i c'o ts'i animale, ra tsja'a c'ü ri ndamböcjimi, ngue c'uã 
rá perdonaogö c'o nzhumü c'o ri cja'a c'o nte'e. Cja c'ü ni c'o'bü c'ü e 
arjca, je rá bünc'ö nu, rá xi'ts'igö c'o rí negö ra tsja'a yo israelita.

’A mbo'o cja c'ü e cuarrto c'ü rrã sjũ'ũ, nu jã c'o ot'ü ra cjogü o 
mböcjimi, je rí jyäbäji nu 'na mexa c'ü ya rgui dyät'äji. C'ü e mexa, 
ngueje o za'a c'ü rgui dyät'äji, cjá rrĩ tsos'üji o oro c'ü. Nujnu, je rí 
dyü's'üji 'na dyëch'a cjá yeje o tjõmëch'i c'o ne ra mama ndé 'naja c'o 
doce tribu yo israelita.

’Nu c'ü e mexa, rí jyäbäji a mbo'o cja c'ü e cuarrto c'ü rrã sjũ'ũ, 
cja c'ü e lado norte. Cja c'ü e lado a sur, rí jyäbäji 'na candelero c'ü ri 
dyavü o oro rgui dyät'äji. A mbo'o cja c'ü e cuarrto c'ü rrã sjũ'ũ, 
bëjxtjo cja c'ü e bitu c'ü ri 'nüns'ütjo a nde'e nu jã c'o rrã sjũ'ũ 'ñeje 
nu jã c'o me rrã sjũ'ũ, xo rí jyäbäji 'na altar c'ü ya rgui dyät'äji. Nu 
c'ü e altar, ri ngueje o za'a rgui dyät'äji c'ü, cjá rrĩ tsos'üji o oro. 
Nujnu, ngueje nu jã c'o rí jyät'äji o nguichjünü ra ndë'ë. Texe yo, je 
ri bübü cja c'ü e cuarrto c'ü rrã sjũ'ũ. Cja c'ü e ngojxtji, je ngueje nu 
jã c'o ri böbü c'o za'a c'o ri 'nüns'ü c'ü e bitu c'ü rguí c'ot'ü c'ü e 
ngũxipjadü.

’A tji'i cja c'ü e ngũxipjadü, je rí jyäbäji c'ü e trra brajsero c'ü 
t'ëzi c'ü ya rgui dyät'äji. Nujnu, je rí chjüt'üji c'o nzhünü, 'ñe c'o 
ndënchjürü c'o rgui mbenzgöji. Nzĩ 'naja o̱ squina c'ü e brajsero, rí 
dyä'tbäji c'ü ri nza cja'a o̱ mota o nzhünü. Rí tsos'üji o oro texe c'ü e 
brajsero c'ü. Xo rí dyät'äji c'ü ri nza cja'a 'na tina c'ü ra mbo'o o 
ndeje, jã c'o ra xiñë c'o mböcjimi, xo ra mbe'ch'e o̱ nguaji; ri dyavü o 
bronce c'ü rgui dyät'äji c'ü. Nuc'ü, je rí jyäbäji a nde'e cja c'ü e 
ngũxipjadü, 'ñe cja c'ü e brajsero nu jã c'o ra ndüt'üji c'o animale.

’A squina texe cja yo rí dyät'äji, je rí dyät'äji nu 'na barda c'ü 
rguí cjot'ü texe c'o ri bübü a mbo'o. C'ü rrã maja c'ü e barda, ri sö'ö 
'na yeje dyöte metro. C'ü rrã mbät'ä, ri sö'ö 'na dyöte cjá jñincho 
metro. C'ü rrã ndã'ã, ra mbë's'i 'na yeje metro. C'ü e barda, ri ngueje 
o bitu c'ü rrã t'öxü, c'o ri 'nüns'ü cja o za'a. Nu c'ü e ngojxtji nu jã c'o 
ra cjogü c'o mböcjimi cja c'ü e barda, rí bö'büji nziyo za'a, cjá rrĩ 
chjün's'üji 'na bitu c'ü ya rguí mbeji. Nu c'ü o̱ ngojxtji c'ü e 
ngũxipjadü, 'ñe c'ü o̱ ngojxtji c'ü e barda, je rguí xogü nzá yeje ga 
ma jã c'o ni mbes'e e jyaru.

Xo mama Mizhocjimi va xipji e Moisés:
―Ya ró juajjnügö e Aarón ra tsja'a mböcjimi, cjá ná 'ñeje c'o o̱ 

t'i'i c'o ngueje e Nadab 'ñe a Abiú 'ñe e Eleazar 'ñe e Itamar. Nuc'o, 
ngueje c'o ra tsja'a ín mböcjimigö c'o. Nu c'ü e Aarón ri ndamböcjimi 
c'ü, ra manda cja c'o 'ñaja mböcjimi. Nu'tsc'eji rí dyät'ägueji o bitu 
c'o ra jye'e c'ü, c'o rrã zö'ö, na ngueje nguetscö ra mbëpcö c'ü.

’'Ma xõrü, 'ma ra jyas'ü, ra tsja'a yo mböcjimi ra mbö't'üji 'na 
ts'imë c'ü ya ri ëdyi 'na cjë'ë, pero ijx ta juajjnüji c'ü na jo'o gá 
animale; ngueje c'ü ra mbö't'üji c'ü. Nu c'o o̱ cji'i c'ü e ts'imë, je ra 
xich'iji cja 'na ndajmü, cjá rrũ xis'iji c'o cji'i nzá nziyo 'nanguarü c'ü e 
brajsero. A xes'e cja c'ü e brajsero, je ra ndüt'üji nu c'ü e ts'imë, ra 
ndë'ë texe c'o o̱ ts'ingue. Xo ra mbäscägöji o̱ cjünjnü o ndëjxü, 'ñe o 
aste, 'ñe o̱ ndeje o uva. Texe yo, rí dyacöji 'ma xõrü, xo 'ñe 'ma 
nzhä'ä. Je rgá cjanu rgui mbenzgöji, na ngue rí bübügö co nu'tsc'eji.

’'Ma xõrü, 'ma ra cjogü e Aarón a mbo'o cja c'ü e ngũxipjadü, ra 
ma xich'i o aste c'o candelero, ngue c'uã sido ra ndë'ë 'ma xõmü c'o. 
Cjá xo rrũ ma'a cja c'ü e altar, ra ma ndüt'ü c'o ri nza cja'a o 
nguichjünü, c'o ri quis'i cja c'ü e altar.

’Ya ró juajjnügö e Bezaleel; ngueje c'ü ra manda texe cja yo 
bëpji yo rguí t'ät'ä yo ró xi'ts'i. Nuc'ü, ngueje o̱ t'i'i e Uri c'ü, xo 
ngueje o̱ bëche e Hur; je tsja'a cja c'ü e tribu a Judá. Ya xo ró unügö 
ín Espíritu e Bezaleel, nguec'uã sö'ö ra nguĩjjñi na jo'o, jã rgá cja'a 
c'ü e ngũxipjadü; xo pãrã na jo'o, jã rgá dyät'ä texe yo ya ró xi'tsc'ö.

’Ya xo ró juajjnügö e Aholiab c'ü o̱ t'i'i e Ahisamac, nu c'ü o̱ 
mboxbëche e Dan, ra pëpjivi e Bezaleel. Xo ró juajjnü c'o 'ñaja bëzo 
c'o ya ijx mi pjëchi pjë c'o ra dyät'ä, xe ró unügö na jo'o o̱ pjeñe, 
ngue c'uã ra sö'ö ra tsjaji c'o ya ró xi'ts'igö ―eñe Mizhocjimi va xipji 
e Moisés.

C'uã jã va tsja'a c'o israelita, o dyät'äji 'na ts'ita,
cjá nú o ma't'üji c'uã

Exodo 32
(Hechos 7.39-41; 1 Corintios 10.7)

'Ma dya be ma sjöbü e Moisés cja c'ü e t'eje, nu c'o israelita o 
xicha va nde'beji c'ü. Nguec'uã va xipjiji e Aarón:

―Dyätcäjme 'na ts'ita c'ü ra ot'ü cja ín xo'ñigöjme ra 
mböxcöjme, na ngueje dya rí pãrãgöjme pjë tsja'a c'ü e Moisés, dya 
va ẽjẽtjo c'ü ―eñe c'o nte'e.

O mama c'uã e Aarón:
―'Ma iṉ̱ neji ga cjanu, ma tsigueji c'o s'ücjü c'o sütü c'o in 

sugueji, 'ñe c'o in xunt'igueji, 'ñe c'o in ch'igueji ―eñe.
Nuc'uã 'ma o quiji c'o, e Aarón o tsjapü o ndech'e cja sivi texe 

c'o vi quiji c'o nte'e, cjá nú o dyät'ä 'na ts'inguëlo. 'Ma o nguarü o 
dyät'ä, o jíchi c'uã c'o nte'e. 'Ma o jñandaji c'ü e ts'inguëlo, o mamaji:

―Nujnu, ijxi ngueje nu ín diösigöji nu o pjongüzüji cja c'ü e 
xoñijõmü a Egipto ―eñe c'o nte'e.

Nuc'uã e Aarón o dyät'ä 'na altar a xo'ñi nu jã c'o mi bübü c'ü e 
ts'inguëlo, cjá nú o xipji c'o nte'e:

―Ra xõrü rá cjaji 'na mbaxua, rá ma't'üji e Jehová c'ü ngueje 
Mizhocjimi ―eñe e Aarón.

C'ü na yeje nu pa'a, o möji texeji cja o̱ jmi'i c'ü e ts'inguëlo, cjá 
nú o ndüt'üji na puncjü o animale cja c'ü e altar. Xo ziji o xëdyi va 
tsjaji c'ü e mbaxua. 'Ma o nguarü o ziji o xëdyi, o böbüji c'uã, cjá nú 
o nemeji cja o̱ jmi'i c'ü e nguëlo, ijx ma s'otjo ma tsjaji 'ma mi 
nemeji.

Exodo 32.7-14
E Moisés xe ma ñatjovi Mizhocjimi cja c'ü e t'eje. Nuc'uã 

Mizhocjimi o xipji ga cjavã:
―Sjöbügue rí ma ñu'u c'o in ntegue, na ngueje ya 

jyombeñezügö c'o, ya dyät'äji 'na ts'ita. Ya ijx mi pãrãgö c'o nte'e c'o, 
me mi meze o̱ mü'büji, dya mi ne ra dyätcägöji. Nudya, ijxi jñetsetjo 
ga cjanu c'o. Nguec'uã ijx tá chjotügö c'o, na ngueje ya üdü na 
puncjü ín mü'bügö. Pero nu'tsc'e, rá da'c'ü rí i'igue, rí tsãrãgueji na 
puncjüts'ügueji ―eñe Mizhocjimi.

Nuc'uã e Moisés o ma't'ü Mizhocjimi va xipji:

―In Jmuts'ügö, ¿pjenga rí chjotügue dya c'o nte'e? Maco ngueje 
c'o i ̱pjongügue 'ma ma cãji a Egipto. 'Ma rí chjotügue c'o, nu c'o 
nte'e c'o egipcio ra mamaji: ‘‘Mizhocjimi o pjongü c'o israelita, na 
ngue ya ijx mi mbeñe ro dyëdyi, cjá rrũ ma mbö't'ü cja t'eje c'o, ngue 
c'uã dya cjá ro ngãrãji cja ne xoñijõmü’’, ra 'ñeñeji. Nu'tsc'e ín 
Mizhocjimits'ügö, mbeñegue c'uã jã c'o vi xipjigue e Abraham, 'ñeje 
e Isaac 'ñe e Jacob, que ri unügue ro ngãrã na puncjü c'o o̱ 
mboxbëche c'o, rvá puncjüji nza cja'a yo tanse yo me na puncjü. Xo 
rí ö'tc'ü rí mbeñegue jã c'o vi xipji ri unügue jã c'o ro mimiji ―eñe e 
Moisés va xipji Mizhocjimi.

Nguec'uã Mizhocjimi o dyätä e Moisés, dya go chjotü c'o nte'e.
Exodo 32.15-24

'Ma o zöbü e Moisés 'ñe e Josué cja c'ü e t'eje, e Moisés ma jün 
c'o yeje mbäxirojo c'o mi cuat'ü c'o o̱ jña'a Mizhocjimi. 'Ma o sävi jã 
c'o ma cã'ã c'o nte'e, o jñandavi c'o mi cjaji, ya ma tõjõji, xo ma 
nemeji cja o̱ jmi'i c'ü e ts'ita c'ü vi dyät'äji. Nuc'uã e Moisés go üdü 
na puncjü, go pã'ma a jõmü c'o mbäxirojo, ijx co chädä c'o. Cjá nú o 
ndũcü c'ü e ts'ingüelo jã c'o mi tägä, cjá nú o pant'a a sivi, cjá nú o 
ngünjnü c'uã. Nuc'uã c'o ngü'oro, o mboch'ü cja ndeje, cjá nú o xipji 
c'o israelita ro ziji c'ü e ndeje. Cjá nú o xipji c'uã e Aarón:

―¿Pjenga i ̱dyätägue yo nte'e, i ̱dyä'tbägueji c'ü e ts'inguëlo c'ü 
ro ma't'üji? ¿Cjo dya iṉ̱ pãrãgue c'ü me na s'o'o c'o i ̱tsjapü o tsjaji?

O ndünrü c'uã e Aarón va mama:
―Iyö, dya nguezgö rí pë's'i ín s'ocü, ngue anguezeji o tsjaji c'o 

na s'o'o, o xitscöji ro ät'ägö 'na ts'ita. Nutscö ró xipjiji ro quiji c'o 
s'ücjü c'o mi oro, c'o mi sütüji. Cjá rrũ üt'ügö a sivi c'o, ijx co mbëzhi 
c'ü e nguëlo c'ü i ̱jñandague ―eñe e Aarón.

Exodo 32.25-35
(Apocalipsis 20.15; 21.27)

Nuc'uã e Moisés o zopjü nzá texe c'o nte'e, o xipjiji:
―Nu c'o ne'e ra tsja'a c'uã jã c'o nzĩ ga mama Mizhocjimi, ra 

chëzhi ga 'ñevã c'o ―eñe e Moisés.
Nguejxtjo c'o mi ngueje o̱ mboxbëche c'ü ndo nu Leví, c'o o 

chëzhi cja o̱ jmi'i e Moisés. Nuc'uã e Moisés o xipjiji:
―Mizhocjimi mama ijx tí pö't'ügueji yo 'ñaja in dyocjeji yo o 

tsja'a c'o na s'o'o ―embeji c'o levita.

Nuc'uã c'o o̱ mboxbëche c'ü ndo nu Leví, o tsjaji c'uã jã c'o nzĩ 
va xijji, o mbö't'üji como 'na jñi'i mil c'o nú mi israelitaji. Nuc'uã e 
Moisés o xipji c'o 'ñaja nte'e:

―Me na s'o'o c'o i ̱tsjagueji; rá ma ötügö Mizhocjimi, xã'ma ra 
ne'e ra põnnc'ütjoji, ra jyombeñe c'ü in nzhumügueji ―eñe e Moisés 
va xipji c'o nte'e.

Nuc'uã e Moisés o dyötü Mizhocjimi va xipji:
―Rí ö'tc'ü rí perdonaogue c'ü e nzhumü c'ü o tsja'a yo nte'e, vi 

dyät'äji 'na ts'ita. 'Ma dya ra sö'ö rí jyombeñegue c'o, nu'ma, rí ö'tc'ü 
rí borra c'ü ín chjũgö nu jã c'o i ̱jñu's'ü ―eñe e Moisés va xipji 
Mizhocjimi.

Cjá nú o ndünrü c'uã Mizhocjimi o xipji:
―Jiyö, dya rí borragö o̱ tjũ'ũ c'o cja'a na jo'o, nguejxtjo c'o cja'a 

na s'o'o. Nguec'uã rí xi'ts'i, sido rí tsjague o̱ xo'ñi texe yo israelita, 
sidyigue yo, rí möji jã c'o ya ró xi'ts'i. Nudya, ngueje ín anxëgö c'ü ra 
ot'ü in xo'ñigueji. Zö dya rá chjotügö yo nte'e yo, pero 'ma ra zädä 
c'o pa'a, rá cjapü ra sufre c'o o tsja'a na s'o'o ―eñe Mizhocjimi.

C'uã jã c'o va tsja'a Mizhocjimi,
o xipji e Moisés ro jocü xe 'na yeje mbäxirojo

Exodo 34.1-27
Nuc'uã Mizhocjimi o xipji e Moisés:
―Jocügue xe 'na yeje mbäxirojo, jã c'o ma cja'a c'o ot'ü c'o i ̱

chä'dägue. Nguec'uã rá ät'ägö na yeje c'o ín jñagö c'o rí xi'tsc'öji rí 
tsjaji ―eñe Mizhocjimi.

Nuc'uã c'ü jyas'ü, e Moisés o nguĩs'ĩtjo na yeje cja c'ü e t'eje, mi 
tjëdyi c'o yeje mbäxirojo. 'Ma o zät'ä e Moisés, Mizhocjimi o xipji:

―'Ma rí sät'äji cja c'ü e xoñijõmü jã c'o rí ma tsãrãgueji, rá 
pjöxc'üji na puncjü, rá cjagö c'o me na nojo c'o rí jñandagueji. Nu c'o 
nación c'o vá cã'ã jã c'o rí sät'ägueji, rá pjongügö nzá texe jã c'o 
cãrãji, ngue c'uã ngue'tsc'eji rí ma tsãrãgueji nu. Pero rí pjötpügueji 
ngüënda, dya rí tsjapü in dyocjeji c'o. C'o in ch'igueji, dya ra 
chjüntüji c'o o̱ xunt'i c'o. Rí yä'tbägueji o̱ altar c'o o̱ ts'itaji. Xo rí 
tunbügueji c'o za'a c'o cjapüji ngueje e ts'ina Asera, c'o bëjxtjo bübü 
cja c'o altar, ngue c'uã dya xo rí ma't'ügueji c'o. Na ngueje, 
nguejxtjozügö rí matcüji.

Nuc'uã Mizhocjimi xe go xipjitjo e Moisés:

―Dyopjügue yo jña'a yo ya ró xi'ts'igö, na ngueje nza cja'a 'na 
xiscõmü c'ü ro päbägöji, nutscö 'ñetsc'eji.

C'uã jã c'o ma cja'a, 'ma mi juëns'i o̱ jmi'i e Moisés
Exodo 34.28-35

(2 Corintios 3.7-16)
'Ma o cjogü 'na yeje dyöte pa'a, e Moisés o nzhogü o ẽjẽ jã c'o 

mi cãrã c'o nte'e. 'Ma xe ma bübütjo cja c'ü e t'eje, dya pjë go zi'i c'ü. 
'Ma o nzhogü, ya ma tjë'ë c'o yeje mbäxirojo, ya ndo mi jũs'ütjo c'o 
dyëch'a jña'a c'o mi mama o̱ ley Mizhocjimi.

Nuc'uã c'o nte'e o jñandaji e Moisés me mi juëns'i o̱ jmi'i. 
Nguec'uã me mi sũji, dya mi ne'e ro chëzhiji a jmi'i c'ü. Nuc'uã e 
Moisés o ma't'ü nzá texeji; nguec'uã va nzhogü e Aarón 'ñe texe c'o 
mi manda a Israel. O tsja'a c'uã e Moisés o zopjüji. Cjá xo nú o 
chëzhi c'uã c'o 'ñaja israelita. Nuc'uã e Moisés o xipji anguezeji texe 
c'o vi mama Mizhocjimi cja c'ü e t'eje a Sinaí. 'Ma o nguarü o zopjü e 
Moisés texe c'o nte'e, o ngãjã c'uã 'na ts'ibitu, cjá nú o ngo'bü o̱ jmi'i.

'Ma mi pa'a e Moisés mi pa ñavi Mizhocjimi, mi cjüs'ü c'ü e 
ts'ibitu c'ü mi ngo'bü o̱ jmi'i. 'Ma mi cjuarü mi ñavi Mizhocjimi, mi 
pedye mi pa xipji c'o nte'e c'o jña'a c'o mi mama Mizhocjimi. Nuc'uã, 
'ma mi cjuarü mi zopjü c'o, ndo mi cãjãtjo na yeje c'ü e ts'ibitu, cjá 
ndo ma ngo'bütjo c'ü o̱ jmi'i.

C'uã jã c'o va dyät'äji c'ü e nda ngũxipjadü
Exodo 35.4-40.33

E Moisés o xipji c'o israelita c'ü mi jyodü ro jünji texe c'o vi 
mama Mizhocjimi, ngue c'uã ro dyät'äji c'ü e nda ngũxipjadü. C'o ro 
jünji, ngueje co texe o̱ mü'büji rví unüji c'o. Nu c'o nte'e c'o mi ne'e 
ra jün c'o rví bëpji cja c'ü e ngũxipjadü, ma jünji c'o mi xipji e 
Moisés anguezeji.

'Ma o jmurü texe c'o rví bëpji, nuc'uã e Moisés o zojjnü e 
Bezaleel, 'ñe e Aholiab, 'ñe texe c'o bëzo c'o vi juajjnü Mizhocjimi ro 
tsja'a c'o bëpji. Cjá nú o nzhötü anguezeji c'o ya vi jmutüji c'o rví 
dyät'äji c'ü e ngũxipjadü. Nzĩ 'naja c'o bëzo c'o, o pëpji c'o bëpji c'o 
mi pjëchi ro tsjaji. 'Ma ya vi nguarü c'o bëpji, o 'ne zopcüji e Moisés; 
nuc'ü, o unü c'uã ngüënda c'o bëpji c'o vi dyät'äji, ijx mi ngueje c'o vi 
mama Mizhocjimi. Nuc'uã e Moisés, o dyötpü Mizhocjimi ro intsjimi 
anguezeji.

Mizhocjimi o xipji e Moisés:
―'Ma ra zö'ö 'nacjë ndeze 'ma i ̱pedyegueji cja c'ü e xoñijõmü a 

Egipto, c'ü e pa'a c'ü, rí bö'bügueji c'ü e ngũxipjadü.
Je va cjanu va tsjaji; 'ma o chjüncjë, c'ü ot'ü pa'a c'ü e zana c'ü, 

o bö'büji c'ü e nda ngũxipjadü.
C'uã jã c'o va 'ñe bübü Mizhocjimi a mbo'o

cja c'ü e nda ngũxipjadü
Exodo 40.34-38

'Ma o nguarü o bö'büji c'ü e ngũxipjadü c'uã jã c'o va mama 
Mizhocjimi, nuc'uã c'ü e ngõmü c'ü ma ot'ü a xo'ñi 'ma o mbedyeji a 
Egipto, ijx co böbü a xes'e cja c'ü e ngũxipjadü. Nuc'uã Mizhocjimi 
me co juëns'i cja c'ü e ngũxipjadü. Ndeze c'ü e pa'a c'ü, c'ü o̱ ngõmü 
Mizhocjimi mi bübütjo nu textjo c'o pa'a c'o, a xes'e cja c'ü e 
ngũxipjadü. 'Ma xõmü, mi jñetse nza cja sivi; 'ma ndempa, mi jñetse 
nza cja ngõmü. 'Ma ra ndãs'ã c'ü e ngõmü, nu'ma, mi ne ra mama c'ü 
mi jyodü ra xampjã c'o israelita, cjá rrũ möji.

C'uã jã rvá cja rvá mbä'sbäji Mizhocjimi c'o rví mbeñeji
Levítico 1-7

(Juan 1.29; 1 Pedro 1.18-19; Hebreos 10.1-10)
Mizhocjimi o xipji e Moisés:
―'Ma cjó c'o ra dyacü c'ü rguí mbenzegö, ni jyodü ra siji 'na 

nzhünü. 'Ma dya ri siji 'na nzhünü, nu'ma, sö'ö ra sitjo 'na ts'imë o 
'na ts'ichivo. Nu 'ma dya ri 'ñeje o ts'ichivo, ni rí ngueje o 
ndënchjürü, nu'ma, sö'ö ra sitjo 'na yeje o vilo, o ngueje 'na yeje o 
mbaro. 'Ma cjó c'o pjë ra siji o ra jün, c'ü rguí mbenzegö, ni jyodü ra 
säjä cja c'ü o̱ ngojxtji c'ü e barda, cjá rrũ nzhö'ö c'ü e animale, ra 
nzhötü 'na mböcjimi.

’Nu c'ü rva siji c'ü e nzhünü o c'ü e ndënchjürü, ni jyodü ra 
'ñe's'e o̱ dyë'ë cja o̱ ñi'i c'ü e ts'i animale; ngueje c'ü ne ra mama, je 
ngueje c'ü e ts'i animale c'ü ra ndunü c'o nzhumü c'o ri tũ'ũ c'ü e 
nte'e. Nuc'uã c'ü e nte'e c'ü, ra mbö't'ü c'ü e animale. Nuc'uã c'o 
mböcjimi ra ndũji c'ü e cji'i, cjá rrũ xis'iji cja nzá nziyo c'o o̱ 
'nanguarü c'ü e brajsero. Nuc'uã c'ü e nte'e c'ü o siji c'ü e animale, ra 
xüns'ü, cjá rrũ dyocü. Nuc'uã c'o mböcjimi ra nguiji c'o ts'ingue, 'ñeje 
c'o xëgo, ra dyü's'üji cja c'ü e brajsero, cjá rrũ ndüt'üji.

’'Ma cjó c'o ne'e ra jüncü c'ü rguí mbenze, 'ma ngueje c'o podü 
angueze, nu'ma, ni jyodü ra tũ'ũ o̱ cjünjnü o ndëjxü, 'ñeje o aste, cjá 
ná 'ñeje o nguichjünü. Nuc'uã c'ü e mböcjimi c'ü ri pëpji cja c'ü e 
ngũxipjadü, ra chjanba texe c'o. Nuc'uã cjá rrũ nguibi ts'ë c'o o 
huanba, cjá rrũ ma ndüt'ü cja c'ü e sivi. Nu c'o ra nguejme, ra zi'i c'o 
mböcjimi c'o.

’Texe c'o rgui mbenzegöji, rí dyü's'üji o õ'õ. 'Ma cjó c'o ne'e ra 
mbenzegö na ngueje pãrã c'ü rvá intsjimigö c'ü, nuc'ü, ni jyodü ra 
siji 'na ts'inzhünü o 'na ndënchjürü, o 'ma jiyö, ngueje 'na ts'ichivo. 
Nu yo animale yo rí sigueji, rí juajjnügueji c'o xe nda na jo'o. Nuc'uã 
c'ü e mböcjimi, 'ma ra nguarü ra xis'i c'o o̱ cji'i c'o ts'i animale cja 
nzá nziyo c'o o̱ 'nanguarü c'ü e brajsero, ra ndüt'ü c'uã c'ü e animale. 
Nu c'o xëgo 'ñe c'ü o̱ pjixi 'ñe c'o o̱ xempjo, dya ra nguitsiji ra zaji 
c'o, ra jyëziji ra chjorü rgá ndë'ë c'o. Na ngue, ngueje 'naja jña'a c'ü 
rí xi'tsc'öji, c'ü dya rí sigueji c'o me na pi'i, ni xo ri ngueje o̱ cji'i c'o 
animale c'o.

’'Ma cjó c'o ra tsja'a c'o na s'o'o, tũs'ü o̱ s'ocü cja ín jmigö, zö jí 
ra unü ngüënda c'ü e nte'e majxã na s'o'o c'o vi tsja'a c'ü. Nguec'uã 
'ma cjá ra unü ngüënda c'ü na s'o'o c'o vi tsja'a, nu'ma, ni jyodü ra 
siji 'na ts'ichivo, o ngueje 'na ndënchjürü c'ü dya pjë ri cja'a; ngueje 
c'ü rguí mbenzegö c'ü. 'Ma ra siji c'ü e animale, 'ma ra säjä cja c'ü o̱ 
ngojxtji c'ü e nda ngũxipjadü, ra tsja'a c'ü e nte'e ra 'ñe's'e o̱ dyë'ë cja 
o̱ ñi'i c'ü e animale. Je rgá cjanu rgá jñetse, je ngueje c'ü e ts'i 
animale c'ü tunü c'ü e nzhumü, cjá rrũ mbö't'üji c'uã. Nuc'uã c'ü e 
mböcjimi, pjë c'o ra xich'i c'ü e cji'i, cjá rrũ ngos'ü cja c'o nziyo mota 
c'o ri böbü cja c'o o̱ squina c'ü e brajsero. Cjá rrũ xi'bi c'o cji'i cja o̱ 
ngua'a c'ü e brajsero; nguejxtjo c'o na pi'i c'o ra ndüt'ü c'ü. Je rgá 
cjanu rgá tsja'a c'ü e mböcjimi, ngue c'uã rá perdonaogö c'ü e nte'e, 
rá jyombeñe c'o na s'o'o c'o vi tsja'a c'ü.

O sido o ña'a c'uã Mizhocjimi, o xipji e Moisés:
―'Ma cjó c'o pjë ra põnü, nuc'ü, ra ndũs'ü o̱ nzhumü 'ma c'ü. 

Nguec'uã pë'sc'ü ra nzhopcü c'ü e nte'e c'o vi põnbü, cjá xe rrũ ngõt'ü 
'na tsi'ch'a parte c'ü ni muvi c'o vi põnü. O 'ma dya cjá ri pë's'i c'o rví 
põnü, nu'ma, ra ngõ't'ü c'ü rví muvi, cjá ná 'ñeje 'na tsi'ch'a parte. Je 
xo rgá cjatjonu 'ma cjó c'o cädä c'o ni chöt'ü, pë'sc'ü ra nzhö'ö c'ü o 
chöt'ü, ra nzhopcü c'ü e dueñu, cjá ná 'ñeje c'ü e tsi'ch'a parte c'ü ni 
muvi. 'Ma cjó c'o ra tsjapü ga cjanu c'o o̱ dyoji ra ndötpü c'o o̱ cjaja, 
ni jyodü ra nzhötjo na yeje c'o, cjá rrũ ngõt'ü c'ü e tsi'ch'a parte. 'Ma 
ya ra nguarü ra reglavi, nuc'uã c'ü vi tsja'a na s'o'o, ni jyodü ijx ta 

ma'a c'ü e pa'a c'ü, ra jñünü c'ü rguí mbenzegö, o 'ma jiyö, ra zidyi 
'na animale. Ra juajjnü 'na ts'imë c'ü dya pjë ri cja'a, cjá rrũ zidyi cja 
c'ü e mböcjimi, ra ma mbä'sbä Mizhocjimi, na ngueje c'ü vi tsja'a c'o 
na s'o'o c'ü e nte'e. Nuc'uã rá perdonaogö, xo rá jyombeñegö c'ü vi 
tsja'a c'ü.

C'uã jã c'o va zübü Mizhocjimi e Nadab 'ñe e Abiú
Levítico 10

E Aarón mi tsãjã 'na nziyo o̱ t'i'i c'o xo mi mböcjimi. C'ü n i 
nzhasẽ'ẽ mi chjũ'ũ Nadab, c'ü na yeje t'i'i mi chjũ'ũ Abiú. 'Na nu pa'a 
e Nadab 'ñe e Abiú o ndũvi c'o o̱ censariovi, cjá nú o dyüt'üvi o 
tjẽjme c'ü rví ndë'ë c'ü e nguichjünü, cjá nú o mëvi c'uã, o ma 
cjogüvi a mbo'o cja c'ü e nda ngũxipjadü. Pero dya go tsjavi c'uã jã 
c'o nzĩ va mama Mizhocjimi. Nguec'uã Mizhocjimi o tsjapü o ndë'ë 
'na sivi c'ü o ndüt'ü anguezevi, ijx co ndũvi.

'Ma o mbãrã e Moisés c'o vi tsjavi, o zopjü e Aarón va xipji:
―Nujyo, ngue yo mama Mizhocjimi yo: ‘‘Nu c'o ra mbëpquigö, 

ni jyodü ra tsjaji c'uã jã c'o nzĩ rvá mamagö, ngue c'uã ra mbãrã yo 
nte'e jã ga cjazgö”.

Nuc'uã c'o o̱ dyoji e Aarón, o 'ne ndunüji c'o yeje mböcjimi c'o 
vi ndũ'ũ, cjá nú o ma dyögüji.

Nuc'uã e Moisés, o zopjü e Aarón, 'ñe c'o o̱ t'i'i c'o mi ngueje e 
Eleazar 'ñe e Itamar, cjá nú o xipjiji:

―Dya rí chagü in bitu rgui nzhumüji, ngue c'uã dya rí chũgueji, 
ngue c'uã Mizhocjimi dya xo ra ünbü nzá texe yo israelita. Pero nzá 
texe yo israelita, sö'ö ra huëpiji c'o o ndũ'ũ. Dya xo rí pedyegueji cja 
o̱ ngojxtji ne ngũxipjadü rgui ma ñugueji c'o o ndũ'ũ; na ngue rí 
chũgueji 'ma rí tsjaji ga cjanu, na ngue o juan'c'ügueji e Mizhojimi rí 
pëpiji angueze, ngue c'uã dya ni jyodü rí nzhumügueji.

E Aarón 'ñe c'o o̱ t'i'i, o tsjaji c'uã jã c'o va mama e Moisés. 
Nuc'uã Mizhocjimi o xipji e Aarón:

―Nu'tsc'e 'ñe yo in ch'igue, dya pjë rí sigueji c'ü rgui tĩgueji 'ma 
rí tsjogueji cja ne nda ngũxipjadü, ngue c'uã dya rí chũgueji. Ni 
jyodü rí nzhodüji cja in juiciogueji, ngue c'uã ra sö'ö rí pãrãgueji jã 
ngue c'o o̱ cjaja Mizhocjimi, 'ñe jã ngue c'o o̱ cjaja yo nte'e. Xo rí 
pãrãgueji jã ngue c'o na jo'o 'ñe c'o na s'o'o, ngue c'uã ra sö'ö rí 
jíchigueji yo nte'e texe c'o ín jñagö c'o ya ró xipji e Moisés. Texe yo 

rí mandats'ügöji, ndé xo ra tsja'a c'o mböcjimi c'o cjá ndé ra ngãrã 
―eñe Mizhocjimi va xipji e Aarón.

Nuc'uã e Moisés o xipji e Aarón, 'ñe e Eleazar 'ñe e Itamar:
―Nu'tsc'eji iṉ̱ mböcjimigueji, 'ma va ẽjẽ yo nte'e va tũji o 

ndëjxü c'o ya ni ngünjnüji, c'ü rguí mbeñeji Mizhocjimi, nu c'o 
cjüntëxü c'o dya rí chjüt'üji, sö'ö rí sigueji c'o, pero je rí sigueji a 
jmi'i cja c'ü e altar, na ngueje ya rrã sjũ'ũ c'o. Je xo ga cjatjonu, 'ma 
va siji o animale c'o rguí mbeñeji Mizhocjimi, rí sapüji o̱ tĩjmi 'ñe o̱ 
nzõ'õ c'o. C'ü rgui pä'sbägueji ga cjanu o animale, ngue c'ü rguí 
põnbütjo Mizhocjimi c'o na s'o'o c'o rví tsjaji.
C'uã jã va mama Mizhocjimi pjë mi sö'ö ro zi'i c'o israelita

Levítico 11.1-23, 29-30, 41-42
(Hechos 10.9-35; 11.5-18)

Mizhocjimi o xipji e Moisés 'ñe e Aarón que ro zopjüvi c'o nte'e 
rvá xipjivi ga cjavã:

―Yo animale yo bübü nziyo o̱ ngua'a yo sö'ö rí sagueji, 
nguejxtjo yo jyadü a nde'e o̱ xöjö, 'ñe 'ma xo ndo ñõnütjo na yeje c'o 
ya ni zi'i, nza cja'a o nzhünü, 'ñe o ndënchjürü, 'ñe o chivo. Bübü o 
animale nza cja'a c'o camello, c'o yepe ñõnü c'o ya ni zi'i, pero dya 
jyadü o̱ xöjö. Texe c'o animale c'o ga cjanu, dya sö'ö rí sagueji ne rí 
'naja c'o. Xo bübü c'o jyadü o̱ xöjö, pero dya yepe ñõnü c'o ya ni zi'i, 
nza cja'a o cuchi; nuc'o, dya xo sö'ö rí sagueji c'o.

’Nu c'o cã'ã cja ndeje c'o sö'ö rí sagueji, nguejxtjo c'o bübü o̱ 
ts'ijua 'ñe o̱ mbëxo. Nu c'o dya bübü o̱ ts'ijua 'ñe o̱ mbëxo, dya sö'ö rí 
sagueji c'o.

’Nu yo ts'i animale yo bübü o̱ juaja, bübü yo dya sö rí sagueji, 
nza cja'a yo xüjnü, 'ñe yo ca'a, 'ñe yo tujxculu, 'ñe yo ts'ixö. Dya xo 
sö'ö rí sagueji c'o ndopare, ni ri ngueje c'o c'o'o, ni xo ri ngueje c'o 
ngõxõmü. Xo 'ñeje c'o pjë ma ts'i animale c'o bübü o̱ juaja, 'ma xo 
nzhodü a jõmü, dya rí sagueji c'o.

’Nu c'o peje o̱ nzõ'õ, cjá ná 'ñeje o̱ ngua'a c'ü rguí dacü, nza cja'a 
o t'ãxã 'ñe o ngriyo, nuc'o, sö'ö rí sagueji c'o. Dya rí sagueji c'o bübü 
o̱ ngua'a c'o ts'iquë nza cja'a o comagreja, 'ñe o ngõ'õ, 'ñe o corga, 'ñe 
o sarga, 'ñe o sat'ãjma, 'ñe o sandäjnä. Dya xo sö'ö rí sagueji c'o ts'i 
animale c'o cjüt'ü o̱ pjeme a jõmü, zö ri bübü 'na nziyo o̱ ngua'a, zö 
ri bübü na puncjü o̱ ngua'a, zö ri ojtjo o̱ ngua'a ―eñe Mizhocjimi va 
xipji e Moisés 'ñe e Aarón, c'o jña'a c'o ro xipjivi c'o nte'e.

C'uã jã c'o rvá tsja'a 'na ndixũ, 'ma ya rví mus'ü o̱ ts'it'i
Levítico 12.1-8
(Lucas 2.21-24)

Nuc'uã Mizhocjimi o xipji e Moisés:
―'Ma ra mus'ü o̱ lëlë 'na ndixũ, 'ma ri ts'it'i c'ü ra mus'ü, nu'ma, 

ra mezhe 'na yencho pa'a hasta 'ma cjá ra jogü ts'ë c'ü e ndixũ. 'Ma 
ra zö'ö chjün, nu c'ü e ts'it'i ra ma circuncidaoji c'ü. Nu c'ü o̱ nana ra 
nguejmetjo cja o̱ ngumü xe 'na treinta y tres pa'a. 'Ma ra cjogü c'o 
pa'a c'o, nuc'uã, ya ra sö'ö ra ma'a cja nintsjimi. Pero 'ma ra mus'ü 
'na ts'ixut'i, nu'ma, ra mezhe 'na yenzo cjá ra jogü ts'ë, xe ndo ra 
mimitjo cja o̱ ngumü xe 'na sesenta y seis pa'a. Nuc'uã 'ma ra zö'ö c'o 
pa'a c'o rguí jogü c'ü e ndixũ, zö ri ts'it'i c'ü vi mus'üji, zö ri ts'ixut'i, 
ra zidyi 'na ts'imë c'ü ya ri ëdyi 'nacjë, xo ra zidyi 'na mbaro o 'na 
vilo, ra zinbiji c'ü e mböcjimi; ngueje c'o rguí mbeñe Mizhocjimi c'o. 
'Ma dya ri siji 'na ts'imë, nu'ma, sö'ö ra zidyi 'na yeje vilo, o ngueje 
'na yeje mbaro.

C'uã jã c'o rvá tsja'a 'na nte'e, 'ma ro zö'ö o lepra
Levítico 13.1-14.32

(Marcos 1.40-44; Lucas 17.11-14)
Sido o ña'a Mizhocjimi va xipji e Moisés:
―'Ma cjó c'o ra zötsc'eji c'ü e nguẽjme c'ü xijji lepra, nuc'ü, ra 

xõgü c'ü, ra ma mimitsjë jã c'o dya cjó ri cãrã. 'Ma cjó c'o ra chëzhi 
cja o̱ jmi'i, angueze ra chibi, cjá rrũ mapjü rgá mama ga cjavã: “Dya 
rí chëzhigue cja ín jmigö; ná rá ma cua'c'ü ne nguẽjme nu rí sögö”, 
ra 'ñeñe.

’'Ma ra chjorü c'ü e nguẽjme c'ü ri sö'ö, nu'ma, ra ma'a cja 
nintsjimi, ra ma jizhitsjë cja c'ü e mböcjimi; ngueje c'ü ra nu'tbü c'ü 
e nguẽjme, ra xipji cjo ya jogü. Nu 'ma ra mama c'ü e mböcjimi que 
dya cjá sö'dyë, nu'ma, ra manda c'ü e mböcjimi ra ma'a c'ü e nte'e, ra 
ma siji 'na yeje s'ü'ü. C'ü 'na s'ü'ü, ra mbö't'üji c'ü; c'o o̱ cji'i, je ra 
xich'iji cja 'na ndajmü c'ü ri po'o o ndeje c'ü me rrã jo'o, cjá rrũ xis'iji 
cja c'ü e s'ü'ü c'ü ri tetjo. Cjá xo rrũ xis'iji cja c'ü e nte'e, cjá rrũ 
mama c'ü e mböcjimi que ya jogü c'ü e nte'e. Nuc'uã cjá rrũ jyëzi ra 
ma'a c'ü e s'ü'ü c'ü ri tetjo.

’Cjá rrũ ma'a c'uã c'ü e nte'e c'ü mi sö'ö c'ü e lepra, ra ma 
mbedye o̱ bitu, xo ra 'ñaxa texe o̱ ñijxte, xo ra 'ñaxa o̱ c'üdü 'ñe o̱ 

xizhö. Cjá rrũ xaja, ngue c'uã ra sö'ö ra nzhogü, ra ma mimi co c'o o̱ 
dyoji.

’'Ma ra cjogü 'na yencho pa'a, ra zidyi 'na yeje ngalo, cjá ná 'na 
ts'isumë c'o ya ndé ri ëdyi 'nacjë; ngueje c'o rguí mbenze c'o. Je rgá 
cjanu rgá jogü na jo'o c'ü ri sö'dyë.

C'uã jã c'o ma cja'a c'ü e pa'a 'ma mi
põnbüji o̱ nzhumü c'o israelita

Levítico 16
(Hebreos 9.6-12; 7.27; 13.11-13)

'Ma ya vi ndũ'ũ e Nadab 'ñe e Abiú c'o o̱ t'i'i e Aarón, 
Mizhocjimi o xipji e Moisés:

―Xipjigue e Aarón c'ü dya nda sido ra cjogü cja c'ü e cuarrto 
c'ü me na sjũ'ũ, c'ü bübü a xütjü cja c'ü e bitu c'ü 'nüns'ü, ngue c'uã 
dya ra ndũ'ũ. 'Natjo pa'a nu cjë'ë ra cjogü nu; 'ma ra cjogü, ngueje 
c'ü e pa'a 'ma rá perdonaogö yo israelita, rá põnbütjoji texe c'o 
nzhumü c'o o tsjaji c'ü e cjë'ë c'ü. 'Ma ra zädä c'ü e pa'a c'ü, e Aarón 
ni jyodü ijx ta xaja, xo ra pötü o̱ bitu; c'o bitu c'o cjá ra jye'e, ri 
ngueje o t'öjxbitu.

’Nuc'uã ra mbö't'ü 'na ts'inguëlo c'ü rguí mbenzegö c'ü, na 
ngueje c'o na s'o'o c'o o tsja'a, 'ñeje c'o o tsja'a c'o o̱ t'i'i. Nuc'uã ra 
ndũ'ũ c'o o̱ cji'i c'ü e ts'inguëlo 'ñe c'ü e censario, cjá rrũ ndunü a 
mbo'o cja c'ü e cuarrto c'ü me na sjũ'ũ. 'Ma ra zät'ä nu, ra xis'i c'ü e 
cji'i a xes'e cja c'ü co'bü c'ü e arjca. C'ü o̱ bipji c'ü e nguichjünü ra 
bös'ü cja c'ü e arjca, ngue c'uã dya ra jñandgagö e Aarón ri bübügö 
cja c'ü e ngõmü a xes'e cja c'ü e arjca. 'Ma jiyö, ra ndũ'ũ c'ü.

’Nuc'uã cjá rrũ mbedye cja o̱ ngojxtji c'ü e nda ngũxipjadü, cjá 
rrũ böbü cja c'ü e ndentji. Nuc'uã c'o nte'e ra sinpiji 'na yeje ts'ichivo 
e Aarón; ngueje c'o rguí mbenzeji, nutscö rí Mizhocjimigö. Nuc'uã e 
Aarón ra mbö't'ü 'naja ts'ichivo, ra ndũ'sbü c'o o̱ cji'i, cjá rrũ ndunü a 
mbo'o cja c'ü e cuarrto c'ü me na sjũ'ũ, cjá rrũ xis'i c'ü e cji'i cja c'ü e 
arjca, cjá rrũ mbedyetjo na yeje, ra böbü cja c'ü e ndentji.

’Nuc'uã ra pënch'i c'ü 'na ts'ichivo, cjá rrũ 'ñe's'ẽ o̱ dyë'ë cja o̱ 
ñi'i c'ü, cjá rrũ mama texe c'o na s'o'o c'o vi tsja'a c'o nte'e. Je rgá 
cjanu rgá jñetse que ngueje c'ü e ts'ichivo c'ü ra ndunbü c'o o̱ 
nzhumü c'o nte'e.

’Nuc'uã 'naja c'o bëzo, ra zidyi na jẽ'ẽ c'ü e ts'ichivo, je ra ma 
'ñeme cja majjyadü jã c'o dya cjó nzheñe. 'Ma ra nguarü ra tsja'a ga 

cjanu c'ü e nte'e c'ü, ni jyodü ra mbedye o̱ bitu, cjá rrũ xaja, ngue 
c'uã ra sö'ö ra cjogü na yeje jã c'o ri cãrã c'o o̱ dyoji.

’Nuc'uã e Aarón, ndo ra cjogütjo a mbo'o cja c'ü e ngũxipjadü, 
cjá rrũ ts'o's'ü c'o t'öjxbitu c'o ri je'e, cjá rrũ xaja na yeje, cjá rrũ jye'e 
c'o o̱ bitu c'o azul. 'Ma ra mbedye cja c'ü e ngũxipjadü, ra juajjnü 'na 
yeje ts'imë c'o ya ri ëdyi 'nacjë; 'naja c'ü ra mbäscägö ngue c'uã rá 
põnbütjo c'o na s'o'o c'o vi tsja'a e Aarón, 'ñeje c'o o̱ t'i'i. C'ü 'naja 
ts'imë, ngueje c'ü ra mbäscä ngue c'uã rá põnbütjo c'o na s'o'o c'o vi 
tsja'a c'o nte'e. 'Ma ra mbö't'ü c'o, ra jyëbi ndé ts'i përaso, cjá rrũ 
ndüt'ü c'o. Je rgá cjanu rgá dyötcügö rá põnbütjo c'o o̱ nzhumü c'ü, 
xo 'ñe c'o o̱ nzhumü c'o nte'e. Tsjë'ma tsjë'ma ra tsja'a ga cjanu.

’Nu c'o xëgo, je ra ndüt'ü cja c'ü ín altargö, cjá rrũ pjongüji c'ü e 
ts'inguëlo 'ñe c'ü e ts'ichivo c'o ya rguí mbö't'üji, je ra ma ndüt'üji ga 
ma jã c'o dya cjó ri cãrã, ra ndü'tbüji c'o o̱ xipjadü, 'ñe c'o o̱ ts'ingue, 
cjá ná 'ñeje c'o o̱ lama. Nu c'ü e nte'e c'ü ra ma ndüt'ü c'o, 'ma ya ra 
nguarü ra ndüt'ü, xo ni jyodü ra mbedye o̱ bitu, cjá xo rrũ xaja, ngue 
c'uã ra sö'ö ra cjogü na yeje jã c'o ri cãrã c'o o̱ dyoji. Tsjë'ma tsjë'ma 
rí tsjagueji ga cjanu, dya rí jyombeñeji c'o.

’Tsjë'ma tsjë'ma 'ma ra zö'ö c'o dyëch'a pa'a, c'ü na yencho zana, 
ngueje c'ü e pa'a c'ü rí dyötcüji rá perdonaots'üji in nzhumüji. Xo rí 
mbempjẽgueji c'ü e pa'a c'ü, na ngueje ri sjũpa; dya xo rí pëpjigueji, 
ni xo ri ngueje c'o nte'e c'o dya israelita c'o ri cãrãgueji.

C'uã jã c'o va tsja'a Mizhocjimi, xe go xipji
e Moisés pjë xe ro tsja'a c'o israelita

Levítico 18-20
(Mateo 5.48; Romanos 13.9: 1 Pedro 1.15-16)

Mizhocjimi xe go zopjütjo e Moisés va xipji c'o jña'a c'o ro xipji 
c'o nte'e:

―Mimigueji na jo'o, c'uã jã c'o nzĩ rgá xi'tsc'öji. Na 
ngueje,nutscö in Mizhocjimigueji rí cjagö texe c'o na jo'o.

’Nzi 'natsc'eji ni jyodü rí dyätäji ni tatagueji, xo 'ñe ninanagueji, 
rí tsjaji c'uã jã c'o nzĩ rgá xi'tsc'eji c'o.

’Rí sũpüji c'o pa'a c'o ró xi'ts'iji rí söyagueji, dya rí pëpjigueji.
’Dya rí ma't'ügueji c'o ts'ita 'ñe c'o ts'inana; dya xo rí dyät'ägueji 

c'o 'ñaja.

’'Ma pjë rí sinquiji o rí jñüncüji c'ü rgui mbenzeji, nu'ma, ni 
jyodü rí tsjaji c'uã jã c'o nzĩ rvá xi'ts'iji rí tsjagueji, ngue c'uã rá negö 
c'o.

’'Ma ra säjä c'o pa'a 'ma rí chagü c'o in nzhëjxügueji, dya rí 
chagüji texe c'o, dya xo rí jmutüji c'o rguí jyäbä. Nuc'o, rí jyëtspiji 
c'o ts'i pröve c'o in dyocjeji, 'ñe c'o dya xo ngueje in dyoji, ngue c'uã 
xo ra jmutüji ra ziji. Je xo rgá cjatjonu 'ma rí tsitsiji c'o in uvaji, dya 
rí 'huẽ's'ẽji texe c'o, dya xo rí pëchiji c'o rguí jyäbä a jõmü. Rí 
jyëzitjoji c'o, ngue c'uã ra mbëchi c'o in dyocjeji 'ñe c'o dya xo ngue 
in dyocjeji c'o dya pjë nda pë's'i.

’Dya pjë rí põnügueji. Dya xo rí mamagueji o bëchjine.
’Dya rí ñänngöji ín chjũ'ũ, 'ma dya meme c'o iṉ̱ mamagueji. 'Ma 

rí tsjagueji ga cjanu, iṉ̱ cjapügueji c'ü dya ni muvizügö. 
’Dya cjó rí jyonbüji o chũ'ũ, dya cjó pjë xo rí jñünbüji o rí 

chjënbiji, dya cjó pjë xo rí sinbiji.
’'Ma iṉ̱ 'ñegueji o mbëpji, dya rí jñü'sbüji c'ü o̱ raya hasta c'ü na 

yeje nu pa'a, na ngueje angueze ni jyodü ra ndõmbü pjë ra zi'i c'o 
cãrã cja o̱ ngumü.

’Dya rí sadüji c'o ts'i ngogõ. Dya xo rí enbeji c'o dya janda, rgui 
pëzigueji c'o pjë rguí pje's'e c'o nte'e c'o, rgá zobüji a jõmü. Na ngue 
nutscö rí Mizhocjimigö, dya rí negö rí tsjaji ga cjanu.

’Nu c'o pjë pjëzhitsc'eji, ni jyodü ra tsjaji na jo'o jujticia, dya cjó 
ra unüji o favor, zö ri pröve, zö ri jün o t'opjü.

’Dya cjó rí xo'sbüji o bëchjine rgui jyäs'äji. 'Ma jiyö, ná ra 
mbö't'üji c'ü e nte'e c'ü, zö dya pjë rví tsja'a. 'Ma rgá cjanu, 
ngue'tsc'eji rí pë's'i in s'ocüji c'ü vi ndũ'ũ c'ü e nte'e c'ü.

’Dya rí ñuji na ü'ü ni cjuãrjmaji.
’'Ma rí jñandaji rrã cja'a na s'o'o c'o ni minteji, ni jyodü rí 

xipjigueji que na s'o'o c'o na cja'a c'o. 'Ma jiyö, o dyotjui 'ma ri 
pjös'ügueji ro tsja'a c'o na s'o'o, na ngueje dya pjë i ̱xipjigueji, 'ma i ̱
jñandaji pjë ma cja'a c'o.

’Dya rí nzhopcüji 'ma cjó pjë ra tsja'c'üji. C'ü ni jyodü rí 
tsjagueji, rí s'iyagueji yo ni minteji, c'uã jã c'o nzĩ ga s'iyatsjë 'na 
nte'e.

’Dya rí tsjagueji o vinado, rgui ñe rí pãrãgueji c'o ra ts'a'a.
’'Ma pjë rí pögueji, dya rí põnüji cja c'o t'ëdyi; 'ma rí pögueji c'o 

t'ëdyi co metro, ri tsĩzhĩ c'ü e metro c'ü rgui dyëdyiji. Xo rgá cjanu, 
'ma pjë c'o rí pögueji c'ö sütüji cja o báscula, o xo ngueje c'o ëdyiji 
co o litro, o co o juarü, ndé ri tsĩzhĩ rgui pögueji c'o.

’'Ma cjó c'o ra zadü o̱ tata o ngueje nú nana, nuc'ü, ijx ni jyodü 
rí pö't'ügueji c'ü.

’'Ma ra tsja'a 'na bëzo ra dyobüvi o̱ su'u c'ü 'na bëzo, nu c'ü e 
bëzo c'ü o tsja'a c'o, xo ni jyodü ra ndũ'ũ c'ü, 'ñe c'ü e ndixũ.

’'Ma ra tsja'a 'na bëzo ra dyobüvi c'ü o̱ jänana, nu'ma, xo ra 
ndũ'ũ nzá yejui.

’'Ma ra tsja'a 'na bëzo ra dyobüvi c'ü nú cjö'ö, nu'ma, xo ra 
ndũ'ũ c'o.

’Je xo rgá cjatjonu, 'ma ra tsja'a na s'o'o 'na bëzo rgá dyobüvi 
'na ndixũ c'ü ri ngueje o̱ dyoji, nza cja'a 'ma ri ngueje o̱ nana, o ri 
ngueje o̱ cjũ'ũ, o ri ngueje o̱ bëpe o nú cjorixũ, o ri ngueje o̱ tía, o ri 
ngueje o̱ bëche. Ndé ni jyodü ra ndũ'ũ c'o ra tsja'a ga cjanu, na ngue, 
ngueje 'na nzhumü c'ü me na nojo.

’Dya xo ga jo'o 'ma ra tsja'a 'na bëzo ra dyobüvi 'na ndixũ c'ü ri 
sövi o̱ regla.

’'Ma ra tsja'a 'na bëzo ra dyobüvi nú mi bëzovi nza cja 'ma ri 
ndixũ c'ü 'naja, nu'ma, xo ra ndũ'ũ nzá yejui.

’Dya xo ra tsja'a na s'o'o 'na bëzo o 'na ndixũ, rgá dyobüvi o 
animale. Na ngueje c'o ra tsja'a ga cjanu, rí pö't'ügueji c'o. Na ngueje 
je nguetscö in Mizhocjimigueji.

’Ne rí 'natsc'eji, dya cjó ra unü o̱ t'i'i rgá mbä's'ä cja sivi, rgá 
mbeñe c'ü e ts'ita c'ü ni chjũ'ũ Moloc. C'o ra tsja'a ga cjanu, ni jyodü 
rí pjat'ügueji o ndojo rgui pö't'üji c'o. Na ngueje texe yo na s'o'o, 
ngueje yo cjaji cja c'o jñiñi jã c'o rí sät'äji. Nguec'uã rvá ünbügö c'o 
nte'e c'o, nguec'uã rá pjongüji dya, jã c'o cãrãji. Nu'tsc'eji, dya rí 
tsjagueji ga cjanu c'o me na s'o'o.

’Ni jyodü rí dyätcäji nzá texe c'o jña'a c'o ya ró xi'ts'iji. 'Ma dya 
rí tsjagueji ga cjanu, rá pjongüts'üji cja c'ü e xoñijõmü c'ü rá da'c'üji 
―eñe Mizhocjimi va xipji e Moisés c'o jña'a c'o ro xipji c'o nte'e.
C'uã jã c'o va tsja'a Mizhocjimi, o xipji c'o israelita jinguã 

ro tsjaji o mbaxua
Levítico 23.5-24.9, 16

(Hebreos 9.1-16)
Mizhocjimi xe go xipjitjo e Moisés:
―Nu c'ü e zana c'ü ni chjũ'ũ Abib, ngueje c'ü ni mbürü zana nu 

cjë'ë a ndetsc'eji. Nu c'ü e zana c'ü, 'ma ra zö'ö 'na dyëch'a cjá nziyo 
pa'a, rí pjürü rí tsjaji c'ü e mbaxua. Ngueje c'ü rgui mbeñeji c'ü e pa'a 

c'ü i ̱pedyeji cja c'ü e xoñijõmü a Egipto. C'ü e pa'a c'ü, c'ü rguí 
nzhä'ä, rí pö't'üji 'na ts'imë c'ü ya ri ëdyi 'nacjë, cjá rrĩ sagueji c'ü. C'ü 
na yeje nu pa'a, o sea, c'ü e día quince, rí sigueji o tjõmëch'i c'o dya 
chjanavi c'o cjapü ra bän's'ä; ra zö'ö 'na yencho pa'a rgui sigueji c'o 
tjõmëch'i c'o, c'uã jã c'o nzĩ rvá xi'tsc'öji. Nzá yencho pa'a c'o, pama 
xo rí pö't'ügueji o animale c'o rgui mbenzeji, c'o rí päscäji cja c'ü e 
altar. C'ü rgui tsjagueji ga cjanu texe yo, ngueje c'ü rgui mbeñegueji 
jã c'o rvá pjongüts'ügöji a Egipto, 'ma ma cãgueji nu, me ma 
sufregueji.

’'Ma ya rgui sät'ägueji cja c'ü e xoñijõmü a Canaán, 'ma ya rrã 
jogü c'o ndëjxü c'o rgui podügueji, nu'ma, c'ü e manaxo c'ü ot'ü rí 
chagüji, ngueje c'ü rí dyacöji rgui mbenzeji.

’Ndeze c'ü e pa'a c'ü rí dyacüji c'ü ot'ü manaxo c'ü rgui chagüji, 
o sea, c'ü e día dieciseis, rí pjürü rí pezhegueji 'na yencho o ngo'o. 
'Ma ra zädä c'o pa'a c'o, nuc'uã rí tsjagueji c'ü e mbaxua c'ü rí 
jñu'sbügueji Dagrëxü. Ngueje 'ma ya rgui cjuarü rgui chagüji c'o in 
nzhëjxüji. C'o ot'ü tjõmëch'i c'o rgui dyät'ägueji co c'o ndëjxü c'o, rí 
jñüncügöji 'na yeje tjõmëch'i.

’C'ü ot'ü pa'a c'ü ni zö'ö na yencho zana, nu c'ü e pa'a c'ü, rí 
tsjaji 'na mbaxua c'ü tsjë'ma xo rí tsjaji. Nu c'ü e mbaxua, me rrã 
sjũ'ũ c'ü. Nu c'ü e pa'a c'ü, rí sigueji o animale c'o rgui mbenzgöji, o 
'ma jiyö, pjë c'o rí jñügueji. Xo rí zünt'üji o trompeta rgui matcügöji.

’C'ü e zana c'ü, 'ma ya rguí zö'ö 'na dyëch'a pa'a, ndo ra bübü c'ü 
'na sjũpa. C'ü e pa'a c'ü, ngueje c'ü rguí chjũ'ũ Pa'a c'ü rga 
põnnc'ütjoji in nzhumügueji. Nu c'ü e pa'a c'ü, rí mbempjẽgueji, dya 
pjë rí sigueji; dya xo rí pëpjigueji. Xo rí sinquiji o animale c'o rgui 
mbenzegöji, 'ñe o̱ cjünjnü o ndëjxü c'o ya ri chjanavi o aste. Nujyo, 
rí tsjagueji yo, ngue c'uã rá jyombeñegö c'o in nzhumügueji.

’Nu c'ü e zana c'ü, 'ma ya rguí zö'ö 'na dyëch'a cjá tsi'ch'a pa'a, rí 
tsjagueji 'na mbaxua c'ü rguí chjũ'ũ Ngũdyëza; ngueje 'ma ya rgui 
cjuarü rgui jmutügueji texe c'o rgui podüji, 'ñe c'o rgui chũjmügueji. 
Nzá texe c'o in menzumügueji ra jmutüji o̱ xi'i o paljma, 'ñe o 
dyëxijjño, cjá rrũ dyät'äji o̱ ngumüji; je ra mimiji nu nzá yencho pa'a 
c'o ra ts'a'a c'ü e mbaxua. Ni jyodü rí tsjaji ga cjanu, ngue c'uã c'o in 
ch'igueji 'ñe c'o in bëcheji, xo 'ñe c'o in mboxbëcheji ra mbãrãji c'uã 
jã rvá pjöxc'üji, ró da'c'üji jã c'o ri oxüji ndeze 'ma i ̱pedyegueji a Egipto 
―eñe Mizhocjimi va xipji e Moisés c'o jña'a c'o ro xipji c'o nte'e.

Mizhocjimi xo xipji e Moisés:



123

―Xipjigue yo nte'e ra tũji o̱ aste o oliva; ngueje c'o rguí ndë'ë 
c'o sivi c'o bübü cja c'ü e trra candelero. Pama ra ma cjogü e Aarón a 
mbo'o cja c'ü e ngũxipjadü, ra xich'i o aste c'o lámpara, ngue c'uã 
dya ra juẽch'ẽ c'o sivi 'ma xõmü. Chjüma chjüma 'ma ra säjä c'ü e 
pa'a c'ü rí söyagueji, ra tsja'a 'na mböcjimi ra nguitsi c'o tjõmëch'i c'o 
ri quis'i cja c'ü e mexa c'ü bübü a mbo'o cja c'ü e cuarrto c'ü na sjũ'ũ, 
cjá rrũ dyü's'ü xe ndo 'na dyëch'a cjá yeje tjõmëch'i c'o ra mbäscä nu. 
Nuc'uã e Aarón 'ñe c'o o̱ t'i'i ra ziji c'o tjõmëch'i c'o ya rguí nguitsiji.

Xo xipji Mizhocjimi e Moisés:
―'Ma cjó c'o ra zanngü ín chjũgö, ni jyodü ra ndũ'ũ c'ü ijx ta 

pjat'üji o ndojo, ra tsja'a texe yo israelita.
C'uã jã c'o rvá intsjimi Mizhocjimi c'o ro dyätä,

xo ro tsjapü ro sufre c'o dya ro dyätä
Levítico 26

Xe go sido go ñatjo Mizhocjimi, va xipji e Moisés:
―Nguezgö in Mizhocjimigueji. 'Ma rí tsjagueji yo rí xi'tsc'öji, rá 

intsjimits'ügöji na puncjü. 'Ma rí sät'ägueji cja c'ü e xoñijõmü jã c'o 
rá da'c'ü rí mimiji, nujnu, ra 'ñeje o dyebe c'o pa'a 'ma ni jyodü, ngue 
c'uã c'ü e jõmü ra unü na jo'o c'o rí podügueji, 'ñe c'o rí chũjmügueji 
nu; xo 'ñe c'o rí 'ñech'ẽji, ra nguis'i na puncjü o̱ ndäns'i. Nguec'uã dya 
rí sögueji o tjĩjmi, me na jo'o rgui mimigueji nu. Dya cjá rva cã'ã nu 
o animale c'o rrã sate, na ngueje rá cjapügö ra mbedye c'o. Nu'tsc'eji 
rí chägueji c'o 'naño nte'e c'o ri nuc'ügueji na ü'ü, xo rí chõpügueji 
c'o. Nutscö sido rá bübü co nu'tsc'eji, dya rá jëtsc'iji. Na ngue, 
nguetscö in Mizhocjimigueji; nu'tsc'eji ngue'tsc'eji ín ntetsc'öji. Rá 
cjagö nzá texe yo, 'ma rí dyätcäji ín jñagö.

’Pero 'ma dya rí dyärägueji yo rí xi'tsc'öji, nu'ma, rá pen'c'eji c'ü 
me rgui sũgueji, na ngue rá cja'c'ü rí sufreji na puncjü; rá pen'c'eji o 
nguẽjme c'o rí sögueji, xo 'ñeje c'ü me rgui nzhumügueji. 'Ma ra jogü 
c'o rí chũjmügueji, dya ra sö'ö rí sigueji c'o, na ngue je ngueje c'o 
nte'e c'o ri nuc'üji na ü'ü c'o ra zi'i c'o. Xo rá ünnc'ügöji, ngue c'uã c'o 
ri nuc'üji na ü'ü, ra ndõ'c'ügueji c'o, cjá rrũ tsja'c'üji rí sufregueji. 
Nutscö rá tägö c'o animale c'o na s'o'o, ra 'ne mbö'tc'ügueji c'o in 
ch'igueji, xo ra chjo'tc'üji c'o in nzhünügueji, 'ñe c'o 'ñaja in 
animalegueji. Me rí sufregueji o tjĩjmi na ngueje, dya cjá rí jñüs'üji o 
semia ni xo ri ngueje o ndäns'i; ijx ta bübü 'na tjĩjmi c'ü me na nojo, 
nguec'uã ra zädä 'ma rí satsjëgueji in ch'igueji. Xo ra ẽjẽ o nte'e c'o 

ra 'ne jyonnc'üji o chũ'ũ ra ndõ'c'üji c'o, cjá rrũ pjongüts'üji nu jã c'o 
ri bünc'eji; nguec'uã rí pedyeji, rí sogügueji c'o in xoñijõmüji. 
Nguec'uã 'ma ra zädä rí chũgueji, je ra t'ögüts'üji cja o̱ xoñijõmü c'o 
ri nuc'üji na ü'ü. Zö rva cãgueji cja c'o 'naño jñiñi, dya rá 
chjo'tc'ügöji, dya xo rá jëtsc'öji. C'ü rá cjagö, rá mbeñegö c'o jña'a c'o 
ró xipjigö e Jacob, 'ñe e Isaac 'ñe e Abraham, rá juẽ'tsc'ẽgöji na 
ngueje nguezgö in Mizhocjimigueji.
C'uã jã c'o va cja'a c'o israelita, 'ma ya ro cjogüji a Canaán

Números 4; 10.11-28
Texe 'ma ya ra xampjã c'o israelita ra möji, c'o mböcjimi mi 

juacüji c'ü e nda ngũxipjadü, cjá ma jyüt'üji, xo mi pös'üji texe c'o mi 
jä'ä a mbo'o, 'ñe c'o mi bübü cja c'ü e ndentji. C'o levita, ngueje c'o 
mi tũs'ü cja 'ñiji ma möji. Je va cjanu va tsjaji nzá yeje dyöte cjë'ë 
c'o o nzhodütjoji cja majjyadü.

'Ma ya mi tsjatjo ro zö'ö 'nacjë c'ü vi ngãrãji cja c'ü o̱ ngua'a c'ü 
e t'eje c'ü ni chjũ'ũ Sinaí, nuc'uã o jñantji c'ü e ngõmü c'ü mi bübü a 
xes'e cja c'ü e ngũxipjadü, o mbürü o ma'a. Nuc'uã anguezeji o 
mbãrãji c'ü mi jyodü ro xampjãji ro möji; nguec'uã va ndũs'üji texe 
c'o mi pë's'iji. Xo mi tunüji c'ü e nda ngũxipjadü. Anguezeji mi 
bübüji a ngua'a c'ü e t'eje, ndeze 'ma o ch'unüji c'o dyëch'a jña'a c'o 
vi mama Mizhocjimi ro tsjaji, 'ñe c'o pjë ndé vi xipjiji; dya jã vi 
mbedye ro möji.

'Ma o mbedye o möji, je va cjavã va tsjaji: Nu c'o o̱ mboxbëche 
c'ü ndo nu Judá, ngueje c'o mi ot'ü a xo'ñi c'o, cjá ma ma'a c'o o̱ 
mboxbëche c'ü ndo nu Isacar, cjá ma ma'a c'uã c'o o̱ mboxbëche c'ü 
ndo nu Zabulón. Cjá xo ma ma'a c'uã jã nzĩ o levita; ngueje c'o mi 
tunü c'ü e ngũxipjadü. Cjá ma ma'a c'uã c'o o̱ mboxbëche c'ü ndo nu 
Rubén, cjá ma ma'a c'uã c'o o̱ mboxbëche c'ü ndo nu Simeón, cjá ma 
ma'a c'uã c'o o̱ mboxbëche c'ü ndo nu Gad. Cjá ndo ma ma'a jã xe 
nzĩ'ĩ c'o levita c'o mi tunü c'ü e arjca, 'ñe c'ü e altar, 'ñe c'ü e trra 
candelero, 'ñeje pjë c'o ndé mi cujpaji cja c'ü e ngũxipjadü. Cjá ma 
ma'a c'o o̱ mboxbëche c'ü ndo nu Efraín, 'ñe c'o o̱ mboxbëche c'ü ndo 
nu Manasés. Cjá ma ma'a c'o o̱ mboxbëche c'ü ndo nu Benjamín, cjá 
ma ma'a c'o o̱ mboxbëche c'ü ndo nu Dan, cjá ma ma'a c'o o̱ 
mboxbëche c'ü ndo nu Aser. C'o ya mi nguarü, mi ngueje c'o o̱ 
mboxbëche c'ü ndo nu Neftalí.

C'uã jã c'o va tsja'a e Aarón 'ñe e María, o mamavi mi 
cja'a c'o na s'o'o e Moisés

Números 12
(Hebreos 3.2)

E Moisés 'ñe e Aarón mi sijivi 'na o̱ cjũvi c'ü mi chjũ'ũ María. 
'Na nu pa'a e María 'ñe e Aarón o mamavi que e Moisés mi cja'a 

c'o na s'o'o, na ngue vi chjüntüvi 'na ndixũ c'ü je mi menzumü a Cus, 
c'ü xo mi xijji Etiopía. Xo mamavi ga cjavã: “Dya nguejxtjo e Moisés 
c'ü ni zocügöji Mizhocjimi, na ngue xo zocügövi c'ü”. Mizhocjimi o 
dyärä c'o mi mamavi. E Moisés mi ngueje 'na bëzo c'ü dya mi 
cjapütsjë rvá nojo; dya mi bübü c'ü ri chjënjui c'ü.

Nuc'uã Mizhocjimi o zojjnü e Moisés 'ñe e Aarón 'ñe e María, 
cjá nú o xipjiji ro möji nzá jñiji cja c'ü e nda ngũxipjadü. O möji c'uã 
nzá jñiji. Nuc'uã Mizhocjimi o zöbü cja 'na ngõmü, je go 'ñe böbü cja 
o̱ ngojxtji c'ü e nda ngũxipjadü, cjá nú o ma't'ü c'uã e Aarón 'ñe e 
María, o mëvi c'uã nzá yejui. Nuc'uã Mizhocjimi o xipjivi ga cjavã:

―Dyäräguevi dya yo ín jñagö. 'Ma ra bübü a ndetsc'eji 'na ín 
profetagö, angueze rá xipjigö co o t'ĩjĩ pjë mbëjë c'o ra tsja'a c'ü. 
Pero co ín mbëpjigö e Moisés, dya rí cjagö ga cjanu. Angueze ngueje 
c'ü xe nda na jo'o ga tsja'a c'o rí xipjigö. Angueze ijx tí ñagöbe c'ü, 
ijx tí zopjügö rgá xipji pjë ra tsja'a, dya rí cjapügö ra nguĩch'ĩ o t'ĩjĩ 
ngue c'uã ra tsja'a c'o rí negö; 'ma ijxi jandgagö angueze, ¿pjenga iṉ̱ 
mamaguevi que cja'a c'o na s'o'o c'ü? ―eñe Mizhocjimi.

Mizhocjimi me go ünbü nzá yejui, cjá nú o ma'a c'uã. Xo xõgü 
c'ü e ngõmü cja c'ü e nda ngũxipjadü y e María o zürü c'ü e nguẽjme 
c'ü mi chjũ'ũ lepra, ya ma t'öxü nza cja'a o xitsji. 'Ma o jñanda e 
Aarón ga cjanu, o ma xipji c'uã e Moisés: “Nu'tsc'e ni t'ëcjañõmü, rí 
ö'tc'ü que dya rí castigaozübe na ngue ne nzhumü nu ró cjagöbe.” 
Nuc'uã e Moisés o dyötü Mizhocjimi va xipji:

―Nu'tsc'e iṉ̱ Mizhocjimigue, rí ö'tc'ü rí tsjapügue ra ndis'i dya 
nu ―eñe.

Nuc'uã Mizhocjimi o ndünrü va xipji e Moisés:
―'Ma ro tsja'a c'ü o̱ tata angueze ro zo'sbü o̱ jmi'i, e María ro 

mbörü o̱ tseje 'na yencho pa'a. Nguec'uã pë'sc'ü rí pjongügueji a 
ndetsc'eji nu, ra mbedye ra mimitsjë 'na yencho pa'a. 'Ma ya rguí 
cjogü c'o pa'a c'o, ya ra sö'ö ra nzhogü 'ma.

Nuc'uã e María o pjongüji jã c'o mi cãrã c'o israelita. O mezhe 
'na yencho pa'a va mimi a tji'i. C'o pa'a c'o, dya jã go mbedye ro ma'a 

c'o israelita. Nuc'uã, 'ma ya vi cjogü c'o yencho pa'a, e María o 
nzhogütjo a nde'e jã c'o mi cãrã c'o israelita.

Nuc'uã c'o israelita o mbedyeji nu, je go ma söyaji cja c'ü e 
majjyadü a Parán.

C'uã jã c'o va ma zo'büji c'ü e xoñijõmü a Canaán,
o tsja'a c'o israelita
Números 13.1-14.9

Nuc'uã Mizhocjimi o xipji e Moisés:
―Chägue jã nzĩ bëzo c'o ra ma nu'u jã ga cja'a c'ü e xoñijõmü a 

Canaán, na ngueje rá da'c'üji c'ü.
Nuc'uã e Moisés o zojjnü ndé 'naja bëzo nzĩ 'naja c'o dyëch'a cjá 

yeje tribu, cjá nú o xipjiji:
―Möcjeji, rí ma so'bügueji jã ga cja'a c'ü e xoñijõmü c'ü bübü 

ga ma cja ín xo'ñigöji. Xo rí ñugueji cjo na zëzhi c'o nte'e c'o vá cã'ã 
nu, cjo xo na puncjüji o jiyö. Mizhocjimi ra mböxc'üji rí möcjeji na 
jo'o.

O ma'a c'uã c'o bëzo, o ma nuji texe cja c'ü e xoñijõmü a 
Canaán. O zö'ö 'na yeje dyöte o pa'a va nuji c'ü e xoñijõmü. Cjá nú o 
nzhogüji c'uã a Cades, nu jã c'o ma bübü e Moisés. 'Ma ya ma 
nzhogüji, o dyocüji 'na o̱ dyë'ë o uva c'ü me ma nojo, nguec'uã ijx 
ma tũ'ũ 'na yeje bëzo c'ü. 'Ma o säji, o ña'a c'uã 'na dyëch'a bëzo c'o 
vi ma'a, o mamaji ga cjavã:

―Me na jo'o c'ü e xoñijõmü a Canaán, me jüns'üji na puncjü o 
semia, 'ñe o ndãns'i. Rvá tũgöjme 'naja o̱ dyë'ë o uva, ngue c'uã rí 
pãrãji jã ga cja'a c'o ndäns'i c'o vá cja'a ga manu. Pero nu c'o nte'e c'o 
vá cã'ã nu, ndé na zëzhiji, 'ñe me na ndãji. C'o o̱ jñiñiji, o dyät'äji na 
jo'o, 'ñe me na nojo ―eñeji.

Nuc'uã o ña'a 'naja bëzo c'ü xo vi ma xo'bü, c'ü mi chjũ'ũ Caleb. 
O xipji c'o nte'e ro dyätpäji c'o o̱ jña'a, cjá nú o mama:

―Na jo'o ijx tá möjö cja c'ü e xoñijõmü, rá ma chũgöji c'o 
menzumü c'o, na ngue ijx tá tõpcöji c'o ―eñe e Caleb.

Nuc'uã c'o dyëch'a bëzo go sido go mamaji:
―Jiyö. Dya ra sö'ö rá tõgöji, na ngueje c'o nte'e c'o vá cã'ã nu, 

me na zëzhi c'o, ndé trrabëzoji; nutscöji nza cjazgöji o t'ãxã cja o̱ 
jmi'i c'o.

'Ma o dyärä c'o nte'e c'o jña'a c'o vi mama c'o dyëch'a bëzo, me 
co pizhiji, dya go ne ro creoji c'o mi mama e Caleb. Nuc'uã o mbürü 
o reclamaoji e Moisés 'ñe e Aarón; mi jyëztjo ma mamaji:

―Möjö rá juajjnüji 'na bëzo c'ü ra mbëzhi xo'ñi, cjá rrũ 
dyënzgöji rá nzhogüji a Egipto ―mi eñeji.

Nuc'uã e Josué 'ñeje e Caleb, o xipjivi c'o nte'e:
―Nu c'ü e xoñijõmü a Canaán, me na jo'o c'ü. Mizhocjimi bübü 

co nutscöji; ngueje c'ü ra mböxcüji rá cjogüji nu; dya cjá rí sũgueji. 
¿Pjenga dya iṉ̱ ne rí dyätqueji Mizhocjimi? Maco ya xitscöji ra 
dyacüji c'ü e xoñijõmü c'ü.

C'uã jã c'o va ndũ'ũ 'na dyëch'a bëzo c'o
vi ma zo'bü a Canaán

Números 14.10-45
(Hechos 3.15-19)

Nuc'uã texe c'o nte'e go üdüji, mi ne ro pjat'üji o ndojo e Josué 
'ñe e Caleb. Nuc'uã Mizhocjimi o jñetse me mi juëns'i a xes'e cja c'ü e 
ngũxipjadü, o jñanda c'o nte'e. Nuc'uã Mizhocjimi o xipji e Moisés:

―Maco ya na puncjü rgá jíchi yo nte'e c'ü na zëtsigö; anguezeji 
dya ne ra dyätcäji. ¿Jinguã ra 'ñejmezügö na jo'o yo? Ijx tá penpeji 
'na nguẽjme c'ü me na s'o'o, ra ndũji nzá texeji ga 'ñevã, dya ra 
jñandaji c'ü e xoñijõmü c'ü ró xipjigö ro unüji. Pero c'o ín mbëpjigö 
e Caleb 'ñe e Josué, nuc'o, rá jëzigö ra cjogüvi cja c'ü e xoñijõmü, na 
ngueje o 'ñejmezüvi, dya go yembeñevi c'o ín jñagö. Na cjuana c'ü rí 
xi'ts'iji, nu yo 'ñaja nte'e, dya ra cjogüji nu; nguejxtjo c'o o̱ t'iji c'o ra 
cjogü nu, 'ma ya ri bëzo c'o. Ra xõrü rí nzhogü rí möcjeji ga ma'a cja 
c'ü e majjyadü nu jã c'o vi 'ñeji. Nujnu, je rí nzhöt'ütjoji nu 'na yeje 
dyöte cjë'ë, je xo rí chũgueji nu. Nzĩ 'na pa'a c'ü i ̱ma ñugueji c'ü e 
xoñijõmü, rí sufregueji 'na cjë'ë. Nguec'uã rí sufreji 'na yeje dyöte 
cjë'ë, na ngueje o zö'ö 'na yeje dyöte pa'a c'ü vi so'büji a Canaán. 'Ma 
ya rgui chũgueji iṉ̱ texeji iṉ̱ nzhanteji, ngueje 'ma cjá ra cjogü c'o in 
ch'igueji cja c'ü e xoñijõmü c'ü ―eñe Mizhocjimi.

Nuc'uã Mizhocjimi o tsjapü o ndũ'ũ c'o dyëch'a bëzo c'o ndé vi 
ma nu'u c'ü e xoñijõmü a Canaán, na ngueje 'ma o mamaji c'ü dya ro 
sö'ö ro cjogüji nu, c'o nú mi israelitaji o mbürü o reclamaoji, pjë c'o 
ndé mi xipjiji e Moisés.

Nuc'uã e Moisés o zopjü c'o nte'e, o xipjiji texe c'o vi mama 
Mizhocjimi. 'Ma o dyäräji ga cjanu, me co ndumüji c'uã. Nuc'uã c'ü 

jyas'ü, o nanga c'o nte'e 'ma xe mi xõxtjo, o nguĩs'ĩji a xes'e cja 'na 
t'eje, cjá nú o mamaji:

―Ya bëjxtjo rí bübügöji cja ne xoñijõmü nu o mama 
Mizhocjimi ra dyacüji. Rí pë's'i ín s'ocüji na ngueje, dya ró ätcöji 
Mizhocjimi, pero möjö, ijx tá cjogüji nu.

Nuc'uã e Moisés o xipjiji:
―¿Pjë dya ni ñe rí dyätägueji Mizhocjimi? Maco ya xi'ts'iji c'ü 

dya ra sö'ö rí tsjogüji nu. Na ngueje dya ra mböxc'ügueji; 'ma rí 
möcjeji ga manu, ijx ta mbö'tc'ügueji c'o nte'e c'o vá cã'ã nu ―embeji 
c'o nte'e.

Pero c'o nte'e, dya go ngö'tbüji 'ñi'i e Moisés, o möji c'uã, o ma 
cjogüji a Canaán. Nuc'uã c'o mi menzumü nu, o mbedyeji o ma zöji 
c'o israelita; o mböt'üji na puncjü c'o israelita, cjá nú o ndäji c'o xe 
mi quejme.

Nuc'uã e Moisés 'ñe c'o 'ñaja nte'e c'o dya vi ma zöji c'o mi 
menzumü a Canaán, o nzhogü o möji cja c'ü e majjyadü, jã c'o vi 
'ñeji.

C'uã jã va tsja'a e Coré, mi ne ro mbëzhi mböcjimi,
zö dya vi juajjnü Mizhocjimi.

Números 16.1-40
(Hebreos 5.4; Judas 11)

Mi bübü 'na bëzo c'ü mi israelita c'ü mi chjũ'ũ Coré. Nuc'ü, mi 
mboxbëche cja c'ü ndo nu Leví. 'Na nu pa'a e Coré o ñaji e Datán 'ñe 
e Abiram 'ñe e On. C'o jñi'i bëzo c'o, mi mboxbëcheji cja c'ü ndo nu 
Rubén. Nzá nziyoji o mamaji c'ü dya cjá ro dyätäji e Moisés. Nuc'uã 
'na yeje ciento nde'e o bëzo c'o pjë mi pjëzhi cja c'o israelita, o 
ndeñeji e Coré 'ñe c'o jñi'i bëzo. Cjá nú o möji c'uã, o ma xipjiji e 
Moisés 'ñe e Aarón:

―¿Pjenga iṉ̱ cjapü que xe nda iṉ̱ mandaguevi? Maco 
Mizhocjimi o juancügöji rí texegöji. ¿Pjenga iṉ̱ cjapüvi c'ü nda na 
nots'üguevi, gui xitsijme c'o pjë rá cjagöjme? ―embeji e Moisés 'ñe e 
Aarón.

'Ma o dyärä ga cjanu e Moisés, o ndüñijõmü; c'ü o̱ ñi'i o chjëvi a 
jõmü. Cjá nú o xipji e Coré 'ñeje c'o ma dyojji:

―Xõxtjo ra xõrü, Mizhocjimi ra jizhi cjó ngueje c'ü ra juajjnü 
angueze ra tsja'a xo'ñi cja yo nte'e. Nu'tsc'e Coré, 'ñe yo bëzo yo vá 
ẽcjeji, o juan'c'ügueji Mizhocjimi rí pjös'ügueji c'o mböcjimi; dya 

juan'c'ügueji rí tsjagueji o mböcjimi. Nguec'uã, dya jo'o rí ñepeji ne 
bëpji nu pë's'i e Aarón, dya xo rí xipjigueji o jña'a c'o dya jo'o. Rí 
xi'ts'iji, ra xõrü rí 'ñegueji cja ne ngũxipjadü, je ngueje vã ra jñetse 
cjó ngueje c'ü o juajjnü Mizhocjimi ra tsja'a ndamböcjimi. Nzĩ 
'natsc'eji, rí chũgueji c'o in censarioji, xo rí dyüt'ügueji o ndësivi 'ñe 
o nguichjünü, cjá rrĩ 'ñegueji cja o̱ jmi'i Mizhocjimi. Xo 'ñetjo e 
Aarón, xo ra tsja'a ga cjanu. Nuc'uã Mizhocjimi ra jizhi cjó ngueje 
c'ü o juajjnü ra tsja'a ndamböcjimi ―eñe e Moisés.

'Ma ya vi jyas'ü c'ü na yeje nu pa'a, e Coré 'ñeje c'o yeje ciento 
nde'e o bëzo c'o mi dyojji, o ndũji nzĩ 'naji c'o o̱ censarioji, cjá nú o 
dyüt'üji o ndësivi, cjá xo nú o dyüt'üji o nguichjünü, cjá nú o ẽji c'uã 
cja c'ü o̱ ngojxtji c'ü e nda ngũxipjadü. Xo ma bübü nu e Moisés 'ñe e 
Aarón. Xo jmurü nu na puncjü o nte'e, na ngueje e Coré vi xipji ro 
möji nu. Nuc'uã texe c'o nte'e o jñandaji o nguĩ'ĩ Mizhocjimi, me mi 
juëns'i ma jñetse. Nuc'uã Mizhocjimi o xipji e Moisés 'ñe e Aarón:

―C'ueñeguevi jã c'o cãrã yo nte'e, na ngueje ijx tá chjotügö yo 
―eñe.

Nuc'uã e Moisés 'ñe e Aarón o ndüñijõmüvi, o̱ ndẽvi o chjëvi a 
jõmü, cjá nú o mamavi:

―Nu'tsc'e ín Mizhocjimits'ügöjme, ngue'tsc'e iṉ̱ dacügöjme c'ü 
rgá minc'öjme rí texejme, ¿cjo rí ünbügue nzá texe yo nte'e 'ma 
'natjo bëzo c'ü pë's'i o̱ s'ocü? ―eñe va xipjivi Mizhocjimi.

Nuc'uã Mizhocjimi o xipji e Moisés:
―Xipjigue yo nte'e, ra ndãs'ãji jã c'o järä c'o o̱ ngũxipjadü e 

Coré, 'ñe e Datán, 'ñe e Abiram.
Nuc'uã e Moisés o mbedye cja c'ü e nda ngũxipjadü, xo mi pöji 

c'o tita c'o pjë mi pjëzhi cja c'o israelita, o ma xipjiji c'o nte'e ro 
ndãs'ãji nu jã c'o mi bübü o̱ ngũxipjadü c'o jñi'i bëzo. Nuc'uã e Datán 
'ñe e Abiram o mbedyevi, cjá nú o böbütjovi cjá o̱ ngojxtji c'o o̱ 
ngumüvi; xo 'ñeje c'o o̱ suvi 'ñe c'o o̱ t'ivi. Nuc'uã c'o 'ñaja nte'e c'o 
pjë mi cjaji c'o bëzo, o ndãs'ãji nu. Nuc'uã e Moisés o mama:

―Nudya rí pãrãgueji que ngueje Mizhocjimi c'ü o dyacügö nu 
pjëtscö. 'Ma ra ndũtsjë yo, hasta 'ma cjá ra zädä o̱ pa'a c'ü ra ndũji, 
nu'ma, ijx ta jñetse que dya nguetscö o juancügö Mizhocjimi. Pero 
'ma ra tsjapü Mizhocjimi ra xogü ne xoñijõmü nguec'uã ra nguibiji 
nu, 'ñe nzá texe c'o pë's'iji, nu'ma, ijx tí pãrãgueji que nguetsjë 
anguezeji o tsjapüji o üdü Mizhocjimi, 'ma o reclamaozübe.

Nzĩ va nguarü e Moisés o mama yo jña yo, nzĩ va xogü c'ü e 
jõmü, ijx co nguibi nu nzá jñi'i c'o bëzo; xo 'ñe c'o o̱ ngumüji, 'ñe c'o 

o̱ suji, cjá ná 'ñe c'o o̱ t'iji, ndé go nguibiji a jõmü. Nuc'uã c'ü e jõmü, 
ndo go tsot'ütjo na yeje va dyögü nzá texeji, 'ñe c'o mi pë's'iji.

Texe c'o israelita o jñandatjoji jã va nguibi a jõmü c'o nte'e c'o. 
'Ma o dyäräji jã ma mapjü c'o mi quibi a jõmü, me co pizhiji na 
puncjü, cjá nú o mamaji:

―Jí ndé rá ma quibigöji a jõmü ―mi eñeji.
Nuc'uã Mizhocjimi o mbẽjjñe 'na sivi c'ü o 'ne mbö't'ü c'o yeje 

ciento nde'e c'o ndé vi ndunü c'o o̱ censario a xo'ñi cja c'ü e nda 
ngũxipjadü. Nu c'o o̱ censarioji, dya go ndë'ë c'o, na ngueje ijx mi 
bronce c'o.

Nuc'uã Mizhocjimi o xipji e Moisés:
―Xipjigue e Eleazar c'ü o̱ t'i'i e Aarón ra ndũs'ü c'o censario, cjá 

rrũ ma mbozü na jẽ'ẽ c'o ndësivi c'o xe ri quiji c'o. Nuc'uã, ra bench'e 
c'o, ra dyät'ä o lámina, cjá rrũ ngo'bü texe c'ü e altar. Nujyo, ngueje 
yo rguí mbeñe yo israelita, c'ü dya sö'ö cjó ra ndüt'ü o censario cja 
ín jmigö; nguejxtjo e Aarón, 'ñe c'o o̱ t'i'i, 'ñe c'o o̱ bëche, 'ñe c'o o̱ 
mboxbëche.

Nuc'uã e Moisés o xipji e Eleazar nu c'o ya vi mama Mizhocjimi. 
Nuc'uã Eleazar o ma'a o ma tsja'a c'o ya vi xipjiji. 

C'uã jã c'o va nzhäjnä c'ü o̱ ts'iza e Aarón
Números 16.41-17.13

(Hebreos 9.4)
C'ü na yeje nu pa'a, texe c'o nte'e go mbürü go xipjiji ga cjavã e 

Moisés 'ñe e Aarón:
―Ngue'tsc'evi i ̱pö't'üguevi c'o o̱ nte'e Mizhocjimi ―eñeji.
Cjá nú o mundoji cja o̱ jmivi. Nuc'uã o jñandaji cja c'ü e 

ngũxipjadü, na ngueje c'ü e ngõmü c'ü mi tägä a xes'e, ya vi ngobü 
texe c'ü e nda ngũxipjadü. 'Nango juëns'i c'uã cja c'ü e ngõmü, jã c'o 
mi bübü Mizhocjimi. Nuc'uã Mizhocjimi o xipji e Moisés 'ñe e Aarón:

―C'ueñeguevi jã c'o cãrã yo nte'e, na ngueje ijx tá chjotügö yo.
Nuc'uã e Moisés 'ñe e Aarón o ndüñijõmüvi va ma't'üvi 

Mizhocjimi. Nuc'uã e Moisés o xipji e Aarón:
―Ma chũgue c'ü in censario, cjá rrĩ dyüt'ü o ndësivi c'o qui'i cja 

c'ü e altar, cjá rrĩ dyüt'ügue o nguichjünü, cjá rrĩ ma'a na niji jã c'o 
vá cã'ã yo nte'e, cjá rrĩ dyötügue Mizhocjimi ra perdonao o̱ 
nzhumüji. Na ngueje ya üdü, ya xo mbürü o mbö't'ü yo nte'e ―eñe e 
Moisés.

Nuc'uã e Aarón o tsja'a jã c'o va xipji e Moisés, o ma böbü a 
nde'e cja c'o nte'e c'o ya vi ndũ'ũ, 'ñe c'o dya be mi tũ'ũ, cjá nú o 
dyötü Mizhocjimi ro põnbütjoji c'o na s'o'o c'o vi tsjaji. Nuc'uã, dya 
cjá xe go ndũ'ũ c'o nte'e. Nu c'o o ndũ'ũ c'ü e pa'a c'ü, o zö'ö 'na 
catorce mil setecientos; dya go mbezheji c'o vi ndũ'ũ 'ma o ndũ'ũ e 
Coré.

Nuc'uã Mizhocjimi o xipji e Moisés:
―Xipjigue yo nte'e yo manda nzĩ 'na tribu ra jünji ndé 'na ts'iza. 

Nzĩ 'naja c'o ts'iza, rí jñu'sbügue o̱ tjũ'ũ 'na tribu. Nu c'ü e ts'iza c'ü ra 
jün yo manda cja c'ü e tribu Leví, rí jñu'sbü o̱ tjũ'ũ e Aarón. Nuc'uã 
rí tsidyi c'o ts'iza, rí tsjogü a mbo'o c'ü e cuarrto c'ü me na sjũ'ũ, jã 
c'o bübü c'ü e arjca; je rí ma sogügue nu c'o. Na ngueje rá cjapügö ra 
nzhäjnä c'ü o̱ ts'iza c'ü e bëzo c'ü ya ró juajjnügö ra tsja'a 
ndamböcjimi. Rá cjagö yo, ngue c'uã yo nte'e, dya cjá pjë ra 
xi'ts'iguevi yo.

Nuc'uã e Moisés o tsja'a c'uã jã c'o va xipji Mizhocjimi, o 
nguidyi c'o ts'iza, o ma zogü a xo'ñi cja c'ü e arjca. C'ü na yeje nu 
pa'a, 'ma o ma'a e Moisés jã c'o ma quiji c'o ts'iza, o jñanda c'ü ya vi 
mbeje o̱ ts'idyë c'ü o̱ ts'iza e Aarón, ya xo vi nzhäjnä, ya xo mi quis'i 
o̱ ts'indäns'i c'o mi ngueje o almendra.

Nuc'uã e Moisés o nguis'i c'o ts'iza, cjá nú o ma jíchi nzá texe c'o 
israelita; anguezeji o jñandaji c'ü e ts'iza c'ü vi nzhäjnä, mi ngueje o̱ 
cjaja e Aarón. Nuc'uã nzĩ 'naja bëzo, o ma jñü c'ü o̱ ts'iza c'ü vi unü e 
Moisés.

Nuc'uã Mizhocjimi o xipji e Moisés:
―Jñünügue na yeje nu o̱ ts'iza e Aarón a mbo'o cja ne 

ngũxipjadü, je rí ma pë's'igue a xo'ñi cja c'ü e arjca. Ngueje nu rguí 
jñetse c'ü ngueje e Aarón ró juajjnügö. Rí tsjague ga cjanu, ngue c'uã 
yo nte'e ra mbötpüji ngüënda, dya cjá sido ra reclamaozüji, ngue 
c'uã dya ra ndũ'ũ nzá texeji.
C'uã jã c'o rvá mbë's'i pjë ro zi'i c'o mböcjimi 'ñe c'o levita

Números 18.8-32
Nuc'uã Mizhocjimi o xipji e Aarón:
―Texe c'o ra jün c'o nte'e rgá mbenzegö, nutscö ndo rá da'c'ügö 

c'o, ngue c'uã dya pjë ra bë'ts'igue rí si'i, 'ñe c'o in ch'i'i. Yo jña'a yo 
cjá ró xi'ts'i, o̱ dyotjui 'ma ro päbägövi 'na xiscõma c'ü dya ra 

nguarü. Nu'tsc'e, dya rí chjëgue o xoñijõmü nza cja'a c'o 'ñaja 
israelita, na ngueje nutscö rá da'c'üji texe c'o rguí jyonc'üji.

C'uã jã c'o va tsja'a e Moisés 'ñe e Aarón,
dya go dyätävi Mizhocjimi

Números 20.1-13
(1 Corintios 10.4)

Ya mi tsjatjo ro zö'ö 'na yeje dyöte cjë'ë, ndeze 'ma vi mbedyeji 
a Egipto. Sido mi pöji hasta 'ma go zät'äji a Cades, cja c'ü e majjyadü 
c'ü mi chjũ'ũ Zin. Nujnu, mi ojtjo o ndeje pjë ro ziji.

Nuc'uã c'o nte'e o jmurüji cja o̱ jmi'i e Moisés 'ñe e Aarón, o 
xipjiji:

―¡Quera ro tũgöjme 'ma o ndũ'ũ c'o ín cjuãrjmajme c'o o 
mbö't'ü Mizhocjimi! ¿Pjenga i ̱sizgöjme ró ẽgöjme cja ne majjyadü, 
ro 'nẽ tũjme 'ñe yo ín animalejme? ¿Pjë vi pjongüzüjme a Egipto, i ̱
sizijme a 'ñecjuã? Nucjuã ojtjo pjë rá sigöjme, ne rí ngueje o ndeje.

Nuc'uã e Moisés 'ñe e Aarón o mëvi cja c'ü e nda ngũxipjadü. 
'Ma o zät'ävi cja c'ü o̱ ngojxtji, o ndüñijõmüvi, o chjëvi o̱ ndẽvi a 
jõmü. Nuc'uã, 'nango nguĩ'ĩ c'ü me na zö'ö Mizhocjimi, me mi juëns'i 
ma jñetse. Nuc'uã Mizhocjimi o zopjü e Moisés, va xipji:

―Jñügue c'ü in ts'iza, cjá rrĩ jmutü yo nte'e, ra mböxc'ü ni 
cjuãrjma e Aarón. Nuc'uã 'ma ya rguí jmurü nzá texeji, nu'tsc'e rí 
xipji c'ü e ndojo ra xogü, ngue c'uã ra mbeje o ndeje c'ü ra zi'i texe 
yo nte'e, xo 'ñe yo o̱ animaleji.

Nuc'uã e Moisés o jñü c'ü e ts'iza, jã c'o nzĩ va xipji Mizhocjimi, 
cjá nú o mëvi e Aarón, o ma jmutüvi c'o nte'e a xo'ñi cja c'ü e ndojo, 
cjá nú o xipjivi ga cjavã:

―Dyärägueji dya. Nu'tsc'eji pöbü iṉ̱ reclamaoji Mizhocjimi, ¿cjo 
ni jyodü rá cjapübe ra mbeje o ndeje cja ne ndojo rga da'c'übe pjë rí 
siji?

Nuc'uã e Moisés o mba's'ü o̱ dyë'ë c'ü mi jün c'ü e ts'iza, cjá nú o 
ya'bü yeje vez c'ü e ndojo. Nuc'uã o mbeje na puncjü o ndeje c'o o 
zi'i c'o nte'e, xo 'ñe c'o o̱ animaleji.

Nuc'uã Mizhocjimi o xipji e Moisés 'ñe e Aarón:
―Nu'tsc'evi, dya i ̱tsjaguevi jã c'o nzĩ rvá xi'ts'ivi, ngue c'uã ro 

mbãrã yo nte'e c'ü me na jontezgö, 'ñe me xo na zëtscö. Nguec'uã 
nudya, dya ra sö'ö rí tsjogüvi cja c'ü e xoñijõmü nu jã c'o ró xi'ts'ivi 
ri dyëdyivi yo nte'e.

C'uã jã c'o va ndũ'ũ e Aarón
Números 20.22-29

Nuc'uã c'o israelita o mbedyeji nu jã c'o mi chjũ'ũ Zin, cjá nú o 
zät'äji cja 'na t'eje c'ü ma jens'e c'ü mi chjũ'ũ Hor. Nujnu, Mizhocjimi 
o xipji e Moisés:

―Nu ni cjuãrjma e Aarón ra ndũ'ũ vã nu, dya ra zät'ä cja c'ü e 
xoñijõmü nu jã ró xi'ts'iji na ngueje, dya i ̱dyätcävi c'ü ró xi'ts'ivi.

Nuc'uã Mizhocjimi o xipji e Moisés texe c'o ro tsja'a ante que ro 
ndũ'ũ e Aarón. Nuc'uã e Moisés o tsja'a jã c'o nzĩ va xipji Mizhocjimi, 
o zidyi e Aarón 'ñe e Eleazar c'ü o̱ t'i'i, o nguĩs'ĩji cja c'ü e t'eje. 'Ma 
ya ma cãji cja o̱ ñi'i c'ü e t'eje, nuc'uã e Moisés o ts'o'sbü c'o o̱ bitu e 
Aarón c'o mi ngueje o̱ bitu o ndamböcjimi, cjá nú o jyeche e Eleazar 
c'ü o̱ t'i'i e Aarón; je va cjanu va mbëzhi dadyo ndamböcjimi e 
Eleazar. Nuc'uã e Aarón o ndũ'ũ a xes'e cja c'ü e t'eje.

Nuc'uã 'ma o mbãrã c'o nte'e c'ü ya vi ndũ'ũ e Aarón, me co 
ndumüji; o zö'ö 'nazana va huëpiji c'ü.

C'uã jã c'o va dyät'ä e Moisés 'na c'ĩjmi c'ü mi bronce
Números 21.4-9

(1 Corintios 10.9; Juan 3.14-15)
Nuc'uã c'o israelita o sido o möji, pero sido mi reclamaoji 

Mizhocjimi 'ñe e Moisés, mi xipjiji:
―¿Pjenga i ̱pjongüzüjme a Egipto? ¿Cjo i ̱pjongüzüjme, 

nguejxtjo c'ü rá tũjme cja ne majjyadü? Nuvã, ojtjo o tjõmëch'i pjë 
rá sijme, ne rí ngueje o ndeje; ya xichazügöjme rgá sigöjme yo maná 
―eñeji.

Nuc'uã o üdü Mizhocjimi, nguec'uã va ndäjä o c'ĩjmi c'o me ma 
sate, o 'ne zaji c'o nte'e, nguec'uã va ndũji na puncjüji. Nuc'uã c'o 
nte'e c'o xe mi bübütjo, o möji jã c'o mi bübü e Moisés, o ma xipjiji:

―Ró cjagöjme c'o na s'o'o, na ngueje ró reclamaojme 
Mizhocjimi, xo 'ñetsc'e. Rí ö'tc'üjme rí dyötü Mizhocjimi ra tsjapü ra 
c'ueñe yo c'ĩjme a ndezgöjme ―embeji e Moisés.

Nuc'uã e Moisés o dyötü Mizhocjimi ro põnbütjo c'o na s'o'o c'o 
vi tsja'a c'o nte'e. Nuc'uã Mizhocjimi o mama:

―Dyät'ä 'na c'ĩjmi c'ü ri bronce, cjá rrĩ tsö's'ü a xes'e cja 'na za'a, 
ngue c'uã c'o nte'e c'o ra zaji, ra jñandatjoji c'ü e c'ĩjmi c'ü ri bronce, 
ngue c'uã dya cjá ra ndũji ―embeji e Moisés.

Nuc'uã e Moisés o dyät'ä 'na c'ĩjmi c'ü mi bronce, cjá nú o 
ngö's'ü cja 'na za'a, ngue c'uã c'o nte'e c'o ya vi zaji, mi jandaji c'ü e 
c'ĩjmi c'ü vi dyät'ä e Moisés, y dya cjá mi tũji.

C'uã jã c'o va tsja'a c'o israelita, o ndõpüji c'ü
e rey c'ü mi chjũ'ũ Sehón

Números 21.21-31
Nuc'uã c'o israelita o mbedyeji nu, sido o möji hasta 'ma o 

zät'äji bëjxtjo cja c'ü e jñiñi nu jã c'o mi cãrã c'o amorreo. Nuc'uã e 
Moisés o ndäjjnä c'o o ma ñaji e Sehón c'ü mi ngueje o̱ rey c'o 
amorreo, ngue c'uã ro ma dyönüji cjo ro unüji o sjëtsi c'o israelita, ro 
huenbetjoji a nde'e cja c'o jñiñi nu jã c'o mi manda c'ü. 'Ma o zät'ä 
c'o bëzo cja o̱ jmi'i c'ü e rey, o xipjiji ga cjavã:

―Rvá 'ne ö'tc'ügöjme, ni t'ëcjañõmü, c'ü rí dyacüjme sjëtsi rá 
huenbejme cja in paísgue. Ijx tá mötjojme cja c'ü e nda'ñiji, dya rá 
huench'ejme cja in juãjmagueji, dya rá tjö'tc'üjme c'o in uvagueji, 
dya xo rá sigöjme o ndeje cja c'o in pozogueji; dya pjë ijx tá 
tjö'tc'üjme. Je rga mötjojme cja c'ü e nda'ñiji hasta 'ma cjá rá 
pedyejme cja in xoñijõmügue.

Pero c'ü e rey, dya go jyëzi c'o israelita ro cjogüji cja c'ü e 
xoñijõmü c'ü. Nu c'ü o tsja'a, o jmutü texe c'o o̱ tropa, cjá nú o 
mbedyeji, o ma zöji c'o israelita. C'o israelita o ndõji cja c'ü e chũ'ũ; 
o mbö't'üji c'ü e rey Sehón, cjá nú o tsjapü o̱ cjaji c'o jñiñi c'o.

Nuc'uã go sido go möji, o zät'äji bëjxtjo cja c'ü e ndare a 
Jordán, cja c'ü e xoñijõmü c'ü mi chjũ'ũ Moab. Nu c'ü e xoñijõmü a 
Moab, ya mi bëjxtjo a Canaán; nguejxtjo c'ü e ndare c'ü mi jyanbüvi.
C'uã jã c'o va tsja'a Mizhocjimi, dya go jyëzi e Balaam ro 

jñu'p'ü o maldicio c'o israelita
Números 22-24

(2 Pedro 2.15-16; Judas 11)
Cja c'ü e xoñijõmü a Moab, mi pjëzhi rey 'na bëzo c'ü mi chjũ'ũ 

Balac. Nuc'ü, o mbãrã jã va ndõpüji c'o amorreo 'ma o zöji c'o 
israelita. Nguec'uã mi sũ'ũ c'ü, xo 'ñe c'o nte'e c'o mi cãrã cja c'o jñiñi 
jã c'o mi manda c'ü, na ngueje c'o israelita me ma puncjüji. Nuc'uã 
c'ü o tsja'a e Balac c'ü mi rey, xo 'ñe c'o nte'e, o ma ñaji c'o tita c'o mi 
manda cja c'o jñiñi a Madián, o xipjiji:

―'Ma rá söjme yo nte'e yo, ra ndõcüjme, cjá rrũ ndënnguijme 
ín xoñijõmüjme.

Nuc'uã e Balac c'ü mi rey, o zojjnü jã nzĩ o tita c'o ro ndäjjnä ro 
ma ñaji 'na bezo c'ü mi chjũ'ũ Balaam, ro xipjiji ga cjavã:

―Cja c'o ín jñiñigöjme, o zät'ä na puncjü o nte'e c'o vi 'ñeje a 
Egipto. Anguezeji, xe nda na zëzhiji que na nguetscöjme. Nguec'uã rí 
ö'tc'üjme rá möjö, rí ma jñu'p'ü 'na maldicio c'o nte'e c'o, ngue c'uã 
ná xo ra sö'ö rá tõpüjme 'ma rá chũjme, cjá rrũ täjme ra möji. Rí 
ö'tc'üjme yo, na ngue rí äräjme mamaji, 'ma cjó c'o iṉ̱ jũ'p'ü o 
maldicio, nu'ma, töt'ü o nzhumü c'ü, o 'ma cjó c'o iṉ̱ intsjimigue, xo 
na jo'o ga mbös'ü o cjimi c'ü e nte'e c'ü ―ro 'ñembeji e Balaam.

C'o tita c'o ro ma'a jã c'o mi bübü e Balaam, je mi menzumüji a 
Moab, 'ñe a Madián. Nuc'uã c'o tita o mbedye o möji, ro ma ñaji e 
Balaam; xo mi jünüji o t'opjü c'o ro unüji, ngue c'uã ro ẽjẽ co 
anguezeji, ro 'ne jñu'p'ü o maldicio c'o israelita. 'Ma o zät'äji, o xipjiji 
texe c'o jña'a c'o vi mama e Balac c'ü mi rey. Nuc'uã e Balaam o 
mama:

―'Ma rí oxügueji ne xõmü dya, ra xõrü rá xi'ts'iji nu c'ü ra 
xitscö Mizhocjimi ―eñe.

Nuc'uã c'o bëzo c'o vi ndäji, o oxüji cja o̱ ngumü e Balaam. 
Nuc'uã c'ü e xõmü, Mizhocjimi o zopjü e Balaam o xipji:

―¿Cjó ngueje yo bëzo yo bübü dya cja in nzumügue? 
O ndünrü c'uã e Balaam o mama:
―Nuyo, ngueje yo va täjä e Balac c'ü rey a Moab, va 'ne xitsiji 

que na puncjü o nte'e c'o vi 'ñeje a Egipto, o zät'äji cja c'o jñiñi jã c'o 
manda e Balac. Nguec'uã ne'e angueze c'ü rá magö, rá ma jũ'p'ü o 
maldicio c'o nte'e c'o o zät'ä nu, xã'ma ra sö'ö ra ndõpüji c'o, cjá rrũ 
pjongüji cja c'o jñiñi c'o tsja'a a Moab.

Nuc'uã Mizhocjimi o xipji e Balaam:
―Dya rí möcjeji c'o, dya xo rí jñu'p'ü o maldicio c'o nte'e c'o, na 

ngueje ró intsjimigö c'o.
Nuc'uã 'ma o jyas'ü, o nanga e Balaam, cjá nú o xipji c'o nte'e 

c'o vi ndäjjnä e Balac:
―Nzhogü mögueji cja in jñiñiji na ngueje Mizhocjimi, dya ne'e 

c'ü rá magö co nu'tsc'eji.
Nuc'uã c'o vi ndäjjnä e Balac, o nzhogü o möji, o ma xipjiji:
―E Balaam, dya go ne ro ẽjẽ c'ü ―eñeji.

Números 22.15-20
Nuc'uã e Balac, o yepe o ndäjä c'o 'ñaja bëzo c'o xe nda mi 

manda que na ngueje c'o ot'ü vi ma'a, o ma xipjiji e Balaam:
―E Balac va täcjäjme rá 'ne xi'ts'ijme ga cjavã: “Rí ö'tc'ü, ni 

t'ëcjañõmü, c'ü rí 'ñejegue; dya rí mangue jiyö. Rá da'c'ü na puncjü o 
t'opjü, xo rá cjagö texe c'o rí xitsi, pero rí ne rí 'ñeje, rí 'ne jñu'p'ü o 
maldicio yo nte'e yo ya ró xi'ts'i.”

O ndünrü c'uã e Balaam o mama:
―Zö ro tsja'a e Balac ro nichi o oro 'ñe o plata c'ü o̱ ngumü, cjá 

rrũ dyacö, pero dya sö'ö rá cjagö c'o dya ne'e Mizhocjimi rá cjagö. 
Nudya rí ö'tc'üji rí oxüji cja ín nzumügö, ngue c'uã rá pãrãgö pjë 
mbëjë c'ü ra xitsi dya Mizhocjimi.

Nu c'ü e xõmü c'ü, Mizhocjimi o zopjü e Balaam va xipji:
―'Ma vi 'ñejẽ yo bëzo ra 'ne zints'iji, 'ma ra jyas'ü, rí ñanga rí 

möji, pero rí tsja'a nguejxtjo c'o rá xi'tsc'ö.
Números 22.21-40
(2 Pedro 2.15-16)

Nuc'uã 'ma o jyas'ü, ts'i vi nanga e Balaam, o jyäs'ä c'ü o̱ ts'i 
suburru cjá nú o chägä, xo zidyi yeje o̱ mbëpji, cjá nú o möji c'uã c'o 
nte'e c'o vi ndäjjnä e Balac. Pero Mizhocjimi o üdü na ngueje e 
Balaam mi yembeñe, dya nda mi ne ro dyätä.

'Ma mi pöji cja 'ñiji, nuc'uã o ẽjẽ 'naja o̱ anxë Mizhocjimi, o 'ne 
böbü cja c'ü e 'ñiji nu jã c'o mi pöji, ngue c'uã dya ro jyëzi xe ro 
möji. Nu c'ü e burru o jñanda c'ü e anxë c'ü mi böbü cja c'ü e 'ñiji, 
mi jün 'na spada. Nuc'uã c'ü e burru o mbedye cja c'ü e 'ñiji, mi ma'a 
c'ü 'nanguarü. Nuc'uã e Balaam o üdü, o mbärä c'ü o̱ burru, ngue 
c'uã ro nzhogü cja c'ü e 'ñiji.

Nuc'uã c'ü e anxë o ot'ü ga ma a xo'ñi, o ma böbü cja c'ü e 'ñiji 
c'ü mi cjogü a nde'e jã c'o mi bübü yeje barda. Nuc'uã c'ü e burru, 
'ma o jñanda na yeje c'ü e anxë c'ü mi böbütjo nu, o tsja'a 'na lado, o 
nguat'ü na jo'o cja 'naja c'o barda, nguec'uã va nguãxã o̱ ngua'a e 
Balaam. Nuc'uã e Balaam o ya'bü na yeje c'ü o̱ burru.

Nuc'uã c'ü e anxë, xe go mbons'ü ga ma a xo'ñi, o ma böbü nu 
jã mi s'is'i, nu jã c'o dya mi sö'ö cjó ro mbedye cja c'o 'nanguarü. 
Nuc'uã c'ü e burru, 'ma o jñanda na yeje c'ü e anxë, dya cjá go 
mbãrã jã rví ma'a, nguec'uã va dyobütjo a jõmü. Nuc'uã e Balaam o 
üdü na puncjü, cjá nú o ya'bü co c'ü e za'a c'ü mi jün. Nuc'uã 
Mizhocjimi o tsjapü o ña'a c'ü e burru, o xipji e Balaam:

―¿Pjë rí cja'c'ö? Ya na jñi'i gui päräzü.
Nuc'uã e Balaam o ndünrü va mama:
―Ró päräts'ü, na ngueje ya ni pãtcãtjogö. 'Ma ri jüngö 'na 

spada, ijx to pö'tc'ü 'na vá diji.
O ndünrü c'uã c'ü e burru o mama:
―Nguezgö in burrugue, ya pa'a na puncjü o cjë'ë iṉ̱ chägäzü. 

Ndeze c'o pa c'o, ¿cjo rí cja'c'ö ga cjanu?
O ndünrü c'uã e Balaam va mama:
―Jiyö.
Nuc'uã Mizhocjimi o tsjapü ro jñanda e Balaam c'ü e anxë c'ü 

mi böbü cja 'ñiji, mi jün 'na spada. Nuc'uã e Balaam o ndüñijõmü a 
jmi'i c'ü e anxë. C'ü e anxë o xipji ga cjavã e Balaam:

―¿Pjë ni jo'o c'ü ya na jñi'i gui pärä ni burrugue? Nutscö ijx tó 
ẽcjö rá 'ne c'axc'ü, na ngue nu c'ü iṉ̱ mbeñe rí tsja'a, dya ga jo'o c'ü. 
Ne burru o jñandga, nguec'uã va chjẽch'ẽ. 'Ma dya ro chjẽch'ẽ nu, ya 
rva pö'tc'ügö dya, ya ri nguejxtjo ne burru nu xe ri bübü ―eñe c'ü e 
anxë va xipji e Balaam.

O mama c'uã e Balaam va xipji c'ü e anxë:
―Ró cjagö na s'o'o. Dya rmi pãrãgö majxã mi bünc'e a xo'ñi cja 

ne 'ñiji, pero nudya 'ma iṉ̱ negue, rá nzhogü rá magö cja ín nzumü 
―eñe e Balaam.

O ndünrü c'uã c'ü e anxë va mama:
―Jiyö, mögueji dya yo bëzo, pero rí mamague nguejxtjo c'o rá 

xi'ts'i ―eñe.
Nuc'uã e Balaam sido o möji c'o nte'e c'o vi ndäjjnä e Balac. 'Ma 

o dyärä e Balac que ya ma ẽjẽ e Balaam, o ma'a c'uã o ma ndünrü, 
cjá nú o xipji:

―¿Pjenga dya i ̱'ñeje 'ma ot'ü ró xipji yo nte'e ro ma sits'iji? 
¿Cjo mi pëzhigue c'ü dya rí jüngö rá da'c'ü c'o rvá xi'ts'i?

O mama c'uã e Balaam:
―Ya rí bübügö dya vã. Pero dya ra sö'ö rá mamagö c'ü rá 

netsjëgö, nguejxtjo c'o jña'a c'o ra dyacü Mizhocjimi rá mama.
Números 22.41-23.13

C'ü na yeje nu pa'a, e Balac o zidyi e Balaam a xes'e cja 'na t'eje, 
nu jã c'o mi jñetse mi jä'ä c'o o̱ ngũxipjadü c'o israelita. Nuc'uã e 
Balaam o xipji e Balac:

―Dyätcä ga 'ñevã 'na yencho altar, cjá rrĩ sinqui 'na yencho 
nguëlo, cjá ná 'na yencho ngarjnero c'o rá pä'sbävi Mizhocjimi rga 
mbeñevi.

'Ma o nguarü o mbä'sbävi Mizhocjimi c'o animale, e Balaam o 
xipji e Balac:

―Chepquetjo vã, jã bübü yo altar; nutscö xe rá magö ga ma a 
xo'ñi, rá ma nu'u pjë ra xitsi Mizhocjimi, cjá rrũ ẽjẽ rá 'ne xi'ts'i c'o ra 
xitscö c'ü. 

Nuc'uã e Balaam o matsjë jã c'o dya cjó mi bübü. Nuc'uã 
Mizhocjimi o 'ne xipji e Balaam c'o jña'a c'o ro xipji e Balac, cjá xo 
nú o xipji: 

―Nzhogü rí mague jã c'o vá bübü e Balac, ma xipji c'o ró xi'ts'i. 
Nuc'uã e Balaam o nzhogü, o ma xipji e Balac c'ü dya mi sö'ö ro 

jñu'p'ü o maldicio c'o israelita, na ngueje Mizhocjimi ya vi intsjimi 
c'o, 'ñe me xo mi pjörü, nguec'uã ma puncjüji. 

Nuc'uã e Balac o xipji e Balaam:
―¿Pjë mbëjë c'ü i ̱tsja'a? Ró zon'c'ügö ngue c'uã ri 'ne jñu'p'ü o 

maldicio yo nte'e yo dya rí negöjme; y nu'tsc'e vá 'ne intsjimitjogue 
yo.

O ndünrü c'uã e Balaam o mama:
―Nutscö ijx tó xi'ts'i que ro mamagö nguejxtjo c'ü ro xitsi 

Mizhocjimi.
O mama c'uã e Balac:
―Chjä'dä rá më'ë, jã c'o dya ra sö'ö rí jñanda texe yo israelita, 

cjá rrĩ jñu'p'ü o maldicio yo.
Números 23.14-27

Nuc'uã o zidyiji e Balaam a xes'e cja c'ü e t'eje c'ü ni chjũ'ũ 
Pisga. Nujnu, ndo go yepe go mbä'sbätjovi o animale Mizhocjimi. 
Cjá nú o mama c'uã e Balaam:

―Chepquetjo vã cja yo altar; nutscö xe rá magö ga ma a xo'ñi, 
rá ma chjëgöbe Mizhocjimi.

Nuc'uã, Mizhocjimi o xipji e Balaam c'o jña'a c'o ro xipji e 
Balac. 'Ma o nzhogü e Balaam nu jã c'o ma bübü e Balac, e Balac o 
dyönü e Balaam:

―¿Pjë xi'ts'i dya Mizhocjimi?
Cjá nú o ndünrü c'uã e Balaam:
―Nu'tsc'e Balac, Mizhocjimi dya ngueje 'na nte'e c'ü ri mama o 

bëchjine, ni xo ri yembeñe c'o ya mama; nu c'o mama ra tsja'a, 

ngueje c'o cja'a c'ü. Mizhocjimi ya intsjimi yo israelita, nguec'uã zö 
cjó c'o ro jñu'p'ü o maldicio, dya pjë ra tsja'a yo, na ngueje 
Mizhocjimi bübü co anguezeji.

O mama c'uã e Balac va xipji e Balaam:
―Chjä'dä rá më'ë cja c'ü 'na t'eje, xã'ma ra jyëtsc'i Mizhocjimi rí 

jñu'p'ü nu o maldicio yo nte'e yo.
Números 23.28-24.25

Nuc'uã e Balac o zidyi e Balaam a xes'e cja c'ü e t'eje c'ü ni 
chjũ'ũ Peor. Nujnu, xo dyät'ävi xe 'na yencho altar, nu jã c'o o 
mbä'sbävi o animale Mizhocjimi. E Balaam ya vi unü ngüënda que 
Mizhocjimi mi ne'e ro intsjimi c'o israelita; nguec'uã dya cjá va ma 
dyönü Mizhocjimi pjë ro mama. C'ü o tsja'a e Balaam, je vi jñanda 
ga ma cja c'ü e majjyadü nu jã c'o mi dä's'ä c'o o̱ ngũxipjadü c'o 
israelita. Nuc'uã o̱ Espíritu Mizhocjimi o ẽjẽ o 'ne bübü co angueze, 
nguec'uã va mama:

―Yo israelita, ya intsjimi na puncjü Mizhocjimi yo; o pjongüji a 
Egipto, xo unüji c'ü na zëzhiji, nguec'uã ra ndõpüji texe c'o ri nu'u na 
ü'ü.

Nuc'uã e Balac o üdü na puncjü, me mi juãjjma o̱ dyë'ë va xipji 
e Balaam:

―Ró zon'c'ügö, ngue c'uã ri 'ne jñu'p'ü o maldicio yo nte'e yo rí 
ügöjme, pero dya iṉ̱ cjague ga cjanu, ya ijx na jñi'i gui intsjimigue 
yo. Mague dya cja in nzumügue. Ya rvá xi'ts'i ro da'c'ü na puncjü o 
t'opjü 'ma ri jñu'p'ü o maldicio yo nte'e yo, pero Mizhocjimi o 
jñünnc'ügue c'o ro da'c'ügö.

O ndünrü c'uã e Balaam va mama:
―Nutscö ijx tó xipji c'o bëzo c'o i ̱chäjjnä, zö ri nichigue o plata 

'ñe o oro c'ü in nzumügue, cjá rrĩ dyacügö, pero dya ro sö'ö ro cjagö 
c'o ro netsjëgö; nguejxtjo c'o ro xitsi Mizhocjimi ro mamagö. Ya rá 
magö dya cja ín jñiñi nu jã rvá ẽjẽ, pero ante c'ü rá ma'a, dyärä 'ma 
c'ü xitsi Mizhocjimi c'ü jã rgá tsjapüji yo in jñiñigueji a Moab, ra 
tsja'a yo israelita.

Nuc'uã e Balaam o mama c'o ro zädä:
―Rí janda c'o ra ts'a'a; xe ra mezhe na puncjü o cjë'ë 'ma ra 

zädä c'ü e pa'a c'ü ra ts'a'a c'o. Cja yo menzumü a Israel ra bübü 'na 
rey c'ü ra ndõ'c'üji, 'ma rí sögueji o chũ'ũ. Je xo rgá cjanu rgá 
tsjapüji texe c'o jñiñi c'o ri chũji yo ―eñe.

C'uã jã va ndũ'ũ c'o israelita c'o vi ma't'ü c'o ts'ita c'o mi 
ma't'ü c'o menzumü a Moab

Números 25
(1 Corintios 10.8)

Nu c'o mi menzumü a Moab, mi ma't'üji c'o ts'ita c'o mi chjũ'ũ 
Baal. O mezhe c'uã, ma xe ma cã'ã c'o israelita a Moab, nuc'uã na 
puncjü c'o bëzo c'o mi israelita o mbürü o tsjaji c'o na s'o'o co c'o 
ndixũ c'o mi menzumü a Moab. C'o ndixũ c'o, mi xipjiji c'o bëzo c'o 
mi israelita ra möji c'o, 'ma pjë c'o mi pa pä'sbäji c'o o̱ ts'itaji ma 
mbeñeji. Nguec'uã na puncjü o israelita o mbürü o ma't'üji c'o ts'ita 
c'o mi ma't'ü c'o menzumü a Moab.

Nuc'uã Mizhocjimi go ünbü c'o israelita, cjá nú o xipji e Moisés:
―Jmutügue texe c'o manda cja yo israelita, cjá rrĩ pö't'ü cja ín 

jmigö, ngue c'uã ra jñanda texe yo israelita. Je rgá cjanu rgá ndis'i ín 
mbecuëgö.

Nuc'uã e Moisés o xipji c'o mi juesi a Israel:
―Pö't'ügueji texe c'o in dyoji c'o o ma't'ü e Baal-peor.
Nuc'uã c'o israelita o jmurüji cja c'ü o̱ ngojxtji c'ü e nda 

ngũxipjadü nu jã c'o mi bübü e Moisés, cjá nú o huëji. 'Ma mi cãrãji 
nu mi huëji, jo nú o säjä c'uã 'na israelita, ma siji 'na ndixũ c'ü mi 
menzumü a Madián. Zö mi janda texe c'o nte'e, pero c'ü e bëzo ijx co 
tsjocü c'ü e ndixũ a mbo'o cja c'ü o̱ ngumü.

E Eleazar c'ü mi mböcjimi, mi siji 'na t'i'i c'ü xo mi mböcjimi; 
nuc'ü, mi chjũ'ũ Finees. E Finees xo jñanda c'ü e bëzo ma siji c'ü e 
ndixũ. Nguec'uã o jñü 'na lanza, cjá nú o ma'a c'uã nu jã c'o ma bübü 
c'ü e bëzo 'ñe c'ü e ndixũ, o ma chjopcü cja o̱ pjemevi, ijx co ndũvi. 
Na ngue c'ü vi tsja'a ga cjanu e Finees, Mizhocjimi dya cjá xe go 
tsjapü ro ndũ'ũ c'o nte'e. Na ngueje ya vi ndũ'ũ como 'na veinticuatro 
mil.

Nuc'uã Mizhocjimi o xipji e Moisés:
―E Finees o tsjapü o ndis'i c'ü e mbecuë c'ü rmi pë'sbigö yo 

nte'e. Nguec'uã dya cjá xe ró cjapügö ro ndũji. Na ngue e Finees dya 
go ne'e c'ü xe ro sido ro tsjaji c'o na s'o'o, nguec'uã, nudya rí xipjigö 
angueze ra sido ra tsja'a mböcjimi; xo 'ñe c'o o̱ t'i'i, 'ñe c'o o̱ bëche, 
'ñe c'o o̱ mboxbëche, ndé ra mbëzhiji o mböcjimi, dya ra nguarü rgá 
tsjaji o mböcjimi.

C'uã jã c'o va mbezheji c'o israelita
Números 26

(1 Corintios 10.5)
C'o israelita xe ma cãji cja o̱ ngua'a c'o t'eje c'o mi bübü a Moab. 

Nuc'uã Mizhocjimi o zopjü e Moisés 'ñe e Eleazar, o xipjivi:
―Pezheguevi jã nzĩ sö'ö c'o bëzo, ndeze c'o ya ëdyi 'na dyöte 

cjë'ë, hasta c'o xe ëdyi na puncjü, c'o ya ri sö'ö ra ma'a cja chũ'ũ.
Je va cjanu va tsjaji; o zö'ö 'na seiscientos un mil setecientos 

treinta, dya go mbezheji c'o ndixũ ni xo ri ngueje c'o ts'it'i. Texe c'o 
nte'e c'o mi ëdyi 'na dyöte cjë'ë 'ma o mbedyeji a Egipto, ya ndé vi 
ndũ'ũ c'o, na ngueje dya go dyätäji Mizhocjimi 'ma ot'ü o zät'äji a 
Cades. Nguejxtjo e Moisés 'ñe e Caleb, xo 'ñe e Josué c'o xe mi bübü.

C'uã jã c'o rvá mbä'sbäji Mizhocjimi c'o rví ma't'üji
Números 28-29

Nuc'uã Mizhocjimi o xipji e Moisés:
―Xipjigue yo nte'e, que dya ra jyëziji pjë c'o ndé ra mbäscägöji. 

Pama pama ra mbäscäji yeje ts'imë c'o ya ri ëdyi 'nacjë, 'naja c'ü ra 
mbäscäji 'ma xõrü, ndo 'naja 'ma nzhä'ä. Xo ra xis'iji o vinu cja c'ü e 
altar. Xo ra mbäscäji yeje kilo o̱ cjünjnü o ndëjxü c'o ya rguí 
huanbaji 'na litro o̱ aste o oliva. Nuc'o, ngueje c'o pama ra ndüt'üji 
rgá mbäscäji, dya ra jyëziji rgá tsjaji c'o.

’Chjüma chjüma c'ü e sjũpa 'ma iṉ̱ söyaji, rí päscäji yeje ts'imë 
c'o ri ëdyi 'nacjë, xo 'ñe o̱ cjünjnü o ndëjxü c'o ya xo rguí huanbaji o 
aste. Xo rí xis'iji o vinu cja c'ü e altar.

’C'ü ot'ü pa'a nu zana, rí päscäji yeje nguëlo, cjá ná 'na ngalo, 
cjá ná 'na yencho o ts'imë c'o ya ri ëdyi 'nacjë. Nzĩ 'na animale c'o rí 
päscäji, xo rí päscäji o̱ cjünjnü o ndëjxü c'o ya rguí huanbaji o aste, 
xo 'ñe o vinu c'o rí xis'iji cja c'ü e altar. Xo rí päscäji 'na ts'ichivo; 
nuc'ü, ngueje c'ü rgui dyötcüji rá põnnc'üji c'o na s'o'o c'o rgui 
tsjagueji ―eñe Mizhocjimi.

C'uã jã c'o va ndũ'ũ c'o mi menzumü a Madián,
na ngueje vi dyonpüji c'o israelita

Números 31
(Apocalipsis 2.14)

Nuc'uã Mizhocjimi xe go zopjütjo e Moisés va xipji:

―Ya va sädä c'ü e pa'a c'ü rí chũgue, pero ot'ü rí pö't'ügueji c'o 
menzumü a Madián, na ngueje o dyonpüji yo israelita, o xipjiji ro 
ma't'üji e Baal.

Nuc'uã e Moisés o xipji c'o nte'e:
―Juajjnüji ndé 'na mil bëzo nzĩ 'na tributsc'eji, c'o ra ma zöji c'o 

menzumü a Madián; je rgá cjanu rgá nzhopcü Mizhocjimi c'o na s'o'o 
c'o vi tsja'a c'o.

Nuc'uã o juajjnüji ndé 'na mil bëzo nzĩ 'na tribu. Nuc'uã e 
Moisés o ndäjjnä o ma zöji c'o me Madián. Cja c'o bëzo c'o mi ma'a 
cja chjũ'ũ, je xo mi pa'a nu c'ü e mböcjimi c'ü mi chjũ'ũ Finees, 'ñe 
c'o mi pjös'ü angueze, mi tunüji c'o me ma sjũ'ũ c'o mi pë's'iji cja c'ü 
e nda ngũxipjadü. Xo mi jünüji c'o trompeta c'o mi zünt'üji 'ma ra 
zöji o chũ'ũ.

Nu c'o israelita o zöji c'o madianita, c'uã jã c'o nzĩ va mama 
Mizhocjimi; c'o madianita o bëzhiji cja c'ü e chũ'ũ, o mbö't'üji texe 
c'o bëzo, xo 'ñe c'o tsi'ch'a o̱ reyji, xo mbö't'üji c'ü e bëzo c'ü mi 
chjũ'ũ Balaam. Nu c'o ndixũ c'o mi menzumü a Madián, dya go 
mbö't'üji c'o, ni xo ri ngueje c'o o̱ t'iji; o dyëdyitjoji c'o. 'Ñeje texe c'o 
animale, ndé xo go dyëdyiji c'o. C'o xe mi pë's'iji, ndé go ndunbüji 
c'o. Cjá nú o ndü'tbüji c'o o̱ jñiñiji 'ñe c'o o̱ ngumüji. Texe nu c'o vi 
ndunbüji c'o madianita, 'ñe c'o vi jñünbüji, 'ñe c'o vi dyënbiji, o ma 
unüji e Moisés.

Nuc'uã 'ma o jñanda e Moisés c'ü dya vi mbö't'üji c'o ndixũ, o 
üdü c'uã, cjá nú o xipji c'o nte'e c'o vi dyëdyi c'o:

―¿Pjë dya vi pö't'ügueji dya yo ndixũ? Ngueje yo o dyonpü c'o 
ín dyocjöji, nguec'uã va ma't'üji yo ts'ita yo ni chjũ'ũ Baal. Na ngueje 
e Balaam o xipji yo ndixũ ro tsjaji ga cjanu. Nguec'uã ijx tí 
pö't'ügueji dya yo o̱ t'iji, xo 'ñe texe yo ndixũ yo dya cjá xunt'i. Nu 
c'o cjá xunt'itjo, dya rí pö't'üji c'o; rí jyëzitjoji ra mimiji a ndetsc'eji.

Nuc'uã, o tsjaji jã c'o nzĩ va mama e Moisés, o mbö't'üji c'o 
ndixũ 'ñe c'o ts'it'i; nguejxtjo c'o cjá mi xunt'i c'o o nguejme. Nuc'uã 
Mizhocjimi o xipji e Moisés:

―Nu'tsc'e 'ñe e Eleazar, xo 'ñe yo manda cja yo nte'e, rí tsjaji o 
ngüënda jã nzĩ sö'ö yo xunt'i yo i ̱dyënbiji c'o madianita, xo 'ñe yo 
animale. Nuc'uã cjá rrĩ xõcüji a nde'e; 'na nde'e ra tsjapü o̱ cjaja yo o 
ma'a cja chũ'ũ, c'ü 'na nde'e ra tsjapü o̱ cjaja yo dya go ma'a cja 
chũ'ũ. Nzĩ 'na tsi'ch'a ciento o animale c'o ra tsjapü o̱ cjaja yo o ma'a 
cja chũ'ũ, ra siji 'naja animale, ra 'ne unüji e Eleazar 'ñe c'o 'ñaja 
mböcjimi; ngueje c'ü rguí mbenzgöji c'o. Je ga cjanu rgá tsjaji, zö ri 

nzhünü, zö ri burru, zö ri ndënchjürü. Nzĩ 'na tsi'ch'a ciento o xunt'i 
c'o ra tsjapü o̱ cjaja yo o ma'a cja chũ'ũ, ra unüji 'na xunt'i ra 
mbös'üji e Eleazar 'ñe c'o 'ñaja mböcjimi.

’Nzĩ 'na cincuenta o animale c'o ra tsjapü o̱ cjaja yo dya go ma'a 
cja chũ'ũ, ra siji 'na animale, ra 'ne unüji yo levita yo pëpji cja ne 
nda ngũxipjadü. Nzĩ 'na cincuenta o xunt'i c'o ra tsjapü o̱ cjaja c'o 
dya go ma'a cja chũ'ũ, ra unüji 'naja xunt'i yo levita, ngue c'uã ra 
pjösteji.

Nuc'uã e Moisés 'ñe e Eleazar c'ü mi mböcjimi, o tsjavi jã c'o nzĩ 
va mama Mizhocjimi, o mbezheji texe c'o vi dyënbiji c'o madianita. 
Texe c'o ndënchjürü, mi sö'ö 'na seiscientos setenta y cinco mil, cjá 
ná 'na setenta y dos mil o nzhünü, cjá ná 'na sesenta y un mil o 
burru. C'o xunt'i, mi sö'ö 'na treinta y dos mil c'o. Nuc'uã e Moisés 
'ñe e Eleazar o xõcüvi a nde'e texe c'o animale 'ñe c'o xunt'i; nde'e c'o 
o unüji c'o o ma'a cja chũ'ũ, nde'e c'o o unüji c'o dya go ma'a cja 
chũ'ũ. Nuc'uã texe c'o israelita, zö vi möji cja chũ'ũ cjo jiyö, ndé go 
t'unüji c'o ro ch'unü c'o mböcjimi 'ñe c'o levita c'uã jã c'o nzĩ va 
mama Mizhocjimi.

Nuc'uã c'o mi manda cja c'o tropa, o ẽji nu jã c'o mi bübü e 
Moisés o 'ne xipjiji:

―Ya ró pezhejme yo nte'e yo ró möjme cja chũ'ũ; ndé sötji, dya 
cjó bëzhi. Nguec'uã rvá quijme yo mi ngue o̱ cjaja c'o madianita, yo 
dyavü o oro, nza cja'a yo pulsera, 'ñe yo anilio, 'ñe yo s'ücjü, 'ñe yo 
tjeve. Nujyo, rvá quinpijme Mizhocjimi, rvá 'ne unüjme, na ngueje o 
mböxcüjme cja c'ü e chũ'ũ, ndé ró nzhogütjojme rí texejme.

Nuc'uã e Moisés 'ñe e Eleazar, o jñüvi c'o oro c'o vi quiji c'o 
tropa, cjá nú o nguidyivi cja c'ü e nda ngũxipjadü, o ma mbë's'iji nu; 
ngueje c'ü rví mbeñe c'o nte'e c'uã jã c'o va tsja'a Mizhocjimi o 
mbös'ü anguezeji. Texe c'o oro c'o, o zö'ö como 'na ciento ochenta y 
cuatro kilo.

C'uã jã c'o va mimi c'o yeje tribu nde'e c'ü 'nanguarü cja 
c'ü e ndare a Jordán

Números 32
'Ma xe ma cã'ã c'o israelita a ngua'a c'o t'eje c'o mi bübü a 

Moab, nuc'uã c'o o̱ mboxbëche c'ü ndo nu Rubén, 'ñe c'o o̱ 
mboxbëche c'ü ndo nu Gad, o möji nu jã c'o mi bübü e Moisés, o ma 
xipjiji:

―Cja ne xoñijõmü vã, na jo'o ga ngãrã o animale; cja'a na 
puncjü o t'ëbi, xo po'o na puncjü o ndeje. Nguec'uã rí ö'tc'üjme na 
puncjü rí dyacöjme ne xoñijõmü vã, dya rí tsjacüjme rá möjme a 
Canaán.

O ndünrü c'uã e Moisés va mama:
―¿Pjenga iṉ̱ ne rí tsjagueji ga cjanu? ¿Cjo iṉ̱ ne rí jyëziji yo in 

dyocjeji ra mbes'eji cja ne ndare, ra ma zötsjëji c'o vá cã'ã a Canaán?
Cjá nú o mamaji anguezeji:
―Jiyö. Dya ngueje c'o rí negöjme c'o; nu c'o rí negöjme, ngueje 

c'ü ijx tá jäbäjme o ngumü ga 'ñevã cja o̱ 'nanguarü ne ndare a 
Jordán nu jã ra mimi yo ín pjámiliajme, xo rá xinchbijme o barda, 
xo rá ät'äjme o ngola nu jã c'o rá cot'ü c'o ín animalejme. Cjá rrũ 
möjme a 'nanguarü cja ne ndare, rá ma pjös'üjme yo 'ñaja ín dyojme, 
'ma ra ma chũji c'o menzumü a Canaán. Dya rá nzhogü cja ín 
nzungöjme, hasta 'ma cjá ra ndë'ë o̱ juãjma nzĩ 'naja yo mi 
cjuãrjmajme. 'Ma ya ndé ri tjëji anguezeji o̱ juãjmaji a 'nanguarü cja 
ne ndare, dya cjá pjë rá örügöjme nu, na ngueje ya ri tjëjme ga 'ñeva 
ín juãjmajme ―embeji e Moisés.

Nuc'uã e Moisés o xipjiji:
―Na jo'o 'ma rí tsjagueji jã c'o nzĩ gui mangueji rí pjös'üji yo in 

dyocjeji, 'ma ra ma chũji c'o menzumü a Canaán. Nu 'ma ya rguí 
nguarü rgui pjongüji c'o, ra sö'ö rí nzhogüji cja ne xoñijõmü nu i ̱
juajjnüji. Pero 'ma dya rí tsjagueji jã c'o nzĩ gui mangueji, nu'ma, rí 
chũs'ü in nzhumüji a jmi Mizhocjimi; nuc'ü, ra tsja'c'ü me rí 
sufregueji ―eñe e Moisés.

Nuc'uã e Moisés o tsja'a jã c'o nzĩ va dyörü c'o o̱ mboxbëche c'ü 
ndo nu Rubén 'ñe c'ü ndo nu Gad, o unüji c'o xoñijõmü c'o vi 
juajjnüji. Xo unüji o xoñijõmü nu, c'ü nde'e tribu c'o mi ngueje c'o o̱ 
mboxbëche c'ü ndo nu Manasés. C'o xoñijõmü c'o cjá ro ch'unü c'o o̱ 
dyoji, je mi tizhi a Canaán c'ü mi bübü c'ü 'nanguarü cja c'ü e ndare 
a Jordán.

C'uã jã c'o va tsja'a e Moisés, o xipji c'o
vi nguarü jña'a c'o israelita

Deuteronomio
'Na nu pa'a 'ma dya be mi cjogüji cja c'ü e xoñijõmü a Canaán, e 

Moisés o jmutü texe c'o israelita, cjá nú o mbenbeji c'uã jã c'o va 
tsja'a Mizhocjimi, o mbös'üji ndeze 'ma o mbedyeji a Egipto. Xo 

mbenbeji c'o jña'a c'o vi mama Mizhocjimi ro tsjaji, 'ñe c'o dya ro 
tsjaji.

Deuteronomio 6.4-7
(Mateo 22.37-38; Lucas 10.27)

E Moisés o xipji ga cjavã c'o nte'e:
―Dyäräji na jo'o c'ü rá xi'ts'iji dya. Nguezgöji o̱ mboxbëchezüji 

c'ü ndo nu Jacob c'ü xo mi chjũ'ũ Israel. E Jehová ngueje ín 
Mizhocjimigöji c'ü; ojtjo xe 'naja c'ü ri Mizhocjimi. Nguec'uã 
nu'tsc'eji ni jyodü rí 'ñejmegueji c'ü, xo rí ma't'üji co texe in mü'büji, 
'ñeje co texe in pjeñeji, 'ñeje co texe c'ü na zë'ts'iji. Jñut'ü cja in 
mü'bügueji yo jña'a yo, xo rí xipjiji c'o in ch'igueji ngue c'uã ra 
dyäräji. Xipjiji yo jña'a yo, 'ma iṉ̱ cãrãji cja in nzumüji, xo 'ñe 'ma iṉ̱ 
nzhodüji cja 'ñiji. Nguejxtjo Mizhocjimi rí dyätäji y rí ma't'üji.

Deuteronomio 8.1-3
(Hechos 13.18; Hebreos 3.9; Mateo 4.4)

E Moisés xe go sido go xipjitjo ga cjavã c'o nte'e:
―Dya rí tsjagueji nza cja va tsja'a c'o in tatagueji, 'ma o bëzhi o 

ndeje ro ziji; mi yembeñeji cjo mi bübü Mizhocjimi co anguezeji o 
jiyö. Mbeñegueji jã c'o va mböxc'üji Mizhocjimi, 'ñe jã c'o va jyëtsc'i 
i ̱sufregueji cja c'ü e majjyadü, 'ma mi nzhodüji cja 'ñiji c'o yeje 
dyöte o cjë'ë. O tsja'c'üji ga cjanu Mizhocjimi, ngue c'uã ro jñetse cjo 
ri tsjagueji c'o mi xi'ts'iji, cjo jiyö. Angueze o jyëtsc'i ri sãt'ãgueji, 
pero o dya'c'üji c'ü e maná, ngue c'uã ri unügueji ngüënda c'ü dya mi 
sö'ö pjë ri tsjaji, 'ma dya ro mböxc'üji c'ü. O tsja'c'üji ga cjanu, ngue 
c'uã xo ri pãrãji c'ü dya nguejxtjo o jñõnü c'ü ni mimi 'na nte'e, xo ni 
jyodü ra tsja'a c'o mama Mizhocjimi, ngue c'uã ra mimi na jo'o. 
Mizhocjimi ne'e rá mbennc'eji yo jña'a yo o mama, ngue c'uã dya rí 
jyombeñeji yo.

Deuteronomio 14.22
(Mateo 23.23; Lucas 11.42)

E Moisés xe go zopjütjo c'o nte'e va xipjiji:
―Mizhocjimi je mama ga cjavã: “Tsjë'ma tsjë'ma 'ma rí cjuarü 

rí chagüji o ndëjxü, nzĩ 'na dyëch'a mape c'ü ra mbedye, rí dyacüji 
'naja mape. Zö pjë c'o ndé ma ts'i semia, o xo ngueje o ndäns'i, nzĩ 
'na dyëch'a c'o rí jñüs'üji, rí dyacüji 'naja.”

Deuteronomio 16.18-20
’Xo mama Mizhocjimi que rí juajjnügueji o juesi 'ñe c'o pjë ndé 

ra mbëzhi cja in jñiñigueji; ngueje c'o ra jñünpü o ngüënda yo nte'e 
'ma pjë c'o ra tsjaji. Anguezeji ni jyodü ra tsjaji na jo o jujticia, dya 
cjó ra unüji o favor, dya xo ra jñüji o t'opjü, 'ma xipjiji ra ma'a a 
favor 'na nte'e. Na ngueje bübü o juesi c'o na jonte, c'o me pãrã jã ga 
tsjapü jujticia yo nte'e pero 'ma ra jñüji o t'opjü, chjëntjui c'ü ro 
ngo'tbüji o̱ ndö'ö, ngue c'uã dya cjá ra sö'ö ra jñünpüji na jo'o nguarü 
c'o nte'e. Nguejxtjo 'ma rí jñüji na jo'o nguarü, ra mezhe rí mimiji cja 
c'ü e xoñijõmü c'ü ra dya'c'üji Mizhocjimi.

Deuteronomio 18.9-14
’'Ma ya rgui tsjogüji cja c'ü e xoñijõmü a Canaán, jã c'o o xi'ts'iji 

Mizhocjimi ra dya'c'üji, dya rí tsjaji c'o me na s'o'o c'o cja'a c'o nte'e 
c'o cãrã nu. Na ngue cãrã nu o nte'e c'o pä's'ä cja sivi c'o o̱ t'iji ga 
mbeñeji c'o o̱ ts'itaji. Xo cãrã nu o cëro, 'ñe o vinado, xo 'ñe c'o cjapü 
ñaji c'o añima; nu'tsc'eji, dya rí tsjagueji c'o, dya xo rí ma tsjaji o 
tjodü, na ngueje Mizhocjimi ijxi s'o'o c'o cja'a ga cjanu. Mizhocjimi 
ra mböxc'üji rí chõpüji c'o menzumü a Canaán, rí pjongüji nu jã c'o 
cãrãji, cjá rrĩ tsjapü in tsjacjeji nu c'o o̱ juãjmaji, na ngueje cjaji c'o 
me na s'o'o c'o dya ne'e Mizhocjimi.

Deuteronomio 18.15-19
(Hechos 3.22-23; Juan 6.14)

’Xo ra zädä c'ü e pa'a, 'ma ra 'ñes'e Mizhocjimi 'na profeta a 
ndetsc'eji, c'ü ri nza cjazgö. Nuc'ü, ra xi'tsc'eji c'ü o̱ jña'a Mizhocjimi. 
Nguec'uã ni jyodü rí dyätäji texe c'ü ra xi'ts'iji, na ngueje nu c'o dya 
ra dyärä, ra jñünpü o nguarü Mizhocjimi c'o.

Deuteronomio 21.22-23
(Juan 19.31; Gálatas 3.13)

’Mizhocjimi xo mama 'ma cjó c'o ra tsja'a c'o na s'o'o c'ü rguí 
jyodü ijx ta ndũ'ũ, nu'ma, rí pö't'ügueji 'ma c'ü, cjá rrĩ chün's'üji cja 
'na za'a. Mbeñeji c'ü dya ra nguejme nu texe c'ü e xõmü c'ü e añima 
c'ü ri chjüns'ü; pë'sc'ü rí ts'ücüji, cjá rrĩ ma dyögüji ante c'ü ra nguibi 
e jyarü. Na ngueje ya rguí ngõt'ü c'o o̱ nzhumü, nguec'uã dya cjá ni 
jyodü sido rí jñandaji c'ü o tsja'a na s'o'o a jmi Mizhocjimi.

Deuteronomio 23.24-25
(Mateo 12.1; Lucas 6.1)

E Moisés xe go sido go xipjitjo c'o nte'e:

―'Ma rí tsjogüji cja o̱ juãjma yo ni menzumüji, sö'ö rí tsitsiji o 
uva rí siji, hasta 'ma cjá rí nijmiji, pero dya ra sö'ö rí tsitsiji, cjá rrĩ 
dyüt'üji cja in canistaji. 'Ma rí tsjogüji cja 'na juãjma c'ü dya in 
tsjagueji, nu jã c'o ri cja'a o ndëjxü, xo ra sö'ö rí chücüji o ñirëxü, cjá 
rrĩ chjõ't'üji rí siji, pero dya ra sö'ö rí jñünüji o sjat'ëbi, cjá rrĩ 
chagüji. Je ga cjanu ga mama Mizhocjimi.

Deuteronomio 34.1-8, 10-11
'Ma o nguaru o ña'a e Moisés c'o o̱. jña'a Mizhocjimi, o nguĩs'ĩ 

c'uã cja 'na t'eje c'ü mi chjũ'ũ Nebo. Nujnu, Mizhocjimi o jíchi 
angueze texe c'ü e xoñijõmü a Canaán, cjá nú o xipji:

―Nujnu, ngueje ne xoñijõmü nu ró xipjigö e Abraham 'ñe e 
Isaac 'ñe e Jacob, ro unügö c'o o̱ mboxbëcheji. Rí negö rí jñanda nu, 
zö dya rí tsjogü ―eñe.

Je ngueje a xes'e cja c'ü e t'eje c'ü mi bübü a Moab, nu jã c'o o 
ndũ'ũ e Moisés, nu c'ü mi ngueje o̱ mbëpji Mizhocjimi. Cjá nú o t'ögü 
cja 'na batjü; dya cjó pãrã jã go t'ögü c'ü. 'Ma o ndũ'ũ e Moisés, ya 
mi pë's'i 'na ciento veinte cjë'ë. Zö ya mi tita, angueze xe mi jandatjo 
na jo'o, 'ñe xo ma zëzhitjo. O zö'ö 'nazana va huëpiji c'ü, o tsja'a c'o 
israelita.

Ndeze c'o pa'a c'o, dya xe go mimi a Israel 'na profeta c'ü ro 
chjëntjui e Moisés, c'ü ijx to ñavi Mizhocjimi nza cja'a 'ma cjó c'o 
ñavi c'ü nú mintevi, 'ñe c'ü xo ro tsja'a c'o me na nojo jã c'o nzĩ va 
tsja'a e Moisés a Egipto 'ñe cja c'ü e majjyadü. Texe c'o o tsja'a e 
Moisés ndé go nu'u nzá texe c'o israelita.

Josué 1.1-9
'Ma ya vi ndũ'ũ e Moisés, Mizhocjimi o zopjü e Josué va xipji:
―In mbëpjigö e Moisés, ya ndũ'ũ c'ü. Nudya, ngue'tsc'e ndo rí 

ot'ügue a xo'ñi cja yo nte'e, rí möji a 'nanguarü cja ne ndare a 
Jordán. Nutscö rá cja'a c'uã jã c'o rvá xipji e Moisés, rá da'c'üji texe 
c'ü e xoñijõmü jã c'o rí 'ñe'me in cuaji. Texe c'o pa'a c'o rí mimigue, 
dya cjó ra sö'ö cjó ra ndõ'c'üji, na ngue rí bünc'ö co nu'tsc'e nza cja'a 
rvá bünc'ö co e Moisés. Dya rá jëtsc'i, dya xo rá sogüts'ü c'ü ri 'natsjë. 
Rá da'c'ü c'ü rgui zëzhi, nguec'uã dya rí sũgue. Pë'sc'ü rí dyëdyi yo 
israelita rí sät'äji cja c'ü e xoñijõmü, rí tsjapü in tsjacjeji, c'uã jã c'o 
rvá xipji ro unü c'o in mboxpalegueji. Nguec'uã, dya rí sũ'ũ. Dyätä 
c'ü e ley c'ü ró unü e Moisés o xi'ts'iji; rí dyätä co texe in mü'bügue 
c'ü.

C'uã jã c'o va tsja'a e Josué, o ndäjä yeje bëzo
c'o ro ma zo'bü c'ü e jñiñi a Jericó

Josué 2
(Santiago 2.25)

Nuc'uã e Josué o tsja'a jã c'o nzĩ va xipji Mizhocjimi, o zojjnü 
yeje bëzo, cjá nú o ndäjjnävi a Canaán ro ma zo'büvi. O xipjivi:

―Nu'tsc'evi, mëvi a Jericó, c'ü e jñiñi c'ü bübü a 'nanguarü cja 
ne ndare a Jordán, ma ñuvi pjë ndé bübü nu.

O ma'a c'uã c'o yeje bëzo, o zät'ävi cja o̱ ngumü 'na ndixũ c'ü mi 
tsãjã o bëzo, angueze mi chjũ'ũ Rahab. Je oxüvi nu.

Mi bübü jã nzĩ nte'e c'o mi menzumü a Jericó, c'o o jñanda 'ma 
o zät'ä c'o yeje bëzo. O möji c'uã, o ma xipjiji ga cjavã c'ü e rey:

―Nu'tsc'e ni t'ëcjañõmü, rvá 'ne xi'ts'ijme, ne nzhä'ä dya, o ẽjẽ 
yeje bëzo c'o israelita, va 'ne so'büvi jã ga cja'a ne jñiñi. Nudya, vá 
bübüvi cja o̱ ngumü e Rahab.

Nuc'uã c'ü mi rey a Jericó, o ndäjä o nte'e c'o o ma xipji ga 
cjavã e Rahab:

―Pjongü c'o bëzo c'o na bübü a mbo'o cja in nzumügue. Na 
ngue va 'ne so'bü ne jñiñi c'o.

Nuc'uã e Rahab o mama:
―Jã, na cjuana o säjä vã c'o bëzo, pero dya rmi pãrãgö jã je mi 

menzumü c'o. 'Ma o nzhä'ä, 'ma ya ro ngot'üji c'ü e ndangoxtji, o 
mbedyevi; dya rí pãrã jã je mëvi. Pero 'ma rí möji rí ma jyodüji, ná 
xo rí süxtjoji jã c'o cjá pëtjovi ―eñe e Rahab va xipji c'o bëzo c'o vi 
ndäjä c'ü e rey.

E Rahab, ya vi nguĩ's'ĩ c'o ye bëzo a xes'e cja c'ü o̱ ngumü, jã c'o 
mi cãs'ã o pjiño c'o mi chjũ lino, c'o vi ngã's'ãji ro dyot'ü. Je mi tsjõjõ 
nu c'o yeje bëzo.

C'o bëzo c'o vi ndäjä c'ü e rey, o mbedyeji o möji c'uã; o ndëpiji 
c'ü e 'ñiji c'ü mi ma'a cja c'ü e ndare a Jordãn, o zät'äji jã c'o mi sö'ö 
ro mbes'eji cja c'ü e ndare. Nzĩ va mbedye c'o bëzo, nzĩ va ngot'üji 
c'ü e ndangoxtji.

Nuc'uã, ante c'ü ro ĩjĩ c'o yeje israelita, o nguĩs'ĩ e Rahab nu jã 
c'o mi tsjõvi, cjá nú o xipjivi:

―Rí pãrãgö ngue Mizhocjimi o dya'c'eji ne xoñijõmü vã, na 
ngue rí texcjöjme rí sũc'üjme. Rí pãrãjme jã c'o va tsja'a Mizhocjimi 
'ma mi pedyegueji a Egipto; o tsjapü o dyot'ü c'ü e mar, nguec'uã vi 
pes'eji na jo'o. Xo rí pãrãgöjme jã c'o vi pö'tc'eji e Sehón 'ñe e Og, c'o 

yeje rey c'o mi manda a 'nanguarü cja c'ü e ndare; i ̱pö'tc'eji c'o, 'ñe 
texe c'o o̱ nte'e c'o. 'Ma ró pãrãgöjme c'o, ró sũgöjme; dya cjó 
bübüzgöjme c'ü ro mama: “Mö rá söji c'o”, ro 'ñeñe. Rí pãrãgöjme, 
c'ü in Mizhocjimigueji ngueje c'ü manda a jens'e, 'ñe cja ne 
xoñijõmü. Nguec'uã rí ö'tc'üvi rí juraguevi Mizhocjimi c'ü rí 
pjös'ügueji c'o ín pjamiliagö, jã c'o nzĩ rvá pjöxc'övi. Juraguevi 
Mizhocjimi c'ü rí ñangajme, nutscö 'ñe c'o ín 'ñinzhama, 'ñe c'o ín 
tsjĩjjuë, 'ñe c'ü mi nana, 'ñe c'ü mi tata; dya cjó ra mbö't'ü c'o.

O ndünrü c'uã c'o bëzo va mamavi:
―'Ma dya cjó rí tsös'ü pjë rvá ẽcjöbe, nu'ma, rá cjabe c'o iṉ̱ 

ötcübe. 'Ma ra dyacüjme Mizhocjimi ne xoñijõmü vã, rá ñanc'agöbe, 
nu'tsc'e 'ñe texe c'o in dyocjeji.

Nu c'ü o̱ ngumü c'ü e ndixũ, je mi cuat'ü cja c'ü e barda c'ü mi 
cjot'ü c'ü e jñiñi. Nguec'uã va mama o xipjivi:

―Je rgui pedyevi cja ne ventana; rá da'c'üvi 'na tjünjmü c'ü 
rgui dyagüvi a jõmü. Nzĩ rí dyagüvi, nzĩ rí mëvi cja t'eje. Rí tsjõvi 
jñipa nu, ngue c'uã dya ra chö'c'üji. 'Ma ya rguí nzhogü c'o jonc'üvi, 
jo rrĩ pedyevi rí mëvi.

Nuc'uã c'o bëzo, o ngãs'ãvi 'na tjünjmü c'ü ma mbaja, cjá nú o 
xipjivi c'ü e ndixũ:

―'Ma ra säjä c'o ín ntegöjme bëjxtjo cja ne jñiñi, rí chũjjmü ne 
mbatjünjmü cja ne ventana nu jã c'o rá dagübe dya. Cjá rrĩ zojjnü c'ü 
ni tata, 'ñe c'ü ni nana, 'ñe c'o ni 'ñinzhama, 'ñe c'o ni tsjĩjjuë, 'ñe 
texe c'o o̱ dyoji c'ü ni tata, ra ẽji cja nu in nzumügue. 'Ma cjó c'o ra 
mbedye cja ne ngumü 'ma rrã chũji, dya ngue ín s'ocügöbe 'ma ra 
ndũ'ũ. Pero 'ma pjë c'o ra tsja'a c'o rrã bübü a mbo'o, nguezgöbe rí 
pë's'ibe ín s'ocübe.

O mama c'uã e Rahab:
―Na jo'o c'ü.
O 'ñezhevi c'uã, cjá nú o dagüvi cja c'ü e ventana, cjá xo nú o 

mëvi. Nuc'uã c'ü e ndixũ, o ngãs'ã c'ü e tjünjmü c'ü ma mbaja, cjá nú 
o ndũjjmü cja c'ü e ventana.

Nu c'o yeje bëzo, je vi mëvi cja t'eje, o ma tsjõvi jñipa. C'o bëzo 
c'o vi ma jyodüji cja c'ü e 'ñiji, dya go chöt'üji c'o, go nzhogütjoji.

Nuc'uã c'o yeje israelita, o zöbüvi cja c'ü e t'eje. 'Ma o zät'ävi cja 
c'ü e ndare, o mbes'evi, cjá nú o mëvi jã c'o ma cã'ã c'o 'ñaja 
israelita. Nu 'ma o zät'ävi cja o̱ jmi'i e Josué, o xipjivi:

―Mizhocjimi ya dyacüji texe c'ü e xoñijõmü, rá cjapü ín tsjaji. 
Na ngue c'o nte'e c'o cãrã nu, me sũgüji ―eñe c'o yeje bëzo c'o cjá vi 
nzhogü a Jericó.

C'uã jã c'o va zät'ä c'o israelita a Canaán
Josué 3-4; 5.10-12

Nuc'uã c'ü na jyas'ü, e Josué o xipji c'o israelita ro xampjãji, na 
ngue ya ro möji. Nuc'uã c'o mböcjimi o juacüji c'ü e nda ngũxipjadü. 
Ngueje c'o levita c'o o ndũs'ü c'ü e ngũxipjadü, cjá nú o möji texeji. 
'Ma o zät'äji cja c'ü e ndare a Jordán, je oxüji nu.

Nu c'ü na jñi'i nu pa'a, e Josué o xipji c'o mböcjimi:
―Chũs'üji ne arjca nu o'o c'o yeje mbäxinzhojo c'o cuat'ü o̱ jña'a 

Mizhocjimi. Ot'ügueji a xo'ñi, rí dyat'üji cja ne ndeje ―eñe e Josué 
va xipji c'o mböcjimi.

C'o pa'a c'o, ngue 'ma mi ẽjẽ o dyebe; ngue c'uã ma jẽ'ẽ c'ü e 
ndeje cja c'ü e ndare, me ma s'ëzhi cjó ro huench'e.

Nuc'uã c'o mböcjimi c'o mi tũs'ü c'ü e arjca c'ü mi quiji c'o 
mbäxinzhojo, o ot'üji c'uã, o bëpja c'o 'ñaja nte'e. Nzĩ va 'ñe'ch'ẽ o̱ 
nguaji cja c'ü e ndeje, nzĩ va xõgü c'ü e ndeje, o mundo c'ü mi 'ñeje a 
xes'e. Nu c'ü e ndeje c'ü mi zöbü ga ma cja c'ü e mar, o tjeze c'ü.

Nuc'uã c'o mböcjimi o böbüji a nde'e cja c'ü e ndare, o nde'beji 
ro mbes'e texe c'o nte'e. Nuc'uã 'ma ya vi mbes'e nzá texeji, e Josué o 
zojjnü c'o dyëch'a cjá yeje bëzo c'o ya vi juajjnü, ndé mi 'na bëzo nzĩ 
'na tribu c'o israelita. Nuc'uã e Josué o xipji c'o bëzo:

―Chũsc'eji ndé 'naja ndojo yo bübü a nde'e cja ne ndare, jã c'o 
böbü yo mböcjimi; jñünnc'eji jã c'o rá ma oxüji. Texe 'ma rá jandgöji 
yo ndojo, rá mbeñeji jã va cja va mböxcüji Mizhocjimi ró pes'eji cja 
ne ndare a Jordán. 'Ma ra dyönngöji c'o ín ch'iji: “¿Pjë ne ra mama 
yo ndojo yo?”, ra 'ñenzeji, nu'ma, rá xijji jã va cja va mböxcüji 
Mizhocjimi 'ma ró pes'eji cja ne ndare a Jordán ―eñe e Josué.

Nuc'uã c'o bëzo o tsjaji jã c'o nzĩ va xipji e Josué, o jñüs'üji ndé 
'naja ndojo, cjá nú o ndunüji jã c'o ro oxüji.

Nuc'uã e Josué o juajjnü xe 'na dyëch'a cjá yeje ndojo, cjá nú o 
mundo a nde'e cja c'ü e ndare; o mundo mero jã c'o mi böbü c'o 
mböcjimi c'o mi tũs'ü c'ü e arjca. 'Ma o nguarü o mundo c'o ndojo, o 
mbes'e c'uã c'o mböcjimi cja c'ü e ndare. Nuc'uã c'ü e ndeje c'ü vi 
böbü, o sido o cjuãdi jã c'o ijx ma cja'a 'ma ot'ü.

Nu 'ma o mbes'e c'o israelita, o ma oxüji nu jã c'o mi chjũ'ũ 
Gilgal. Je dyübü nu e Josué c'o dyëch'a cjá yeje ndojo c'o vi jünji a 
nde'e cja c'ü e ndare.

'Ma o zädä c'ü e pa'a c'ü vi xipji Mizhocjimi ro tsjaji c'ü e 
mbaxua c'ü ni chjũ'ũ Pascua, o tsjaji c'ü. Nu c'ü na yeje nu pa'a, o 
dyät'äji o tjõmëch'i co c'o ndëjxü c'o vi chöt'üji a Canaán; o dyät'äji 
jã c'o nzĩ va mama Mizhocjimi, dya go chjanbaji c'o ni bän's'ä.

Ndeze c'ü e pa'a c'ü, Mizhocjimi dya cjá go mbenpe c'o israelita 
c'ü e jñõnü c'ü mi xijji maná. Na ngue jã c'o vi zät'äji, ya mi cja'a o 
ndëjxü c'o ro ziji, 'ñe pjë c'o ndé mi bübü.

C'uã jã c'o va zopjüji e Josué, o tsja'a
c'ü o̱ anxë Mizhocjimi

Josué 5.13-15
'Na nu pa'a, e Josué bëjxtjo mi nzhodü cja c'ü e jñiñi a Jericó. 

'Nango jñanda 'naja c'ü mi jñetse nza cja 'na bëzo c'ü bëjxtjo ma 
böbü. Nuc'ü, mi jũt'ü 'na spada cja o̱ dyë'ë. Nuc'uã e Josué o chëzhi 
cja o̱ jmi'i, cjá nú o dyönü:

―¿Ngue'tsc'e ín dyocjöjme, o maxque ngue'tsc'e c'o nugöjme na 
ü'ü?

O ndünrü c'uã c'ü mi nza cja bëzo, o mama:
―Nguetscö rí mandagö cja o̱ tropa Mizhocjimi.
Nuc'uã e Josué o ndüñijõmü, c'ü o̱ ndẽ'ẽ o chjëvi a jõmü. Cjá nú 

o dyönü c'uã:
―In Jmuts'ügö, ¿Pjë mbëjë c'ü iṉ̱ ne rá cjagö? ―eñe e Josué.
Angueze o ndünrü va xipji e Josué:
―Tso't'ü dya in mbocua, na ngue na sjũ'ũ nu jã c'o iṉ̱ böbü.
O tsja c'uã e Josué, o tso't'ü c'o o̱ mbocua.

C'uã jã c'o va chjorü c'ü e jñiñi a Jericó
Josué 6

(Hebreos 11.30-31; Mateo 1.5)
Cja c'ü e jñiñi a Jericó, ya vi ngot'üji o̱ ndangoxtji, na ngue c'o 

mi menzumü nu, mi sũji c'o israelita. Nguec'uã, dya cjó mi pedye, 
dya cjó xo mi cjogü.

Nuc'uã Mizhocjimi xe go xipjitjo e Josué:
―Ya ró nzhö'c'ü cja in dyëgue yo menzumü a Jericó, 'ñe c'ü e 

rey, 'ñe c'o o̱ tropa, ngue c'uã rí pö't'ügueji c'o. Dyëgue c'o in tropa, 

pama rí xinchc'eji 'na vez cja ne jñiñi, hasta 'ma ra zäs'ä 'ñanto pa'a. 
Rí juajjnügue yencho mböcjimi c'o ra ot'ü a xo'ñi, cjá rrũ ma'a c'o 
levita c'o ri tunü c'ü e arjca. Nu c'o yencho mböcjimi ra jñünü ndé 
'naja o̱ mota o ngalo c'o ri zünt'üji. Nu c'ü ya rguí zö'ö na yencho 
pa'a, yencho rgui xinch'iji cja ne jñiñi. Nuc'uã c'o yencho mböcjimi 
ra tsjapü ra zünü c'o o̱ mota o ngalo. 'Ma rí xinch'iji c'ü na yencho 
vez, 'ma rí dyäräji 'naño rgá zünü c'o o̱ mota o ngalo, nu'ma, rí 
mapjüji na jens'e. Nuc'uã c'ü e barda ra tunü c'ü. Cjá rrĩ tsjogüji cja 
ne jñiñi ―eñe Mizhocjimi va xipji e Josué.

Nuc'uã e Josué o tsja'a jã c'o nzĩ va xipji Mizhocjimi, o zojjnü 
c'o mböcjimi. 'Ma o säji cja o̱ jmi'i, o xipjiji c'uã:

―Chũs'üji dya ne arjca. Ra ot'ü yencho c'o in dyocjeji c'o ri 
jünü o̱ mota o ngalo; cjá rrĩ möcjeji c'uã.

Xo xipji c'o tropa:
―Möcjeji, rí ma xinch'iji cja ne jñiñi; nde'e c'o ri ot'ü cja c'o 

levita c'o ri tunü c'ü e arjca, nde'e c'o ri bëpja.
Je va cjanu va tsjaji. Mi ot'ü c'o nde'e tropa, cjá ma ma'a c'o 

yencho mböcjimi c'o mi jünü c'o yencho o̱ mota o ngalo. Cjá ma 
'ñeje c'uã c'o levita c'o mi tũs'ü c'ü e arjca, cjá ma 'ñeje c'o 'ñaja 
tropa, mi bëpja c'o. Je ma cjanu ma ma'a texe c'o o xinch'i cja c'ü e 
jñiñi a Jericó.

Xo xipji e Josué c'o tropa:
―Dya cjó ra nzheñe ni rí 'natsc'eji, ni cjó xo ra ña'a. Hasta 'ma 

cjá rá xi'ts'iji rí mapjüji, nu'ma, cjá rí mapjüji na jens'e nzá iṉ̱ texeji.
O ndunüji c'uã c'ü e arjca va xinch'iji cja c'ü e jñiñi, cjá nú o 

nzhogüji nu jã c'o mi oxüji. Pama pama mi pa xinch'iji cja c'ü e jñiñi, 
hasta 'ma o zö'ö 'ñanto pa'a. 'Ma ya vi zö'ö yencho pa'a, ts'i vi 
nangaji c'ü xõrü. C'ü e pa'a c'ü, yencho va xinch'iji cja c'ü e jñiñi a 
Jericó. C'o mböcjimi mi pjë'biji c'o o̱ mota o ngalo. 'Ma o nguarü o 
xinch'iji, e Josué o xipji c'o tropa:

―Mapjügueji dya, na ngue Mizhocjimi ya dyacüji rá tõpüji ne 
jñiñi, 'ñe texe yo bübü nu. Nguejxtjo e Rahab, 'ñe c'o na bübü cja o̱ 
ngumü, dya rí pö't'üji c'o. Na ngue c'ü e ndixũ o mbös'ü c'o yeje bëzo 
c'o ró täjä o 'ne zo'bü ne jñiñi.

Xo xipji e Josué c'o nte'e:
―Dya cjó pjë ra jñü'ü yo bübü cja ne jñiñi, cjá rrũ tsjapü o̱ 

cjaja. 'Ma jiyö, ra castigaozüji Mizhocjimi. Nguejxtjo c'o plata, 'ñe c'o 
oro, 'ñe c'o pjë ndé pjëzhi c'o bronce, 'ñe c'o t'ëzi, rí jñüji rá unüji 
Mizhocjimi c'o.

C'o mböcjimi c'o mi jün o̱ mota o ngalo, o zünt'üji c'o; c'o tropa 
o mapjüji na jens'e. Nuc'uã ijx co tunü c'ü e barda, cjá nú o cjogü c'o 
israelita cja c'ü e jñiñi.

Nuc'uã o mbö't'üji co spada texe c'o mi cãrã cja c'ü e jñiñi. O 
mbö't'üji c'o bëzo 'ñe c'o ndixũ, ndeze c'o t'i'i, hasta c'o ya mi tita. Xo 
mbö't'üji texe c'o nzhünü, 'ñe c'o ndënchjürü, 'ñe c'o burru.

Nuc'uã e Josué o zojjnü c'o yeje bëzo c'o vi ndäjä ro ma zo'bü 
c'ü e jñiñi, cjá nú o xipjivi:

―Mëvi cja o̱ ngumü e Rahab, ma sivi jã c'o nzĩ vi xipjiguevi, xo 
'ñe texe c'o na cã'ã a mbo'o cja c'ü o̱ ngumü.

O ma'a c'uã c'o yeje bëzo, o ma sivi e Rahab, 'ñe c'ü nú tata, 'ñe 
c'ü nú nana, 'ñe c'o o̱ 'ñinzhama, 'ñe c'o o̱ cjũjjuë, 'ñe texe c'o o̱ dyoji 
c'o ma cã'ã a mbo'o cja c'ü o̱ ngumü.

Nuc'uã c'o israelita o ndüt'üji c'ü e jñiñi, co texe c'o mi bübü nu. 
Nguejxtjo c'o plata 'ñe c'o oro, 'ñe c'o pjë ndé mi pjëzhi c'o mi t'ëzi, 
c'o o ndunüji o ma mbë's'iji nu jã c'o mi bübü c'o o̱ tesoro 
Mizhocjimi.

E Josué dya go jyëzi ro mbö't'üji e Rahab 'ñe c'o o̱ dyoji, na 
ngue e Rahab vi ngõtü c'o yeje bëzo c'o vi ma zo'bü c'ü e jñiñi a 
Jericó. Nguec'uã e Rahab 'ñe c'o o̱ bëche c'o cjá ndé ngãrã, o tsjaji 
menzumü cja c'o israelita.

C'uã jã c'o va tsja'a na s'o'o e Acán
Josué 7.1-15

Mi bübü 'na bëzo c'ü mi israelita c'ü mi chjũ'ũ Acán. Nuc'ü, dya 
go dyätä c'o vi mama e Josué, c'ü dya pjë ro ndörüji cja c'ü e jñiñi. 
Na ngue Mizhocjimi ya vi mama ijx to chjorü texe c'o. Pero e Acán o 
ngana 'na bitu c'ü me mi muvi. Xo jñünü o t'opjü c'o mi plata, 'ñe 'na 
ts'ibarra c'ü mi oro, o mbë's'itjo cja o̱ ngũxipjadü. Nguec'uã va üdü 
Mizhocjimi, o ünbü nzá texe c'o israelita.

'Ma o cjogü c'o pa'a, e Josué o ndäjä jã nzĩ bëzo c'o o ma zo'bü 
c'ü e jñiñi c'ü mi chjũ'ũ Hai. Nu c'ü e jñiñi, je mi jäs'ä cja 'na t'eje. 
'Ma o nzhogü c'o bëzo, o 'ñe xipjiji e Josué:

―Nu'tsc'e ni t'ëcjañõmü, dya ni jyodü ra ma'a texe yo tropa; co 
'na yeje o 'na jñi mil c'o ra ma'a, ijx tá tõpüji c'o vá cã'ã nu, na ngue 
ts'iquëtjo c'ü e jñiñi, xo ts'ëtjo c'o o̱ tropaji ―o 'ñeñeji.

Nuc'uã e Josué o ndäjä 'na jñi mil o tropa c'o go ma'a cja c'ü e 
jñiñi a Hai. 'Ma o zät'äji nu, o zöji c'uã. Pero c'o israelita o bëzhi c'o; 

o ndõjõ c'o mi cãrã a Hai, o mbö't'üji como 'na treinta y seis israelita. 
Nu c'o 'ñaja, o ndäji hasta c'ü 'na jñiñi. Nguec'uã va zũ'ũ c'o israelita, 
dya cjá mi ne'e ro tsjaji o chũ'ũ.

Nuc'uã e Josué 'ñe c'o tita c'o mi xo'ñi cja c'o israelita, o ndagüji 
c'o o̱ bituji va nzhumüji. O ndüñijõmüji a jmi'i c'ü e arjca. 'Ma o 
ndüñijõmüji, o zät'ä o̱ jmiji a jõmü. Cjá nú o vos'üji o pjöjjõmü cja o̱ 
ñiji. O tsjaji ga cjanu, hasta 'ma o nzhä'ä. Nuc'uã e Josué o dyötü 
Mizhocjimi va xipji:

―Nu'tsc'e Mizhocjimi, ín Jmutsc'öjme, juẽnzgöjme. ¿Pjenga i ̱
xitscöjme ró das'üjme cja c'ü e ndare a Jordán? ¿Cjo i ̱tsjague yo, 
ngue c'uã ro sogöjme cja o̱ dyë'ë yo nugüjme na ü'ü, ngue c'uã xo ro 
ndõcüjme, cjá rrũ mbötcüjme? Quera, dya ro das'ügöjme ga 'ñevã. 
Na ngue 'ma ro quentcjöjme a 'nanguarü ga manu, dya ro ts'acüjme 
ga cjanu. Nutscö, ¿Pjë rá xicö dya yo nte'e? Maco o ndõjõ c'o tropa 
c'o menzumü a Hai, o tsjapüji o cjuãdi c'o ín tropagöjme. 'Ma ra 
mbãrã dya c'o nte'e c'o cãrã cja c'o 'ñaja jñiñi a Canaán, ra juntaji, 
cjá rrũ 'ñe chjotcüjme. 'Ma rgá cjanu, ¿jã rgá mbãrãji que me na 
nots'ügue?

Cjá nú o ndünrü c'uã Mizhocjimi o xipji e Josué:
―Böbügue, ¿pjë iṉ̱ cjague dya c'uã a jõmü? Yo israelita o tsjaji 

c'o na s'o'o, o ndörüji c'o ró xi'tsc'öji ri chjotüji, o põnüji cjá nú o 
mbë's'itjoji. Na ngue c'ü vi tsjaji ga cjanu, dya ra sö'ö rí chõji cja 
chũ'ũ. 'Ma dya rí pjongüji a ndetsc'eji c'ü e nte'e c'ü o tsja'a ga cjanu, 
dya cjá rá pjöxc'üji 'ma. Böbügue dya, cjá rrĩ xipji nzá dyëch'a cjá 
yeje tribu ra ẽji ra xõrü, ra jmurüji cja ín jmigö. Nuc'uã rá jí'ts'iji cjó 
ngueje c'ü e nte'e c'ü o tsja'a c'o na s'o'o. Nuc'ü, rí mandague ra 
ndüt'üji c'ü, 'ñe texe c'o cãrã cja o̱ ngumü; xo ra ndüt'üji c'o o ndörü 
angueze. Na ngue, dya go tsja'a c'o rvá mamagö ―eñe Mizhocjimi va 
xipji e Josué.

C'uã jã c'o va castigaoji e Acán
Josué 7.16-26

Nuc'uã c'ü na yeje nu pa'a, e Josué xõxtjo o zojjnü c'o nte'e; ndé 
'na tribu va 'ñeji. E Mizhocjimi o jíchi e Josué c'ü e tribu jã c'o mi 
bübü c'ü e bëzo c'ü vi tsja'a na s'o'o. Nguec'uã, 'ma o säjä cja o̱ jmi'i e 
Josué c'ü e tribu c'o mi ngue o̱ mboxbëche c'ü ndo nu Judá, o xipji 
c'ü ro nguejmetjo c'o; cjó c'o mi bübü anguezeji c'ü vi tsja'a na s'o'o. 
C'o 'ñaja tribu ro ma'a cja o̱ ngumü c'o. C'o mi mboxbëche cja c'ü 

ndo nu Judá, mi cãrã c'o xo mi mboxbëche cja c'ü ndo nu Zera, na 
ngue c'ü ndo nu Zera mi ngue 'naja c'o o̱ t'i'i c'ü ndo nu Judá. Nuc'o, 
o xijji c'ü ro nguejmetjo c'o; nu c'o 'ñaja mi sö ro ma'a c'o. Nu c'o mi 
mboxbëche cja c'ü ndo nu Zera, mi cãrã c'o xo mi bëche cja c'ü ndo 
nu Zabdi. Nuc'o, o xijji ro nguejmetjo c'o. Nuc'uã Mizhocjimi o jíchi 
e Josué 'na bëzo c'ü mi chjũ'ũ Acán. Nuc'ü, mi bëche cja c'ü ndo nu 
Zabdi. Nuc'uã e Josué o xipji e Acán:

―Nu'tsc'e sẽ'ẽ, ärä Mizhocjimi c'o rí mamague. Xitscö c'o i ̱
tsja'a; dya pjë rí tsänngä ―embe.

O ndünrü c'uã e Acán va xipji:
―Na cjuana ró cjagö c'o na s'o'o cja o̱ jmi Mizhocjimi, ró tũs'ü 

ín nzhumü. Nuyo, ngue yo ró cja'a yo: ró cã'ã 'na bitu c'ü me ni muvi 
c'ü nza cja'a c'o je'e o rey. Xo ró jün 'na yeje ciento o t'opjü c'o plata, 
cjá ná 'ñeje 'na ts'i përaso oro c'ü na jyü'ü nde kilo. Me ró negö c'o; 
nguec'uã rvá tjörü. Nuc'o, ró ögü a mbo'o cja c'ü ín ngũxipjadügö 
―eñe e Acán.

Nuc'uã e Josué o ndäjä jã nzĩ bëzo, o möji cja c'ü o̱ ngũxipjadü 
e Acán, o ma xo's'üji cja c'ü e jõmü jã c'o ma t'ögü c'o vi ndörü c'ü. 
Je chöt'üji nu c'ü e bitu c'ü vi cã'ã e Acán, 'ñe c'o t'opjü c'o mi plata, 
'ñe c'ü e ts'i përaso oro. O tũji texe c'o, jã c'o mi bübü e Josué, 'ñe 
texe c'o nte'e. Nuc'uã e Josué o ma'a cja c'ü e nda ngũxipjadü jã c'o 
mi ñavi Mizhocjimi, o ndunü c'o vi ndörü e Acán, cjá nú o xipji 
Mizhocjimi: “Va ẽjẽ vã yo o ndörü e Acán”.

Nuc'uã e Josué, cjá ná 'ñe texe c'o nte'e, o zidyiji e Acán cja 'na 
trrabatjü. Xo ndunüji c'o vi ndörü c'ü. Xo zidyiji c'ü o̱ su'u, 'ñe c'o o̱ 
t'i'i, 'ñe c'o o̱ xunt'i, na ngue ndé mi pãrãji c'ü vi tsja'a c'ü. Xo 
dyëdyiji c'o o̱ nzhünü, 'ñe c'o o̱ burru, 'ñe c'o o̱ ndënchjürü. Xo 
ndunüji c'ü o̱ ngũxipjadü, 'ñe texe c'o ndé mi pë's'i e Acán, o ndunüji 
texe c'o. Cjá nú o mama c'uã e Josué va xipji e Acán:

―Ngue in s'ocügue c'ü rvá bëzhiji cja chũ'ũ, 'ma ró söji c'o 
menzumü a Hai. Mizhocjimi ra tsja'c'ü rí tsjõt'ügue dya, c'o na s'o'o 
c'o i ̱tsja'a ―eñe e Josué va xipji e Acán.

Nuc'uã texe c'o israelita o pjat'üji o ndojo va mbö't'üji e Acán 
'ñe c'o o̱ pjamilia, 'ñe c'o o̱ animale, cjá nú o ndüt'üji c'o. C'o dya go 
tjeze va ndë'ë, o ngo'büji co o ndojo c'o.

C'uã jã c'o va chjotüji c'ü e jñiñi a Hai
Josué 8

'Ma o ndũ'ũ e Acán, Mizhocjimi dya cjá go ünbü c'o israelita. 
Nuc'uã Mizhocjimi o xipji e Josué que ro dyëdyi texe c'o o̱ tropa, 
ngue c'uã ro ma zöji na yeje c'o mi menzumü a Hai. O tsja'a c'uã e 
Josué, o dyëdyi texe c'o o̱ tropa. O ndõjõ c'o israelita, o mbö't'üji 
texe c'o mi menzumü a Hai. Nu cja c'ü e jñiñi, mi cãrã 'na dyëch'a 
cjá yeje mil c'o bëzo, 'ñe c'o ndixũ. Mizhocjimi xo vi xipji e Josué 
que dya ro mbö't'üji c'o animale; 'ñe c'o pjë ndé mi pë's'i c'o nte c'o, 
dya xo ro ndüt'üji. Na ngue ya mi toca c'o israelita ro tsjapü o̱ cjaji 
texe c'o. Nu 'ma ya vi nguarü vi pjongüji texe c'o ro tsjapü o̱ cjaji, 
nuc'uã e Josué o manda o ndüt'üji c'ü e jñiñi.

Nuc'uã e Josué o ma'a cja c'ü e t'eje c'ü mi chjũ'ũ Ebal, o ma 
dyät'ä 'na altar nu jã c'o o mbä'sbä c'ü rví mbeñeji Mizhocjimi, na 
ngue Mizhocjimi ya vi perdonao anguezeji. Nuc'uã e Josué o xörü c'o 
jña'a c'o mi t'opjü cja c'ü e ley c'ü vi xipji Mizhocjimi e Moisés; mi 
ärä texe c'o nte'e. Nu c'ü e ley c'ü, je mi t'opjü nu, jã rvá cja rvá 
intsjimi Mizhocjimi anguezeji, 'ma ro tsjaji c'o na jo'o. Je xo mi 
t'opjü nu, jã rvá cja rvá castigao Mizhocjimi anguezeji, 'ma ro tsjaji 
c'o na s'o'o. Nuc'uã, 'ma o nguarü o dyäräji c'o jña'a c'o, o nzhogüji 
cja c'o o̱ ngũxipjadüji.

C'uã jã c'o va dyonpüji e Josué
Josué 9

Nuc'uã, 'ma ya ma cãji cja c'o o̱ ngũxipjadüji, o säjä jã nzĩ bëzo 
c'o mi ne ro ñaji e Josué. Nuc'o, je vi 'ñeji cja 'na jñiñi c'ü mi chjũ'ũ 
Gabaón. Nu c'ü e jñiñi c'ü, bëjxtjo mi bübü. Nuc'o, ya vi dyäräji jã 
ma mbös'ü Mizhocjimi c'o israelita, mi tõpüji c'o 'ñaja nte'e.

Nguec'uã va mbeñeji que dya ro sö'ö ro zöji c'o israelita, na 
ngueje Mizhocjimi mi bübü co nuc'o. Cjá nú o mbeñeji jã rvá 
tsjapüji. O mamaji ro möji jã c'o ma bübü e Josué. Pero o ndĩ'ch'ĩji o 
mbocua c'o ya vi c'ügü, xo jyeji o bitu c'o ya mi zëbitu, ya xo mi 
bä't'ätjo c'o. Xo nganaji o cuëro c'o ya me vi xüt'ü, c'o vi xich'iji o 
vinu. C'o tjõmëch'i c'o ma quiji, ya me vi pojxt'ü c'o. Je va cjanu va 
säji a Gilgal nu jã c'o mi bübü e Josué. Cjá nú o xipjiji e Josué 'ñe c'o 
israelita:

―Je rvá ẽcjöjme cja 'na xoñijõmü c'ü na jẽ'ẽ. Rvá 'ne xi'tsc'öjme 
que ín jñiñigöjme ne'e c'ü rá dyoji, ngue c'uã dya rá chũji.

Cjá nú o dyönü c'uã e Josué:
―¿Jã je iṉ̱ menzumügueji? ¿Jã je vi 'ñecjeji?
Cjá nú o ndünrüji c'uã:
―Nutscöjme rvá ẽcjöjme cja 'na jñiñi c'ü na jẽ'ẽ. C'ü rvá 

ẽcjöjme, rí äräjme que me na nojo c'ü e Mizhocjimi c'ü iṉ̱ ma'tc'eji; 
ngue c'ü rvá ẽcjöjme c'ü. 'Ma ró pegöjme cja ín nzumüjme ro 'ne 
jonc'üjme, yo tjõmëch'i yo ró jünjme, ma patjo yo. Pero nudya, ya 
pojxt'ü yo, na ngueje o mezhe rvá nzhodüjme. Nu yo cuëro, mi 
dadyotjo 'ma ró pegöjme; cjá rvá xich'itjojme o vinu. Pero nudya, ya 
xüt'ü. Nu yo ín mbocuajme, ya tjeze; ya xo xüt'ü ín bitujme, na ngue 
na jẽ'ẽ rvá ẽcjöjme ―eñe c'o mi menzumü a Gabaón. 

Dya ma cjuana c'ü mi mama c'o. Pero e Josué 'ñe c'o tita c'o mi 
xo'ñi, dya go dyönüji Mizhocjimi cjo mejme c'o mi mama c'o bëzo, 
dya go dyönüji cjo ro säji cjo jiyö. Nguec'uã e Josué o jura 
Mizhocjimi va xipji c'o bëzo que dya ro chũji c'o.

O zö'ö jñipa, 'ma cjá mbãrã e Josué que dya mi mejme c'o vi 
mama c'o bëzo, vi dyonpütjoji c'ü. Na ngue c'ü o̱ jñiñi c'o, bëjxtjo mi 
bübü c'ü. Pero e Josué ya vi mama que dya ro mbö't'üji c'o. Nguec'uã 
c'o tropa, dya go mbö't'üji ne rí 'naja c'o; o jyëziji o ngãxtjo c'o. Pero 
o tsjapüji ro mbëpiji c'o israelita; 'ñaja c'o mi pa ocü o za'a cjá ma 
tũji, 'ñaja c'o mi tjeñe o ndeje.

C'uã jã c'o va ndõpüji c'o amorreo
Josué 10.1-27

Cja c'ü e xoñijõmü a Canaán, mi bübü 'na jñiñi c'ü mi chjũ'ũ 
Jerusalén. Nu c'ü mi rey a Jerusalén, o dyärä jã va cja va chjorü c'o 
mi menzumü a Hai, 'ma o zöji c'o israelita. Xo dyärä jã va cja va 
tsja'a c'o mi menzumü a Gabaón, va joji c'o israelita; 'natjo c'uã mi 
cãrãji anguezeji, mi pëpiji c'o.

Nuc'uã c'ü e rey a Jerusalén c'ü mi chjũ'ũ Adonisedec o zũ'ũ, 
nguec'uã va mbenpe 'na jña'a c'ü mi rey cja c'ü e jñiñi c'ü mi chjũ 
Hebrón. Ndé xo go mbenpe 'na jña'a c'ü mi rey a Jarmut. Xo mbenpe 
'na jña c'ü mi rey a Laquis, cjá ná 'ñe c'ü mi rey a Eglón. C'o jña'a c'o 
o mbenpeji nzĩ 'naja c'o rey, mi xipji ga cjavã: “Nu'tsc'e ni 
t'ëcjañõmü, dyëgue in tropa, rá ma söji c'o menzumü a Gabaón, rá 
chjotüji c'o. Na ngue o joji e Josué 'ñe c'o israelita c'o va ë'ë c'ü.”

Nuc'uã c'o rey, 'ma o dyäräji c'o jña'a c'o vi mbenpeji, o ẽji c'uã, 
o ëji c'o o̱ tropaji. O juntaji texeji, cjá nú o möji cja c'ü e jñiñi a 
Gabaón.

Nuc'uã jã nzĩ c'o mi menzumü a Gabaón, o möji jã c'o mi bübü 
e Josué, o ma xipjiji:

―Nu'tsc'e ni t'ëcjañõmü, nutscöjme rí pë'pc'ijme, rvá 'ne 
ö'tc'üjme rí ma pjöxcüjme. Na ngue bëjxtjo o zät'ä cja ín jñiñigöjme 
'na tsi'ch'a rey c'o ëdyi o̱ tropa. Vi möji ra ma mbötcüjme.

Nuc'uã e Josué o jmutü texe c'o o̱ tropa, cjá nú o mbedyeji a 
Gilgal, o möji a Gabaón. Mizhocjimi o zopjü c'uã e Josué va xipji:

―Dya rí sũgueji c'o rey 'ñe c'o o tropa c'o. Na ngue, rá da'c'ü rí 
chõpügueji c'o ―eñe Mizhocjimi va xipji e Josué.

E Josué 'ñe c'o o̱ tropa o nzhodüji texe c'ü e xõmü va möji a 
Gabaón. Nu c'o o̱ tropa c'o tsi'ch'a rey, dya mi pãrãji majxã ma ẽjẽ 
c'o israelita, ro 'ne mbös'üji c'o gabaonita. Nguec'uã 'ma o jñandaji 
ma säjä c'o o̱ tropa e Josué, me co pizhiji. O mbürü o zöji c'uã, o 
ndũ'ũ na puncjü c'o o̱ tropa c'o tsi'ch'a rey. 'Ma o nuji que ya vi 
bëzhiji, o cjuãdiji va möji.

'Ma ya mi möji, Mizhocjimi o tsjapü o jyäbä o trrangündo, 
nguec'uã va ndũ'ũ c'o ya mi c'ueñetjo. Xe nda na puncjü c'o o ndũ'ũ 
co c'o ngündo, que na ngue c'o vi mbö't'ü c'o israelita.

Nu 'ma mi chäji c'o tropa c'o mi c'ueñe, e Josué o ma't'ü 
Mizhocjimi, cjá nú o mama ga cjavã:

―Nu'tsc'e jyarü, böbügue a Gabaón, dya cjá xe rí nzhodü. 
'Ñetsc'e zana, böbügue a Ajalón ―eñe.

Nuc'uã e jyarü 'ñe e zana, dya cjá xe go nzhodüvi, hasta 'ma cjá 
mbö't'üji texe c'o o̱ tropa c'o tsi'ch'a rey c'o vi 'ñe jyodü o chũ'ũ a 
Gabaón.

Dya go bübü ni xo ra bübü 'na pa'a c'ü rví chjëntjui c'ü e pa'a, 
'ma o dyätä Mizhocjimi e Josué, o tsjapü o böbü e jyarü 'ñe e zana. 
Na ngue e Mizhocjimi mi chũji c'o 'naño nte'e ma mbös'ü c'o 
israelita.

'Ma o ts'a'a c'ü e chũ'ũ, c'o tsi'ch'a rey o tsjõji cja 'na cuëva. 'Ma 
o chöt'üji c'o, o ma xijji e Josué. Nuc'uã e Josué o ma'a cja c'ü e 
cuëva, o ma mbö't'ü c'o rey, cjá nú o manda o ndün's'üji cja za'a. 
Nuc'uã o möji o ma mbö't'üji texe c'o nte'e c'o mi cãrã nu jã c'o mi 
manda c'o rey c'o. Je va cjanu va chjotüji texe c'o mi cãrã nu. Cjá nú 
o tsjapü o̱ cjaji c'o jñiñi 'ñe texe c'o mi bübü nu. Je va cjanu va tsjaji 
jã c'o nzĩ va mama Mizhocjimi ro tsjaji.

C'uã jã c'o va ch'unü o xoñijõmü e Caleb
Josué 14-19; 21.1-22.9

(Hechos 13.19)
'Ma xe mi bübütjo e Moisés, Mizhocjimi o xipji na puncjü c'o ro 

tsja'a. Nguec'uã, 'ma ya ro ndũ'ũ e Moisés, o xipji e Josué ro tsja'a 
c'o. E Josué o tsja'a c'uã jã c'o va xipjiji. Je va cjanu va tsjapü o̱ cjaja 
c'o israelita c'ü e xoñijõmü a Canaán, c'uã jã c'o nzĩ va xipji 
Mizhocjimi c'o o̱ mboxpaleji. Ngueje e Josué c'ü o unü c'ü e 
xoñijõmü nzĩ 'na tribu.

'Na nu pa'a, o ẽjẽ e Caleb o 'ne xipji e Josué:
―Nu'tsc'e ni t'ëcjañõmü, nutscö ya rí ëdyi 'na ochenta y cinco 

cjë'ë, pero xe na zëtsitjo nza cja 'ma ot'ü. Nguec'uã rí ö'tc'ü rí dyacü 
c'ü e xoñijõmü c'ü o xitsi e Moisés que ro ch'acügö. C'ü e xoñijõmü, 
ngueje jã c'o bübü c'ü e jñiñi c'ü ni chjũ'ũ Hebrón. Nujnu, cãrã o 
nte'e c'o na ndã'ã 'ñe xo na zëzhiji, pero rí pãrãgö ra mböxcö 
Mizhocjimi rá tõpügö c'o ―eñe e Caleb va xipji e Josué.

Nuc'uã e Josué o dyötü Mizhocjimi ro intsjimi e Caleb. Cjá nú o 
unü c'ü e jñiñi c'ü mi chjũ'ũ Hebrón, o xipji je ro mimi nu c'ü, 'ñe c'o 
o̱ t'i'i, 'ñe c'o o̱ bëche, 'ñe c'o o̱ mboxbëche c'o cjá ro ngãrã. Nuc'uã e 
Caleb o chjotü texe c'o nte'e c'o mi cãrã nu.

Pero mi bübü c'o tribu c'o israelita c'o dya go pjongü c'o nte'e 
c'o mi cãrã cja c'o jñiñi a Canaán, dya xo go chjotüji jã c'o nzĩ va 
mama Mizhocjimi; o söyaji, dya cjá go tsjaji o chũ'ũ. Nguec'uã xe go 
nguejmetjo na puncjü c'o ijx mi menzumü a Canaán, xe mi cãrãji a 
nde'e cja c'o israelita.

'Na nu pa'a, c'o israelita o jmurüji texeji cja c'ü e jñiñi c'ü mi 
chjũ'ũ Silo, o ndä's'äji nu c'ü e nda ngũxipjadü jã c'o mi pë's'iji c'ü e 
arjca.

'Ma o nguarü o ch'unü o xoñijõmü nzĩ 'na tribu, nuc'uã c'o nte'e 
c'o mi tsja'a cja c'ü e tribu c'ü mi chjũ'ũ Rubén, o nzhogüji o möji a 
'nanguarü cja c'ü e ndare a Jordán, na ngueje je mi tizhi nu c'o 
xoñijõmü c'o vi ch'unüji. Je xo va cjanu c'ü e tribu c'ü mi chjũ'ũ Gad, 
cjá ná 'na nde'e c'ü e tribu Manasés.

C'uã jã va cja'a c'o vi nguarü jña'a c'o o mama
e Josué va zopjü c'o israelita

Josué 24
O mezhe c'uã jã nzĩ cjë'ë, 'ma ya mi tita e Josué, o zojjnü texe 

c'o o̱ menzumüji, o xipjiji ro ma jmurüji cja 'na jñiñi c'ü mi chjũ'ũ 
Siquem. 'Ma o zät'äji nu, o ña'a c'uã e Josué, o mbenbeji jã va 
mbös'ü Mizhocjimi va ndõji c'o chũ'ũ, 'ma o zöji c'o mi menzumü a 
Canaán. Xo xipjiji ga cjavã:

―Na ngue Mizhocjimi o mböxcüji ró tõji ne xoñijõmü a 
Canaán, nudya rá ma'tc'öji c'ü; xo rá ätäji co texe ín mü'büji. 'Ma cjó 
c'o xe 'ñetjo o ts'ita, o 'ma ngue o ts'inana, jyëziji c'o, dyätäji 
Mizhocjimi. 'Ma dya iṉ̱ ne rí dyätäji Mizhocjimi, juajjnügueji jã ngue 
c'o rí dyätäji; cjo ngue c'o ts'ita c'o mi ma't'ü c'o ndo ín mboxpalegöji 
'ma ma cãji a Egipto, cjo ngue yo ts'ita yo mi ma't'ü c'o nte'e c'o ot'ü 
mi cãrã cja ne xoñijõmü a Canaán. Pero nutscö 'ñe yo ín ch'i'i, 'ñe yo 
ín bëche, nguejxtjo Mizhocjimi rá ma't'ügöjme ―eñe e Josué va xipji 
c'o nte'e.

Cjá nú o ndünrü c'uã texe c'o nte'e:
―Dya rá jëzgöjme Mizhocjimi, rá sido rá ätcöjme c'ü. Dya rá 

ma'tc'öjme yo ts'ita. Na ngue, ngueje Mizhocjimi c'ü o mböxcüji ró 
pedyeji a Egipto, xo 'ñe c'o ndo ín tataji o mbös'ü o mbedyeji nu jã 
c'o mi cjapüji ra pëpjiji. Xo ngue c'ü mi pjongü c'o nte'e c'o mi cãrã 
vã a Canaán, nguec'uã 'ma rmi sögöji c'o, rmi tõpüji. Ngue c'o rgá 
pãrãjme nguejxtjo angueze me na zëzhi, nguejxtjo angueze 
Mizhocjimi. Nguec'uã nguejxtjo angueze rá ma'tc'öjme ―eñe c'o 
nte'e. 

O ndünrü c'uã e Josué, o xipji c'o nte'e: 
―Nu'tsc'eji iṉ̱ cjaji c'o na s'o'o, dya sö'ö rí tsjapü in 

Mizhocjimigueji c'ü; nguejxtjo 'ma rí dyätqueji, nu'ma, ra sö'ö. 'Ma rí 
jyëzgueji Mizhocjimi, cjá ndo rrĩ 'ñejmeji yo ts'ita yo cãrã cja ne 
xoñijõmü, nu'ma, ra tsja'c'ü rí sufregueji na puncjü ―eñe e Josué va 
xipji c'o nte'e. 

O ndünrü c'uã texe c'o nte'e va xijji e Josué: 
―Iyö, dya rá cjajme ga cjanu. Dya rá ma'tc'öjme yo ts'ita; ngue 

Mizhocjimi c'ü rá ma'tc'öjme y rá ätcöjme. 
Texe yo jña'a yo, o dyopjü e Josué cja c'ü e libro c'ü mi t'opjü o̱ 

ley Mizhocjimi. Nuc'uã 'ma o nguarü o ñaji yo jña'a yo, o nzhogü o 
möji c'uã nu jã c'o mi cãrãji nzĩ 'naji. 

E Josué o ndũ'ũ 'ma ya mi ëdyi 'na ciento cjá dyëch'a cjë'ë. O 
dyögüji cja c'ü e xoñijõmü c'ü vi unü Mizhocjimi angueze. Xo 
dyögüji c'o o̱ ndo'dye e José c'ü mi ngue o̱ t'i e Jacob, na ngueje 
ndeze 'ma o mbedyeji a Egipto, ma tũji c'o o̱ ndo'dye. Je dyögüji a 
Siquem cja c'ü e xoñijõmü c'ü vi ndõmü e Jacob, vi ndõmbü c'o o̱ t'i'i 
c'ü e bëzo c'ü mi chjũ'ũ Hamor. 

C'uã jã c'o va ngãrã o juesi cja c'o israelita
Jueces 2.7―5.31

(Hechos 13.20b; Hebreos 11.32)
C'o israelita, dya go pjongüji texe c'o mi cãrã a Canaán, 'ma o 

zöji c'o. Nguec'uã xe mi cãrãtjo o nte'e cja c'o jñiñi, c'o ijx mi bübü 
nu. Nu c'o nte'e c'o, mi ma't'üji o ts'ita, 'ñe pjë c'o ndé xo mi ma't'üji, 
mi cjapüji o̱ diösiji. O tsja'a c'uã na puncjü o̱ t'i'i c'o israelita, o 
chjüntüji co o̱ xunt'i c'o mi menzumü a Canaán. Xo va cjanu, o̱ t'i'i 
c'o me Canaán, o chjüntüji co o̱ xunt'i c'o israelita.

O mezhe na puncjü o cjë'ë, o ndũ'ũ texe c'o israelita c'o vi 
jñanda c'uã jã c'o va mbös'ü Mizhocjimi anguezeji. Nuc'uã c'o 
israelita c'o cjá te'e, o tsjaji c'o na s'o'o a jmi'i Mizhocjimi, o mbürü o 
ma't'üji o̱ ts'ita c'o mi ma't'ü c'o menzumü a Canaán, c'o xe mi cãrã 
nu. O 'ñejmeji c'o; xo ndüñijõmüji a jmi'i c'o. O jyombeñeji 
Mizhocjimi, o mbürü o ma't'üji c'ü e ts'ita a Canaán c'ü mi chjũ'ũ 
Baal, 'ñe c'ü e ts'inana c'ü mi chjũ'ũ Astarot.

Nguec'uã Mizhocjimi o ünbü c'o menzumü a Israel, o jyëzi o 
zoji cja o̱ dyë'ë c'o mbẽ'ẽ, pjë c'o ndé mi põnbüji. Xo zoji cja o̱ dyë'ë 
c'o 'naño nte'e, nguec'uã dya cjá mi sö'ö ro chũji c'o.

Nuc'uã Mizhocjimi o ngama o nte'e c'o ro ñana c'o o̱ dyoji. 
Nuc'o, mi xijji juesi c'o; mi pjös'ü c'o israelita 'ma pjë c'o ndé mi 
sufreji, na ngue Mizhocjimi mi bübü co anguezeji. C'o juesi mi 
zopjüji c'o nte, mi xipjiji ra dyätäji Mizhocjimi. Pero 'ma mi tũ'ũ 'na 
juesi, c'o nte'e mi nzhogüji cja c'o ts'ita, ndo mi ma't'üji na yeje c'o. 

Nguec'uã Mizhocjimi mi jëzi ndo ro zotjoji cja o̱ dyë'ë c'o dya 
mi israelita. Ot'ü o zoji cja o̱ dyë'ë c'ü e rey c'ü mi manda a 
Mesopotamia. Nu c'ü e rey, o zö'ö 'na jñincho cjë'ë va manda cja c'o 
israelita.

Nuc'uã c'o israelita o jyodüji Mizhocjimi; o dyötüji co texe o̱ 
mü'büji que ro mbös'üji. Mizhocjimi o dyätäji c'ü mi örü c'o; 
nguec'uã o juajjnü 'na bëzo c'ü mi chjũ'ũ Otoniel, o 'ñes'e ngue c'uã 

ro ñana c'o o̱ dyoji. 'Ma mi juesi c'ü, Mizhocjimi o mbös'ü o ndõpü 
c'o menzumü a Mesopotamia, o ngama libre c'o o̱ dyoji. O mezhe 'na 
yeje dyöte cjë'ë va mbëzhi juesi e Otoniel, cjá nú o ndũ'ũ c'uã. 'Ma 
ya vi ndũ'ũ c'ü, c'o nte'e o nzhogü o tsjatjoji c'o na s'o'o, c'uã jã c'o 
nzĩ ma tsjaji 'ma ot'ü.

Nuc'uã Mizhocjimi o jyëzi na yeje c'o israelita; nguec'uã c'ü mi 
rey a Moab, o ma zöji c'o. O bëzhi c'o israelita, na ngue Mizhocjimi 
o jyëzi ro ndõjõ c'o o̱ tropa c'ü e rey a Moab. Nuc'uã c'o israelita o 
mbëpiji 'na dieciocho cjë'ë c'ü e rey.

Nuc'uã 'ma o nuji mi sufreji na puncjü, o nzhogüji cja 
Mizhocjimi, ndo go dyötüji que ro mbös'üji. Nuc'uã Mizhocjimi o 
mbös'üji, o juajjnü 'na bëzo c'ü mi israelita c'ü mi chjũ'ũ Aod. Nuc'ü, 
xo mbös'ü na puncjü c'o o̱ dyoji va ndõpüji c'o o̱ tropa c'ü e rey a 
Moab. Nguec'uã va mezhe 'na nziyo dyöte cjë'ë va ngãrãji na jo'o, 
dya cjó go 'ne jyonbüji o chũ'ũ.

'Ma ya vi ndũ'ũ e Aod, ndo go mbëzhi c'uã juesi 'na bëzo c'ü mi 
chjũ'ũ Samgar. Nuc'ü, xo ñana c'o o̱ dyoji; o jñü'ü 'na ngurvusi, o sea, 
'na maza c'ü ni mbücüji o nzhünü. Co nuc'ü, o mbö't'ü 'na 'ñanto 
ciento o nte'e c'o mi xijji filisteo.

Pero c'o israelita, o yepe o tsjatji c'o na s'o'o, va ma't'üji c'o o̱ 
ts'ita, 'ñe c'o o̱ ts'inana c'o nte'e c'o mi cãrã nu. Nuc'uã Mizhocjimi o 
jyëzi o zoji cja o̱ dyë'ë nu c'ü e rey a Canaán, nguec'uã va mbëpiji 
c'ü, mi sufreji na puncjü. 'Ma o zö'ö 'na dyöte cjë'ë va mbëpiji c'ü e 
rey, o nzhogü o jyodüji Mizhocjimi, cjá nú o dyötüji que ro mbös'üji, 
ngue c'uã dya cjá ro mbëpiji c'ü mi rey a Canaán.

Nu c'o cjë'ë c'o, c'ü e juesi c'ü mi manda cja c'o israelita, mi 
ngue 'na ndixũ c'ü mi chjũ'ũ Débora. 'Na nu pa'a, c'ü e ndixũ o zojjnü 
'na bëzo c'ü mi chjũ'ũ Barac, o xipji que ro tsja'a xo'ñi cja c'o o̱ 
tropaji, na ngueje Mizhocjimi vi xipji ga cjanu.

Nuc'uã 'ma ya vi tsja'a xo'ñi cja c'o tropa, e Barac o ma zöji c'o 
tropa a Canaán, o ndõpüji c'o. E Débora, xo ma'a cja chũ'ũ c'ü. 
Nguec'uã nzá yejui e Barac, o mbös'üvi c'o o̱ dyoji, o mbamavi libre 
cja o̱ dyë'ë c'ü e rey a Canaán. O zö'ö c'uã 'na yeje dyöte cjë'ë, o 
mimiji na jo'o cja c'ü o̱ xoñijõmüji, dya cjó cjá mi chũji.

C'uã jã c'o ma tsjapüji ra sufre c'o israelita,
mi cja'a c'o madianita

Jueces 6.1-10
Nuc'uã c'o mi menzumü a Israel, ndo go yepe go jyombeñetjoji 

Mizhocjimi, o ndüñijõmüji a jmi'i cja c'o ts'ita 'ñe c'o ts'inana. Nuc'uã 
Mizhocjimi o jyëzi c'o israelita o zoji cja o̱ dyë'ë c'o mi menzumü a 
Madián; o mezhe yencho cjë'ë mi cjapüji ra sufreji na puncjü, na 
ngue c'o madianita me ma s'o'o c'o.

C'o israelita, mi podüji o ndëjxü. Nuc'uã, 'ma ya mi tsjatjo ra 
jogü c'o ndëjxü, ma ẽjẽ c'o madianita, 'ñe c'o amalecita c'o mi ngue o̱ 
mboxbëche e Amalec, ma 'ne chjotpüji c'o. Xo ma 'ne ënbiji c'o o̱ 
animale c'o israelita. 'Ma ra ẽjẽ c'o, xo ma ëji c'o o̱ camelloji. Xo ma 
tũji o̱ ngũxipjadüji, ngue c'uã jã c'o ndé ra oxüji. Ma ẽji na puncjüji, 
'ñe c'o o̱ camelloji, nguec'uã dya mi sö'ö ro mbezheji c'o, na ngue me 
ma puncjüji.

Nu c'o israelita ya mi sũtjoji 'ma mi jantji c'o madianita. 
Nguec'uã na puncjü anguezeji c'o mi pa'a cja t'eje, ra ma mimiji cja 
cuëva, 'ñe jã c'o ndé mi pa tsjõji. C'o madianita mi chjotpüji c'o mi 
pë's'i c'o israelita, nguec'uã mi pröveji na cjuana. O mezhe va sufreji 
'na yencho cjë'ë.

Nuc'uã c'o nte'e a Israel o jyodüji Mizhocjimi, o dyötüji c'ü ro 
mbös'üji, ro ngamaji libre cja o̱ dyë'ë c'o madianita. Mizhocjimi o 
dyätä c'o nte'e, nguec'uã va juajjnü 'na bëzo c'ü mi ngue o̱ dyoji. Nu 
c'ü e bëzo, mi ngue 'na profeta, mi pätpä Mizhocjimi ma zopjü c'o 
nte'e. O mama c'ü e profeta va xipji c'o nte'e:

―Dyäräji ne jña'a nu xi'tsc'eji Mizhocjimi. Dyäräji na jo'o; 
Mizhocjimi je mama ga cjavã: ‘‘Nguezgö in Mizhocjimigueji. Nutscö 
ró pjös'ü c'o in mboxpalegueji o mbedyeji a Egipto nu jã c'o mi 
esclavoji, ró camaji libre cja o̱ dyë'ë c'o menzumü a Egipto. Xo 
'ñetsc'eji, ró campc'öji libre cja o̱ dyë'ë c'o mi cja'c'ü rí sufregueji. Xo 
ró da'c'üji ne xoñijõmü vã. Ró xi'tsc'öji c'ü dya ri ndüñijõmügueji cja 
o̱ jmi'i c'o o̱ ts'ita c'o nte'e c'o xijji amorreo, c'o mi cãrã jã c'o iṉ̱ 
bünc'eji dya. Na ngue nguejxtjozgö in Mizhocjimigueji. Pero 
nu'tsc'eji, dya iṉ̱ cötcüji 'ñi'i.” Ngueje yo jña'a yo o mama Mizhocjimi 
―eñe c'ü e profeta.

C'uã jã c'o va zopjüji e Gedeón, o tsja'a Mizhocjimi
Jueces 6.11-23
(Hebreos 11.32)

C'o israelita, me mi sufreji cja o̱ dyë'ë c'o madianita. 'Na nu 
pa'a, o ẽjẽ c'ü o̱ anxë Mizhocjimi ndeze a jens'e, o säjä cja c'ü e jñiñi 
c'ü mi chjũ'ũ Ofra. Nuc'uã o mimi cja o̱ ngua'a 'na meza c'ü mi 'ne'e 
cja o̱ juãjma 'na israelita c'ü mi chjũ'ũ Joás.

C'ü e pa'a c'ü o ẽjẽ c'ü o̱ anxë Mizhocjimi, e Gedeón, c'ü mi 
ngueje o̱ t'i'i e Joás, mi pitsi o ndëjxü a mbo'o jã c'o mi yödüji o uva. 
Na ngueje nujnu, dya mi sö'ö ro jñandaji majxã cjó c'o ri pëpji nu. Je 
mi pëpji nu e Gedeón, na ngueje mi sũ'ũ c'o madianita, ná ro 
jñandaji, ro ẽji ro 'ne ndunbüji c'o ndëjxü c'o mi pitsi.

Nu c'ü o̱ anxë Mizhocjimi o säjä cja o̱ jmi'i e Gedeón, cjá nú o 
xipji ga cjavã:

―Mizhocjimi bübü co nu'tsc'e. Xo da'c'ü c'ü rgui zëzhigue, 'ñe 
c'ü dya pjë rí sũ'ũ.

O ndünrü c'uã e Gedeón va mama:
―Nu'tsc'e ni t'ëcjañõmü. 'Ma bübü Mizhocjimi co nutscöjme, 

¿pjenga rí sufregöjme cja o̱ dyë'ë yo madianita? ¿Jã bübü c'o na nojo 
c'o o xitscöjme ín tatagöjme, c'o o tsja'a Mizhocjimi, 'ma o ngama 
libre a Egipto c'o ín mboxpalegöjme? Nudya ya jyëzguijme; nguec'uã 
yo madianita cjacüjme rá sëzhijme na puncjü.

Nuc'uã e Jehová, o nguĩnch'ĩ 'na ts'indãjme e Gedeón, cjá nú o 
xipji:

―Ya ró da'c'ü c'ü rgui zëzhigue; ngue'tsc'e rí ñanague yo in 
dyocjeji, rí tsama libre cja o̱ dyë'ë c'o madianita. Nguezgö rí täc'ä rí 
mague.

O ndünrü c'uã e Gedeón o mama:
―In Jmuts'ügö, ¿jã rgá sö'ö rá ñana yo ín menzumügö? 

Nutscöjme o̱ mboxbëchezüjme e Manasés, cãrã c'o pjamilia cja ne 
tribu c'o xe na puncjü 'ñe xe na puncjü 'ñe xe na zëzhiji que na ngue 
o̱ pjamilia ín tatagö. Nutscö, nguezgö xe rí sëbi cja c'o ín cjuãrjma 
―eñe e Gedeón.

Nuc'uã o ndünrü e Jehová, o xipji:
―Rá magö co nu'tsc'e, ngue c'uã rí chõpü c'o madianita, nza 

cja'a 'ma ri 'natjo bëzo c'ü ri söguevi ―embe.
O ndünrü c'uã e Gedeón va mama:

―Rí ö'tc'ü rí dyacü c'ü rga pãrãgö, cjo ngue'tsc'e c'ü e 
Mizhocjimi c'ü o mbös'ü c'o ín mboxpalegöjme mi jinguã. Xo rí ö'tc'ü 
rí chepque, dya be rí ma'a nde'sc'e rá nzhogö, na ngue rá ma jün c'ü 
rga mbents'e.

Nuc'uã o ndünrü va mama:
―Ma'a; rá te'pc'e cjá rí nzhogü.
Nuc'uã e Gedeón o cjogü cja c'ü o̱ ngumü, o ma mbö't'ü 'na 

ts'ichivo, cjá nú o jyä's'ä. Cjá xo nú o dyät'ä o tjõmëch'i c'o dya mi 
huana c'ü rví bän's'ä. Nuc'uã o jyodü 'na canista, cjá nú o dyüt'ü nu 
c'o ts'ingue. Xo ndũ'ũ 'naja s'äbä c'ü o xich'i c'ü e ngüre.

Cjá nú o ma'a c'uã cja c'ü o̱ ngua'a c'ü e meza, mi tunü texe c'o 
vi dyät'ä. Nuc'uã c'ü o̱ anxë Mizhocjimi o xipji e Gedeón:

―Dyü's'ügue yo ts'ingue 'ñe yo tjõmëch'i cja ne ndojo nu bübü 
vã. Cjá rrĩ xi's'i ne ngüre a xes'e yo ―eñe.

O tsja'a c'uã e Gedeón jã c'o nzĩ va xipji.
C'ü o̱ anxë Mizhocjimi, mi cöt'ü 'na ts'iza cja o̱ dyë'ë. Nuc'uã o 

tsjapü o chjëvi o̱ ñi'i c'ü e ts'iza cja c'o ts'ingue 'ñe c'o tjõmëch'i. 
Nuc'uã 'nangua mbedye 'na sivi cja c'ü e ndojo, ijx co ndë'ë texe c'o 
vi dyü's'ü e Gedeón, ndé go chjorü c'o.

Nuc'uã go ojtjo c'ü o̱ anxë Mizhocjimi, dya cjá xe go jñanda e 
Gedeón. Nuc'uã ijx co mbãrã e Gedeón que mi ngueje o̱ anxë 
Mizhocjimi c'ü vi 'ne zopjü. Cjá nú o mama c'uã:

―In Jmuts'ügo, ¿pjë rá cjagö? Na ngue ró janda c'ü in anxëgue, 
chjëntjui nza cjá'a 'ma ri ngue'tsc'e ro jantc'ã ―eñe e Gedeón.

Mizhocjimi o ndüntü e Gedeón va xipji:
―Dya rí sũgue. Zö i ̱jñandgue c'ü ró täcjö, pero dya rí chũgue 

―embeji e Gedeón.
C'uã jã c'o va tsja'a e Gedeón, o yä'tbä c'ü o̱ altar e Baal

Jueces 6.24-32
Nuc'uã e Gedeón o dyät'ä 'na altar c'ü rví mbeñe Mizhocjimi. 

Nu c'ü e xõmü c'ü, Mizhocjimi o zopjü e Gedeón va xipji:
―Juajjnügue 'naja c'o o̱ nzhünü ni tata; sidyi rí ma'a cja c'ü e 

altar c'ü bübü cja o̱ juãjma ni tata, nu jã c'o va ẽjẽ c'o nte'e va 'ne 
pä'sbäji c'o ni mbeñeji e Baal. 'Ma rí sät'ä nu, rí yä't'ä c'ü e altar. Xo 
rí dyocü c'ü e za'a c'ü cjapüji ngueje c'ü e ts'ina Asera, c'ü bëchi 
bübütjo nu. Nuc'uã cjá rrĩ dyät'ä 'na altar jã c'o rí matcügö, nutscö in 
Mizhocjimigue. Nuc'uã rí pö't'ü c'ü e nzhünü, cjá rrĩ pä's'ä cja c'ü e 

altar, rgui mbenze. C'o rí 'ñõrü, ngue c'ü e za'a c'ü cjapü yo nte'e que 
ngueje c'ü e ts'ina Asera.

O tsja'a c'uã e Gedeón jã c'o va xipji Mizhocjimi ro tsja'a. O 
zojjnü dyëch'a c'o mi ngue o̱ mbëpji. Nuc'o, ngue c'o o mbös'ü ro 
tsja'a c'o vi xipji Mizhocjimi, pero ya vi xõmü. Na ngue e Gedeón mi 
sũ'ũ c'o o̱ dyoji c'ü nú tata, 'ñe c'o 'ñaja nte'e c'o mi cãrã cja c'ü e 
jñiñi; 'ma ro jñandaji, 'na pjë c'o ro tsjapüji. Na ngue me mi ma't'üji 
c'o o̱ ts'itaji.

C'ü jyas'ü, 'ma o nanga c'o nte'e cja c'ü e jñiñi, o jñantji c'ü ya vi 
yä't'äji c'ü o̱ altar e Baal, 'ñe ya vi dyocüji c'ü e za'a c'ü mi cjapüji 
ngueje e Asera. Nu jã c'o mi bübü c'o, ya mi bübü 'naja altar c'ü cjá 
mi dadyo, jã c'o ya vi mbä'sbäji 'na nzhünü Mizhocjimi. C'o nte c'o, 
mi dyönütsjëji:

―¿Cjó je tsja'a yo?
Nuc'uã 'ma o mbãrãji que mi ngueje e Gedeón c'ü o̱ t'i'i e Joás 

c'ü vi tsja'a c'o, o möji c'uã cja o̱ ngumü e Joás, o ma xijji:
―C'ü in ch'igue e Gedeón o yä'tbä c'ü o̱ altar c'ü e ts'ita Baal, xo 

o dyocü c'ü e za'a c'ü mi ngueje e ts'ina Asera. Pjongü, rá pö't'ügöjme 
c'ü ― embeji e Joás.

Nuc'uã e Joás o xipji texe c'o vi jmurü:
―¿Cjo rí ñanaji c'ü e ts'ita Baal? 'Ma na cjuana ts'ita c'ü, ¿cjo ni 

jyodü rí pjörügueji? 'Ma mejme ts'ita, jo ra zübü c'ü o yä'tbä c'ü o̱ 
altar. Na ngue 'ma cjó c'o pjë ra tsjapü c'ü ín ch'igö, ijx ta ndũ'ũ ne 
xõrü dya c'ü ―eñe e Joás va xipji c'o nte'e c'o vi jmurü.

C'uã jã c'o va tsja'a Mizhocjimi, o mbös'ü e Gedeón o 
juajjnü c'o o̱ tropa

Jueces 6.33―7.8
Dya go mezhe o pa'a, c'o o̱ tropa c'o madianita, 'ñe c'o o̱ tropa 

c'o amalecita o 'ne jmurüji cja 'na trrabatjü, ngue c'uã ro zöji c'o 
menzumü a Israel.

Nuc'uã c'ü o̱ Espíritu Mizhocjimi o 'ne bübü co e Gedeón. 
Nguec'uã 'ma o zünt'ü 'naja o̱ mota o ngalo, o ẽjẽ c'o o̱ dyoji c'o 
bëjxtjo mi cãrã, ngue c'uã ro möji cja chũ'ũ. Y 'ma o zojjnü c'o mi 
cãrã xe na jẽ'ẽ, xo ẽji na puncjüji. Nu c'o o ẽjẽ, je mi mboxbëcheji cja 
e Manasés, xo mi mboxbëcheji cja e Aser, 'ñe cja e Zabulón, 'ñe cja e 
Neftalí; ngue c'o nziyo tribu c'o o ẽjẽ c'o.

'Ma ya vi jmurüji, e Gedeón o dyötü Mizhocjimi va xipji: 
‘‘Mizhocjimi, ín Jmuts'ügö. 'Ma mejme i ̱juancügö rá cama libre yo 
ín dyocjöjme jã c'o nzĩ vi xitsi, tsjacü rá pãrãgö dya. Nudya rá cama 
a jõmü 'naja o̱ xipjadü o ndënchjürü c'ü ri cjatjo o xi'dyo; je rá ma 
cama cja c'ü e tji'i jã c'o rí jät'äjme o ndëjxü. C'ü rga pãrãgö cjo 
mejme i ̱juancü, ngue c'ü ra xõrü 'ma ra jyans'ü, ya rguí c'agü c'ü e 
ximë co o xa'a, y c'ü e jõmü rrã dyodütjo. Nu'ma, ijx ta jñetse c'ü rí 
pjöxcü rá ñana yo ín dyocjöjme’’, eñe e Gedeón va xipji Mizhocjimi.

Nuc'uã c'ü xõrü, o nanga e Gedeón o ma nu'u c'ü e ximë. 'Ma o 
ndödü, ma c'a'a; 'ma o ndë'bi, ijx co nizhi 'na xalo c'ü e ndeje c'ü o 
mbedye. C'ü e jõmü, ma dyodü c'ü.

Nuc'uã e Gedeón o yepe o xipji Mizhocjimi: ‘‘In Jmuts'ügö, dya 
ra ünc'ügue. Na ngue xe rí ne rá ö'tc'ü c'ü rga pãrãgö cjo rí pjöxcü rá 
ñana yo ín dyocjöjme. C'ü rí ö'tc'ü dya, ngue c'ü dya ra c'agü ne 
ximë, nguejxtjo ne jõmü nu ra c'agü.”

Je va cjanu va tsja'a Mizhocjimi; c'ü e ximë dya go c'agü c'ü, 
nguejxtjo c'ü e jõmü. Nguec'uã va mbãrã e Gedeón c'ü ro mbös'ü 
Mizhocjimi ro ñana c'o o̱ dyoji.

'Ma o nangaji c'ü xõrü, e Gedeón 'ñe texe c'o nte'e c'o vi ndeñe 
angueze, o möji c'uã, je ma söyaji jã c'o bëjxtjo mi bübü 'na mëjë c'ü 
mi jäs'ä jã na jẽs'ẽ. C'ü e trrabatjü jã c'o ma cã'ã c'o madianita, je mi 
bübü ga ma a ndü'bü.

Nuc'uã Mizhocjimi o zopjü e Gedeón va xipji:
―Ijx na puncjütjo yo nte'e yo iṉ̱ ëdyigue cja chũ'ũ. 'Ma rá 

pjöxc'ü rí chõgueji cja c'ü e chũ'ũ, bübü c'o ra mama, c'ü vi 
chõgueji,ngueje c'ü na puncjütsc'eji 'ñe na zë'tsc'eji, ydya ngue c'ü 
rvá pjöxc'üji. Nguec'uã rí xi'ts'i rí xipjigue yo nte'e, 'ma cjó c'o sũ'ũ ra 
ma'a cja chũ'ũ, ra xõrü sö'ö ra nzhogü ra ma'a cja o̱ ngumü ―eñe 
Mizhocjimi va xipji e Gedeón.

C'ü na yeje nu pa'a, o nzhogü o möji cja o̱ ngumüji 'na veintidos 
mil o nte'e; xe nguentjo co e Gedeón 'na dyëch'a mil.

Nuc'uã Mizhocjimi o xipji e Gedeón:
―Xe na puncjütjo yo nte'e yo. Nudya, dyëdyigue cja ne ndare; 

nujnu, je rá xi'ts'i nu, cjó ngue c'o rí möji, cjó ngue c'o dya rí möji.
Nuc'uã e Gedeón o dyëdyi c'o nte'e ga ma cja c'ü e ndare. 

Nuc'uã Mizhocjimi o xipji e Gedeón:
―Unnc'e ngüënda jã rgá ziji o ndeje. Bübü c'o ra jñut'ü o̱ ne'e 

rgá zi'i o ndeje, bübü c'o ra c'uãjxtjo o̱ dyë'ë rgá zi'i. C'o ra c'uãjxtjo o̱ 
dyë'ë rgá zi'i, ngue c'o rí xõcü rí möji cja chũ'ũ ―embe.

Nuc'uã 'ma o mbürü o zi'i o ndeje c'o nte'e, na puncjü c'o o 
jñut'ü o̱ ne'e cja ndeje va ziji; nguejxtjo 'na jñi'i ciento nte'e c'o dya 
go jñut'ü o̱ ne'e va zi'i o ndeje, o dyö'bütjoji co o̱ dyëji c'ü e ndeje, 
cjá nú o ziji. Nuc'o, ngue c'o ro ma'a cja chũ'ũ c'o.

Nuc'uã Mizhocjimi o xipji e Gedeón:
―Nudya, xipji yo o jñut'ü o̱ ne'e va zi'i o ndeje, ra nzhogütjoji 

ra möji cja o̱ ngumüji; nguejxtjo yo jñi'i ciento nte'e yo rí möji cja c'ü 
e chũ'ũ. Je rgá cjanu rgá jñetse que nguetscö rá pjöxc'üji rí chõpüji 
c'o madianita, na ngue iṉ̱ ts'ëtcjeji, anguezeji na puncjüji ―eñe 
Mizhocjimi.

Nuc'uã e Gedeón o tsja'a jã c'o va xipji Mizhocjimi, o xipji c'o 
'ñaja israelita o möji cja o̱ ngumüji; nguejxtjo c'o jñi'i ciento c'o o 
dyëdyi cja c'ü e chũ'ũ, o ma zöji c'o madianita.

C'uã jã c'o va ndõjõ e Gedeón, o ndõpü c'o madianita
Jueces 7.9-25; 8.22-23

Nu c'ü e xõmü c'ü, Mizhocjimi o zopjü e Gedeón va xipji:
―Böbügue, dyëdyi yo in tropa, rí möji jã c'o vá cã'ã c'o 

madianita, na ngueje ya ró mbeñe rá cjapü ra zoji cja in dyëgue. 'Ma 
iṉ̱ sũgue rí möji, nu'ma, ot'ü rí sidyi e Fura c'ü in mbëpjigue, rí ma 
dyärävi c'o mama c'o madianita. 'Ma rí dyärä c'o mamaji, dya cjá rí 
sũgue; ya rí ma söji c'o.

Cjá nú o zöbü c'uã, o mëvi c'ü o̱ mbëpji nu jã c'o ma cã'ã c'o 
madianita. C'o madianita 'ñe c'o amalecita, ya vi inch'iji cja c'ü e 
trrabatjü, na ngue me ma puncjü c'o nte'e, nza cja'a 'ma ya mundo o 
t'ãxã jã c'o cja'a o pjiño. Xo ma puncjü c'o camello c'o ma cã'ã nu; 
dya cjó mi sö'ö cjó ro mbezhe c'o.

'Ma o zät'ävi jã c'o ma cã'ã c'o madianita, o dyärä e Gedeón 'na 
jña'a c'ü mi mama 'na tropa, mi xipji c'ü o̱ dyojui. Nu c'ü mi xipji, mi 
ngue 'na t'ĩjĩ c'ü vi nguĩch'ĩ c'ü e tropa. Mi xipji ga cjavã:

―Ró cjĩch'ĩ 'na tjõmëch'i c'ü mi dyavü o cëvara c'ü ma xinch'i 
ma säjä, mi töt'ü cja 'na ngũxipjadü, ijx mi tunbü.

O ndünrü c'uã c'ü 'na tropa o mama:
―Ijxi jñetse c'ü ne ra mama c'ü e t'ĩjĩ. C'ü e tjõmëch'i c'ü o 

tunbü c'ü e ngũxipjadü, ne ra mama ngueje e Gedeón c'ü e israelita 
c'ü o̱ t'i'i e Joás, ra ndõcüji, na ngue Mizhocjimi ra tsjacüji rá soji cja 
o̱ dyë'ë ―eñe.

Nuc'uã 'ma o dyärä e Gedeón c'ü e jña'a c'ü, o unü 'na pöjö 
Mizhocjimi. Cjá nú o nzhogü o ẽvi c'ü o̱ mbëpji nu jã c'o mi cãrã c'o 
israelita. 'Ma o säjui, e Gedeón o xipji c'o tropa:

―Ñangaji dya, möjö rá ma söji c'o madianita, na ngue 
Mizhocjimi ya mama c'ü ijx tá tõpüji c'o ―eñe.

Nuc'uã e Gedeón o xõcü c'o o̱ tropa, ndé 'na cien tropa va 
ngama. E Gedeón mi ëdyi 'na cien tropa. Nuc'uã cjá nú o unüji nzĩ 
'naja c'o jñi'i ciento tropa ndé 'naja o s'äbä c'ü mi o'o 'na tizhi c'ü mi 
tjë'ë. Cjá nú o xipji c'uã c'o tropa:

―Nutscöjme rá cjös'üjme cja c'o o̱ ngũxipjadü c'o madianita. 
'Ma rá sät'äjme jã c'o jnorü c'o o̱ ngũxipjadüji ga manu, c'ü rá cjagö, 
xo rí tsjagueji. 'Ma rí dyäräji rá zünt'üjme c'o o̱ mota o ngalo, xo rí 
züntc'eji c'o vá jüngueji. Xo rí chä'däji c'o s'äbä. Cjá rrĩ mapjüji na 
jens'e rgui mamaji: ‘‘Ra ndõjõ e Gedeón; na ngue Mizhocjimi ra 
mbös'ü’’ rí 'ñeñeji.

Je va cjanu va xipji e Gedeón c'o o̱ tropa.
Nuc'uã e Gedeón 'ñe c'o cien tropa c'o mi ëdyi, o ngös'üji cja c'o 

o̱ ngũxipjadü c'o madianita. 'Ma o zät'äji cja c'o ngũxipjadü ga manu, 
ya mi ndexõmü, ya mi ngue ro pötü c'o mböte.

Nuc'uã o zünt'üji c'o o̱ mota o ngalo, cjá nú o mbäräji c'o s'äbä 
c'o mi tunüji, cjá xo nú o c'uã's'ãji c'o tizhi c'o mi jünüji. C'o 'ñaja 
tropa, je xo va tsjatjonu c'o, o zünt'üji c'o o̱ mota o ngalo, cjá nú o 
mbäräji c'o s'äbä c'o mi o'o c'o tizhi c'o mi tjë'ë. Mi jüns'üji co c'ü 
'naja o̱ dyëji, na ngue c'ü o̱ jodyëji mi pënch'iji c'ü o̱ mota o ngalo c'ü 
mi zünt'üji. Xo mi mapjüji ga cjavã:

―Ra ndõjõ e Gedeón; na ngue Mizhocjimi ra mbös'ü ―mi eñeji.
Pero c'o nte c'o mi ëdyi e Gedeón, dya go cjogüji jã c'o ma cã'ã 

c'o madianita, o böbütjoji a 'ñünü. Nuc'uã c'o madianita 'ñe c'o 
amalecita, 'ma o nuji ma cjanu, o pizhiji na puncjü, me mi mapjüji 
ma cjuãdiji. Mizhocjimi o tsjapü o zötsjëji c'o o̱ dyoji, o pö't'ütsjëji 
na puncjüji. Xo tsjapü o c'ueñe c'o 'ñaja. C'o israelita mi sido mi 
zünt'üji c'o o̱ mota o ngalo. Nuc'uã, 'ma o jñantji ya mi c'ueñe c'o 
madianita 'ñe c'o amalecita, ijx co chäji c'o.

Nuc'uã e Gedeón o ndäjä o bëzo c'o o ma'a jã c'o mi cãrã c'o 
israelita c'o mi mboxbëche cja e Efraín. O ma xipjiji c'ü ro zöbüji cja 
t'eje, ro zöji c'o madianita, y c'o 'ñaja israelita je rví möji cja c'ü e 
ndare jã c'o ro ma mbes'e c'o madianita c'o ya mi c'ueñe, je ro 
ts'acüji nu c'o.

Nuc'uã c'o o̱ mboxbëche e Efraín o jmurüji, cjá nú o ma zöji c'o 
madianita, o zürüji c'o yeje bëzo c'o mi manda cja c'o o̱ tropa c'o 
madianita, cjá nú o mbö't'üji c'o. 'Ma o nguarü c'ü e chũ'ũ, c'o 
israelita o xipjiji e Gedeón:

―Nu'tsc'e Gedeón, rí negöjme rí tsjague ín xo'ñijme rí 
mandazgöjme, na ngue ngue'tsc'e i ̱ot'ü a xo'ñi rvá pö't'üjme c'o 
madianita, ró pedyeji cja o̱ dyë'ë c'o. Xo ra mandazgöjme c'o in ch'i'i, 
'ñe c'o in bëche, 'ñe c'o in mboxbëche c'o cjá ra ngãrã.

O ndünrü c'uã e Gedeón va mama:
―Ni ri nguezgö, ni xo ri ngue yo ín ch'igö ri tsjapqueji in 

xo'ñiji. C'ü rí tsjapügueji in xo'ñiji, nguejxtjo Mizhocjimi ―eñe c'ü.
O mezhe 'na yeje dyöte cjë'ë, cjá ndũ'ũ e Gedeón. C'o israelita, 

ndo go nzhogü go jyëzitjoji Mizhocjimi, ndo go nzhogü go ma't'ütjoji 
pjë c'o ndé ma ts'ita c'o vi dyät'äji, c'o mi xijji Baal. C'ü mero mi 
cjapü o̱ ts'itaji, mi chjũ'ũ e Baal-berit. O jyombeñeji Mizhocjimi c'ü o̱ 
Jmuji c'ü vi ngamaji libre cja o̱ dyë'ë c'o mi nuji na ü'ü.
C'uã jã c'o va mbëzhi juesi e Abimelec, 'ñe e Tola 'ñe e Jair

Jueces 9―10
Nuc'uã xo mbëzhi juesi e Abimelec, 'ñe e Tola, 'ñe e Jair. E 

Abimelec, o mezhe jñitjo cjë'ë va mbëzhi juesi. E Tola, o mbëzhi 
juesi 'na veintitres cjë'ë c'ü. E Jair, o zö'ö 'na veintidos cjë'ë va 
mbëzhi juesi.

Nuc'uã c'o israelita ndo go nzhogü go jyëzitjoji Mizhocjimi, ndo 
go nzhogü go ma't'üji c'ü e ts'ita Baal, 'ñe c'ü e ts'inana Astarot. Xo 
mbürü o ma't'üji c'o ts'ita c'o mi ma't'ü c'o menzumü a Siria, 'ñe c'o 
mi ma't'ü c'o menzumü a Sidón. Xo mbürü o ma't'üji c'o ts'ita c'o mi 
ma't'ü c'o menzumü a Moab. Xo mbürü o ma't'üji c'o mi ma't'ü c'o 
menzumü a Amón. Xo mbürü o ma't'üji c'o o̱ ts'ita c'o filisteo. Dya 
cjá mi ma't'üji Mizhocjimi. Nguec'uã Mizhocjimi o jyëzi c'o israelita 
o zoji cja o̱ dyë'ë c'o filisteo, 'ñe cja o̱ dyë'ë c'o amonita.

C'uã jã c'o va tsja'a juesi c'ü e bëzo c'ü mi chjũ'ũ Jefté
Jueces 11―12
(Hebreos 11.32)

C'o pa'a c'o, mi bübü 'na bëzo c'ü mi chjũ'ũ Jefté. Nuc'ü, me ma 
ngöjö, dya cjó mi sũ'ũ. Mi ngue o̱ t'i'i 'na ndixũ c'ü mi tsãjã o bëzo. 
Nu c'ü o̱ tata c'ü, mi ngue 'na israelita c'ü mi chjũ'ũ Galaad. E Galaad 

mi siji 'na o̱ su'u c'ü mi tsãpã o̱ t'i'i. Nguec'uã 'ma o te'e c'o t'i'i c'o, o 
pjongüji e Jefté, o tsja'a c'o o̱ jäcjuãrjma, na ngue mi 'naño o̱ nana 
c'ü. 'Ma o pjongüji, o xijji ga cjavã:

―Nu'tsc'e, dya pjë ra ch'a'c'ügue yo mi pë's'i c'ü ndo mi 
tatagöjme, na ngue 'naño in nanague ―embeji.

Nuc'uã e Jefté o c'ueñe cja o̱ ngumü c'ü ndo nú tata, o ma'a na 
jẽ'ẽ, nu jã c'o mi chjũ'ũ Tob. Nujnu, mi cãrã nu c'o 'ñaja bëzo c'o dya 
pjë mi tẽjme, dya xo mi pëjji; nuc'o, o ndeñeji angueze.

O mezhe c'uã jã nzĩ cjë'ë, c'o mi menzumü a Amón, o 'ne 
jyonbüji o chũ'ũ c'o israelita. 'Ma o jñanda c'o tita c'o mi xo'ñi a 
Israel c'o mi cja'a c'o amonita, o mbeñeji c'uã e Jefté. Nguec'uã va 
möji o ma siji jã c'o ma bübü. Na ngue, mi ngue 'na bëzo c'ü ma 
ngöjö, xã'ma ro 'ne mbös'üji anguezeji. 'Ma o zät'äji jã c'o ma bübü e 
Jefté, o xipjiji:

―Nu'tsc'e ni t'ëcjañõmü, rvá 'ne ö'tc'üjme rí tsjague ín 
xo'ñigöjme, ngue c'uã ra sö'ö rá söji c'o amonita.

Nuc'uã e Jefté o ndünrü va xipji c'o vi 'ne dyötü favor:
―Maco nu'tsc'eji mi nugöji na ü'ü, i ̱chäcjäji; dya i ̱säcjäji ro 

mimi cja o̱ ngumü c'ü ndo mi tata. Nudya nuc'üji na ü'ü c'o amonita, 
vá 'ne jongüji, xo iṉ̱ ne rí sinziji rá ma pjöxc'üji ―eñe e Jefté.

Nuc'uã c'o tita, o yepe o ndünrüji va xipjiji e Jefté:
―Ngue c'o rvá ẽgöjme dya, rvá 'ne ö'tc'üjme ni t'ëcjañõmü, rí 

ma pjöxcüjme; rí tsjague xo'ñi cja c'o ín tropagöjme, rga söji c'o 
amonita.

O ndünrü c'uã e Jefté va xipjiji:
―'Ma iṉ̱ negueji rá nzhogügö, rá ma pjöxc'üji rí sögueji c'o 

amonita, 'ñe 'ma xo ra ne'e Mizhocjimi rá tõpüji c'o, nu'ma, rí negö rí 
tsjacüji rá pjëzhgö in xo'ñigueji.

O ndünrü c'uã c'o tita, o mamaji:
―Ijxi ärä Mizhocjimi, rá cjajme c'uã jã c'o nzĩ gui mangue.
Nuc'uã e Jefté o möji c'o tita cja c'ü o̱ jñiñiji c'ü mi chjũ'ũ 

Galaad, c'ü xo mi ngue o̱ tjũ'ũ c'ü ndo nú tata e Jefté. 'Ma o zät'äji 
nu, nuc'uã c'o nte'e ijx co mamaji que ngueje angueze ro tsja'a o̱ 
xo'ñiji, xo ngueje angueze ro manda cja c'o o̱ tropaji.

Jueces 11.12-27
Nuc'uã e Jefté o ndäjä o bëzo c'o o ma ñaji c'ü o̱ rey c'o 

amonita. C'ü e jña'a c'ü mi pẽjjñe e Jefté, mi mama ga cjavã c'ü:

―¿Pjë ró cja'c'öjme, nguec'uã vá ẽgueji cja nu ín 
xoñijõmügöjme, vá 'ne jonngüjme o chũ'ũ ―mi embe c'ü e rey.

Nuc'uã c'ü e rey, xo mbenpe 'na jña'a e Jefté, va xipji ga cjavã:
―'Ma o ẽjẽ c'o in mboxtitagueji, 'ma vi 'ñeji a Egipto, o 'ne 

ndënngöjme ín xoñijõmügöjme c'o. Nguec'uã nudya, rí negö c'ü rí 
nzhocüzüjme c'o. 'Ma dya rí nzhocüzüjme, pë'sc'ü rá chũji 'ma.

Nuc'uã e Jefté xe go mbenpetjo 'na jña'a c'ü e rey a Amón, o 
xipji:

―Nu c'o ín mboxpalegöjme, dya go ndënnc'eji in xoñijõngueji 
c'o, ni xo ro ndënbi o̱ xoñijõmü c'o moabita. 'Ma vi 'ñeje a Egipto c'o, 
je das'üji cja c'ü e mar, cjá nú o nzhodüji va 'ñeji cja c'ü e majjyadü. 
Je va cjanu va säji a Cades. 'Ma o säji nu, o mbenpeji 'na jña c'ü e 
rey a Edom, o dyötüji sjëtsi ro huenbetjoji nu jã c'o mi cãrã c'o 
edomita. C'ü e rey a Edom, dya go ne'e ro unü sjëtsi c'o.

C'ü e jña'a c'ü o mbenpeji c'ü e rey a Amón, xo mi mama ga 
cjavã c'ü:

―Nu c'o ín mboxpalegöjme xo mbenpeji 'na jña'a c'ü mi rey a 
Moab. Nuc'ü, xo dyötüji sjëtsi ro huenbetjoji cja o̱ xoñijõmü c'ü, pero 
dya xo go ne'e c'ü e rey. 'Ma o nuji c'ü dya mi ne'e ro unüji sjëtsi, 
dya go huenbeji cja o̱ xoñijõmü c'o, je vi mötji ga ma cja c'ü e 
majjyadü, o ngös'ütjoji cja c'o xoñijõmü a Amón, 'ñe cja c'o 
xoñijõmü a Moab. Nguec'uã va zät'äji cja o̱ xoñijõmü c'o amorreo nu 
jã c'o ot'ü mi tjë'ë c'o in mboxpalegueji, pero ya vi mezhe vi tsjapü o̱ 
cjaja c'o amorreo c'o.

’Nuc'uã c'o ín mboxpalegöjme o mbenpeji 'na jña'a c'ü e rey 
Sehón c'ü mi manda cja c'o amorreo, xo dyötüji sjëtsi ro huenbeji cja 
c'o o̱ xoñijõmü c'ü. Na ngue 'ma ro unüji c'ü e sjëtsi, ro sö'ö ro säji ga 
'ñecjuã, dya cjá ro ma ngös'üji na jẽ'ẽ. Pero c'ü e rey, dya xo go ne'e 
ro unüji sjëtsi, na ngue mi sũ'ũ 'na ro tsja'a a dyë'ë c'o ín 
mboxpalegöjme. Nguec'uã o tsja'a c'ü e rey, o jmutü c'o o̱ tropa, o 
jyonbü o chũ'ũ c'o ín mboxpalegöjme. Nuc'uã Mizhocjimi o tsjapü o 
bëzhi c'o; o ndõjõ c'o ín mboxpalegöjme. Nguec'uã o tsjapü o̱ cjaji c'o 
xoñijõmü c'o mi cjapü o̱ cjaja c'o amorreo.

’Je va cjanu rvá cjapü ín tsjajme texe ne xoñijõmü nu jã c'o rí 
cãrãjme dya. Na ngue Mizhocjimi o mbös'ü c'o ín mboxpalejme o 
ndõpüji texe c'o nte'e c'o dya go jyëzi ro huench'eji jã c'o mi cãrã c'o.

’Nudya ndo iṉ̱ negue rá da'c'öjme yo ya dyacöjme Mizhocjimi. 
Maco dya cjá mi tjëgueji yo, 'ma o ẽjẽ a'ñecjuã c'o ín 
mboxpalegöjme; ya vi ndënnc'iji c'o 'ñaja nte'e ndeze mi jinguã. 'Ma 

pjë c'o da'c'üji c'ü in ts'itagueji e Quemos, iṉ̱ cjapügueji in tsjagueji 
c'o; ¿cjo dya mejme c'o rí xi'ts'i? Xo ga cjazgöjme nu, xo rí 
cjapügöjme ín tsjagöjme yo ya dyacüjme Mizhocjimi ró tõjme.

’Yo xoñijõmü yo o tsjapü o̱ cjaja c'o ín mboxpalegöjme 'ma o 
ndõpüji c'o amorreo, bübü yo ot'ü mi cjapü o̱ cjaja c'o menzumü a 
Moab. Pero e Balaac c'ü mi rey a Moab, dya pjë go xipji c'o ín 
mboxpalegöjme ro nzhopcüji yo, ni xo ro chũji c'o. Natsc'e, ¿pjenga 
iṉ̱ ötcöjme dya yo?

Xe go sido go ña'a c'o o̱ mbëpji e Jefté va xipjiji ga cjavã c'ü e 
rey a Amón:

―Ya mezhe 'na jñi'i ciento cjë'ë c'ü rgá minc'öjme cja yo 
xoñijõmü yo. Maco dya pjë mi xitsijme majxã mi ngue in tsjagueji 
yo, ¿pjenga cjá ngue dya, iṉ̱ ötcüjme? Nutscöjme, dya pjë rí 
cja'c'öjme; ngue'tsc'e ijx na s'ots'ü, vá 'ne jonngöjme o chũ'ũ. C'ü ín 
Mizhocjimigöjme, ngue c'ü pãrã na jo'o cjó ngueje c'o pë's'i rraso, cjo 
ngue'tsc'eji iṉ̱ amonitaji, o nguezgöjme rí israelitagöjme ―eñe c'o 
jña'a c'o vi mbenpeji c'ü e rey a Amón.

Jueces 11.28-34
Nuc'uã c'ü mi rey cja c'o amonita, dya go ngö'tbü 'ñi'i c'o jña'a 

c'o vi mbẽjjñe e Jefté; ijx co ma'a, o ma tsja'a o chũ'ũ co c'o israelita.
Nuc'uã o̱ Espíritu Mizhocjimi o ẽ bübü co e Jefté, o unü c'ü rví 

zëzhi, nguec'uã va ma'a, o ma chũji c'o amonita. E Jefté o xipji 
Mizhocjimi: ‘‘Nu'tsc'e ín Mizhocjimits'ügö, 'ma rí pjöxcü rá tõpü c'o 
amonita, rá mbents'egö 'ma. C'ü rga mbents'e, ngue c'ü rá pö't'ü cjá 
rrũ pä'sc'ä c'ü ot'ü ra mbedye a tji'i, 'ma rá nzhogö cja ne chũ'ũ rá 
säjä cja ín nzungö’’, eñe e Jefté va xipji Mizhocjimi.

Nuc'uã o ma chũji c'o amonita; Mizhocjimi o mbös'ü e Jefté o 
ndõjõ c'ü. 'Ma ya ma nzhogü cja c'ü e chũ'ũ, 'ma ya ma säjä cja o̱ 
ngumü, o mbedye c'ü o̱ xunt'i o ma ndünrü. Mi nguejxtjo c'ü e xunt'i 
c'ü mi siji; dya cjá xe mi siji o t'i'i, ni ri ngueje o xunt'i. 'Ma o jñanda 
mi ngue c'ü o̱ xunt'i c'ü o ma ndünrü, o mbeñe c'uã c'ü vi xipji 
Mizhocjimi ro mbö't'ü c'ü ot'ü ro mbedye, 'ma rva nzhogü cja c'ü e 
chũ'ũ.

Jueces 11.35-40; 12.7
Nuc'uã me go ndumü na puncjü, o ndagü c'o bitu c'o mi jẽ'ẽ. 

'Ma o chjëvi, o xipji c'uã c'ü o̱ xunt'i:
―Juentsc'e ín xunt'itsc'ö, rí ndumügö por nu'tsc'e, na ngue ró 

xicö Mizhocjimi 'na jña'a c'ü ro cjagö. Nudya, pë'sc'ü rá cjagö c'ü.

O ndünrü c'uã c'ü o̱ xunt'i o mama:
―Mi tatats'ügö, 'ma i ̱xique Mizhocjimi pjë c'o rvi mbeñe, 

tsjague c'uã jã c'o nzĩ vi xipji ri tsja. Na ngue ya mböxc'ü i ̱chõpüji 
c'o amonita c'o mi nugüji na ü'ü.

'Ma o mbãrã c'ü e xunt'i c'ü e promesa c'ü vi tsja'a c'ü nú tata, o 
mama ga cjavã:

―Mi tatats'ügö, rí ö'tc'ü rí jyëzgui yeje zana rá magö cja t'eje, rá 
möjme c'o ín dyojme, rá ma huë'ëjme, na ngue rá tũgö, y dya be rí 
chjüntü.

O ndünrü c'uã c'ü o̱ tata o xipji:
―Jã, sö'ö rí möcjeji.
O ma'a c'uã c'ü e xunt'i, o möji c'o o̱ dyoji. O mezhe yeje zana 

mi nzhodüji cja c'o t'eje, mi huëji. C'ü mi huëji, ngue c'ü dya be mi 
chjüntü c'ü e xunt'i, dya ro zogü o̱ t'i'i. 'Ma o zö'ö c'o yeje zana, o 
nzhogü cja c'ü o̱ ngumü. Nuc'uã c'ü nú tata, o tsja'a c'uã jã c'o va 
mama ro tsja'a.

Cjá mbürü c'uã c'ü e tjũrü c'ü cja'a c'o xunt'i c'o menzumü a 
Israel, tsjë'ma pöji 'na nziyo pa'a, pa huëpiji c'ü o̱ xunt'i e Jefté.

Nu c'ü e Jefté o manda cja c'o jñiñi a Israel 'na 'ñanto cjë'ë, cjá 
nú o ndũ'ũ c'ü.

C'uã jã va cja'a 'ma o mama Mizhocjimi
c'ü ro mimi e Sansón

Jueces 13
Nuc'uã c'o israelita o yepe o ma't'üji c'o o̱ ts'ita c'o 'naño nte'e 

c'o mi cãrã cja c'ü e xoñijõmü. Nguec'uã va jyëzi Mizhocjimi o zoji 
cja o̱ dyë'ë c'o filisteo; o mezhe 'na yeje dyöte cjë'ë c'ü o sëzhiji.

Nu c'o pa'a c'o, mi bübü 'na bëzo c'ü mi chjũ'ũ Manoa. Nuc'ü, mi 
israelita, mi mboxbëche cja c'ü ndo nu Dan. Nu c'ü nú su'u, dya mi 
muxt'i c'ü. 'Na nu pa'a, ijx co jñanda c'ü e ndixũ o jñetse 'naja c'o o̱ 
anxë Mizhocjimi, o 'ne xipji:

―Cjimi, süngü. Rí pãrãgö c'ü dya iṉ̱ muxt'igue. Nudya, rí xi'ts'i 
rí nduntegue, rí mus'ü 'na ts'it'i. Nguec'uã, rí xi'ts'i que dya rí sigue o 
vinu, ni pjë c'o ndé ri pjëzhi c'ü rgui tĩgue. Xo rí xi'ts'i, c'ü e ts'it'i c'ü 
rí mus'ü, dya rí 'ñaxa, rí jyëtspi ra te'e o̱ ñijxte. Na ngue Mizhocjimi 
ya juajjnü c'ü, ngue c'uã ra ñana c'o o̱ dyoji, ra ngamaji libre cja o̱ 
dyë'ë c'o filisteo ―eñe c'ü o̱ anxë Mizhocjimi va xipji c'ü o̱ su'u e 
Manoa.

Jueces 13.6-18
Nuc'uã c'ü e ndixũ o ma'a jã c'o ma bübü c'ü o̱ xĩra, o ma xipji 

texe c'o vi mama c'ü o̱ anxë Mizhocjimi. Nuc'uã e Manoa o ma't'ü 
Mizhocjimi, o xipji: ‘‘In Jmuts'ügö, rí ö'tc'ü rí chäjä na yeje c'ü o 'ne 
zopjü nu ín sugö, ngue c'uã ra 'ne xitsibe jã rgá cja'a rga chezhebe 
c'ü e ts'it'i’’.

Mizhocjimi o dyärä c'o vi dyötü e Manoa. Nguec'uã 'na nu pa'a, 
o ẽtjo na yeje c'ü o̱ anxë Mizhocjimi, o 'ne zopjü c'ü e ndixũ 'ma ma 
bübü cja juãjma. Nuc'uã c'ü e ndixũ o ma'a, o ma ma't'ü c'ü nú xĩra. 
'Ma o säjui jã c'o mi bübü c'ü o̱ anxë Mizhocjimi, e Manoa o dyönü 
va xipji:

―¿Cjo ngue'tsc'e i ̱ñaguevi nu ín sugö 'ma jincjuã?
Cjá nú o ndünrü c'uã c'ü o̱ anxë Mizhocjimi, o mama:
―Jã, nguezgö ró xipji ra mus'ü 'na ts'it'i.
Cjá nú o mama c'uã e Manoa:
―'Ma ra zädä c'o iṉ̱ mangue, ¿jã rgá cja rga chezhgöbe c'ü? ¿Jã 

rgá cja rga jíchcöbe pjë ra tsja'a c'ü?
Nuc'uã c'ü o̱ anxë Mizhocjimi, o ndünrü va mama:
―Nu ni sugue ra tsja'a c'uã jã c'o rvá xipji. Dya ra zi'i o vinu, ni 

pjë c'o ndé rguí tĩ'ĩ. Dya xo ra zi'i o jñõnü c'o o mama Mizhocjimi c'ü 
dya jo'o ra s'i'i. Ijx ni jyodü ra tsja'a c'uã jã c'o nzĩ rvá xipji.

Nuc'uã e Manoa o xipji c'ü o̱ anxë Mizhocjimi:
―Nu'tsc'e ni t'ëcjanõmü, rí ö'tc'ü rí che'be rá pö't'übe 'na 

ts'ichivo, cjá rrũ siji 'na xëdyi ―embe.
O ndünrü c'uã c'ü o̱ anxë Mizhocjimi, o mama:
―Zö rá quencjö co nu'tsc'evi, pero dya sö'ö rá sigö c'o jñõnü. 

C'ü rí tsja'a, mbeñe Mizhocjimi co c'ü e ts'ichivo c'ü ro sigöji.
E Manoa, dya mi pãrã majxã mi ngueje o̱ anxë Mizhocjimi c'ü 

mi ñavi, na ngue ijx mi jñetsetjo nza cja 'na bëzo. Nguec'uã e Manoa 
o dyönü:

―¿Pjë ni chjũtsc'e? Nguec'uã 'ma ra zädä yo jña'a yo i ̱xitsibe, 
ra sö'ö rá da'c'übe 'na pöjö.

O ndünrü c'uã c'ü o̱ anxë Mizhocjimi, o mama:
―¿Pjenga iṉ̱ ne'e rá xi'tsc'ö ín chjũgö? Na ngue me na nojo, 'ñe 

me na zö'ö. ¿Jã rgá sö'ö rí pãrãgue?
Jueces 13.19-24

Nuc'uã e Manoa o ma'a, o ma zürü 'na ts'ichivo, cjá nú o 
mbö't'ü, cjá xo nú o mbä's'ä cja 'na ndojo va mbeñe Mizhocjimi.

Nuc'uã 'ma o yorü c'ü e sivi jã c'o mi quis'i c'o o̱ ts'ingue c'ü e 
ts'ichivo, e Manoa 'ñe c'ü nú su'u o jñandavi c'ü o̱ anxë Mizhocjimi 
mi bübü a nde'e cja c'ü e sivi, mi nguĩs'ĩ ga ma a jens'e.O unü c'uã 
ngüënda e Manoa que vi ñaji c'ü o̱ anxë Mizhocjimi. Cjá nú o 
ndünevi a jõmü va ndüñijõmüvi a jmi'i.

Nuc'uã e Manoa o xipji c'ü o̱ su'u:
―Nudya, ixj tá tũvi dya, na ngue ró jandavi Mizhocjimi.
O ndünrü c'uã c'ü o̱ su'u o mama:
―'Ma ri ne'e ro mbötcüvi Mizhocjimi, dya ro ne'e c'ü ró 

pä'sbävi pjë rvá mbeñevi. Dya xo ro xitsivi texe yo o xitsivi.
O mezhe c'uã jã nzĩ zana, nu c'ü nú su'u e Manoa o mus'ü 'na 

ts'it'i, o jñu'sbüji o̱ tjũ'ũ Sansón. Mizhocjimi o intsjimi c'ü e ts'it'i, 
nguec'uã va te'e na jo'o.

C'uã jã c'o va cja'a 'ma ro chjüntü e Sansón
Jueces 14.1-19

'Ma ya mi sẽ'ẽ e Sansón, o zöbü ga ma cja c'ü e jñiñi a Timnat; 
ga manu o jñanda 'na xunt'i c'ü mi ngue o̱ t'ijjuë 'naja c'o filisteo. 'Ma 
o zät'ä cja c'ü o̱ ngumü c'ü nú tata, o xipji ro ma dyötpüji c'ü e xunt'i. 
'Ma o dyärä c'o o̱ tata c'o vi mama c'ü, dya go nevi que ro tsja'a ga 
cjanu ro chjüntüvi c'ü e xunt'i, na ngue c'o o̱ menzumü c'ü, dya mi 
ẽjme Mizhocjimi c'o.

O mama c'uã e Sansón:
--Ngueje c'ü e xunt'i c'ü rí ne rá chjüntübe, ngue c'ü rí ma 

dyötcüvi.
C'ü nú tata 'ñe c'ü nú nana, dya mi pãrãvi que mi ngue 

Mizhocjimi c'ü mi ne'e ga cjanu, ngue c'uã ro mbürü e Sansón ro zöji 
c'o filisteo. Na ngue c'o pa'a c'o, mi ngueje c'o filisteo c'o mi manda 
cja c'o israelita.

Nuc'uã e Sansón 'ñe c'o o̱ tata, go möji a Timnat. Nuc'uã 'ma o 
zät'äji cja c'o juãjma a Timnat c'o mi cja'a o uva, o ẽjẽ 'na líõ c'ü ma 
ngãxã va chëzhi cja o̱ jmi'i e Sansón. Nuc'uã o̱ Espíritu Mizhocjimi o 
ẽ bübü co e Sansón, nguec'uã va mbö't'ü c'ü e líõ, zö dya pjë mi jün 
c'ü rví mbö't'ü c'ü. Y xo ts'üdü. Pero dya go xipji c'ü nú tata 'ñe c'ü 
nú nana cjo vi mbö't'ü 'na líõ.

Jueces 14.7-14
O mezhe c'uã, o zädä c'o pa'a c'o ro ts'a'a c'ü e chjüntü. Nuc'uã e 

Sansón, 'ñe c'ü nú tata 'ñe c'ü nú nana, o mbedye o möji cja c'ü o̱ 

ngumü c'ü e xunt'i. 'Ma o cjogüji jã c'o bëjxtjo mi 'mana c'ü e líõ, o 
xõgü c'uã e Sansón o ma nu'u c'ü. 'Ma o zät'ä nu, o chöt'ü cja c'o o̱ 
ndo'dye c'ü e líõ, mi cã'ã o ngüjnü, ya xo mi po'o o miel. Nuc'uã o 
c'uã't'ã o̱ dyë'ë, o ngama c'o miel, mi si'i ma ma'a cja c'ü e 'ñiji.

Nuc'uã 'ma ya o zürü c'ü nú tata, 'ñe c'ü nú nana, xo unüvi c'ü e 
miel o ziji. Pero dya go xipjivi jã je vi ngama c'ü e miel.

'Ma o zät'äji cja o̱ ngumü c'ü e xunt'i, e Sansón o tsja'a c'uã 'naja 
mbaxua c'ü o zö'ö 'na yencho pa'a. Nu c'ü o̱ tata c'ü e xunt'i, o zojjnü 
'na treinta bëzo c'o mi ngue o̱ dyoji, ro 'ne mimiji cja c'ü e mbaxua. 
Nuc'uã e Sansón o xipji c'o bëzo, o mama:

―Rá xi'ts'iji dya 'na jña'a. 'Ma rí xitsiji pjë ne ra mama yo jña'a 
yo, 'ma dya be ri cjuarü ne mbaxua, nu'ma, rá da'c'üji nzĩ 'natsc'eji 
c'o rí jyeji, 'ñe c'o rí chëji. 'Ma ra nguarü ne mbaxua, 'ma dya be ri 
xitsiji pjë ne ra mama yo jña'a yo rá xi'ts'iji, nu'ma, rí dyacöji jã c'o 
nzĩ rvá xi'tsc'öji rá da'c'üji.

O ndünrü c'uã c'o bëzo, o mamaji:
―Xitsijme c'ü e jña'a c'ü, nguec'uã rá xi'ts'ijme c'ü ne ra mama.
Cjá nu o xipjiji c'uã:
―Nu c'ü e jña'a, je ga cjava c'ü:
Cja c'ü mi ñõnü, je mbedye nu, o jñõnü;
cja c'ü ma zëzhi, je mbedye nu c'ü na õ'õ ―eñe e Sansón.

Jueces 14.15-17
O cjogü jñipa, c'o bëzo, dya mi sö'ö ro nguĩjjñiji pjë mi ne ro 

mama c'ü e jña'a c'ü vi mama e Sansón. Nguec'uã o xijji c'ü e xunt'i 
ro dyönü e Sansón pjë mi ne ro mama c'o jña'a c'o vi mama. Xo o 
xipjiji c'ü e xunt'i:

―'Ma dya rí xitsijme c'ü ne ra mama c'o jña'a c'o, rá tjü'c'üjme 
cja sivi, xo 'ñe o̱ ngumü ni tatague. Na ngue i ̱zoncüjme ró ẽgöjme, 
ngue c'uã ra nganngajme e Sansón c'o rí cãjme, 'ma dya rá xipjijme 
pjë ne ra mama c'o o̱ jña'a ―embeji c'ü e xunt'i.

Nuc'uã c'ü e xunt'i, o jyodü jã rvá dyönü e Sansón, pjë mbëjë c'ü 
mi ne ro mama c'ü e jña'a c'ü. Nguec'uã, o ma'a cja o̱ jmi'i c'ü, o ma 
huë'ë va xipji:

―Nu'tsc'e, dya iṉ̱ nezegö, na ngue dya iṉ̱ xitsigö pjë ne ra 
mama c'ü e jña'a c'ü i ̱xipjigue c'o ín dyocjöjme.

O ndünrü c'uã e Sansón o xipji c'ü e xunt'i:
―Dya cjó rí xicö c'o, ni ri ngue ín tatagö, ni ri ngue ín nanagö. 

Natsc'e, ¿pjënga iṉ̱ ne'e rá xi'ts'igö c'o? ―embeji c'ü e xunt'i.

C'o pa'a c'o xe mi bëzhi ro nguarü c'ü e mbaxua, pama mi huë'ë 
c'ü e xunt'i a jmi'i e Sansón, xã'ma ro xipji pjë mi ne ro mama c'ü e 
jña'a. 'Ma ro mbãrã c'ü e xunt'i jã ma cja'a c'ü e jña'a, ro ma'a c'uã ro 
ma xipji c'o bëzo, ngue c'uã dya ro ndüt'üji.

Jueces 14.17-19
C'ü e pa'a c'ü ya mi zö'ö na yencho, ya vi xicha na puncjü e 

Sansón, nguec'uã va xipji c'ü e xunt'i c'ü mi ne ro mama c'ü e jña'a. 
Na ngue c'ü e xunt'i, pama pama mi ötü c'ü ro xipji.

'Ma o mbãrã c'ü e xunt'i c'ü mi ne ro mama c'ü e jña'a c'ü, ijx co 
ma'a o ma xipji c'o bëzo c'o mi ngue o̱ menzumüji. Na ngue c'ü e 
pa'a c'ü, ngue 'ma ro nguarü c'ü e mbaxua. Ya mi ngue ro nguibi e 
jyarü, 'ma cjá ma'a c'o bëzo, o ma xipjiji e Sansón:

―Rvá 'ne xi'tsc'öjme dya, c'ü ne ra mama c'ü e jña'a c'ü i ̱
xitsijme:

¿Pjë bübü c'ü xe nda na õ'õ
que na ngueje o miel?
¿Pjë xo bübü c'ü xe nda na zëzhi
que na ngueje o líõ?

Ngue c'ü ne ra mama c'ü e jña'a c'ü i ̱xitsijme ―embeji e Sansón. 
O ndünrü c'uã e Sansón va xipjiji:
―'Ma dya rvi sidyigueji ín ts'ibagagö rvi ma huãjmagueji, dya 

ri pãrãji 'ma, pjë ne ra mama yo jña'a yo rvá xi'tsc'öji.
Nuc'uã o̱ Espíritu Mizhocjimi o 'ñünbü o̱ mü'bü e Sansón, 

nguec'uã va ma'a cja 'naja o̱ jñiñi c'o filisteo, c'ü mi chjũ'ũ Ascalón. 
'Ma o zät'ä nu, o mbö't'ü 'na treinta o nte'e c'o mi menzumü nu, cjá 
nú o ts'o'sbü c'o mi jeji, 'ñe c'o mi tëji. Cjá nú o ma unü c'o bëzo c'o 
mi ngue o̱ menzumü c'ü e xunt'i. Na ngue ya vi mama ro unü c'o, 
'ma ro mamaji pjë mi ne ro mama c'ü o̱ jña'a.

Mi üdü na puncjü e Sansón, na ngue c'ü vi tsja'a c'ü e xunt'i va 
xipji c'o o̱ dyoji. Nguec'uã 'ma o nguarü o t'unü e Sansón c'o vi 
mama ro unü c'o bëzo, o nzhogü o ma'a c'uã cja o̱ ngumü c'ü nú tata, 
o zogü c'ü e xunt'i c'ü ya mi ngue ro mimivi.

C'uã jã c'o ma cja'a e Sansón me ma zëzhi
Jueces 14.20―16.3

(Hebreos 11.32)
Nuc'uã c'ü e bëzo c'ü ro tsjapü o̱ ndã'ã e Sansón, o nguĩjjñi c'ü 

dya cjá ro nzhogü na yeje e Sansón ro 'ne mimivi c'ü o̱ xunt'i. 
Nguec'uã va chjüntpü co 'naja bëzo c'ü mi dyojui e Sansón cja c'ü e 
mbaxua.

O mezhe c'uã jã nzĩ pa'a, cjá nú o ẽjẽ e Sansón cja o̱ ngumü c'ü 
e xunt'i, ngue c'uã ya ijx to tsjapü o̱ su'u. 'Ma o säjä, dya go jyëziji ro 
cjogü nu jã c'o ma bübü c'ü e xunt'i, o xijji c'ü ya vi chjüntpüji co c'ü 
'naja bëzo c'ü mi dyojui angueze 'ma o ts'a'a c'ü e mbaxua.

'Ma o dyärä e Sansón c'ü ya vi chjüntü c'ü e xunt'i c'ü ro tsjapü 
o̱ su'u, o üdü c'uã na puncjü. Cjá nú o mbedye o ma'a c'uã, o ma 
zürü 'na jñi'i ciento o animale c'o mi nza cja o miño. Cjá nú o 
chjünbü c'o o̱ pjixi c'o, ndé yeje va chjünbü. Cjá nú o ndün'tbü 'na 
tizhi cja c'o o̱ pjixi c'o, cjá nú o ndüt'ü c'o tizhi. Cjá nú o jyëzi c'o 
animale o cjogüji jã c'o mi cja'a o ndëjxü. Nguec'uã va ndë'ë texe c'o 
juãjma c'o mi cja'a o ndëjxü. Xo ndë'ë c'o uva c'o mi cja'a nu, 'ñe c'o 
za'a c'o xijji olivo.

Nuc'uã c'o filisteo o mbãrãji mi ngue e Sansón c'ü vi tsja'a c'o, 
na ngue c'ü e bëzo c'ü ro tsjapü nú ndã'ã, vi jyëzi c'ü o̱ xunt'i o 
chjüntüvi c'ü 'na bëzo. Nguec'uã 'na nu pa'a, o ma'a c'o filisteo o ma 
ndüt'üji c'ü e ndixũ, 'ñe c'ü nú tata. Na ngue anguezeji mi üdüji c'ü vi 
ndë'ë c'o o̱ ndëjxüji, 'ñe c'o o̱ uvaji.

'Ma o dyärä e Sansón c'ü vi tsjapüji ga cjanu c'ü e bëzo c'ü ro 
tsjapü o̱ ndã'ã, 'ñe c'ü e ndixũ c'ü ro tsjapü o̱ su'u, o ma'a c'uã, o ma 
mbö't'ü na puncjü c'o filisteo. Cjá nú o ma tsjõjõ cja 'na cuëva c'ü mi 
bübü ga ma a Judá. Nuc'uã c'o filisteo o möji a Judá, o ma jyodüji e 
Sansón.

Jueces 15.9-14
'Ma o zät'ä c'o filisteo a Judá, c'o mi menzumü nu o dyönüji:
―¿Pjë iṉ̱ jonnc'eji? ¿Cjo vá 'ne jonngöjme o chũ'ũ?
O ndünrü c'uã c'o filisteo o mamaji:
―Rvá ẽcjöjme, rvá 'ne jonnc'öjme e Sansón, ngue c'uã rá 

cjapüjme jã c'o nzĩ va tsjacöjme c'ü ―eñeji.
Nuc'uã c'o mi menzumü a Judá, o jmurüji 'na jñi'i mil o bëzo, 

cjá nú o möji cja c'ü e cuëva jã c'o ma tsjõjõ e Sansón. 'Ma o zät'äji 
nu, o xipjiji:

―¿Pjenga i ̱tsjapügue ga cjanu yo filisteo? ¿Cjo dya iṉ̱ pãrãgue 
anguezeji me na zëzhiji, sö'ö pjë ndé ra tsjacüji?

O ndünrü c'uã e Sansón:
―C'ü rvá cjagö ga cjanu, ngue c'ü ró nzhopcü c'o vi tsjacüji na 

s'o'o, o ndüt'üji c'ü e ndixũ c'ü ro cjapü ín sugö.
O ndünrü c'uã c'o mi menzumü a Judá, o xipjiji:
--Nudya, rvá 'ne sints'ijme, rá ma nzhöc'üjme cja c'o filisteo.
O ndünrü c'uã e Sansón:
―Na jo'o c'ü. Pero ñädäji Mizhocjimi c'ü dya pjë rí tsjacüji; 

nguejxtjo cja c'o filisteo rí ma nzhögüji.
O ndünrü c'uã c'o mi menzumü a Judá, o mamaji:
―Iyö, dya pjë rá cja'c'üjme; nguejxtjo rá ma nzhöc'üjme cja c'o 

filisteo.
Anguezeji mi canaji 'na yeje tjünjmü c'o cjá mi dadyo. O jyüt'üji 

c'uã e Sansón, cjá nú o zidyiji jã c'o mi bübü c'o filisteo. 'Ma o 
jñanda c'o filisteo ma ẽjẽ c'o bëzo ma siji e Sansón, me co mäji c'uã, 
me mi mapjüji va ma ndünrüji.

Jueces 15.14-19
Nuc'uã c'ü o̱ Espíritu Mizhocjimi ndo go 'ne bübü cja e Sansón. 

Nuc'uã e Sansón o ndagü c'o tjünjmü c'o vi jyüt'üji c'ü. 'Ma o ndagü 
c'o tjünjmü, 'nangua ndögütjo c'o, nza cja'a 'ma dya rvá nüxü.

Nuc'uã e Sansón o jñü'ü 'naja o̱ sjajjne o burru. Co nuc'ü, vi 
mbö't'ü 'na mil o bëzo c'o mi filisteo. Cjá nú o mbëzi c'ü e ndo'dye. 
Nuc'uã me mi ne'e o ndeje e Sansón; nguec'uã va dyötü Mizhocjimi o 
xipji: ‘‘In Mizhocjimitsc'ö. Nudya rí negö o ndeje; ojtjo jã rá si'i. ¿Cjo 
rí jyëzgui rá tũ'ũ o 'nure, nguec'uã ra ndõcü yo nugü na ü'ü?’’ Nuc'uã 
Mizhocjimi o dyätä e Sansón, o tsjapü o bübü 'na mbereje. Je zi'i nu 
o ndeje e Sansón, ijx co ndümbeñe c'uã, ndo go zëzhitjo. 

Jueces 16.1-3
ꞌNa nu paꞌa, o maꞌa e Sansón cja ꞌnaja o̱ jñiñi cꞌo filisteo, cꞌü mi 

chjũꞌũ Gaza. ꞌMa o zätꞌä nu, o mbãrã ꞌna ndixũ cꞌü mi tsãjã o bëzo; 
je oxü nu cja o̱ ngumü cꞌü.

Nucꞌuã cꞌo mi menzumü nu, ꞌma o mbãrãji cꞌü ma bübü e 
Sansón cja cꞌü e ngumü, o ndeꞌbeji texe cꞌü e paꞌa cꞌü, cja cꞌo o̱ 
ndangoxtji cꞌü e jñiñi, ngue cꞌuã dya ro söꞌö ro mbedye cꞌü, na ngue 
mi ne ro mböꞌtꞌüji. ꞌMa o nzhäꞌä, o cjotꞌü cꞌü e ndangoxtji. O mama 
cꞌo bëzo cꞌü ro möji ro ma ĩji, na ngueje dya cjá ro söꞌö ro mbedye 

cꞌü. Hasta cꞌü xõrü, ꞌma ro jyasꞌü, cjá ro mbedye cꞌü, ngue cꞌuã ijx to 
mböꞌtꞌüji.

Pero e Sansón o nanga 'ma ya mi nde nu xõmü, o zät'ä cja c'ü e 
ndangoxtji, o ndë'bi c'ü e ngojxtji co texe cꞌo pila cꞌo mi pënchꞌi cꞌü. 
Cjá nú o ngöꞌsꞌü cja o̱ jyöꞌö cꞌo, o ndunü, je ma zogü cja o̱ ñiꞌi ꞌna 
tꞌeje.

E Sansón ꞌñe e Dalila
Jueces 16.4-22

O mezhe cꞌuã jã nzĩ paꞌa, e Sansón o jñanda ꞌna ndixũ cꞌü mi 
menzumü a Sorec, cꞌü mi ngueje ꞌnaja o̱ jñiñi cꞌo filisteo; me go neꞌe 
cꞌü. Cꞌü e ndixũ, mi chjũꞌũ Dalila. Cꞌo mi manda cja cꞌo filisteo o 
mbãrãji que e Dalila mi dyojjui e Sansón. Nguecꞌuã ꞌna nu paꞌa o 
möji, o ma xipjiji ga cjavã:

―Nuꞌtscꞌe süngü, rvá ꞌne xiꞌtscꞌöjme ꞌna jñaꞌa. Dyonpügue e 
Sansón rgui dyönü jã ga cja ga mbëꞌsꞌi cꞌü na zëzhi. Xo rí dyönü jã 
rgá söꞌö cjó ra ndõpü. Nguecꞌuã ra söꞌö rá tõpüjme, cjá rrũ jütꞌüjme 
co o tjünjmü. ꞌMa rí xitsijme cꞌo ra xiꞌtsꞌi, nuꞌma, nzĩ ꞌnazgöjme rá 
daꞌcꞌüjme ꞌna mil cjá ꞌna ciento o tꞌopjü cꞌo ri plata.

ꞌNa nu paꞌa, e Dalila o dyönü e Sansón va xipji:
―Rí öꞌtcꞌü rí xitsi jã je ni ꞌñeje cꞌü na zëꞌtsꞌigue. Nza cjaꞌa ꞌma ri 

tjüꞌcꞌügue, ¿pjë rví tjüꞌcꞌü, ngue cꞌuã dya ro söꞌö ri tsꞌüdügue cꞌo?
Nucꞌuã e Sansón o xipji e Dalila:
―ꞌMa ro cãji yencho tjünjmü cꞌo rví dyätꞌäji co o pjiño cꞌo na 

nüxü ꞌñe xo rrã cꞌãngatjo, cjá rrũ jyütcüji ín cuaꞌa ꞌñe ín dyëꞌë, 
nuꞌma, ya rva cjaztjo nza cja yo ꞌñaja bëzo, dya ro söꞌö ro cꞌüdügö 
cꞌo.

Nucꞌuã cꞌü e ndixũ o maꞌa jã cꞌo mi bübü cꞌo bëzo cꞌo mi manda 
cja cꞌo filisteo, o ma xipjiji cꞌü e jñaꞌa cꞌü vi mama e Sansón. 
Nguecꞌuã cꞌo filisteo o ma cãji yencho tjünjmü cꞌo vi dyätꞌäji co o 
pjiño cꞌo ma cꞌãngatjo, cjá nú o unüji cꞌuã e Dalila. O cãjã cꞌuã cꞌü e 
ndixũ, ngue cꞌuã ro ma jyütꞌü e Sansón. Pero otꞌü o ngädä jã nzĩ o 
filisteo, o mbösꞌü o tsjõji cja o̱ ngumü. Nucꞌuã ꞌma ya vi nguarü o 
jyütꞌü e Sansón, cjá nú o mapjü va mama:

―Sansón, yo filisteo va 'ne joncꞌüji.
Nucꞌuã e Sansón, ꞌma o dyärä mi mapjü cꞌü e ndixũ, o ndagü 

cꞌuã cꞌo mi tjütꞌü, o tsjapü nza cjaꞌa ꞌma ri ngue ꞌna cjüxijmi cꞌü dya 

cjá ma nüxü. Nguecꞌuã cꞌo filisteo o unüji ngüënda cꞌü dya mejme 
cꞌo vi mama e Sansón jã rvá cja rvá ndõpüji.

Nucꞌuã e Dalila o yepe o xipji e Sansón:
―I ̱dyoncütjo, dya mejme c'ü i ̱xitsi. Xitsi dya, ¿pjë rga jüꞌcꞌü, 

ngue cꞌuã dya cjá rí tsꞌüdü?
Cjá nú o ndünrü cꞌuã:
―ꞌMa rí tsãji o tjünjmü cꞌo cjá ri dadyo, cjá rrĩ jyücüji co nucꞌo, 

nuꞌma, dya cjá rrã zëtsi ꞌma, ya rga cjazütjo nza cja yo ꞌñaja bëzo 
―embe.

Nucꞌuã e Dalila o ma cãjã o tjünjmü cꞌo cjá mi dadyo, cjá nú o 
jyütꞌü e Sansón, cjá nú o xipji:

―Sansón, va ẽjẽ cꞌuã yo filisteo ―embe.
Nucꞌuã e Sansón o tsꞌüdü cꞌo tjünjmü nza cjaꞌa ꞌma ri ngue o 

cjüxijmi cꞌo dya nüxü; dya xo go söꞌö ro ndõpüji.
Nucꞌuã e Dalila o yepe o xipji e Sansón:
―I ̱dyoncütjo na yeje; dya i ̱xitsi cꞌü na cjuana. Xitsigö dya, 

¿pjë rga jüꞌcꞌü, ngue cꞌuã dya cjá rí tsꞌüdü?
Cjá nú o mama cꞌuã e Sansón:
―ꞌMa rí xemegue ꞌna yencho sjejñe ín ñijxtegö co o bitu cꞌo na 

nüxü, cjá rrĩ chjünꞌtꞌü cja ꞌna tꞌübü cꞌü ri pjobü a jõmü, nuꞌma, dya 
cjá rrã zëtsi ꞌma ―embe.

Nucꞌuã e Dalila o ndeꞌbe o ĩjĩ e Sansón, cjá nú o tsjaꞌa cꞌuã jã 
cꞌo va mama cꞌü. ꞌMa o nguarü o ndũꞌtbü cꞌo sjejñe co cꞌo bitu cꞌo 
ma nüxü, o ndüꞌmü cꞌuã cja ꞌna tꞌübü cꞌü mi pjobü a jõmü, cjá nú o 
mama cꞌuã:

―Sansón, va ẽjẽ cꞌuã yo filisteo ―embe.
O zöꞌö cꞌuã e Sansón, cjá nú o böbü, ngue cꞌuã ijx co tsꞌüꞌsꞌü cꞌü 

e tꞌübü cꞌü mi pjobü a jõmü. Nucꞌuã e Dalila o xipji na yeje e 
Sansón:

―¿Pjenga iṉ̱ xitscö iṉ̱ nezegö? Maco ya paꞌa jñiꞌi gui dyoncü; 
dya iṉ̱ ne rí xitsi jã je ni ꞌñeje nu na zëꞌtsꞌigue.

Cꞌü e ndixũ sido mi önü e Sansón, jã je mi ꞌñeje cꞌü ma zëzhi. 
Ya me vi xicha e Sansón, na ngue sido mi önü. Nguecꞌuã va mama 
cꞌü na cjuana, o xipji ga cjavã e Dalila:

―Ndeze ꞌma o jmuxcügö, dya ocüzüji ín ñijxte, na ngue o 
juancügö Mizhocjimi. 'Ma ra dyocüzüji ín ñijxtegö, nuꞌma, rá bëzhi 
cꞌü na zëtsi, ya rga cjazütjo nza cja yo ꞌñaja bëzo ―eñe.

ꞌMa o mbãrã e Dalila ma cjuana cꞌo vi mama e Sansón, o 
mbenpe ꞌna jñaꞌa cꞌo bëzo cꞌo mi manda cja cꞌo filisteo, va xipjiji:

―Chjäꞌdägueji dya, na ngue e Sansón ya xitsi cꞌo na cjuana 
―embeji cꞌo bëzo.

Nucꞌuã cꞌo mi manda cja cꞌo filisteo, o ẽji cja cꞌü o̱ ngumü cꞌü e 
ndixũ, ma jünji cꞌo tꞌopjü cꞌo vi xijji ro unüji cꞌü, ꞌma ro mbãrãji jã 
rvá ndõpüji e Sansón.

Nucꞌuã cꞌü e ndixũ o tsjapü o ĩjĩ e Sansón; angueze o jñuꞌsꞌü o̱ 
ñiꞌi cja o̱ nguaꞌa cꞌü e ndixũ. ꞌMa ya vi ĩjĩ e Sansón, c'ü e ndixũ o 
zojjnü ꞌnaja bëzo cꞌü mi ngueje o̱ dyoji, o ꞌne dyopcü nzá yencho 
sjejñe cꞌo mi bübü cja o̱ ñiꞌi e Sansón.

Nucꞌuã cꞌü e ndixũ, o dyöꞌö e Sansón, cjá nú o xipji:
―Sansón, va ẽjẽ cꞌuã yo filisteo ―embe.
ꞌMa o dyärä ga cjanu e Sansón, o mamatsjë cꞌuã: ‘‘Dya pjë ra 

tsjacö yo filisteo; ijx tá tõtjogö nza cja cꞌo ꞌñaja paꞌa’’, eñe. Pero 
angueze dya mi pãrã majxã Mizhocjimi ya vi jyëzi.

ꞌMa o säjä cꞌo filisteo, o zürüji cꞌuã e Sansón, cjá nú o nguiꞌpꞌiji 
o̱ ndöꞌö, cjá xo nú o zidyiji ga ma cja cꞌü e jñiñi cꞌü ni chjũꞌũ Gaza, o 
ngotꞌüji a pjörü. Nujnu, o cãji o cadena, o ndünꞌtbüji o̱ nguaꞌa e 
Sansón, cjá nú o tsjapüji o ngünjnü o ndëjxü nu. Nucꞌuã ꞌma ma 
bübü nu, o yepe o teꞌe cꞌo o̱ ñijxte.

Cꞌuã jã cꞌo va ndũꞌũ e Sansón
Jueces 16.23-31

ꞌNa nu paꞌa, nu cꞌo mi manda cja cꞌo filisteo o tsjaji ꞌna 
mbaxua, ngue cꞌuã ro mbeñeji cꞌü o̱ tsꞌitaji cꞌü mi chjũꞌũ Dagón, ro 
unüji ꞌna pöjö, na ngue vi mbösꞌü anguezeji o ndõpüji e Sansón.

Nucꞌuã, o dyörüji cꞌü ro siji e Sansón a mboꞌo nu jã cꞌo mi 
maꞌtꞌüji e Dagón, ngue cꞌuã ro tsjapüji o burla. ꞌMa o siji, o böꞌbüji a 
ndeꞌe cja yeje pila cꞌo mi täꞌsꞌä cꞌü o̱ nintsjimi e Dagón.

Nucꞌuã e Sansón o xipji cꞌü e sẽꞌẽ cꞌü mi cünpü o̱ dyëꞌë:
―Chëchquigö nu jã cꞌo bübü cꞌo pila cꞌo täꞌsꞌä ne ngumü, ngue 

cꞌuã rá zëzhigö nu ―embe.
Nucꞌuã cꞌü e sẽꞌẽ o chëchi jã cꞌo va xipji. Nu cja cꞌü e ngumü, 

ma cãꞌã na puncjü o bëzo ꞌñe o ndixũ; xo ꞌñe texe cꞌo mi manda cja 
cꞌo filisteo, ndé ma cãꞌã nu cꞌo. Cja cꞌü e piso cꞌü mi bübü a xesꞌe, mi 
cãsꞌã como ꞌna jñiꞌi mil o bëzo ꞌñe o ndixũ. Nucꞌo, mi jẽꞌchꞌẽji jã ma 
cjaꞌa ma enbetjoji e Sansón.

Nucꞌuã e Sansón o dyötü Mizhocjimi va xipji: ‘‘Mizhocjimi, ín 
Jmutsꞌügö, mbenzgö dya, xe rí dyacü cꞌü rrã zëtscö. Rí ötcꞌü ga 

cjanu, ngue cꞌuã ra söꞌö rá nzhopcü cꞌo filisteo cꞌü o tsjacüji, ꞌma o 
nguipquiji ín chöꞌö.’’ Nucꞌuã e Sansón o pënchꞌi nzá yeje cꞌo pila, cjá 
nú o mapjü va mama: ‘‘Rá tũgö dya co yo filisteo’’, eñe va mapjü.

Nucꞌuã go ndütü na zëzhi cꞌo pila, ngue cꞌua va tunü cꞌü e 
ngumü. O ndibi texe cꞌo ma cãꞌã nu. Xe nda na puncjü o filisteo cꞌo 
o mböꞌtꞌü e Sansón ꞌma o ndũꞌũ, que na ngueje cꞌo vi mböꞌtꞌü nzá 
texe cꞌo paꞌa cꞌo vi mimi. ꞌMa o ndũꞌũ, je ma dyögüji jã cꞌo vi tꞌögü 
cꞌü ndo nú tata cꞌü mi chjũꞌũ Manoa.

E Sansón o tsja'a juesi cja cꞌü e jñiñi a Israel ꞌna dyöte cjë'ë.
E Rut, cꞌü mi menzumü ꞌnaño xoñijõmü Rut

ꞌMa mi cãrã cꞌo juesi cꞌo mi manda cja cꞌo jñiñi a Israel, o ẽjẽ 
ꞌna trratjĩjmi nu. Nguecꞌuã bübü cꞌo o mbedye a Israel, o ma mimiji 
jã cꞌo ro söꞌö ro chötꞌüji pjë ro ziji.

ꞌNaja cꞌo nte cꞌo, mi ngueje ꞌna bëzo cꞌü mi chjũꞌũ Elimelec; 
nucꞌü, mi menzumü a Belén cꞌü mi tsjaꞌa a Judá. O zidyi cꞌü nú suꞌu, 
ꞌñe nzá yeje cꞌo o̱ tꞌiꞌi, o möji cja cꞌü e xoñijõmü a Moab cꞌü mi bübü 
cꞌü ꞌnanguarü cja cꞌü e ndare a Jordán, o ma mimiji nu. Cꞌü nú suꞌu 
cꞌü e bëzo, mi chjũꞌũ Noemí. Cꞌo o̱ tꞌivi, cꞌü ꞌnaja mi chjũꞌũ Mahlón, 
cꞌü ꞌnaja mi chjũꞌũ Quelión.

ꞌMa mi cãrãji a Moab, o ndũꞌũ cꞌuã e Elimelec; o nguejmetsjë e 
Noemí co cꞌo yeje o̱ tꞌiꞌi. Cꞌo tꞌiꞌi o chjüntüji yeje xuntꞌi cꞌo mi 
menzumü a Moab; cꞌü ꞌnaja mi chjũꞌũ Orfa, cꞌü ꞌnaja mi chjũꞌũ Rut.

O mezhe cꞌuã ꞌna dyëchꞌa cjëꞌë ndeze cꞌü vi zätꞌäji a Moab, xo 
ndũꞌũ cꞌuã nzá yeje cꞌo o̱ tꞌiꞌi e Noemí. E Noemí o nguejmetsjë cꞌuã, 
ꞌñe nzá yeje cꞌo o̱ cjöꞌö.

ꞌNa nu paꞌa, e Noemí o dyärä cꞌü dya cjá ma tsꞌaꞌa o tjĩjmi a 
Judá, jã cꞌo mi menzumü cꞌü. Nguecꞌuã va nguĩjjñi, ma joꞌo ro 
nzhogü ro maꞌa cja cꞌü o̱ jñiñi. Nguecꞌuã va mbedye a Moab, mi 
sidyi nzá yeje cꞌo o̱ cjöꞌö. ꞌMa ya mi pöji cja cꞌü e ꞌñiji, nucꞌuã e 
Noemí o xipji cꞌo o̱ cjöꞌö.

―Nzhoguevi rí mëvi cja o̱ ngumü cꞌo in tatavi. Mizhocjimi ra 
mböxcꞌüvi jã cꞌo nzĩ vi sꞌiyazgövi, jã cꞌo xo nzĩ vi sꞌiyaguevi cꞌo ndo 
ín chꞌigö. Xãꞌma ra neꞌe Mizhocjimi ndo rí chötꞌüvi in xĩravi ―eñe 
va xipjivi.

E Noemí o züꞌtbü o̱ jmiꞌi cꞌo o̱ cjöꞌö va ꞌñezhevi. Nucꞌuã 
anguezevi o huëvi va mamavi:

―Nutscöbe, rá mëgöbe co nuꞌtscꞌe cja in xoñijõmügue. 
O ndünrü cꞌuã e Noemí, o xipji cꞌo o̱ cjöꞌö:

―¿Pjë rí ma tsjaguevi jã cꞌo rrã magö? Na ngue, dya cjá rí 
sijigö o tꞌiꞌi cꞌo rí mincꞌeji. Na jo rí nzhogüvi, mëguevi cja in 
nzumüguevi ―o ꞌñembevi.

ꞌMa o nguarü o xipji ga cjanu cꞌo o̱ cjöꞌö, anguezevi o sido o 
huëꞌëvi. Nucꞌuã cꞌü ꞌnaja o̱ cjöꞌö cꞌü mi chjũꞌũ Orfa, o züꞌtbü o̱ jmiꞌi e 
Noemí va ꞌñezhe. Pero cꞌü ꞌnaja o̱ cjöꞌö cꞌü mi chjũꞌũ Rut, dya go ne 
go nzhogü cja cꞌü o̱ ngumü cꞌü.

Nguecꞌuã e Noemí o xipji:
―Nu in mincjögue, ya ni nzhogü ni maꞌa cja o̱ ngumü cꞌü nú 

tata, xo ra maꞌtꞌü cꞌo o̱ tsꞌitaji. Mëguevi dya nu.
O ndünrü cꞌuã e Rut, o mama:
―Dya rí dyötcü rá sogütsꞌü, na ngue jã cꞌo rí mague, xo rá 

magö nu. Rí ne rá mimigö nu jã cꞌo rí mincꞌe. Jã cꞌo rí chũgue, xo rá 
tũgö. Nu cꞌü in jñiñigue, xo rá cjapü ín jñiñigö cꞌü. Cꞌü in 
Mizhocjimigue, xo rá cjapügö ín Mizhocjimigö cꞌü ―eñe e Rut va 
mama.

ꞌMa o unü ngüënda e Noemí que e Rut dya mi ne ro nzhogü ro 
maꞌa cja cꞌü nú tata, dya cjá pjë go xipji, o sido o mëvi cja cꞌü e ꞌñiji 
cꞌü ni maꞌa a Belén. ꞌMa o zätꞌävi a Belén, ya mi pjürü mi tsꞌaꞌa o 
dagrëxü.

Cja cꞌü e jñiñi a Belén, mi bübü ꞌna bëzo cꞌü mi ngue ꞌnaja cꞌo o̱ 
dyoji e Elimelec, cꞌü ndo nú xĩra e Noemí. Nucꞌü, mi chjũꞌũ Booz.

ꞌNa nu paꞌa e Rut o maꞌa cja ꞌna juãjma nu jã cꞌo mi tagüji o 
ndëjxü, o ma mbëchi o ndëjxü cꞌo mi sogü cꞌo ndagrëxü, na ngue je 
ma cjanu ma tsjaji a Israel. E Rut je zätꞌä cja ꞌnaja cꞌo o̱ juãjma e 
Booz.

Nu cꞌü e paꞌa cꞌü, ꞌma o maꞌa e Booz cja cꞌü o̱ juãjma, o zëngua 
cꞌuã cꞌo mbëpji cꞌo mi tagü o ndëjxü. ꞌMa o jñanda e Rut ma pëchi 
c'o ndëjxü cꞌo mi sogü cꞌo mbëpji, e Booz o dyönü cꞌü o̱ ngapta, cjó 
mi ngue cꞌü e xuntꞌi cꞌü mi pëchi o ndëjxü nu.

O ndünrü cꞌuã cꞌü e ngapta, o xipji:
―Ngueje ne xuntꞌi nu menzumü a Moab, nu cjapü o̱ cjöꞌö e 

Noemí, nu o siji ꞌma o ẽjẽ.
ꞌMa o dyärä ga cjanu e Booz, o maꞌa cꞌuã, o ma zopjü e Rut, o 

xipji ga cjavã:
―Nuꞌtscꞌe süngü, söꞌö rí ꞌne pëchque o ndëjxü textjo yo paꞌa yo 

rí ñegue. ꞌMa rí ñeꞌe o ndeje, rí maꞌa rí ma dyöꞌbü cja yo xäjnä jã cꞌo 
poꞌo cꞌü e ndeje cꞌü siꞌi yo mbëpji.

ꞌMa o dyärä ga cjanu e Rut, o ndüñijõmü a jmiꞌi e Booz, cjá nú 
o xipji:

―¿Pjenga iṉ̱ juẽtsquẽgö? Maco ꞌnaño rí menzumügö.
Nucꞌuã o ndünrü e Booz va mama:
―Ya ró pãrã texe cꞌo i ̱tsjague vi juẽtsẽ e Noemí, cꞌü ni tsögue. 

Xo iṉ̱ maꞌtꞌügue cꞌü e Mizhocjimi cꞌü rí maꞌtcꞌöjme ―eñe e Booz va 
xipji e Rut.

ꞌMa o zädä ro ziji o xëdyi, o maꞌtꞌüji e Rut, xo ẽ ziꞌi o zëdyi. ꞌMa 
o nguarü o ziji o xëdyi, nucꞌuã e Booz o xipji cꞌo o̱ mbëpji que dya 
pjë ro xipjiji e Rut, ro jyëziji ro mbëchi o ndëjxü cꞌü. Xo xipji cꞌo mi 
tũꞌtꞌü o manaxo, cꞌü ro jyëziji ro ndögü jã nzĩ ñirëxü, ngue cꞌuã xe ro 
mbëchi na puncjü o ndëjxü e Rut.

E Rut o sido o mbëchi o ndëjxü texe cꞌü e paꞌa cꞌü. ꞌMa o 
nzhäꞌä, o ndõꞌtꞌü cꞌuã cꞌo ndëjxü cꞌo vi mbëchi, cjá nú o mbitsi, cjá 
nú o maꞌa cꞌuã cja cꞌü o̱ ngumü. ꞌMa o zätꞌä nu, e Noemí o jñanda mi 
tunü na puncjü o ndëjxü. Cjá nú o dyönü cꞌuã, jã je vi mbëchi na 
puncjü o tsꞌindëjxü. Xo xipji:

―Nu cꞌü o mböxcꞌü, Mizhocjimi ra mbösꞌü cꞌü ―eñe va xipji.
Nucꞌuã e Rut o xipji jã je vi ma mbëchi cꞌo ndëjxü. Xo xipji cjó 

je mi ngue o̱ cjaja cꞌü e juãjma. Nucꞌuã e Rut sido mi paꞌa cjá o̱ 
juãjma e Booz, mi pa pëchi cꞌo tsꞌindëxü hasta ꞌma cjá o nguarü o 
ndagüji cꞌo ndëjxü.

Rut 4.13-22
(Mateo 1.5)

Dya go mezhe cꞌuã, e Booz o chjüntüvi e Rut. Na ngue cꞌo paꞌa 
cꞌo, ꞌma mi tũꞌũ ꞌna bëzo, ꞌma dya mi sogü o̱ tꞌiꞌi, nuꞌma, mi jyodü 
ꞌnaja cꞌo o̱ dyoji cꞌü e bëzo ro chjüntüvi cꞌü e ndixũ. Nucꞌuã cꞌü otꞌü 
tꞌiꞌi cꞌü ro zivi, ijx to tsjapü o̱ tꞌiꞌi cꞌü e bëzo cꞌü vi ndũꞌũ.

Nguecꞌuã e Rut o mimivi e Booz, o zivi ꞌna tꞌiꞌi cꞌü o jñuꞌsbüvi 
Obed. E Obed, o ziji ꞌnaja o̱ tꞌiꞌi cꞌü o jñuꞌsbü Isaí. E Isaí o ziji ꞌna 
tꞌiꞌi cꞌü mi chjũꞌũ David, cꞌü o mbëzhi rey a Israel.

Cꞌuã jã cꞌo va jmusꞌü e Samuel 
1 Samuel 1.1―2.11

Cja cꞌü e xoñijõmü a Israel, mi bübü ꞌna bëzo cꞌü mi chjũꞌũ 
Elcana. Nucꞌü, mi ꞌñeje yeje ndixũ cꞌo mi ngue o̱ suꞌu; cꞌü ꞌnaja mi 

muxtꞌi, cꞌü ꞌnaja, dya mi musꞌü o tꞌiꞌi cꞌü. Nu cꞌü dya mi muxtꞌi, mi 
chjũꞌũ Ana.

Tsjëꞌma tsjëꞌma mi paꞌa e Elcana ga ma a Silo, mi pa päꞌsbä cꞌü 
mi mbeñeji Mizhocjimi, mi sidyi nzá yeje cꞌo o̱ suꞌu, ꞌñe cꞌo o̱ tꞌiꞌi. 
ꞌMa mi pöji cja ꞌñiji, mi cjapüji burla e Ana na ngue dya mi muxtꞌi, 
mi cjaꞌa cꞌü e ndixũ cꞌü mi tsãjã o̱ tꞌiꞌi. Nguecꞌuã e Ana me mi 
nzhumü, me xo mi huëꞌë.

ꞌNa nu cjëꞌë ꞌma o möji a Silo, e Elcana o dyönü e Ana, o xipji:
―¿Pjenga iṉ̱ huëgue? ¿Pjenga dya iṉ̱ ne rí sigue o xëdyi? 

¿Pjenga me ndumü in müꞌbügue? Zö ri tsãgue dyëchꞌa tꞌiꞌi, pero dya 
ri sꞌiyatsꞌü cꞌo, nza cja rgá sꞌiyatsꞌügö ―eñe e Elcana.

ꞌMa o zätꞌäji a Silo, nucꞌuã e Ana o maꞌa cja o̱ ngumü 
Mizhocjimi, o ma maꞌtꞌü, mi huëꞌë ma xipji ga cjavã:

―In Mizhocjimitsꞌügö, ꞌma rí juẽtsquẽgö rgui mbenze, rí öꞌtcꞌü 
rí dyacü rá musꞌü ꞌna tsꞌitꞌi. Nu cꞌü e tsꞌitꞌi rá daꞌcꞌü, ngue cꞌuã ra 
mbëꞌpcꞌi texe cꞌo paꞌa cꞌo ra mimi cꞌü ―eñe va xipji Mizhocjimi.

E Ana o mezhe va dyötü Mizhocjimi; e Elí ma jandbã o̱ neꞌe cꞌü. 
Pero e Ana dya mi ñaꞌa ma dyötü Mizhocjimi, nguejxtjo cꞌü o̱ neꞌe 
cꞌü mi ꞌñõꞌmü. E Elí mi pëzhi que mi tĩꞌĩ e Ana, ngue cꞌuã va xipji:

―¿Cjo dya söꞌö rí jyëzi cꞌü e tĩꞌĩ cꞌü iṉ̱ cjague? Jyëzi cꞌo vinu, 
dya cjá rí sigue cꞌo.

Nucꞌuã e Ana o ndünrü va mama:
―Jiyö ni tꞌëcjañõmü, dya rí tĩgö. Cꞌü rgá cjagö ga cjanu, ngueje 

cꞌü me rí sufregö, nguecꞌuã rrã ötü Mizhocjimi ra mböxcü. Dya rí 
tsjĩjjñigue majxã nguezgö ꞌna ndixũ cꞌü na sꞌoꞌo; na ngue cꞌü me rí 
sufregö, nguecꞌuã ró ötü Mizhocjimi ra mböxcü ―eñe e Ana.

Nucꞌuã e Elí o xipji e Ana:
―Mague dya, dya cjá rí ndumü; Mizhocjimi ra dyaꞌcꞌü cꞌü i ̱

dyötü ―embe.
Cꞌü na jyasꞌü, o mbedye o ma cꞌuã e Elcana, ꞌñe cꞌo o̱ suꞌu, ꞌñe 

cꞌo o̱ tꞌiꞌi, o nzhogü o möji cja o̱ ngumüji. E Ana, dya cjá mi ndumü 
cꞌü.

Mizhocjimi o dyätä cꞌü vi dyötü, nguecꞌuã ꞌma o cjogü jã nzĩ 
zana, e Ana o musꞌü ꞌna tsꞌitꞌi cꞌü o jñuꞌsbü o̱ tjũꞌũ Samuel, (cꞌü ne ra 
mama ‘‘Cꞌü o dyötüji Mizhocjimi’’). O mama cꞌuã e Ana:

―Rá jũꞌsbü ga cjanu, na ngue ró ötü e Mizhocjimi y o dyacü 
―eñe.

O teꞌe cꞌuã cꞌü e tsꞌitꞌi. ꞌMa dya cjá mi siba, o zidyiji cꞌü e tsꞌitꞌi, 
go möji cja cꞌü o̱ ngumü Mizhocjimi. Nucꞌuã e Ana o chëzhi cja o̱ 
jmiꞌi e Elí cꞌü mi mböcjimi nu, cjá nú o xipji:

―Nuꞌtscꞌe ni tꞌëcjañõmü, ¿cjo iṉ̱ mbeñe cꞌü e ndixũ cꞌü me mi 
huëꞌë vã, ma dyötü Mizhocjimi? Nguetscö cꞌü e ndixũ cꞌü. Ró ötcö 
Mizhocjimi cꞌü ro dyacü ꞌna tsꞌitꞌi; y o dyacü dya ne tsꞌitꞌi nu rvá siji. 
Ró xipji, ꞌma ro dyacü, ro unügö ro mbëpi angueze. Nguecꞌuã rvá siji 
dya, rvá ꞌne sogü vã, ra mbëpi Mizhocjimi texe cꞌo paꞌa cꞌo ra mimi 
cja ne xoñijõmü ―eñe e Ana va xipji e Elí.

Nucꞌuã e Ana o unü ꞌna pöjö Mizhocjimi.
Nucꞌuã e Elcana ꞌñe cꞌo o̱ suꞌu, ꞌñe cꞌo ꞌñaja o̱ tꞌiꞌi, o nzhogü o 

möji cjá o̱ ngumüji. E Samuel o nguejmetjo cja cꞌü o̱ ngumü 
Mizhocjimi, mi pjösꞌü e Elí ra mbëpivi Mizhocjimi.

Cꞌuã jã cꞌo va tsjaꞌa Mizhocjimi, o zopjü e Samuel
1 Samuel 3

Cꞌo cjëꞌë cꞌo, dya nda mi bübü o profeta cja cꞌü e jñiñi a Israel, 
cꞌo mi söꞌö ro xipji cꞌo nteꞌe pjë mi neꞌe Mizhocjimi; mi tsꞌëtjoji.

ꞌNa nu xõmü, ꞌma ma ĩjĩ e Samuel cja cꞌü o̱ ngumü Mizhocjimi, 
o dyärä ꞌnaja cꞌü mi maꞌtꞌü mi xipji: ‘‘¡Samuel!’’ ꞌMa o dyärä e 
Samuel mi maꞌtꞌüji, o nanga cꞌuã, cjá nú o cjuãdi o maꞌa jã cꞌo ma 
bübü e Elí, o ma xipji ga cjavã:

―Rí büncꞌö vã. ¿Pjë rí xitsi? ―eñe e Samuel.
O ndünrü cꞌuã e Elí o xipji:
―Dya rí maꞌtcꞌügö; maꞌa, ma dyobü ―embe.
Cjá nú o ma dyobü cꞌuã e Samuel. Nucꞌuã Mizhocjimi ndo go 

zopjütjo na yeje. Ndo go nangatjo na yeje e Samuel, o maꞌa cꞌuã cja 
o̱ jmi e Elí, na ngue mi pëzhi ngue cꞌü mi maꞌtꞌü. Cjá nú o xipji cꞌuã:

―Rí bübügö vã. ¿Pjë vi matcügö?
O ndünrü cꞌuã e Elí o mama:
―Dya rí maꞌtcꞌügö; maꞌa, ma dyobütjo ―embe.
Cꞌü e xõmü cꞌü, ngue cꞌü vi mbürü vi zopjü Mizhocjimi e 

Samuel, nguecꞌuã dya mi pãrã e Samuel majxã mi ngue Mizhocjimi 
mi zopjü.

ꞌMa o zöꞌö na jñiꞌi va maꞌtꞌü, ndo go nangatjo e Samuel, cjá nú 
o maꞌa cꞌuã cja e Elí, o ma xipji:

―Rí büncꞌö vã. ¿Pjë vi matcü?

Nucꞌuã e Elí o unü ngüënda mi ngueje Mizhocjimi cꞌü mi zopjü 
e Samuel. Cjá nú o xipji cꞌuã e Samuel:

―Nuꞌtscꞌe, maꞌa ma dyobü dya. ꞌMa rí dyärä xe ra zoꞌcꞌü na 
yeje, rí chjünrü ga cjavã: ‘‘Nuꞌtscꞌe ín Jmutsꞌügö; nguetscö in 
mbëpjigue. Ñague dya; jo rá ärägö’’, rí 'ñembe. 

Nucꞌuã e Samuel o maꞌa, o ma dyobütjo na yeje. ꞌMa cjá vi 
dyobütjo, Mizhocjimi ndo go zopjütjo va xipji:

―¡Samuel!
Nucꞌuã e Samuel o ndünrü cꞌuã jã cꞌo nzĩ va xipji e Elí ro 

ndünrü, o mama:
―Nuꞌtscꞌe ín Jmutsꞌügö; nguetscö in mbëpjigue. Ñague dya; jo 

rá ärägö ―embe.
Nucꞌuã Mizhocjimi o xipji e Samuel ga cjavã:
―Rí negö rí pãrãgue pjë mbëjë cꞌü rá cjagö cja yo menzumü a 

Israel. Rá cjapü ra sëzhi e Elí ꞌñe cꞌo o̱ tꞌiꞌi. Nucꞌo, xo mböcjimivi, 
pero cjaꞌa na sꞌoꞌo cꞌo. E Elí, pãrãtjo texe cꞌo cjaꞌa cꞌo o̱ tꞌiꞌi, pero dya 
pjë xipji.

ꞌMa o nguarü o ñaꞌa Mizhocjimi, o ma dyobütjo cꞌuã e Samuel.
Nucꞌuã cꞌü jyasꞌü, o nanga e Samuel, o ma xocü cꞌo ngojxtji cja 

cꞌü o̱ ngumü Mizhocjimi. E Samuel mi sũꞌũ rvá xipji e Elí cꞌo vi 
mama Mizhocjimi cꞌü e xõmü cꞌü. Nucꞌuã e Elí o maꞌtꞌü e Samuel, 
cjá nú o dyönü:

―¿Pjë mbëjë cꞌü o xiꞌtscꞌe Mizhocjimi? Rí öꞌtcꞌü rí xitsi texe cꞌü 
o xiꞌtsꞌi; dya pjë rí tsänngä ―embe.

Nucꞌuã e Samuel o xipji e Elí texe cꞌo vi xipji Mizhocjimi; dya 
pjë go ngänbä. Nucꞌuã e Elí o mama:

―Ngue Mizhocjimi cꞌü mama ga cjanu; söꞌö ra tsjaꞌa cꞌuã jã cꞌo 
nzĩ rgá neꞌe ―eñe e Elí.

E Samuel o teꞌe y Mizhocjimi mi bübü co angueze. Texe cꞌo o̱ 
jñaꞌa Mizhocjimi cꞌo mi mama e Samuel ꞌma mi zopjü cꞌo nteꞌe, ndé 
go zädä cꞌo. Nguecꞌuã cꞌo israelita cꞌo mi cãrã ndeze cja cꞌo jñiñi a 
Dan hasta cja c'o jñiñi a Beerseba, o mbãrãji que e Samuel mi ngueje 
ꞌnaja cꞌü ma cjuana o̱ profeta Mizhocjimi.

Nucꞌuã Mizhocjimi ndo go yepe go zopjütjo e Samuel ga ma a 
Silo, na ngue, je ngueje ga manu nu jã cꞌo nda mi zopjüji e Samuel, 
mi cjaꞌa angueze.



190

Cꞌuã jã cꞌo va tsjaꞌa cꞌo filisteo, o ndunüji
cꞌü o̱ arjca Mizhocjimi

1 Samuel 4
Cꞌo paꞌa cꞌo, mi jonbüji o chũꞌũ c'o israelita, mi cjaꞌa cꞌo filisteo. 

Nguecꞌuã cꞌo o̱ tropa cꞌo israelita, o mbedyeji ro ma chũji cꞌo. 
Nucꞌuã ꞌma o zöji, o ndõjõ cꞌo filisteo, o ziꞌi cꞌo israelita, o ndũji ꞌna 
nziyo mil.

Nucꞌuã cꞌo tita cꞌo mi manda a Israel, ꞌma o nuji ya vi bëzhiji, o 
mamaji cꞌü ma joꞌo ro ma dyötüji cꞌo mböcjimi ro tũji cꞌü e arjca cꞌü 
mi quiꞌi cꞌo mbäxinzhojo cꞌo mi tꞌopjü o̱ ley Mizhocjimi. O mamaji, 
ꞌma ro tsjaji ga cjanu, ro mbösꞌü Mizhocjimi ro ndõji.

Nguecꞌuã va tũji cꞌuã e arjca. Pero Mizhocjimi dya go mbösꞌü 
cꞌo; nguecꞌuã va bëzhiji cja cꞌü e chũꞌũ, o ndũji na puncjüji. Xo 
ndũꞌũ nzá yeje cꞌo o̱ tꞌiꞌi e Elí. Cꞌo tropa israelita cꞌo xe mi quejme, o 
zũji o cꞌueñeji. Nucꞌuã cꞌo filisteo, o ndunüji cꞌü o̱ arjca Mizhocjimi.

Nucꞌuã ꞌnaja cꞌo vi cꞌueñe cja cꞌü e chũꞌũ, o zätꞌä jã cꞌo mi bübü 
e Elí. Nucꞌuã e Elí o dyönü cꞌü e bëzo, pjë vi tsjaji jã cꞌo ma tsꞌaꞌa cꞌü 
e chũꞌũ. Nucꞌuã cꞌü e bëzo o xipji e Elí cꞌü vi ndõjõ cꞌo filisteo, vi 
ndõpüji cꞌo israelita y vi ndũji na puncjüji. Xo xipji cꞌü ya ndé vi 
ndũꞌũ cꞌo o̱ tꞌiꞌi cꞌü, ꞌñe cꞌü e arjca ya vi ndunü cꞌo filisteo, eñe va 
xipjiji e Elí.

E Elí, ya mi pale na puncjü, na ngue ya mi ëdyi ꞌna noventa y 
ocho cjëꞌë, y dya cjá mi janda. ꞌMa o dyärä cꞌü vi ndunüji cꞌü e arjca, 
o pizhi na puncjü, o tunü ga ma o̱ xütjü, o zëꞌbi o̱ jyücjü, ijx co 
ndũꞌũ. E Elí o mbëzhi juesi cja cꞌü e jñiñi a Israel ꞌna yeje dyöte 
cjëꞌë.

Cꞌuã jã ma cjaꞌa, ꞌma ya ma jäꞌä cꞌü e arjca
cja o̱ xoñijõmü cꞌo filisteo

1 Samuel 5
Nucꞌuã cꞌo filisteo, ꞌma o ndõji cꞌü e chũꞌũ, o ndunüji cꞌü e arjca 

cja ꞌnaja cꞌo o̱ jñiñiji cꞌü mi chjũꞌũ Asdod. ꞌMa o zätꞌäji nu, o tsjocüji 
cꞌü e arjca a mboꞌo cja cꞌü o̱ nintsjimiji, o jyäbäji a jmiꞌi cja cꞌü e 
tsꞌita cꞌü mi maꞌtꞌüji, cꞌü mi chjũꞌũ Dagón. Cjá nú o möji cꞌuã cja o̱ 
ngumüji.

Nucꞌuã ꞌma o jyasꞌü, o möji cja cꞌü e nintsjimi. ꞌMa o zätꞌäji nu, 
o chötꞌüji e Dagón cꞌü o̱ tsꞌitaji, ya mi ꞌmanatjo cja o̱ jmiꞌi cꞌü e 

arjca. Nucꞌuã cꞌo mi menzumü nu, o jñüsꞌüji e Dagón, cjá nú o 
ꞌñeꞌsꞌeji jã cꞌo ijx mi tägä.

Nucꞌuã ꞌma o ẽji cꞌü na yeje nu xõrü, o chötꞌüji e Dagón, ya ndo 
ma ꞌmanatjo a jõmü cja o̱ jmiꞌi cꞌü o̱ arjca Mizhocjimi, ya mi ojtjo o̱ 
ñiꞌi, na ngueje ya vi chädä cꞌü; ꞌñe o̱ dyëꞌë, ya xo vi ꞌhuagü cꞌo. 
Nguejxtjo cꞌü o̱ pjeme cꞌü xe mi bübü.

Nucꞌuã Mizhocjimi o tsjapü o sëzhi cꞌo filisteo, na ngue vi 
ndunüji cꞌü e arjca; o mbenpeji ꞌna nguẽjme cꞌü me ma üꞌü, xo mi 
tũꞌũ cꞌo nteꞌe. Nguecꞌuã me mi sũji na puncjü, mi cjĩjjñiji cꞌü dya 
nda ma joꞌo xe ro mbëꞌsꞌitjoji cꞌü e arjca. Nguecꞌuã va ndunüji ga ma 
a Gat, cꞌü xo mi ngueje ꞌnaja cꞌo o̱ jñiñiji. Jã cꞌo nzĩ va tsjapüji o 
sufre a Asdod o zöji o nguẽjme, je xo va cjatjonu a Gat.

Nucꞌuã xo ndunüji cꞌü e arjca cja ꞌnaja cꞌo o̱ jñiñiji cꞌü mi chjũꞌũ 
Ecrón. Je xo sëzhiji nu cꞌü e nguẽjme cꞌü vi sëzhi cꞌo o̱ dyoji.

Nguecꞌuã ꞌma ya vi mezhe yencho zana ndeze ꞌma o ndunüji cꞌü 
e arjca, nucꞌuã cꞌo mi manda cja cꞌo filisteo, o tsjapüji tꞌönü cꞌo 
mböcjimi ꞌñe cꞌo vinado cꞌo xo mi filisteo, o dyönüji jã rvá tsjapüji 
cꞌü e arjca.

Cꞌuã jã cꞌo va tsjaꞌa cꞌo filisteo,
o nzhopcüji cꞌü e arjca cꞌo israelita 

1 Samuel 6.1―7.1
Nucꞌuã cꞌü o tsjaji, o dyätꞌäji ꞌna ngarreta. Xo ꞌhuëchꞌiji ꞌna 

yonda o baga cꞌo dya be mi tꞌëchꞌi. Nu cꞌo baga, xo mi siji o̱ 
tsꞌinguëlo cꞌo. Cjá nú o ndünꞌtꞌüji cꞌuã cꞌü e ngarreta cja cꞌü e yonda, 
cjá nú o ngotꞌüji cꞌo tsꞌinguëlo. Xo jyäꞌsꞌäji cꞌü e arjca. Cjá nú o 
dyütꞌüji cja ꞌna caja, cꞌo mi unüji Mizhocjimi rvá mbeñeji.

O mamaji ꞌma ijx to maꞌa cꞌo baga ga ma cja cꞌü e ꞌñiji cꞌü mi 
maꞌa ga ma cja cꞌo israelita, nuꞌma, ro jñetse ꞌma, na cjuana mi 
ngueje Mizhocjimi cꞌü mi cjapü ra sufreji, mi penpeji o nguẽjme. 
ꞌMa dya je rví maꞌa nu cꞌo baga, nuꞌma, dya ri ngue Mizhocjimi cꞌü 
mi cjapü ra sëzhiji.

Nucꞌuã ꞌma o jyëziji cꞌo baga, ijx co mëtjovi cja cꞌü e ꞌñiji cꞌü mi 
maꞌa jã cꞌo mi cãrã cꞌo israelita. Cꞌo mi manda cja cꞌo filisteo, mi 
sütüji cꞌo baga cꞌo mi cjütꞌü cꞌü e ngarreta, mi nuji jã rví maꞌa cꞌo. 
Zö mi mapjü cꞌo baga ma maꞌtꞌü cꞌo o̱ tsꞌinguëlovi, pero mi sidovi 
cꞌü e ꞌñiji.

Je va cjanu va nzhogü na yeje cꞌü o̱ arjca Mizhocjimi cja cꞌo 
israelita. Anguezeji me co mäji, ꞌma o jñandaji ma nzhogü cꞌü e 
arjca.

Cꞌuã jã cꞌo va tsjaꞌa juesi e Samuel 
1 Samuel 7.2-17
(Hebreos 11.32)

ꞌMa o mbëzhi juesi e Samuel cja cꞌo israelita, nuꞌma, xe mi 
mandatjo cꞌo filisteo. Xe go mezhetjo ꞌna dyöte cjëꞌë va manda cꞌo 
filisteo; nguecꞌuã cꞌo israelita me mi sufreji cja o̱ dyëꞌë cꞌo, me xo mi 
nzhumüji. Nguecꞌuã va dyötüji na puncjü Mizhocjimi ndo ro 
mbösꞌüji. Nucꞌuã e Samuel o zojjnü cꞌo nteꞌe, o xipjiji:

―ꞌMa na cjuana iṉ̱ neꞌe rí nzhogüji cja Mizhocjimi co texe in 
müꞌbüji, cꞌü rí tsjagueji, rí jyëziji yo na sꞌoꞌo yo iṉ̱ cjaji; dya cjá rí 
maꞌtꞌüji yo o̱ tsꞌita yo ꞌñaja nteꞌe. ꞌMa rí tsjagueji texe yo, nuꞌma, 
Mizhocjimi ra ñancꞌãji cja o̱ dyëꞌë yo filisteo ―o ꞌñeñe e Samuel.

Nucꞌuã cꞌo israelita o jyëziji cꞌo tsꞌita cꞌo mi maꞌtꞌüji. Nucꞌuã e 
Samuel o manda je ro jmurüji ga ma a Mizpa. Nujnu, je go ma 
jmurüji texeji. Cꞌü e paꞌa cꞌü, o chjëpa va mbempjẽji. Xo dyötüji 
Mizhocjimi ro põnbütjoji cꞌo o̱ nzhumüji.

ꞌMa o mbãrã cꞌo filisteo cꞌü vi jmurü cꞌo israelita, o mbedyeji 
cꞌuã nu jã cꞌo mi cãrãji, o möji ga ma a Mizpa, ro ma chũji cꞌo 
israelita. Cꞌo israelita ma maꞌtꞌüji Mizhocjimi.

ꞌMa o mbãrãji ya ma ẽjẽ cꞌo filisteo, nucꞌuã e Samuel o mböꞌtꞌü 
ꞌna tsꞌimë, cjá nú o mbäꞌsbä Mizhocjimi va mbeñe. Xo dyötü 
Mizhocjimi cꞌü ro mbösꞌüji. ꞌMa cjá ma jãxãtjo cꞌü e tsꞌimë, o yürü 
na jensꞌe va ndünrü Mizhocjimi. Go zũꞌũ cꞌuã cꞌo filisteo, o mbürü o 
cꞌueñeji. Nguecꞌuã va ziꞌi cꞌo; o ndõjõ cꞌo israelita. Je va cjanu va 
mbösꞌü Mizhocjimi cꞌo israelita.

Cꞌuã jã cꞌo va tsjaꞌa cꞌo israelita,
o dyötüji e Samuel ro jyonbüji ꞌna rey 

1 Samuel 8.1―10.8
ꞌMa ya mi tsꞌitita e Samuel, o ꞌñesꞌe ro tsjaꞌa juesi nzá yeje cꞌo o̱ 

tꞌiꞌi. Nu cꞌo o̱ tꞌiꞌi, dya mi cjavi na joꞌo jã cꞌo nzĩ ma tsjaꞌa cꞌü nú 
tatavi mi cjaꞌa na joꞌo. Na ngue mi cjapüvi jujticia nguejxtjo cꞌo mi 
unüvi o tꞌopjü. Nguecꞌuã cꞌo tita a Israel, ꞌma o nuji je ma tsjatjonu 
cꞌo, o ẽji o ꞌne ngösꞌüji e Samuel, o xijji ga cjavã:

―Nuꞌtscꞌe ya iṉ̱ palegue, y cꞌo in chꞌigue, dya cjaꞌa na joꞌo jã 
cꞌo nzĩ vi tsjague. Nguecꞌuã rí öꞌtcꞌügöjme dya, rí juajjnügue ꞌnaja 
bëzo cꞌü rá cjapüjme rey, jã cꞌo nzĩ ga ꞌñeje o rey yo ꞌñaja nación. 
Nucꞌü, ngue cꞌü ra mandazüjme dya ―eñe cꞌo tita.

ꞌMa o dyärä e Samuel cꞌo jñaꞌa cꞌo vi xipjiji, me go sjëya cꞌü. 
Nguecꞌuã va maꞌtꞌü Mizhocjimi, o xipji pjë mbëjë cꞌü mi neꞌe cꞌo 
nteꞌe.

Nucꞌuã Mizhocjimi o ndünrü va xipji:
―Tsjague cꞌo xiꞌtscꞌe yo nteꞌe, na ngue, dya ngueꞌtscꞌe jëtscꞌeji, 

je nguezgö. Na ngue, dya neji xe rá mandagö yo ―eñe va mama 
Mizhocjimi.

ꞌNa nu paꞌa, Mizhocjimi o xipji e Samuel jã je mi menzumü cꞌü 
e bëzo cꞌü vi juajjnü ro tsjaꞌa rey. O xipji ga cjavã:

―Ra xõrü, ne hora dya, ra ẽjẽ ꞌna bëzo cꞌü menzumü cja cꞌü o̱ 
tribu e Benjamín, pjë cꞌo ra ꞌne dyönncꞌügue cꞌü. Nu cꞌü e bëzo cꞌü, 
ngueje cꞌü ra tsjaꞌa rey cja ne jñiñi a Israel, ra ñancꞌãji cja o̱ dyëꞌë yo 
filisteo. Nucꞌü, rí xiꞌsbigue o aste cja o̱ ñiꞌi, ngue cꞌuã ra jñetse ya ró 
juajjnügö ra tsjaꞌa rey.

Cꞌü na yeje nu paꞌa, o zädä jã cꞌo nzĩ va xipji Mizhocjimi e 
Samuel; o säjä cꞌuã ꞌnaja bëzo cꞌü mi chjũꞌũ Saúl. Nucꞌü, mi ngue 
ꞌnaja cꞌo o̱ tꞌiꞌi e Cis, cꞌü je mi mboxbëche cja cꞌü ndo nu Benjamín; o 
ẽjẽ o ꞌne ñavi e Samuel. Nucꞌuã Mizhocjimi o xipji e Samuel:

―Nujnu, ngueje ne bëzo nu ró xiꞌtscꞌö ro ẽjẽ; ngueje nu ra 
tsjaꞌa rey, ra manda cja ne xoñijõmü a Israel. 

E Saúl je oxü nu cꞌü e xõmü cꞌü. Nucꞌuã cꞌü na jyasꞌü, e Samuel 
o xiꞌsbi o aste cja o̱ ñiꞌi e Saúl, ngue cꞌuã ijx to jñetse mi ngue 
Mizhocjimi vi juajjnü ro manda cja cꞌo israelita.

Cꞌuã jã cꞌo va tsjaꞌa e Saúl, dya go dyätä Mizhocjimi 
1 Samuel 15

O cjogü cꞌuã jã nzĩ cjëꞌë, e Saúl ya vi mezhe vi tsjaꞌa rey. ꞌNa nu 
paꞌa o ẽjẽ e Samuel, o ꞌne ñavi e Saúl, o xipji:

―Mizhocjimi je mama ga cjavã: ‘‘Rá nzhopcü cꞌo amalecita, cꞌo 
na sꞌoꞌo cꞌo o tsjaꞌa cꞌo. Na ngue ꞌma ya vi mbedye a Egipto cꞌo in 
mboxpalegueji, ꞌma ma ẽji cja ꞌñiji, o tsꞌacüji cꞌo, o tsjaꞌa e Amalec 
ꞌñe cꞌo o̱ tꞌiꞌi, cjá nú o jyonbüji o chũꞌũ. Nguecꞌuã nudya, rí ma 
chjotü cꞌo; rí pöꞌtꞌü cꞌo bëzo, ꞌñe cꞌo ndixũ, xo ꞌñe cꞌo cjá tsꞌiquë. Xo 
rí pöꞌtꞌügue cꞌo nzhünü, ꞌñe cꞌo ndënchjürü, ꞌñe cꞌo burru, ꞌñe cꞌo 

camello, texe cꞌo ri bübü nu.” Ngue cꞌo o mama Mizhocjimi cꞌo 
―eñe e Samuel va xipji e Saúl.

Nucꞌuã e Saúl o jmutü ꞌna yeje ciento mil o tropa, cjá nú o möji 
cꞌuã, o ma chũji cꞌo amalecita, o mböꞌtꞌüji cꞌo nteꞌe ꞌñe cꞌo animale. 
Pero e Saúl dya go mböꞌtꞌü cꞌü mi cjapüji cꞌü o̱ reyji cꞌü mi chjũꞌũ 
Agag, o sijitjo cꞌü. Dya xo go mböꞌtꞌü texe cꞌo animale, go ëꞌëtjo cꞌo 
ma joꞌo gá animale.

Nguecꞌuã Mizhocjimi o zopjü e Samuel, o xipji cꞌo vi tsjaꞌa e 
Saúl. Nguecꞌuã e Samuel o maꞌa, o ma jyodü e Saúl ngue cꞌuã ro 
dyönü pjenga vi tsjaꞌa ga cjanu. ꞌMa o chjëvi, o mama cꞌuã e Saúl:

―Nuꞌtscꞌe ni tꞌëcjañõmü, ya ró cjagö jã cꞌo nzĩ va manda 
Mizhocjimi ―eñe e Saúl.

Nucꞌuã e Samuel, o xipji: 
―ꞌMa mejme i ̱tsjague cꞌo o mandatsꞌü Mizhocjimi, ¿pjë ne ra 

mama cꞌo ndënchjürü cꞌo rí ärägö huëꞌë, ꞌñe cꞌo nzhünü cꞌo rí ärägö 
yuꞌu? 

Nucꞌuã e Saúl o mama:
―Nujyo, ngueje cꞌo tropa cꞌo o ëꞌë yo; o juajjnüji yo 

ndënchjürü yo xe na joꞌo, ꞌñe yo nzhünü. Na ngueje, ngue yo rguí 
mbeñeji Mizhocjimi yo. Cꞌo ꞌñaja, ró chjotüjme texe cꞌo. 

E Samuel o mama cꞌuã:
―Nuꞌtscꞌe, ¿jã gui tsjĩjjñi? ¿Jã ngue cꞌü xe nda neꞌe Mizhocjimi 

rí tsjague? ¿Cjo ngue cꞌü pjë cꞌo rí unügue rgui mbeñe, majxque 
ngue cꞌü rí dyätä? Dyärä dya cꞌo rá xiꞌtsꞌi. Cja o̱ jmiꞌi Mizhocjimi, xe 
nda na joꞌo cꞌü rí dyätä, que na ngue pjë cꞌo rí unügue. Na ngue ꞌma 
dya rí tsjague cꞌü ra xiꞌtsꞌi Mizhocjimi, iṉ̱ tũsꞌügue in nzhumü ꞌma, 
xo chjëntjui nza cjaꞌa ꞌma ri vinadogue. Nu cꞌü dya cjaꞌa cꞌuã jã cꞌo 
ga manda Mizhocjimi, chjëntjui cꞌü ri ẽjme o tsꞌita cꞌü. Na ngueje i ̱
tsjague ga cjanu, dya i ̱dyätä Mizhocjimi cꞌü o mandatsꞌü, nudya 
Mizhocjimi ya mama cꞌü dya cjá rí tsjaꞌa rey cja o̱ jmiꞌi cꞌü ―eñe e 
Samuel va xipji e Saúl. 

Nucꞌuã e Saúl o xipji e Samuel:
―Jã, ró cjagö cꞌo na sꞌoꞌo. Pero ngueje cꞌo nteꞌe cꞌo o mama cꞌü 

dya ro chjotüjme cꞌo animale; nguecꞌuã ró xijji cꞌü dya ro mböꞌtꞌüji 
cꞌo. Nguecꞌuã rvá cjagö cꞌo na sꞌoꞌo cja o̱ jmi Mizhocjimi ―eñe e 
Saúl.

Nucꞌuã e Samuel o xipji e Saúl:
―Ne paꞌa dya, Mizhocjimi ya mama cꞌü dya cjá ra mbëꞌtscꞌe 

rey cja o̱ jmiꞌi cꞌü, na ngue ya unü ra tsjaꞌa rey ꞌnaja cꞌü xe nda na 

joꞌo que nuꞌtscꞌe. Nudya, siji ga ꞌñecjuã e Agag cꞌü o̱ rey yo 
amalecita ―eñe e Samuel.

O ma cꞌuã e Saúl, o ma siji cꞌü e rey. ꞌMa o säjui, nucꞌuã e 
Samuel o tsjaꞌa cꞌo vi manda Mizhocjimi, o mböꞌtꞌü cꞌü e rey Agag.

Cꞌuã jã cꞌo va tsjaꞌa Mizhocjimi,
o juajjnü e David ro tsjaꞌa dadyo rey

1 Samuel 16
O ẽjẽ ꞌna nu paꞌa, Mizhocjimi o jíchi e Samuel cjó ngue cꞌü ro 

mbëzhi cꞌü na yeje rey cja cꞌo menzumü a Israel; nu cꞌü ro mbëzhi o 
rey, mi ngueje ꞌnaja o̱ tꞌiꞌi ꞌna bëzo cꞌü mi chjũꞌũ Isaí. Nu cꞌü e bëzo, 
mi tsãjã ꞌna jñincho tꞌiꞌi cꞌü. Je mi bübü cja cꞌü e jñiñi cꞌü mi xijji 
Belén. Nguecꞌuã e Samuel o maꞌa ga manu.

ꞌMa o zätꞌä nu, o mbürü o juajjnü cꞌo o̱ tꞌiꞌi e Isaí, ngue cꞌuã ro 
mbãrã jã ngue cꞌü mi neꞌe Mizhocjimi ro mbëzhi rey. ꞌMa o jñanda e 
Samuel cꞌü e nzhasẽꞌẽ, o mbeñe pe mi ngue cꞌü ro mbëzhi rey cꞌü, na 
ngue mi trrabëzo, ꞌñe me ma joꞌo ma jñetse.

Nucꞌuã Mizhocjimi o xipji e Samuel:
―Nuꞌtscꞌe iṉ̱ jandague jã ga cjaꞌa ꞌna bëzo; ꞌma na joꞌo ga 

jñetse, iṉ̱ pëzhgue ngue cꞌü rí juanncjö cꞌü. Jiyö; nutscö, dya rí cjagö 
nza cja yo nteꞌe. Na ngue cꞌo rí juanncjö, rí jandbagö cja o̱ müꞌbü cꞌo 
―embe Mizhocjimi e Samuel.

Nucꞌuã e Isaí ndé ꞌnaja va zidyi c'o o̱ tꞌiꞌi cja o̱ jmiꞌi e Samuel, 
pero Mizhocjimi dya go juajjnü ni rí ꞌnaja cꞌo. Nucꞌuã e Samuel, ꞌma 
o nuꞌu cꞌü dya vi juajjnü Mizhocjimi ni rí ꞌnaja cꞌo tꞌiꞌi cꞌo ma cãꞌã 
nu, o dyönü cꞌuã e Isaí va xipji:

―¿Cjo dya cjá xe iṉ̱ sigue o tꞌiꞌi? ―embe.
Nucꞌuã e Isaí o mama:
―Jã, xe rí siji 'naja; ngue cꞌü xe sëbi. Nudya, dya bübü, o maꞌa 

a börü ―eñe va ndünrü e Isaí.
Nucꞌuã e Samuel o xipji e Isaí: 
―Chäjä cjó cꞌo ra maꞌa, ra ma maꞌtꞌü ra ẽjẽ.
O ma siji cꞌuã cꞌü e tꞌiꞌi cꞌü mi mbörü. Nucꞌü, mi chjũꞌũ David. 

ꞌMa o säjä cꞌü e tꞌiꞌi, e Samuel o jñanda cꞌü me ma joꞌo ma jñetse. 
Nucꞌuã Mizhocjimi o xipji e Samuel:

―Ne tꞌiꞌi, ngueje nu ra tsjaꞌa in reygueji nu. Ijx tí xiꞌsbi o aste o̱ 
ñiꞌi; ngueje nu ró juajjnü ra tsjaꞌa rey ―eñe Mizhocjimi.

Nucꞌuã e Samuel o xiꞌsbi o aste o̱ ñiꞌĩ e David. Ndeze cꞌü e paꞌa 
cꞌü, o̱ Espíritu Mizhocjimi ijx co bübüvi e David. E David, dya ijx co 
tsjaꞌa rey, na ngueje xe mi bübütjo e Saúl, xe mi pjëzhitjo rey.

Cꞌü o̱ Espíritu Mizhocjimi o jyëzi e Saúl, na ngueje dya vi tsjaꞌa 
cꞌo vi manda cꞌü. O ẽjẽ cꞌuã ꞌna sꞌondãjma, o ẽ bübüvi e Saúl na 
ngue Mizhocjimi vi ndäjä ro ẽjẽ. Nu cꞌü e sꞌondãjma, bübü ꞌma ijx 
mi cjapü ra sufre na puncjü e Saúl; pjë cꞌo ndé mi mbeñe ma sufre. 
Nguecꞌuã e Saúl o manda o ma jyodüji ꞌnaja cꞌü ri pjëchi ro mbëꞌbi 
cꞌü e arjpa. Na ngueje cjó cꞌo vi xipji, ꞌma ro dyärä cꞌü e bizhi cꞌü ma 
zöꞌö ma zünü, nuꞌma, xãꞌma ro jyombeñe cꞌo mi sufre ma mbeñe.

Nucꞌuã ꞌnaja cꞌo o̱ mbëpji cꞌü e rey, o mama que e David mi 
pjëchi ra mbëꞌbi o arjpa. Nucꞌuã cꞌü e rey, o manda o ma siji e 
David. Nucꞌuã ꞌma mi sufre e Saúl, e David mi pjëꞌbi cꞌü e arjpa. 
Nguecꞌuã mi jyombeñe e Saúl, cꞌo mi cjapüji ra sufre, mi cjaꞌa cꞌü e 
sꞌondãjma. Nucꞌuã e David mi nzhogü cja o̱ ngumü, mi pa pjörü o 
ndënchjürü.

Jã cꞌo va ndõjõ e David, o mböꞌtꞌü e Goliat
1 Samuel 17 

(Hebreos 11.32)
ꞌNa nu paꞌa, cꞌo filisteo o jmutü cꞌo o̱ tropaji, ngue cꞌuã ro ma 

zöji cꞌo israelita. ꞌMa o jñanda ga cjanu e Saúl, xo jmutü cꞌuã cꞌo o̱ 
tropa ro ma zöji. Cꞌo israelita o ma ngãrãji cja ꞌna tꞌeje; cꞌo filisteo, 
je ndo ma cãji cja ꞌna tꞌeje cꞌü mi tsjĩꞌchꞌĩ a jmivi. Jã cꞌo mi bübü cꞌo 
tꞌeje, mi jyadü ꞌna batjü. Nu cja cꞌü e batjü, xo mi cjogü ꞌna 
tsꞌinzhare.

Nucꞌuã o ẽjẽ ꞌnaja bëzo cꞌü me mi nädätjoji cja cꞌo filisteo, o ꞌne 
böbütjo cja cꞌü e batjü. Nucꞌü, mi chjũꞌũ Goliat. Mi trrabëzo, mi 
pëꞌsꞌi ꞌna jñiꞌi metro cꞌü ma ndãꞌã. Mi jũtꞌü o̱ ñiꞌi ꞌnaja o casco cꞌü mi 
tꞌëzi. Xo mi jeꞌe dyavü o tꞌëzi cꞌo ma jyüꞌü, cꞌo mi sütü cincuenta y 
cinco kilo. Xo mi jün ꞌna trrata lanza cꞌü ma maja.

E Goliat ma dyojjui ꞌna bëzo cꞌü mi pjösꞌü. Cꞌü e bëzo, mi otꞌü a 
xoꞌñi cꞌü, mi jünsꞌü ꞌna tꞌëzi cꞌü rví tsꞌaꞌsꞌü cꞌo flecha o cꞌo lanza cꞌo 
ro pjatꞌüji e Goliat. E Goliat mi jonbü o chũꞌũ cꞌo israelita, mi mapjü, 
mi xipjiji ga cjavã:

―¿Pjenga vá ẽgueji vá ꞌne cjagueji o chũꞌũ? Juajjnügueji ꞌnaja 
cꞌo in dyocjeji cꞌü neꞌe ra ẽjẽ rá ꞌne sögöbe. ꞌMa ra ndõcü, nuꞌma, rá 

cjagöjme in mbëpjigueji. ꞌMa rá tõpügö, nuꞌma, rá cjaꞌcꞌöjme ín 
mbëpjigöjme ―mi eñe e Goliat ma mapjü. 

Pama pama ꞌma xõrü, ꞌñe ꞌma nzhäꞌä, ma ẽjẽ e Goliat ma ꞌne 
jonbü o chũꞌũ cꞌo israelita; o zöꞌö yeje dyöte paꞌa va ꞌñeje cꞌü. ꞌMa 
mi ärä cꞌo israelita cꞌo jñaꞌa cꞌo mi mama e Goliat, me mi pizhiji na 
puncjü. Na ngue, dya cjó mi neꞌe ro ma zövi cꞌü, ndé mi sũtjoji. 

Nu cꞌo jñiꞌi o̱ cjuãrjma e David cꞌo mi nzhasẽꞌẽ, ndé mi pjëzhi o̱ 
tropa e Saúl cꞌo. Nguecꞌuã ꞌna nu paꞌa, e Isaí cꞌü nú tataji, o ndäjä e 
David o ma zopcü pjë ro ziꞌi cꞌo o̱ cjuãrjma.

ꞌMa o zätꞌä e David jã cꞌo ma cãꞌã cꞌo tropa israelita, o ma ñaji 
cꞌo o̱ cjuãrjma; nguecꞌuã ꞌma o mapjü e Goliat, e David o dyärä texe 
cꞌo mi mama angueze. Xo jñanda que me mi pizhi cꞌo o̱ dyoji ꞌma mi 
äräji ga cjanu; ꞌñaja cꞌo mi neꞌe ro cꞌueñe. Nucꞌuã e David o mama:

―¿Pjenga va ẽjẽ ne filisteo va ꞌne jonbü o chũꞌũ yo o̱ tropa 
Mizhocjimi? Maco dya maꞌtꞌü Mizhocjimi nu.

Nucꞌuã cꞌo tropa cꞌo vi dyärä vi mama ga cjanu e David, o möji 
o ma xipjiji e Saúl. ꞌMa o mbãrã e Saúl cꞌo jñaꞌa cꞌo vi mama e 
David, o manda o ma siji cꞌü. Nucꞌuã e David o ñavi e Saúl va xipji:

―Dya rí sũgueji cꞌü e trrabëzo; nutscö rá ma sögöbe cꞌü ―eñe e 
David. 

Nucꞌuã e Saúl o mama:
―Dya ra söꞌö rí ma söguevi cꞌü, na ngue, cjá iṉ̱ tꞌitjogue; 

angueze, ngueje ꞌna trrabëzo. Xo ijxi tropa ndeze ꞌma cjá mi tꞌiꞌi 
―eñe e Saúl. 

O ndünrü cꞌuã e David o mama: 
―Nuꞌtscꞌe ni tꞌëcjañõmü, nutscö rí mbörügö. Bübü ꞌma va ẽjẽ 

cꞌo animale cꞌo na sate nza cja o líõ ꞌñe o oso, va ꞌne zaꞌa cꞌo 
ndënchjürü. ꞌMa ya ni zürü, rí pa sinbigö cꞌo. Nucꞌuã ꞌma ra tsja ra 
zagü, rí xeꞌchbegö o̱ neꞌe cꞌo, cjá rrũ pöꞌtꞌü. Jã cꞌo nzĩ rgá cjapcö cꞌo, 
je xo rgá cjanu rga cjapcö ne bëzo nu me cjapü burla yo o̱ tropa 
Mizhocjimi. Mizhocjimi pjöxcü, nguecꞌuã dya pjë cjacü cꞌo animale; 
xo ngueje cꞌü ra mböxcü, ngue cꞌuã dya pjë xo ra tsjacü ne filisteo.

Nucꞌuã e Saúl o xipji e David:
―Mague rí ma söguevi nu; Mizhocjimi ra mböxcꞌü ―embe.
Nucꞌuã e Saúl o manda ro jyecheji e David cꞌo bitu cꞌo mi jeꞌe 

angueze ꞌma mi paꞌa cja chũꞌũ, ngue cꞌuã ro söꞌö ro ma zövi e Goliat. 
Xo manda ro jñuꞌsbüji cꞌü e casco cꞌü mi tꞌëzi. E David, dya go neꞌe 
ga cjanu, na ngue dya jã mi jeꞌe cꞌo mi jeꞌe o tropa. 

Nucꞌuã e David o jñüsꞌü cꞌü o̱ tsꞌiza, cjá nú o maꞌa cꞌuã. ꞌMa o 
cjogü cja cꞌü e tsꞌinzhare cꞌü mi cjogü cja cꞌü e batjü, o nguisꞌi ꞌna 
tsiꞌchꞌa tsꞌindojo, cjá nú o dyütꞌü cja cꞌü o̱ tsꞌimape. O ngãꞌã cꞌuã cꞌü 
o̱ tꞌënzhö. Cjá nú o ma chjëvi e Goliat.

ꞌMa o jñanda e Goliat cjá mi tꞌitjo e David, o ndenbetjo va xipji:
―¿Cjo iṉ̱ pëzhgue nguezgö ꞌna dyoꞌo cꞌü rí ꞌne pärägue co zaꞌa? 

―embe.
Cjá nú o tsjaꞌa cꞌuã e Goliat o nänbä o̱ tjũꞌũ cꞌo o̱ tsꞌita va zadü 

e David. Cjá nú o xipji ga cjavã: 
―Chjäꞌdägue ga ꞌñecjuã rá pöꞌtcꞌü, cjá rrũ unügö in tsꞌinguegue 

cꞌo ndopare ꞌñe cꞌo miño, ngue cꞌuã ra zacꞌüji ―eñe e Goliat. 
Nucꞌuã e David o ndünrü va mama: 
―Nuꞌtscꞌe vá ẽcje vá ꞌne pötcügö co in spada ꞌñe in lanza. Pero 

nutscö, rvá ẽgö rvá ꞌne sögövi cja o̱ tjũꞌũ Mizhocjimi cꞌü me na 
zëzhi, cꞌü ngueje o̱ Mizhocjimi yo israelita; ngueje angueze iṉ̱ 
jonbügue o chũꞌũ. Mizhocjimi ya neꞌe cꞌü rí sogue cja ín dyëgö, rá 
pöꞌtcꞌü. Nguecꞌuã ra mbãrã yo nteꞌe que me na zëzhi Mizhocjimi cꞌü 
rí maꞌtcꞌöjme. Nucꞌü, ra mböxcüjme; nuꞌtscꞌeji rí sogueji dya cja ín 
dyëgöjme ―eñe e David va ndüntü e Goliat. 

ꞌMa o dyärä ga cjanu e Goliat, o ẽjẽ cꞌuã, ro ꞌne mböꞌtꞌü e 
David. Nucꞌuã e David, xe go maꞌa cꞌuã cja o̱ jmiꞌi e Goliat. Cjá nú o 
jñümü ꞌnaja tsꞌindojo cꞌo vi jñutꞌü cja cꞌü o̱ tsꞌimape, cjá nú o jñutꞌü 
cja cꞌü o̱ tꞌënzhö, cjá nú o pjatꞌü e Goliat. Jotjo va ndötꞌü cꞌü e ndojo 
cja o̱ ndẽꞌẽ e Goliat, ijx co nücü a jõmü. Cjá nú o maꞌa cꞌuã e David 
jã cꞌo mi ꞌmana e Goliat, o jñüꞌsbü cꞌü o̱ spada, cjá nú o dyopcü o̱ 
ñiꞌi. Je va cjanu va tsjaꞌa e David, ꞌma o ndõpü e Goliat; nguejxtjo co 
ꞌna tꞌënzhö vi ndõpü. 

Nucꞌuã cꞌo tropa cꞌo filisteo, ꞌma o nuji ya vi ndũꞌũ cꞌü e bëzo 
cꞌü me mi nädätjoji mi pjëchi ra tsjaꞌa o chũꞌũ, go zũji, go cꞌueñeji 
cꞌuã. Nucꞌuã cꞌo tropa israelita o chäji cꞌo filisteo, o ma mböꞌtꞌüji na 
puncjü cꞌo.

Cꞌuã jã cꞌo va tsjaꞌa e Saúl, o unbü e David
1 Samuel 18.1―22.5; 23.14―24.22

ꞌMa ya o nzhogüji cja cꞌü e chũꞌũ, nucꞌuã cꞌo ndixũ cꞌo mi cãrã 
texe cja cꞌo jñiñi a Israel, o mbedyeji o ma ndünrüji cꞌü e rey, mi tõji 
ꞌna tjõjõ cꞌü mi mama ga cjavã:

E Saúl o mböꞌtꞌü ꞌna mil filisteo;

e David o mböꞌtꞌü ꞌna dyëchꞌa mil.
ꞌMa o dyärä e Saúl cꞌü mi tõjõ ga cjanu cꞌo ndixũ, me co üdü na 

puncjü. Ndeze cꞌü e paꞌa cꞌü, me mi nuꞌu na üꞌü e David.
C'ü na yeje nu pa'a, ndo go ẽjẽ cꞌü e sꞌondãjma cꞌü mi cjapü ra 

sufre e Saúl. Nucꞌuã e Saúl, ꞌnango jñüꞌü ꞌna lanza, cjá nú o pjatꞌü e 
David. Pero e David o tsjaꞌa lado, nguecꞌuã dya go ndötꞌü cꞌü e 
lanza. Ndo go yepe go pjatꞌütjo; e David dya pjë xo go tsjaꞌa. 

E Saúl mi sũꞌũ e David, na ngue ya vi unü ngüënda, Mizhocjimi 
mi bübü co e David, y angueze ya vi cꞌueñe o̱ Espíritu Mizhocjimi. 
Nguecꞌuã e Saúl o ꞌñeme e David ro manda cja ꞌna mil cꞌo tropa 
israelita, ro otꞌü a xoꞌñi ꞌma xe ro ma chũji cꞌo filisteo. 

E Saúl mi siji ꞌnaja o̱ xuntꞌi cꞌü mi chjũꞌũ Mical. Nucꞌü, mi neꞌe 
na puncjü e David. ꞌMa o mbãrã e Saúl mi neꞌe na puncjü e Mical e 
David, o mäjä cꞌuã, o mbeñe jã rvá tsjapü, ngue cꞌuã ro ndũꞌũ e 
David. Nucꞌuã e Saúl o maꞌtꞌü cꞌo o̱ mbëpji, o xipjiji:

―Möji cja e David, ma xipjiji rí mäcjö, rí neꞌe rá chjüntpü e 
Mical cꞌü ín xuntꞌi, ra chjüntüvi cꞌü. Xipjiji, dya pjë rí negö ra dyacü 
por cꞌü ín xuntꞌigö; nguejxtjo ꞌna cien o xipjadü cꞌo cjoꞌbü o̱ cuërjpo 
yo bëzo, ra ma dyopcü cꞌo filisteo ―eñe e Saúl va xipji cꞌo o̱ mbëpji.

E Saúl mi neꞌe cꞌü ro mböꞌtꞌüji e David, ro tsjaꞌa cꞌo filisteo.
Nucꞌuã cꞌo mbëpji o ma xipjiji e David cꞌo mi neꞌe e Saúl, ngue 

cꞌuã ro söꞌö e David ro chjüntüvi e Mical. Nucꞌuã e David o mbeñe 
que ma joꞌo cꞌo jñaꞌa cꞌo. Nguecꞌuã o maꞌa o ma mböꞌtꞌü cꞌo filisteo; 
dya nguejxtjo ꞌna cien cꞌü o mböꞌtꞌü, o mböꞌtꞌü ꞌna yeje ciento. Cjá 
nú o dyopcü cꞌuã cꞌo xipjadü cꞌo mi cjoꞌbü o̱ cuërjpoji, o canpa cꞌuã 
cꞌü e rey.

Nucꞌuã e Saúl, zö mi neꞌe cꞌü ro ndũꞌũ e David cja o̱ dyëꞌë cꞌo 
filisteo, o tsjaꞌa cꞌuã jã cꞌo va mama, o chjüntpü cꞌü o̱ xuntꞌi, o tsjapü 
o̱ ꞌmeñe e David.

E Saúl mi siji ꞌna o̱ tꞌiꞌi cꞌü mi chjũꞌũ Jonatán. E Saúl o zopjü cꞌo 
pjë mi pjëzhi cja cꞌü e palacio, o xipjiji ro mböꞌtꞌüji e David. Xo xipji 
ga cjanu e Jonatán, ro mböꞌtꞌü e David. E Jonatán me mi jovi e 
David, nguecꞌuã dya go neꞌe ro mböꞌtꞌü cꞌü; o maꞌa nu jã cꞌo mi 
bübü e David, o ma xipji ga cjavã:

―In tatagö manda ra böꞌtcꞌügue, nguecꞌuã rí xiꞌtsꞌi na joꞌo rí 
cꞌueñegue dya, rí jyodü jã cꞌo rí ma tsjõjõ.

Cꞌü jyasꞌü cꞌü na yeje nu paꞌa, ꞌma mi bübüvi e Jonatán cꞌü nú 
tata, o ñaꞌa e Jonatán va ñapcã e David cja cꞌü o̱ tata, o xipji que 
dya ro mböꞌtꞌü. Nucꞌuã e Saúl o nädä Mizhocjimi va mama:



200

―Pãrã Mizhocjimi, dya rá pöꞌtcꞌö cꞌü ―eñe.
Nucꞌuã e David o nzhogü o ꞌne mimi cja cꞌü e palacio.
O mezhe tsꞌë cꞌuã, e Saúl ndo go yembeñetjo, go mbeñe ro 

mböꞌtꞌü e David. Yeje va tsjaꞌa ro mböꞌtꞌü, pero dya go mböꞌtꞌü, na 
ngueje e David ndo go cꞌueñe, go ma tsjõtjo. Ndo go chjëvi cꞌuã e 
David e Jonatán, e David o mama cꞌü xe ro tsjõtjo, ndeꞌscꞌe ro maꞌa 
e Jonatán ro ma nuꞌu cjo xe mi üdütjo cꞌü nú tata. ꞌMa jiyö, xãꞌma 
ro söꞌö ro nzhogü e David, ndo ro maꞌa cja cꞌü e palacio.

Nucꞌuã ꞌma o zätꞌä e Jonatán jã cꞌo ma bübü cꞌü o̱ tata, o unü 
ngüënda cꞌü ijx mi neꞌe ro mböꞌtꞌü. Nguecꞌuã e Jonatán o ma xipji e 
David ro cꞌueñe ro maꞌa, na ngue e Saúl ijx mi neꞌe ro mböꞌtꞌü. ꞌMa 
o dyärä ga cjanu e David, o ꞌñezhe cꞌuã e Jonatán, xo chjësꞌivi va 
huëvi, na ngue me mi jovi. Nucꞌuã e David o cꞌueñe o maꞌa; e 
Jonatán o nzhogü o ẽjẽ cja cꞌü e palacio.

E David, je vi maꞌa cja cꞌü e ꞌñiji cꞌü ni maꞌa jã cꞌo dya nda mi 
cãrã o nteꞌe. ꞌMa mi cjogü cja cꞌü e nda ngũxipjadü jã cꞌo mi bübü e 
Ahimelec cꞌü mi mböcjimi, ya mi sãtꞌã cꞌü. Nguecꞌuã va dyötü o 
tjõmëchꞌi cꞌü e mböcjimi. Pero mi ojtjo tjõmëchꞌi cꞌo mi söꞌö ro sꞌiꞌi; 
nguejxtjo cꞌo tjõmëchꞌi cꞌo ma sjũꞌũ cꞌo vi mbäꞌsbäji Mizhocjimi. 
Nucꞌo, nguejxtjo o mböcjimi cꞌo mi söꞌö ro ziꞌi. Na ngue vi dyörü e 
David cꞌü ro ziꞌi, ꞌñe ro unü cꞌo o̱ dyoji, nguecꞌuã e Ahimelec o unü e 
David cꞌo tjõmëchꞌi cꞌo ma sjũꞌũ.

Nucꞌuã e David o sido o maꞌa, na ngue mi cꞌueñe angueze. O 
maꞌa cja ꞌna cuëva cꞌü na nojo, o ma tsjõjõ nu, jã nzĩ paꞌa. Nucꞌuã 
cꞌo o̱ cjuãrjma e David ꞌñe cꞌo o̱ dyoji, ꞌma o mbãrãji je ma tsjõjõ nu, 
o möji cꞌuã, go ma chjëji. Tsꞌë tsꞌë va jmurüji nu; o zöꞌö ꞌna nziyo 
ciento o bëzo.

Nucꞌuã e David o maꞌa, o ma ñavi cꞌü mi rey a Moab, o xipji:
―Rí öꞌtcꞌü, ni tꞌëcjañõmü, rí unügue sjëtsi cꞌü ín tatagö ꞌñe cꞌü 

ín nanagö, ra mimivi cja in xoñijõmügue, ndeꞌscꞌe ra jñetse jã rgá cja 
rgá mböxcüjme Mizhocjimi ―eñe e David.

Nucꞌuã cꞌü e rey a Moab o unü sjëtsi. Nguecꞌuã cꞌü nú tata e 
David, ꞌñe cꞌü nú nana, o mimivi a Moab texe cꞌo paꞌa cꞌo mi tsjõjõ e 
David.

ꞌNa nu paꞌa, o xipjiji e Saúl nu jã cꞌo ma tsjõjõ e David ꞌñe cꞌo o̱ 
dyoji. Nucꞌuã e Saúl o juajjnü ꞌna jñiꞌi mil o tropa, cjá nú o möji o 
ma jyodüji e David, na ngue ijx mi neꞌe ro mböꞌtꞌü cꞌü. Na ngue e 
Saúl, dya mi neꞌe ro bëzhi cꞌü mi manda. ꞌMa o zätꞌäji nu jã cꞌo mi 
bübü cꞌo cuëva, nucꞌuã e Saúl o cjogü tsꞌë a mboꞌo cja ꞌnaja cꞌo 

cuëva, mi neꞌe ro ma nzhodü. Nu cꞌü e cuëva cꞌü, ijx mi ngue nu jã 
cꞌo mi tsjõjõ e David ꞌñe cꞌo mi dyojji.

Nuc'uã c'o o̱ tropa e David, 'ma o jñandaji ma jũ'ũ e Saúl cja c'ü 
e cuëva, mi ne ro ma mbö't'üji. Pero e David, dya go jyëzi c'o. 
Nuc'uã o tsja'a e David, jmanch'a va zät'ä jã c'o mi jũrü e Saúl, cjá nú 
o dyopcü 'na përaso cja squina c'ü o̱ bitu c'ü mi je'e. Dya xo go unü 
ngüënda e Saúl 'ma o dyopcüji c'ü o̱ bitu.

Nucꞌuã e Saúl, ꞌma o böbü nu jã cꞌo ma jũꞌũ, o mbedye cja cꞌü e 
cuëva, sido go möji cꞌo o̱ tropa go ma jyodüji e David. ꞌMa ya vi 
möji, nucꞌuã o mbedye e David cja cꞌü e cuëva, cjá nú o maꞌtꞌü cꞌuã 
e Saúl va xipji:

―Nuꞌtscꞌe ni tꞌëcjañõmü, ¿pjenga iṉ̱ pëzhigue cꞌü rí ne rá 
pöꞌtcꞌügö? Jñanchjã, va ẽjẽ vã 'na përaso in bitugue nu iṉ̱ jegue; 
nguetscö ró ocütsꞌü. ꞌMa ri negö ro pöꞌtcꞌügö, ijx to pöꞌtcꞌü ꞌma ró 
ocütsꞌü ne bitu. Nutscö, dya pjë ró cjaꞌcꞌü; nátscꞌe, ¿pjenga iṉ̱ ne rí 
pötcö?

Cꞌo jñaꞌa cꞌo o mama e David, go zätꞌä cja o̱ müꞌbü e Saúl; go 
unü cꞌuã ngüënda cꞌü ma sꞌoꞌo cꞌo mi cjaꞌa. Nguecꞌuã o ndünrü va 
xipji:

―Nuꞌtscꞌe me na jontetscꞌe, na ngue dya i ̱pötcügö ꞌma mi 
dyocüzü ín bitu. Nutscö, nguetscö na sꞌozgö, na ngue rí cjaꞌcꞌö cꞌo na 
sꞌoꞌo. Nudya, ijx tí pãrãgö ngueꞌtscꞌe rí tsjague rey cja yo jñiñi a 
Israel ―eñe e Saúl.

Nucꞌuã e Saúl o nzhogü o möji cꞌo o̱ tropa.
Cꞌuã jã cꞌo va ndũꞌũ e Saúl

1 Samuel 28.3-25; 31.1-13
Nu cꞌo paꞌa cꞌo, cꞌo filisteo o jmutüji na puncjü o tropa, cjá nú o 

möji go ma jyonbüji o chũꞌũ cꞌo israelita.
Nucꞌuã e Saúl, ꞌma o mbãrã ma ẽjẽ cꞌo filisteo ma ꞌne jonbüji o 

chũꞌũ, xo go jmutü cꞌo o̱ tropa cꞌü, ngue cꞌuã ro ma zöji. ꞌMa o 
jñanda e Saúl cꞌo o̱ tropa cꞌo filisteo me ma puncjüji, me co pizhi na 
puncjü. Nucꞌuã xo dyönü Mizhocjimi, xãꞌma ro xipji jã rvá tsjapü, 
pero Mizhocjimi, dya go dyätä.

ꞌMa ri büntjo e Samuel, e Saúl ro dyönü jã rvá tsjapü ngue cꞌuã 
ro ndõpü cꞌo filisteo. Pero ya vi ndũꞌũ e Samuel. Nguecꞌuã e Saúl o 
mbeñe ro zojjnü ꞌna nteꞌe cꞌü mi cjapü mi ñaji cꞌo añima. Pero cꞌo 
nteꞌe cꞌo, dya mi pãrã e Saúl jã cꞌo mi cãrãji, na ngue ya vi pjongü 

texe cꞌo mi vinado, ꞌñe cꞌo mi cjapü mi ñaji cꞌo añima. Nguecꞌuã va 
xipji cꞌo o̱ mbëpji ro ma jyodüji ꞌna nteꞌe cꞌü ro söꞌö ro maꞌtꞌü cꞌü 
ndo nu Samuel, ro ñavi cꞌü.

Nucꞌuã anguezeji o xipjiji e Saúl:
―Cja cꞌü e jñiñi a Endor, je bübü nu ꞌna ndixũ cꞌü maꞌtꞌü cꞌo ya 

ndũꞌũ, cjá na ñaji cꞌo.
Nucꞌuã e Saúl o pötü cꞌo o̱ bitu, ngue cꞌuã dya ro mbãrã cꞌü e 

ndixũ majxã mi ngue e Saúl cꞌü mi rey, cjá nú o zidyi ꞌna yeje bëzo, 
go möji cꞌü xõmü. ꞌMa o zätꞌäji jã cꞌo mi bübü cꞌü e ndixũ, nucꞌuã e 
Saúl o xipji:

―Rí ne rá ñagöbe cꞌü e añima cꞌü rá xiꞌts'i ―embe.
Nucꞌuã cꞌü e ndixũ o mama:
―¿Cjo dya iṉ̱ pãrãgue, cꞌü e rey Saúl, dya neꞌe cjó xe ra tsjaꞌa 

yo? Nguecꞌuã va manda o pjongüji cja ne xoñijõmü a Israel. 
Nguecꞌuã dya söꞌö rá cjagö dya, cꞌo iṉ̱ xitsi ―eñe c'ü e ndixũ.

Nucꞌuã e Saúl o xipji cꞌü e ndixũ:
―Ijxi ärä Mizhocjimi, dya cjó pjë ra tsjaꞌcꞌü ꞌma rí tsjague yo rí 

xiꞌtscꞌö ―eñe e Saúl.
Nguecꞌuã cꞌü e ndixũ o dyönü, cjó mi ngue cꞌü e añima cꞌü ro 

maꞌtꞌü. O ndünrü cꞌuã e Saúl, o xipji mi ngueje cꞌü ndo nu Samuel. 
Nguecꞌuã cꞌü e ndixũ o maꞌtꞌü e Samuel. ꞌMa o jñanda cꞌü ijx na 
cjuana go ẽjẽ, me co pizhi cꞌü e ndixũ. Xo unü cꞌuã ngüënda mi ngue 
e Saúl cꞌü vi ꞌne dyötü ro maꞌtꞌü e Samuel. Nguecꞌuã va xipji e Saúl:

―¿Pjenga i ̱dyoncügö? Nuꞌtscꞌe ngueꞌtscꞌe e rey Saúl ―eñe cꞌü 
e ndixũ.

Nucꞌuã e Saúl o xipji cꞌü e ndixũ:
―Dya rí sũgue; dya pjë rá cjaꞌcꞌü. ¿Pjë iṉ̱ jandague dya?
Nucꞌuã cꞌü e ndixũ o mama:
―Rí jandgö ꞌna tsꞌipale nu va ẽjẽ, va chibi.
Nucꞌuã e Saúl o mbãrã mi ngue e Samuel, nguecꞌuã va xipji ga 

cjavã:
―Me rí sentiogö na puncjü, na ngue cꞌo filisteo ya ẽji rá ꞌne 

sögöjme cꞌo. Mizhocjimi dya cjá pjöxcöjme, dya cjá xo ätcä ꞌma pjë 
cꞌo rí ötü. Nguecꞌuã ró zonꞌcꞌü, ni tꞌëcjañõmü, rí xitsigö pjë ni jyodü 
rá cjaꞌa ―eñe e Saúl.

Nucꞌuã e Samuel o xipji e Saúl:
―Cꞌü vi jyëtscꞌi Mizhocjimi, ngue cꞌü dya i ̱tsjaꞌa cꞌü o 

mandatsꞌü, ꞌma o xiꞌtsꞌi ri ma pöꞌtꞌü texe nu cꞌo o̱ mboxbëche e 
Amalec. ꞌMa i ̱mague, dya ijx i ̱pöꞌtcꞌe texe cꞌo. Nguecꞌuã Mizhocjimi 

o jyëtscꞌi, dya cjá pjöxcꞌü. Ra xõrü cꞌo filisteo ra mböꞌtcꞌüji, xo ꞌñeje 
cꞌo in chꞌigue. ꞌMa rí chũgue, ngue e David cꞌü ra mbëzhi rey ―eñe 
e Samuel.

Cjá nú o maꞌa cꞌuã e Saúl, jã cꞌo ma cãꞌã cꞌo o̱ tropa.
Cꞌü na yeje nu paꞌa, ijx co zöji cꞌo filisteo. ꞌMa ya mi söji cꞌü e 

chũꞌũ, nucꞌuã o mböꞌtꞌüji e Jonatán, cjá ná ꞌna yeje o̱ cjuãrjma cꞌü. 
Nucꞌuã go sꞌiꞌsꞌiji e Saúl ma zöji, go ndötꞌü o flecha. E Saúl mi sũꞌũ 
ro ẽjẽ cꞌo filisteo pjë cꞌo ro ꞌne tsjapüji, nguecꞌuã va böꞌbü cꞌü o̱ 
spada, cjá nú o dyosꞌü va pöꞌtꞌütsjë.

ꞌMa o mbãrã cꞌo israelita ya vi ndũꞌũ e Saúl ꞌñe cꞌo o̱ tꞌiꞌi, o 
cꞌueñeji cꞌuã, go mbedyeji go möji. Nucꞌuã na puncjü cꞌo filisteo o 
ma ngãrãji cja cꞌo o̱ jñiñi cꞌo israelita.

Cꞌuã jã cꞌo va tsjaꞌa rey e David
2 Samuel 5.1-4, 10; 7.1―8.14

(Hechos 13.22-23)
ꞌMa ya vi ndũꞌũ e Saúl, cꞌo israelita o tsjapüji o̱ reyji e David. 

ꞌMa o mbürü o tsjaꞌa rey, ya mi ëdyi ꞌna treinta cjëꞌë.
ꞌNa nu paꞌa Mizhocjimi o zopjü e Natán cꞌü mi profeta, o xipji 

ꞌna jñaꞌa cꞌü ro ma xipji e David. ꞌMa o zätꞌä, o xipji ga cjavã:
―Dyärä ne jñaꞌa nu va penꞌcꞌe Mizhocjimi: ‘‘Ra tsjaꞌa rey ꞌnaja 

cꞌo in chꞌiꞌi. ꞌNaja cꞌo in mboxbëche, dya ra nguarü rgá manda cja yo 
nteꞌe yo ró juajjnügö.” Ngueje yo o mama Mizhocjimi ―eñe e Natán 
va xipji e David.

Mizhocjimi mi intsjimi e David; jã cꞌo ndé mi paꞌa, mi pjösꞌü. 
Nguecꞌuã ꞌma mi chũji cꞌo nteꞌe cꞌo mi cãrã cja cꞌo jñiñi cꞌo vi mama 
Mizhocjimi ro unü cꞌo o̱ mboxpale cꞌo israelita, mi tõjõ e David, mi 
tõpüji cꞌo nteꞌe cꞌo.

Cꞌuã jã cꞌo va tsjaꞌa na sꞌoꞌo e David
2 Samuel 11.1―12.25

ꞌNa nu paꞌa, o maꞌa cꞌo o̱ tropa e David, o ma zöji cꞌo o̱ 
mboxbëche e Amón. E David, dya go maꞌa cꞌü, o nguejmetjo cja cꞌü 
o̱ palacio a Jerusalén. Nucꞌuã ꞌma mi nzhötꞌü a xesꞌe cja cꞌü o̱ 
palacio, o jñanda ꞌna ndixũ cꞌü ma xaja. Nucꞌü, mi ngue o̱ suꞌu ꞌna 
bëzo cꞌü mi chjũꞌũ Urías. Cꞌü e bëzo vi maꞌa cja cꞌü e chũꞌũ, na 
ngueje mi ngue ꞌnaja cꞌo o̱ tropa e David. Cꞌü e ndixũ mi chjũꞌũ 
Betsabé. E David o neꞌe cꞌuã cꞌü e ndixũ, na ngueje ma zöꞌö ma 

jñetse cꞌü. Nguecꞌuã, zö ya mi tsãjã na puncjü o̱ suꞌu, pero o manda 
o ma siji cꞌü e ndixũ, o dyobüvi cꞌü.

Cjá nú o maꞌa cꞌuã cꞌü e ndixũ cja o̱ ngumü. ꞌMa o unü ngüënda 
ya mi ndunte, o mbenpe ꞌna jñaꞌa e David, ngue cꞌuã ro mbãrã ya vi 
ndũsꞌü o̱ tꞌiꞌi cꞌü.

ꞌMa o mbãrã e David ya mi ndunte e Betsabé, mi neꞌe ro ngoꞌbü 
cꞌü na sꞌoꞌo cꞌü vi tsjaꞌa, nguecꞌuã va manda o ma siji e Urías cꞌü nú 
xĩra cꞌü e ndixũ, cꞌü ma bübü cja chũꞌũ. ꞌMa o säjä cꞌü, e David o 
tsjapü tꞌönü jã ma cjaꞌa cꞌo tropa, cjo mi tõji cja cꞌü e chũꞌũ. Xo xipji 
ro maꞌa cja cꞌü o̱ ngumü, ro ma oxüvi cꞌü nu suꞌu, cjá rrũ nzhogü cꞌü 
na jyasꞌü, ro maꞌa cja cꞌü e chũꞌũ.

Pero e Urías dya go maꞌa cja o̱ ngumü, o oxütjo a tjiꞌi cja cꞌü e 
palacio, na ngue mi mbeñe cꞌo o̱ dyoji cꞌo ma cãꞌã cja cꞌü e chũꞌũ, mi 
cjogüji cꞌo na sꞌëzhi. Nguecꞌuã va mbeñe, dya ro maꞌa cja cꞌü o̱ 
ngumü ro ma oxüvi cꞌü nú suꞌu.

ꞌMa o mbãrã e David cꞌü dya vi maꞌa e Urías cja cꞌü o̱ ngumü, o 
xipji cꞌuã ro oxü xe ꞌnaja xõmü, cjá rrũ nzhogü cꞌuã cꞌü na jñiꞌi nu 
paꞌa, ndo ro maꞌa nu jã cꞌo ma tsꞌaꞌa cꞌü e chũꞌũ. Cjá nú o tsjaꞌa cꞌuã 
e David, o xipji e Urías ro zivi o xëdyi. ꞌMa o zivi o xëdyi, xo xiꞌchbi 
na puncjü cꞌü rví tĩꞌĩ, nguecꞌuã va tĩꞌĩ e Urías. Mi pëzhi e David, ꞌma 
ro tĩꞌĩ e Urías, nuꞌma, ro mbedye cja cꞌü e palacio ro maꞌa cja o̱ 
ngumü. Pero dya xo go maꞌa cꞌü.

ꞌMa o mbãrã e David cꞌü dya vi maꞌa cꞌü e bëzo cja cꞌü o̱ 
ngumü, o jñuꞌsꞌü cꞌuã cja xiscõmü ꞌna jñaꞌa cꞌü ro mbenpe e Joab cꞌü 
nda mi manda cja cꞌo tropa, cjá nú o unü cꞌuã e Urías o ndëdyi ꞌma 
o nzhogü o maꞌa cja cꞌü e chũꞌũ. Cꞌü e jñaꞌa cꞌü o mbẽjjñe, je mi 
mama ga cjavã: ‘‘ꞌMa rí sögueji cꞌo amonita, rí chäjä e Urías ra otꞌü a 
xoꞌñi cja yo ꞌñaja tropa, ngue cꞌuã ra ndũꞌũ cꞌü’’, eñe cꞌü e jñaꞌa cꞌü o 
jñuꞌsꞌü e David.

Nucꞌuã cꞌü mi manda cja cꞌo tropa israelita, o tsjaꞌa jã cꞌo nzĩ va 
mama cꞌü e jñaꞌa cꞌü vi mbenpeji, o ꞌñeme e Urías ro otꞌü a xoꞌñi cja 
cꞌo tropa, nguecꞌuã va ndũꞌũ cꞌü.

ꞌMa o mbãrã e David cꞌü ya vi ndũꞌũ e Urías, nucꞌuã o ma siji e 
Betsabé, cjá nú o tsjapü o̱ suꞌu. ꞌMa o zöꞌdyë e Betsabé, o musꞌü ꞌna 
tsꞌitꞌi.

Mizhocjimi o mama cꞌü dya ma joꞌo cꞌü vi tsjaꞌa e David. 
Nguecꞌua va zopjü cꞌü e profeta Natán, o ndäjä ro ma zopjü e David, 
ro xipji ga cjavã:

―Cja ꞌnaja jñiñi mi bübü ꞌna yeje bëzo. Cꞌü ꞌnaja, mi pëꞌsꞌi na 
puncjü o merio, xo mi tsãjã na puncjü o ndënchjürü, ꞌñe o baga. Cꞌü 
ꞌnaja bëzo, dya pjë mi pëꞌsꞌi cꞌü, nguejxtjo ꞌna tsꞌi sumë cꞌü vi 
ndõmü, cjá nú o chezhe. Nu cꞌü e bëzo cꞌü, me mi sꞌiya cꞌü o̱ tsꞌimë, 
mi cjapü nza cjaꞌa ꞌma ri ngueje ꞌnaja cꞌo o̱ xuntꞌi.

O sido o ñaꞌa e Natán o xipji:
―ꞌNa nu paꞌa o ẽjẽ ꞌna bëzo cꞌü vi ꞌñeje na jẽꞌẽ, o säjä cja cꞌü o̱ 

ngumü cꞌü e bëzo cꞌü mi tsãjã na puncjü o ndënchjürü. Nucꞌuã cꞌü e 
bëzo cꞌü mi menzumü, dya go neꞌe ro mböꞌtꞌü ꞌnaja cꞌo o̱ 
ndënchjürü, ne ri ngue ꞌnaja cꞌo o̱ nzhünü, ngue cꞌuã ro unü ro ziꞌi 
cꞌü e bëzo cꞌü cjá vi sätjo. O tsjaꞌa cꞌuã cꞌü e bëzo, o ma zinbi cꞌü o̱ 
tsꞌimë cꞌü e bëzo cꞌü ꞌnatjo mi siji. Nucꞌuã o mböꞌtꞌü, cjá nú o unü o 
ziꞌi cꞌü vi ꞌne zëngua ―eñe e Natán, va xipji e David.

Nucꞌua ꞌma o dyärä ga cjanu e David, me co üdü na ngue o 
mbeñe, na sꞌoꞌo cꞌo vi tsjaꞌa cꞌü e bëzo, vi zinbi cꞌü o̱ tsꞌimë cꞌü e 
bëzo cꞌü mi pröve. Nguecꞌuã va mama ga cjavã:

―Nu cꞌü o tsjaꞌa ga cjanu, ijx ni chjënjui ra ndũꞌũ cꞌü, xo ra 
ngõtꞌü ꞌna nziyo tsꞌimë. Na ngue, dya go juẽtsẽ cꞌü e bëzo cꞌü mi siji 
ꞌnatjo ndënchjürü ―eñe e David.

Nucꞌuã cꞌü e profeta Natán, o xipji e David:
―Nu cꞌü e bëzo cꞌü o tsjaꞌa ga cjanu, ijxi ngueꞌtscꞌe cꞌü. Nudya, 

ijxi xiꞌtsꞌigue ga cjavã Mizhocjimi: ‘‘Nutscö ró juanꞌcꞌügö rí tsjague 
rey cja yo menzumü a Israel. Xo ró pjöxcꞌügö na puncjü ꞌma mi neꞌe 
ro mböꞌtcꞌü e Saúl. Xo ró daꞌcꞌü iṉ̱ pëꞌscꞌe na puncjü. Xo iṉ̱ tsãgue na 
puncjü in sugue. Maco iṉ̱ pãrãgue cꞌü dya rí negö cꞌo na sꞌoꞌo cꞌo i ̱
tsjague, ¿pjenga i ̱tsjague cꞌo? Iṉ̱ pëꞌsꞌi in sꞌocügue, chjëntjui cꞌü ri 
ngueꞌtscꞌe ri pöꞌtꞌügue e Urías, cjá ni sinbi cꞌü o̱ suꞌu, i ̱tsjapü ni 
sugue. Nguecꞌuã rí xiꞌtsꞌi, cꞌü e tsꞌitꞌi cꞌü ra musꞌü e Betsabé, ijx ta 
ndũꞌũ cꞌü, ꞌñe pjë cꞌo xo rí sufregue.” Ngue yo jñaꞌa yo xiꞌtsꞌi 
Mizhocjimi ―eñe e Natán va xipji e David.

Nu cꞌü e tsꞌitꞌi cꞌü o musꞌü e Betsabé, o ndũꞌũ cꞌü. ꞌMa o cjogü 
cꞌo zana, e Betsabé o musꞌü xe ndo ꞌna tsꞌitꞌi. Nucꞌü, o jñuꞌsbüji o̱ 
tjũꞌũ Salomón.

C'uã jã c'o va tsja'a e Absalón, mi ne'e ro tsja'a rey
2 Samuel 3.3; 15.1--19.8

E David, xo mi siji 'naja o̱ t'i'i c'ü mi chjũ'ũ Absalón. Nuc'ü, mi 
ngue o̱ t'i'i c'ü 'naja o̱ su'u e David.

Mizhocjimi ya vi juajjnü e Salomón; ngue c'ü ro tsja'a rey 'ma 
ro ndũ'ũ c'ü nú tata. E Absalón ijx mi ne'e ro tsja'a rey, pero dya mi 
ne'e ro nde'be hasta 'ma cjá ro ndũ'ũ c'ü nú tata. Nguec'uã va jmutü 
o tropa, ro zövi c'ü nú tata. E David o mbeñe c'ü dya ma jo'o ro zövi 
c'ü o̱ t'i'i. Nguec'uã va c'ueñe; o mbedye a Jerusalén, o ma'a c'uã cja 
c'ü 'na jñiñi.

Nuc'uã e Absalón 'ñe c'o o̱ tropa, o chäji e David, o ma zöji c'o o̱ 
tropa c'ü, je zöji cja 'na ts'it'eje. O ndõjõ c'uã c'o o̱ tropa e David; c'o 
o̱ tropa e Absalón, ijx co bëzhi c'o. C'o 'ñaja tropa c'o dya mi tũ'ũ, mi 
c'ueñeji. Xo 'ñetjo e Absalón, xo mi c'ueñe mi ma'a c'ü, mi chägä 'na 
mula.

Nuc'uã c'ü e mula o cjogü jã c'o mi cja'a na puncjü o za'a, 
nguec'uã e Absalón ijx co tora nu, ya mi chjüns'ütjo. Cjá nú o ẽjẽ 
c'uã 'naja c'o o̱ tropa e David, o jñanda e Absalón je mi chjüns'ü cja 
c'ü e dyënza. Dya mi cja'a ro mbö't'ü, na ngueje e Absalón mi ngue o̱ 
t'i'i c'ü e rey. Nuc'uã c'ü mi manda cja c'o o̱ tropa e David, o mbãrã je 
mi chjüns'ü nu e Absalón, cjá nú o ma'a, o ma mbö't'ü. 

Nuc'uã, 'ma o dyärä e David c'ü ya vi ndũ'ũ c'ü o̱ t'i'i, me co 
mbeñe na puncjü, mi mama: ‘‘Absalón, nu'tsc'e ín ch'itsc'ö, quera ri 
nguestscö ro tũgö; dya ri ngue'tsc'e’’, eñe. Cjá nú o nzhogü c'uã e 
David a Jerusalén 'ñe texe c'o o̱ tropa. 

C'uã jã c'o va tsja'a e David, o mama, ngueje
e Salomón c'ü ro tsja'a rey 

1 Crónicas 28-29
O mezhe c'uã, 'ma ya mi pale e David, o mbẽjjñe o jña'a c'ü ro 

ẽjẽ texe c'o mi manda cja c'o jñiñi a Israel, xo mbenpe o jña'a texe 
c'o o̱ tropa. 'Ma ya vi jmurü nzá texeji, e David o ña'a c'uã, va mama:

―Nu'tsc'eji ín cjuãrjmats'ügöji, dyärägueji yo rá mangö dya. 
Nutscö rmi mbeñegö ro jäbä 'na nintsjimi jã c'o ro pë's'iji c'ü o̱ arjca 
Mizhocjimi. Ya rvá mbeñe jã rvá cja'a c'ü e nintsjimi. Pero 
Mizhocjimi o xitsi ga cjavã: ‘‘Nu'tsc'e, dya rí jyäbä c'ü e nintsjimi, na 
ngue ya me i ̱tsjague o chũ'ũ, ya xo i ̱pö't'ü na puncjü o nte'e’’, enze 
Mizhocjimi. C'ü ndo mi tatagö, mi tsãjã na puncjü o̱ t'i'i; nguetscö o 
juanncö Mizhocjimi ró cjagö rey. Xo dyacü Mizhocjimi ró tsãgö na 
puncjü ín ch'i'i. Nuc'o, nguejxtjo e Salomón c'ü o juajjnü Mizhocjimi 
ra tsja'a dya rey, ra manda texe cja yo jñiñi a Israel. Ya xo xitsi 
Mizhocjimi, ngueje ín ch'igö e Salomón c'ü ra dyät'ä c'ü e nintsjimi 

c'ü mi mbeñe ro jäbägö. Xo mama Mizhocjimi, 'ma ra manda na jo'o 
e Salomón, y dya ra tsja'a c'o na s'o'o, nu'ma, ijx ta unü c'ü dya jã ra 
nguarü rgá manda ―eñe e David va xipji c'o tita c'o mi manda cja 
c'o jñiñi a Israel.

Nuc'uã e David o zopjü e Salomón, o xipji:
--Nu'tsc'e Salomón ín ch'itsc'ö. C'ü e Mizhocjimi c'ü rí ma't'ügö, 

ngueje c'ü xo rí ma't'ügue c'ü, rí pëpigue co texe in mü'bügue, dya rí 
sũgue. Tsjague c'uã jã c'o rgá xi'ts'igue c'ü, na ngue angueze pãrã na 
jo'o jã ga mbeñe ín mü'bügöji. Nguec'uã 'ma dya rí jyombeñegue c'ü, 
ijx ta mböxc'ügue, pero 'ma rí jyëzgue c'ü, ijx ta jyëtsc'i. Angueze o 
juan'c'ügue rí dyät'ä c'ü e nintsjimi jã c'o ra bübü angueze. Nguec'uã 
rí xi'ts'i rí tsjacjuana rí dyät'ä.

O zädä c'uã c'ü e pa'a, 'ma o mbëzhi rey e Salomón. E David o 
unü texe c'o ya vi jmutü c'o rví dyät'äji c'ü c'ü e nintsjimi. Nuc'uã c'o 
tita c'o mi manda cja c'o dyëch'a cjá yeje tribu a Israel, 'ñe texe c'o 
bëzo c'o mi tsãhã o̱ t'i'i, xo t'unüji c'o rví dyät'äji c'ü e nintsjimi. Mi 
unüji o oro, 'ñe o plata, 'ñe o t'ëzi, xo 'ñe o ndojo c'o me mi mivi. Mi 
unüji co text o mü'büji. 

Nuc'uã, dya cjá go mezhe 'ma o ndũ'ũ e David. 
C'uã jã c'o va tsja'a e Salomón, o dyötü Mizhocjimi ro unü 

c'ü rví mbãrã na puncjü.
1 Reyes 3.5-28

'Na nu pa'a, 'ma ya mi rey e Salomón, o nguĩch'ĩ 'na t'ĩjĩ, o 
jñanda Mizhocjimi c'ü mi zopjü, mi xipji:

―Dyötcü c'ü rí ñegue; rá da'c'ü ―embe.
O ndünrü c'uã e Salomón va xipji:
―Nu'tsc'e ín Mizhocjimitsc'ö, ngue'tsc'e i ̱'ñexque ró mimigö rey 

cja ne xoñijõmü a Israel, nu jã c'o mi rey c'ü ndo mi tatagö. Nutscö, 
cjá rí t'itcjö, dya rí pãrã na puncjü o jña'a jã rga zopjü yo in ntegue 
yo i ̱juajjnü. Nguec'uã rí ö'tc'ü rí dyacü rá mbeñe na jo'o, ngue c'uã 
rá pãrãgö jã ngue c'o na jo'o, 'ñe c'o na s'o'o, ngue c'uã ra sö'ö rá 
pãrãgö na jo'o, jã rga mandagö, 'ñe jã rga cjapügö na jo'o o jujticia 
yo in ntegue ―eñe e Salomón va dyötü Mizhocjimi.

Nuc'uã Mizhocjimi o nu'u ma jo'o c'o mi örü e Salomón, ngue 
c'uã va xipji:

―Nu'tsc'e Salomón, dya i ̱dyötcü ri minc'e na puncjü o cjë'ë, 
dya xo i ̱dyötcü ri jñügue na puncjü o t'opjü. Nu'tsc'e i ̱dyötcü rá 

da'c'ü rí pãrãgue na jo'o, jã rgui mandague cja yo nte'e. Nguec'uã ijx 
tí xi'ts'i rá da'c'ü c'o i ̱dyötcü. Rá da'c'ü 'na mü'bü c'ü me ri pãrã jã 
rgui mandague cja yo nte'e. Nguec'uã texe c'o pa'a c'o rí minc'e, dya 
ra bübü o rey c'o rí chjëntcjevi ―eñe Mizhocjimi va xipji e Salomón 
'ma o nguĩch'ĩ c'ü e t'ĩjĩ.

'Na nu pa'a, o ẽjẽ 'na yeje ndixũ cja o̱ jmi'i e Salomón. Nuc'o, jã 
c'o ndé mi tsãvi o bëzo. Anguezevi ma tjëvi ndé 'naja ts'ilëlë. Nu c'ü 
ma tjës'i c'ü 'naja ndixũ, mi te'etjo c'ü; c'ü ma tjës'i c'ü 'naja, ya vi 
ndũ'ũ c'ü.

O mama c'uã 'naja c'o ndixũ:
―Nu'tsc'e ni t'ëcjañõmü, nutscö 'ñe ne ndixũ nu, 'natjo c'uã rí 

bübübe. Nutscö ró mus'ü 'na lëlë. Nuc'uã 'ma ya mi ënnc'ö jñipa, xo 
mus'ü 'na lëlë ne ndixũ nu. Mi xõmü, o ndũ'ũ o̱ lëlë angueze, na 
ngueje 'ma o dyobü, go dyos'ü c'ü. 'Ma o nu'u ya vi ndũ'ũ c'ü o̱ t'i'i, o 
ma ngöbü cja ín jmigö, cjá nú o zinngui nu ín ch'igö. Nutscö rma 
ĩgö, dya ró sögö. 'Ma ro jötügö ne ts'ilëlë, cjá ró nugö ya vi ndũ'ũ. 
'Ma o jya's'ü, ijx tó janda, dya ngue ín ch'igö nu, na ngue ijx tí 
pãrãgö na jo'o nu ín ch'igö ―eñe va mama c'ü e ndixũ.

Cjá nú o mama c'uã c'ü 'naja ndixũ:
―Dya mejme c'ü mama nu. Ngue ín ch'igö nu rí tjëgö; o̱ t'i'i 

angueze, ya ndũ'ũ ―eñe.
Nuc'uã c'ü 'naja, ndo go yepetjo go mama, c'ü dya mi ngue o̱ t'i'i 

c'ü vi ndũ'ũ. Nuc'uã o mbürü go zövi o jña'a cja o̱ jmi'i c'ü e rey 
Salomón. Nuc'uã c'ü e rey, 'ma o nu'u me ma sövi o jña'a, o manda 
ro jünji 'na spada. Nuc'uã, 'ma o jünji c'ü e spada, e Salomón o 
mama:

―Dyocügueji a nde'e ne ts'ilëlë nu dya be tũ'ũ, cjá rrĩ unüji ndé 
nde'e yo ndixũ ―eñe e Salomón.

Nuc'uã c'ü e ndixũ c'ü ijx mi ngueje c'ü o̱ nana c'ü e ts'ilëlë, o 
mama ga cjavã:

―Dya rí dyocüji a nde'e nu ín ch'igö; xe nda na jo'o rá unü ne 
ndixũ nu, ra tsjapü o̱ t'i'i. Dya rí pö't'üji ―eñe va mama c'ü.

Nuc'uã c'ü 'na ndixũ o mama ga cjavã:
―Jiyö. Na jo'o ijx tí jyëdyiji a nde'e, ngue c'uã dya cjó ra tsjapü 

o̱ cjaja ne ts'ilëlë nu ―eñe va mama.
'Ma o dyärä ga cjanu c'ü e rey, o mama c'uã:
―Unügueji ne ts'ilëlë ne ndixũ nu dya ne'e que ra ndũ'ũ ne 

ts'ilëlë, na ngueje ijxi ngueje o̱ nana ne lëlë nu ―eñe e rey Salomón.

O unüji c'uã c'ü e ts'ilëlë, o ndës'i c'ü e ndixũ c'ü ijx mi ngue nú 
nana, cjá nú o ma'a c'uã cja o̱ ngumü.

'Ma o mbãrã c'o israelita c'ü o tsja'a na jo'o o jujticia c'ü e rey, 
xe nda go zũpüji c'uã a jmi'i c'ü. Ijx co mbãrãji ngueje Mizhocjimi vi 
unü ro mbãrã na puncjü jã rvá manda.

C'uã jã c'o va tsja'a e Salomón o dyä'tbä c'ü
o̱ nintsjimi Mizhocjimi

1 Reyes 5.1―6.38; 7.13―8.66
(Hechos 7.46.50)

C'o pa'a c'o o mimi rey e Salomón, o mbürü o jyäbäji a 
Jerusalén 'na nintsjimi jã c'o ro mbë's'iji c'ü o̱ arjca Mizhocjimi. C'ü e 
ngumü jã c'o ot'ü mi pë's'iji c'ü e arjca, ngue c'ü mi xijji nda 
ngũxipjadü. Nuc'ü, vi t'ät'ä co o xipjadü 'ñe o za'a. C'ü e nintsjimi c'ü 
ro dyät'äji, ri ngue co o ndojo 'ñe o za'a c'ü rví dyät'äji; me rvá nojo 
c'ü e nintsjimi. Nguec'uã c'ü e rey Salomón o manda o jmutüji na 
puncjü o mbëpji c'o mi cãrã a Israel, ro pjösteji cja c'ü e bëpji. O zö'ö 
'na treinta mil o mbëpji c'o o ma'a ga ma cja c'ü e jñiñi a Tiro, o ma 
pjösteji va jyëch'iji c'o za'a c'o rví dyät'äji c'ü e nintsjimi. C'o 'ñaja 
mbëpji c'o mi tũs'ü c'o na jyü'ü, mi söji 'na setenta mil. Nuc'o, dya mi 
israelita, mi 'naño menzumü c'o, pero mi cãrãji a Israel. C'o mbëpji 
c'o mi qui'bi o ndojo, cjá rrũ yaxü, mi söji 'na ochenta mil; anguezeji 
xo mi 'naño menzumüji. Xo mi cãrã 'na jñi'i mil cjá 'na jñi'i ciento o 
ngapta c'o mi manda cja c'o mbëpji. Xo mi cãrã na puncjü c'o 'naño 
menzumü, nza cja'a c'o mi tsja'a a Tiro, 'ñe c'o mi tsja'a a Gebal, xo 
pëpjiji cja c'ü e bëpji.

O mezhe 'na yencho cjë'ë va dyät'äji c'ü e nintsjimi. 'Ma o 
nguarü o bö'büji c'o ndüngümü, 'ñe 'ma o nguarü o dyüs'üji, nuc'uã o 
ngos'üji dyavü oro a mbo'o cja c'ü e nintsjimi.

Nu cja c'ü e ngũxipjadü jã c'o ot'ü mi pë's'iji c'ü o̱ arjca 
Mizhocjimi, mi 'nüns'ü nu 'naja bitu a nde'e, mi xõcü c'o yeje 
cuarrto. C'ü 'naja cuarrto, mi xijji ma sjũ'ũ; c'ü 'naja cuarrto, mi xijji 
me ma sjũ'ũ.

Cja c'ü e cuarrto c'ü ma sjũ'ũ, ma jä'ä nu c'ü e trra candelero, 'ñe 
c'ü e mexa jã c'o mi pä'sbäji o tjõmëch'i Mizhocjimi. Je xo ma jä'ä nu 
c'ü e altar, nu jã c'o mi tjü'tbüji Mizhocjimi c'o me ma jo ma jyärä.

Cja c'ü 'naja cuarrto nu c'ü mi xijji me ma sjũ'ũ, je ma jä'ä nu c'ü 
e arjca. Jã c'o ma cja'a c'ü e ngũxipjadü, je xo ma cjanu va dyät'äji 

c'ü e nintsjimi, o ndün's'üji 'na bitu ngue c'uã ro bübü yeje cuarrto. 
Nu cja c'ü e cuarrto c'ü ma sjũ'ũ, xo jyäbäji c'ü e trra candelero, xo 
jyäbäji c'ü e mexa jã c'o mi pä'sbäji o tjõmëch'i Mizhocjimi. Je xo 
jyäbäji c'ü e altar. Nu cja c'ü e cuarrto c'ü me ma sjũ'ũ, je ro jyäbäji 
nu c'ü e arjca.

Nuc'uã 'ma o nguarü c'ü e nintsjimi, e rey Salomón o zojjnü 
texe c'o israelita, ngue c'uã ro 'ne unüji 'na pöjö Mizhocjimi. 'Ma o 
jmurüji a Jerusalén, nuc'uã c'ü e rey Salomón o manda c'o mböcjimi 
o ma tũji c'ü e arjca c'ü je ma jä'ä cja c'ü e ngũxipjadü, ro ne jyät'äji 
cja c'ü e nintsjimi. 'Ma ya o tũji c'ü e arjca o 'ne zogüji cja c'ü e 
nintsjimi, nuc'uã Mizhocjimi ijx co jñetse nza cja'a 'na ngõmü c'ü me 
mi juëns'i, texe a mbo'o cja c'ü e nintsjimi.

C'o nte'e me mi tõji ma unüji 'na pöjö Mizhocjimi. Nuc'uã e rey 
Salomón o dyötü Mizhocjimi ro intsjimi c'ü e nintsjimi c'ü ya vi 
nguarü. Nuc'uã c'o mböcjimi o mbö't'üji na puncjü mil o ts'imë, 'ñe o 
nzhünü, c'o o mbä'sbäji Mizhocjimi va mbeñeji.

C'ü na jyas'ü, ante c'ü ro möji cja o̱ ngumüji, o dyötpüji 
Mizhocjimi ro mbös'ü c'ü e rey. Texeji me mi mäji, na ngueje vi 
mbös'ü Mizhocjimi anguezeji o jyäbäji c'ü e nintsjimi. Xo mi mäji na 
ngueje Mizhocjimi vi tsja'a c'uã jã c'o va xipji c'ü ndo nu rey David.

C'uã jã c'o va xõgü e Salomón cja o̱ 'ñiji Mizhocjimi
1 Reyes 11.1-13

C'o pa'a c'o o mimi rey e Salomón, o tsãjã na puncjü o ndixũ c'o 
dya mi menzumü a Israel. Na puncjü c'o o tsjapü o̱ su'u, xo na 
puncjü c'o dya go tsjapü o̱ su'u, o sitjo cja c'ü o̱ palacio, o 'ne ngãrãji 
nu. Nuc'o, je mi tsjaji cja c'o 'naño jñiñi jã c'o dya mi ẽjmeji 
Mizhocjimi. Nguec'uã 'ma ya mi tita e Salomón, xo mbürü o ma't'ü 
c'o ts'ita 'ñe c'o ts'inana c'o mi ma't'ü c'o ndixũ. Nguec'uã va xõgü cja 
o̱ 'ñiji Mizhocjimi. E Salomón o manda o dyä'tbäji o templo c'o o̱ 
ts'ita c'o o̱ su'u, 'ñe c'o 'ñaja ndixũ c'o mi cãrã cja c'ü e palacio, je ro 
ma't'üji nu c'o o̱ ts'itaji 'ñe c'o o̱ ts'inanaji. Nguec'uã va ünbü 
Mizhocjimi e Salomón.

Nuc'uã Mizhocjimi o xipji e Salomón:
―Nu'tsc'e, dya i ̱tsjague texe c'o ró xi'tsc'ö, dya i ̱ñe ri dyätcä ín 

jñagö c'ü mama que dya rí ma't'ügue yo ts'ita, ni ri ngueje yo 
ts'inana. Nguec'uã rá jünnc'ü dya c'ü ni tsjague rey. Dya ijxi 
ngue'tsc'e rá jünnc'ü c'ü ni tsjague rey; ngueje c'ü in ch'igue. Na 

ngueje c'o pa'a c'o xe rí bünc'e, rá jëtsc'i sido rí tsja'a rey, na ngueje e 
David c'ü ndo ni tata sido mi matcügo, dya go jyëzgui. Nuc'uã 'ma ra 
mimi rey c'ü iṉ̱ ch'igue, rá jünbü c'ü rguí manda, rá unü c'ü 'na nte'e 
c'ü menzumü vã a Israel ra tsja'a rey. C'ü e nte'e c'ü, dya ra manda 
texe cja yo distrito; rá jëzitjo c'ü in ch'igue sido ra manda nu jã c'o 
cãrã c'o o̱ mboxbëche e Judá, 'ñe c'o o̱ mboxbëche e Benjamín. Na 
ngueje c'ü ndo ni tatague sido mi matcö c'ü ―eñe Mizhocjimi va 
xipji e Salomón.

C'uã jã c'o va mbürü va mimi yeje rey cja c'o israelita
1 Reyes 11.43―16.33

Nuc'uã Mizhocjimi o tsja'a jã c'o nzĩ va xipji e Salomón; 'ma o 
ndũ'ũ c'ü, o mbëzhi c'uã rey 'naja o̱ t'i'i, c'ü mi chjũ'ũ Roboam. 
Angueze mi manda nguejxtjo nu jã c'o mi cãrã c'o o̱ mboxbëche e 
Judá, 'ñe c'o o̱ mboxbëche e Benjamín; mi yetjo tribu c'o mi manda. 
Nu c'ü e distrito nu jã c'o mi cãrã c'o, mi chjũ'ũ Judá.

Nu c'o xe dyëch'a tribu, o tsjapü o̱ reyji 'na bëzo c'ü mi chjũ'ũ 
Jeroboam. Nu c'o dyëch'a distrito nu jã c'o mi manda c'ü, mi xijji 
Israel.

Je va cjanu va zädä c'o vi mama Mizhocjimi, o mimi yeje rey 
c'o mi manda cja c'o israelita. Nuc'o, dya mi ñuvi na jo'o; nu c'o o̱ 
tropavi sido mi chũji.

C'ü e nintsjimi c'ü vi dyät'ä e rey Salomón, je mi järä a 
Jerusalén cja c'ü e xoñijõmü a Judá. Nguec'uã c'o israelita mi pöji 
nu, mi pa pä'sbäji c'ü mi mbeñeji Mizhocjimi. Dya nguejxtjo c'o mi 
cãrã a Judá, xo 'ñe c'o 'ñaja israelita c'o mi cãrã cja c'o 'ñaja tribu jã 
c'o mi manda e Jeroboam, xo ma ẽji a Jerusalén, ma 'ne pä'sbäji c'o 
mi mbeñeji Mizhocjimi.

'Na nu pa'a, o mbeñe e Jeroboam o mama: “'Ma sido ra ma'a yo 
ín ntegö ga ma a Jerusalén, 'na ra zädä ra nzhogü ra möji co c'ü e 
rey a Judá. Ijx tá ät'ägö o ts'ita, nguec'uã, dya cjá ra möji ga manu”, 
eñe c'ü e rey.

Nuc'uã o dyät'ä 'na yeje ts'inguëlo c'o mi oro, cjá nú o manda o 
ma 'ñe's'eji c'o ts'inguëlo ndé 'nanguarü cja c'o xoñijõmü jã c'o mi 
manda c'ü, cjá nú o xipji c'o mi cãrã a Israel nu jã c'o mi manda 
angueze:

―Nu'tsc'eji iṉ̱ menzumüji vã a Israel, dya cjá ni jyodü xe rí 
möcjeji a Jerusalén rí ma sogüji c'ü ni mbeñegueji Mizhocjimi. Na 

ngue yo ts'inguëlo yo, ngueje yo diösi yo o mbös'ü c'o ín 
mboxpalegöji o mbedyeji a Egipto, jã c'o me ma sëzhiji. Nguec'uã ijx 
ni jyodü rí mbeñegueji yo ―o 'ñeñe c'ü e rey Jeroboam.

Nuc'uã c'o nte'e, o mbürü o tsjaji c'o na s'o'o, va ma't'üji c'o ts'ita 
c'o dya ma cjuana. Nuc'uã, dya cjá go möji a Jerusalén ro ma ma't'üji 
Mizhocjimi; ijx co mbürü go ma't'üji c'o ts'inguëlo c'o vi dyät'ä e 
Jeroboam.

Xo 'ñetjo c'o nte'e c'o mi cãrã a Judá, o mbürü o dyät'äji o ts'ita, 
'ñe o ts'inana, cjá ma ma't'üji c'o. Xo jyä'p'äji c'o o̱ ts'i nintsjimiji a 
ñi'i c'o t'eje.

'Ma xe mi bübü e Roboam, nu c'o o̱ tropa c'ü, sido mi söji c'o o̱ 
tropa e rey Jeroboam.

1 Reyes 15.1―16.33
'Ma o ndũ'ũ e Roboam, o mimi rey a Judá 'naja c'o o̱ t'i'i 

angueze, c'ü mi chjũ'ũ Abiam. E Abiam, o tsja'a c'o na s'o'o, jã c'o nzĩ 
va tsja'a c'ü o̱ tata.

'Ma o ndũ'ũ e Abiam, o mbëzhi rey c'ü o̱ t'i'i c'ü mi chjũ'ũ Asa. E 
rey Asa, o tsja'a na jo'o; o manda o pjongüji c'o pjë ndé ma ts'ita c'o 
vi dyät'ä c'o o̱ titaji.

'Ma xo o ndũ'ũ e Jeroboam c'ü mi rey cja c'o dyëch'a tribu a 
Israel, o mbëzhi c'uã rey 'naja c'o o̱ t'i'i, c'ü mi chjũ'ũ Nadab. Nuc'ü, 
xo tsja'a c'o na s'o'o cja o̱ jmi'i Mizhocjimi, o tsjatjo c'uã jã c'o va 
tsja'a c'ü nú tata. E Nadab, dya go mezhe va mbëzhi rey, o mbö't'üji 
c'ü; o tsja'a 'na bëzo c'ü o̱ menzumütsjëji c'ü mi chjũ'ũ Baasa.

'Ma o mbö't'üji e Nadab, nuc'uã e Baasa o mbëzhi rey cja c'o 
dyëch'a tribu. Ijx co chjotü c'uã texe c'o o̱ t'i'i e Jeroboam. E Baasa, o 
mezhe 'na veinticuatro cjë'ë va mbëzhi rey, cjá nú o ndũ'ũ.

'Ma o ndũ'ũ c'ü, o mbëzhi rey 'naja c'o o̱ t'i'i angueze. Nuc'ü, dya 
go mezhe va tsja'a rey, na ngue ijx co mbö't'üji c'ü. Nuc'uã c'ü e bëzo 
c'ü vi tsja'a a dyë'ë, o mimi rey cja c'ü e xoñijõmü a Israel. Je va 
cjanu va ndũ'ũ na puncjü o rey cja c'o dyëch'a tribu a Israel; mi 
pö't'üji c'o.

O cjogü c'uã jã nzĩ cjë'ë, cjá nú o mbëzhi rey a Israel 'na bëzo 
c'ü mi chjũ'ũ Acab. Nu'ma, xe mi reytjo e Asa a Judá. Nu c'ü e rey 
Acab, xe go jñus'ü c'o na s'o'o c'o go tsja'a a jmi'i Mizhocjimi, que na 
ngueje c'o 'ñaja rey c'o vi manda a Israel. Na ngue ijx co tsja'a c'uã jã 
c'o va tsja'a e Jeroboam 'ma mi rey. Dya nguejxtjo yo; c'ü xo tsja'a, o 
chjüntüvi 'na ndixũ c'ü mi menzumü a Sidón. Nuc'ü, mi ngue o̱ xunt'i 

'na bëzo c'ü mi pjëzhi rey a Sidón, c'ü mi chjũ'ũ Et-baal. Nu c'ü e 
ndixũ, mi chjũ'ũ Jezabel c'ü.

Xo tsja'a e Acab, o mbürü o ma't'ü e Baal, mi cjapü o̱ ts'ita. Dya 
nguejxtjo c'o na s'o'o c'o o tsja'a, xo manda o jyä'p'äji 'na ts'i nintsjimi 
e Baal jã c'o ro ma'a texe c'o nte'e, ro ma ma't'üji c'ü; je jyäbäji a 
Samaria c'ü e nintsjimi. Xo dyät'ä 'na ts'inana c'ü mi chjũ'ũ Asera. 
Nguec'uã xe nda ma s'o'o e Acab cja o̱ jmi'i Mizhocjimi, que na 
ngueje c'o 'ñaja c'o vi tsja'a rey a Israel.
C'uã jã c'o va tsja'a Mizhocjimi, mi penpe pjë ro zi'i e Elías

1 Reyes 17.1-6
Mizhocjimi ya vi juajjnü 'na bëzo c'ü mi chjũ'ũ Elías, ngue c'uã 

ro tsja'a profeta, ro zopjü c'o nte'e.
'Na nu pa'a, Mizhocjimi o xipji e Elías ro ma'a jã c'o mi bübü c'ü 

e rey Acab, ro ma zopjü. O ma'a c'uã e Elías, o ma xipji ga cjavã:
―Nu'tsc'e Acab, rvá 'ne xi'ts'i 'na jña'a c'ü o mama Mizhocjimi 

c'ü ín Jmugö. Ijxi ärä Mizhocjimi; mama angueze c'ü dya ra 'ñeje o 
dyebe, ni xo ra bübü o xa'a 'ma xõrü. 'Ma cjá rá mangö, cjá ra bübü 
'ma ―eñe e Elías va xipji c'ü e rey Acab.

Nuc'uã Mizhocjimi o xipji e Elías ro mbedye, ro ma'a c'ü 
'nanguarü cja c'ü e ndare a Jordán, ro ma tsjõjõ cja c'ü e ts'inzhare 
c'ü mi chjũ'ũ Querit. Na ngue nujnu, mi po'o o ndeje pjë ro zi'i. 
Mizhocjimi o mama ro ndäjjnä o ca'a, ro ma zopcü pjë ro zi'i e Elías.

Nuc'uã e Elías o tsja'a texe jã c'o va xipji Mizhocjimi; o ma'a 
c'uã, o ma mimi cja c'ü e ts'inzhare c'ü mi chjũ'ũ Querit. Nuc'uã 'ma 
xõrü 'ñe 'ma nzhä'ä, ma ẽjẽ c'o ca'a, ma 'ne sopcüji o ts'ingue, 'ñe o 
tjõmëch'i c'ü.

E Elías 'ñe c'ü e ndixũ c'ü mi menzumü a Sarepta
1 Reyes 17.7-16
(Lucas 4.25-26)

O cjogü c'uã jã nzĩ pa'a o dyot'ü c'ü e ts'inzhare, na ngue dya cjá 
mi ẽjẽ dyebe cja c'ü e xoñijõmü. Nuc'uã Mizhocjimi o xipji e Elías:

--Mague cja c'ü e jñiñi c'ü ni chjũ'ũ Sarepta, c'ü je tsja'a a Sidón, 
je rí ma mimi nu. Na ngue je bübü nu 'na ndixũ c'ü dya cjá 'ñeje o̱ 
xĩra. Nuc'ü, ngue c'ü ra dya'c'ü pjë rí sigue ―eñe Mizhocjimi.

(A Sarepta 'ñe a Sidón, dya mi ngue o̱ jñiñi c'o israelita.)

Nuc'uã e Elías o ma'a a Sarepta. 'Ma o zät'ä cja c'ü e jñiñi, o 
jñanda 'na ndixũ c'ü mi pëchi o ts'idyënza ro 'ñõrü. Nuc'uã e Elías o 
ma't'ü c'ü e ndixũ, cjá nú o xipji:

―Dyacö ts'ë ndeje rá si'i ―embe.
'Ma ya mi ma'a c'ü e ndixũ ro ma tũ'ũ c'ü e ndeje, e Elías xe go 

xipji:
―'Ma ra sö'ö, xo rí dyacü 'na tjõmëch'i c'ü rá si'i ―eñe.
Nuc'uã c'ü e ndixũ o mama ga cjavã:
―Ijx tí xi'ts'i c'ü na cjuana; ärä c'ü in Mizhocjimigue, ojtjo pjë 

rá da'c'ü, ne ri 'naja tjõmëch'i. Ts'inguilëtjo o cjüntëxü c'ü xe quiji cja 
bote, cjá ná ts'ë aste c'ü xe po'o cja c'ü e xalo. Nguec'uã nudya, ró ẽjẽ 
ró 'ne pëchi o ts'i dyënza c'o rá õrü, rga ät'ä 'na tjõmëch'i c'ü rá sigö, 
'ñe c'ü ín ch'i'i. Cjá rrũ tũgöbe c'uã o tjĩjmi ―eñe va mama c'ü e 
ndixũ.

Nuc'uã e Elías o xipji:
―Dya rí sũgue majxã rí chũguevi. Ma'a, ma tsja'a c'o iṉ̱ mbeñe 

rí tsja'a. Pero ot'ü rí dyät'ä 'na ts'itjõmëch'i, cjá rrĩ jñüncü rá si'i, cjá 
rrĩ dyät'ä c'o rí siguevi. Na ngue e Jehová, c'ü Mizhocjimi a Israel, o 
mama ga cjavã: “Dya ra tjeze c'ü e cjüntëxü c'ü quiji cja c'ü e bote, 
ni xo ri ngueje c'ü e aste c'ü po'o cja c'ü e xalo. Cjá ra tjeze c'o, 'ma 
cjá ra tsjapü Mizhocjimi ra 'ñeje o dyebe cja ne xoñijõmü.” Je ga 
cjanu va mama Mizhocjimi ―eñe e Elías va xipji c'ü e ndixũ.

Nuc'uã c'ü e ndixũ, o ma tsja'a jã c'o nzĩ va xipjiji; ot'ü o dyä'tbä 
c'ü o zi'i e Elías, cjá nú o dyät'ä c'ü o zi'i angueze, 'ñe c'ü o̱ t'i'i. 'Ma o 
cjogü na puncjü o pa'a, c'ü e cjüntëxü 'ñe c'ü e aste, dya go tjeze c'o, 
ijx co zädä jã c'o nzĩ va mama Mizhocjimi va xipji e Elías; dya mi 
bëzhi pjë ro ziji.

1 Reyes 17.17-24
Nuc'uã 'na nu pa'a, o zürü o nguẽjme c'ü o̱ t'i'i c'ü e ndixũ, 

nguec'uã va ndũ'ũ c'ü. Nuc'uã c'ü e ndixũ o xipji e Elías:
―Pe xe ma jo'o 'ma dya rvi sägue vã cja ín nzungö, na ngue ya 

zücö Mizhocjimi na ngue c'o na s'o'o c'o ró cjagö, nguec'uã va ndũ'ũ 
nín ch'igö ―eñe c'ü e ndixũ.

O ndünrü c'uã e Elías o xipji:
―Dyacü ga 'ñecjuã nu in ch'igue ―embe.
O ndës'i c'uã e Elías c'ü e t'i'i c'ü ya vi ndũ'ũ, cjá nú o zidyi cja 

c'ü e cuarrto nu jã c'o mi oxü angueze, o ma ngö's'ü cja c'ü o̱ ngama, 
cjá nú o dyötü Mizhocjimi va xipji: “Nu'tsc'e ín Mizhocjimitsc'ö, 

¿pjenga i ̱jyëzgue o ndũ'ũ nu o̱ t'i'i ne ndixũ nu dacö pjë rá sigö, xo 
dacü jã c'o rá oxü?” Cjá nú o dyos'ü c'uã a xes'e cja c'ü e t'i'i; jñingua 
dyos'ü. Mi ötü Mizhocjimi ro tsjapü ro tetjo na yeje. Nuc'uã 
Mizhocjimi o dyärä c'ü mi örü e Elías, o tsjapü o tetjo na yeje c'ü e 
t'i'i. Nuc'uã e Elías go zidyi nu jã c'o mi bübü c'ü o̱ nana, cjá nú o 
xipji:

―Jñanchjã dya nin ch'i'i; ya tetjo na yeje ―eñe e Elías.
Nuc'uã c'ü e ndixũ o mama:
―Rí pãrãgö dya c'ü ngueje Mizhocjimi c'ü o juan'c'ü rí zopjü yo 

nte'e. Xo rí pãrãgö que na cjuana c'o iṉ̱ mangue ―eñe c'ü e ndixũ.
E Elías 'ñe c'o o̱ profeta e Baal

1 Reyes 18
(Santiago 5.17-18)

O zädä c'uã jã c'o nzĩ va mama e Elías 'ma o zopjü e rey Acab, 
ya mi ngue ro zö'ö 'na jñi'i cjë'ë, c'ü dya mi ẽjẽ o dyebe. Texe c'o 
nte'e c'o mi cãrã cja c'o jñiñi a Israel, mi sëzhiji na puncjü, na ngue 
mi ojtjo pjë ro ziji. Xo mi ojtjo pjë ro zi'i c'o o̱ nzhünüji, 'ñe c'o o̱ 
ndënchjürüji. 

C'o cjë'ë c'o, c'ü e rey Acab mi manda ra ma jyodüji e Elías, 
pero dya mi töt'üji. Nuc'uã 'ma ya o zö'ö c'o jñicjë'ë, Mizhocjimi o 
xipji e Elías ro ma ñavi e Acab. O ma'a c'uã e Elías. 'Ma o chjëvi, o 
mama ga cjavã c'ü e rey:

―¿Pjë rí 'ne xitscö? Maco ngue'tsc'e iṉ̱ cjapü ra sëzhi yo nte'e 
vã a Israel ―embeji e Elías.

Nuc'uã e Elías o ndünrü va mama:
―Jiyö, dya nguetscö rí cjagö c'o; ngue'tsc'e iṉ̱ pë's'i in s'ocü, na 

ngueje, dya iṉ̱ ätägue Mizhocjimi. C'o iṉ̱ ätägue ngueje c'o ts'ita c'o 
xijji Baal. Nudya rí xi'tsc'ö rí zojjnü texe yo nte'e yo menzumü a 
Israel, rí xipji ra möji cja c'ü e t'eje c'ü ni chjũ'ũ Carmelo, je ra ma 
jmurüji nu. Xo rí zojjnü c'o nziyo ciento nde'e c'o cjapü profeta cja 
c'o ts'ita Baal. Xo rí zojjnü c'o nziyo ciento c'o o̱ profeta c'ü e ts'ina 
Asera. E Jezabel c'ü ni sugue, ngueje c'ü 'huiñi, 'ñe xo jeche c'o ―eñe 
e Elías.

Nuc'uã e Acab o zojjnü texe c'o mi menzumü a Israel. Xo zojjnü 
c'o mi ngueje o̱ profeta e Baal, 'ñe e Asera. 'Ma ya vi jmurüji cja c'ü e 
t'eje c'ü ni chjũ'ũ Carmelo, e Elías o huënch'i c'o nte'e va xipjiji: 

―¿Jinguã rí jyëzgueji c'ü ni yembeñeji? 'Na ndãjme iṉ̱ ma't'üji 
yo ts'ita 'ñe yo ts'inana; 'na ndãjme iṉ̱ cjapü iṉ̱ ma't'üji Mizhocjimi. 
Ijx tí xi'tsc'öji dya, nu 'ma ngueje e Jehová c'ü Mizhocjimi, 
ma't'ügueji c'ü; nguejxtjo angueze rí dyätäji. Nu 'ma ngueje e Baal 
c'ü Mizhocjimi, nu'ma, ngueje angueze c'ü rí ma'tc'eji ―eñe e Elías.

C'o nte'e, dya go ndünrüji ne ri 'naja jña'a. Nuc'uã e Elías o ña'a 
na yeje, va xipji texe c'o nte'e:

―Nu c'o o̱ profeta Mizhocjimi, ya mbö't'üji texe c'o; 
nguejxtjozügö xe rí bübü. Nujyo o̱ profeta e Baal, na puncjü yo; ijxi 
söji 'na nziyo ciento nde'e. Nudya, rá nuji cjó ngueje c'ü nda na 
zëzhi, cjo ngueje Mizhocjimi, cjo ngueje e Baal. C'ü rí tsjaji, ma siji 
yeje nzhünü. Nuc'uã yo o̱ profeta e Baal ra juajjnüji jã ngue c'ü ra 
mbö't'üji, cjá rrũ dyocü rgá mbä'sbäji e Baal a xes'e cja c'o za'a c'o 
quis'i cja c'ü e altar. Pero dya ra ndütüji o sivi cja c'o za'a. C'ü 'na 
nzhünü, rá pä'sbägö Mizhocjimi c'ü. Jã c'o nzĩ rgá tsja'a yo o̱ profeta 
e Baal, je xo rgá cjanu rga cjagö. Dya xo rá tjütü o sivi cja yo za'a. 
Nuc'uã, yo o̱ profeta e Baal, 'ma ra nguarü ra dyü's'üji c'o o̱ ts'ingue 
c'ü e nzhünü cja c'ü e altar, ra ma't'üji c'ü o̱ ts'itaji, ra dyötüji ra 
tsjapü ra ndë'ë c'o ts'ingue c'o ri pä'sbäji. 'Ma ra nguarü ra ma't'üji 
c'ü, nutscö rá ma'tc'ö Mizhocjimi, xo rá ötü ra tsjapü ra ndë'ë o sivi 
cja ne altar nu rí pä'sbägö. Nguec'uã rí xi'tsc'öji dya, c'ü ra tsjapü ra 
ndë'ë o sivi cja o̱ altar, ijxi ngue c'ü nda na zëzhi; ngue c'ü rí ma'tc'eji 
c'ü ―eñe e Elías.

Nuc'uã c'o nte'e o mamaji, ma jo'o ga cjanu.
1 Reyes 18.25-29

Nuc'uã c'o o̱ profeta e Baal, 'ma o nguarü o dyü's'üji c'o ro 
mbä'sbäji c'ü e ts'ita, o mundoji c'uã cja c'ü o̱ altarji, cjá nú o mbürü 
o ma't'üji e Baal, mi xipjiji: “Ts'ita Baal, dyätcägöjme”, mi eñeji. O 
cjogü 'na nde'e pa'a ma mapjüji, pero dya go ndünrü c'ü o̱ ts'itaji. 
Nguec'uã e Elías o tsjapütjo burla va xipjiji:

―Xe rí mapjügueji na jens'e, ngue c'uã ra dyä'tc'eji c'ü. 'Na cjó 
c'o vá ñavi, nguec'uã dya ga dyärä. 'Ma jiyö, ná pjë c'o vá cja'a; ná o 
mbedye o ma'a na jẽ'ẽ. O ná vá ĩjĩtjo, nguec'uã pë'sc'ü rí mapjüji xe 
na jens'e, ngue c'uã ra zö'ö ―eñe e Elías va tsjapü burla c'o o̱ profeta 
e Baal.

Nuc'uã c'o o̱ profeta e Baal xe go mapjüji na jens'e. Mi jünji o 
tjëdyi, mi jas'üji o̱ dyëji, o̱ jmiji, jã c'o ndé mi jas'üji; mi pibi na 

puncjü o̱ cjiji. O sido o ma't'üji c'ü o̱ ts'itaji, hasta 'ma ya mi ngue ro 
nguibi e jyarü. Pero dya cjó go ndüntüji.

1 Reyes 18.30-46
Nuc'uã e Elías o xipji c'o nte'e ro chëzhiji cja o̱ jmi'i. 'Ma ya vi 

chëzhiji, e Elías o jñüs'ü c'uã 'na dyëch'a cjá yeje ndojo, cjá nú o jocü 
c'ü o̱ altar Mizhocjimi c'ü ya vi yät'ä. Cjá nú o dyö'bü a jõmü cja o̱ 
squina c'ü e altar. Cjá nú o dyü's'ü c'uã o za'a cja c'ü e altar. O 
mbö't'ü c'uã c'ü e nzhünü, o dyodü, cjá nú o dyü's'ü c'o ts'ingue a 
xes'e cja c'o za'a.

Cjá nú o manda c'uã o tũji o ndeje, o ñüs'üji cja c'o ts'ingue; ijx 
co c'agü c'o za'a. Ndo go mandatjo na yeje, o xi's'iji o ndeje. 'Ma ya 
mi ma'a na jñi'i ma xi's'iji o ndeje, ya vi c'agü na jo'o c'o za'a, ya mi 
pibitjo c'ü e ndeje. Xo mbo'o na puncjü o ndeje cja c'ü e ts'isãjã c'ü vi 
dyö'bü e Elías, ijx co nizhi c'ü.

Nuc'uã e Elías o dyötü Mizhocjimi va xipji: “Nu'tsc'e ín 
Jmuts'ügö; o Mizhocjimits'ügue e Abraham, 'ñe e Isaac 'ñe e Jacob. 
Rí ö'tc'ü rí tsjapque ra ndë'ë yo rrã pä'sc'ä cja ne altar, ngue c'uã ijx 
ta mbãrã yo nte'e c'ü ngue'tsc'e iṉ̱ Mizhocjimigue a Israel. Rí ö'tc'ü rí 
tsjague ga cjanu, ngue c'uã xo ra mbãrã yo nte'e que nguezgö in 
profetague, i ̱mandazügö ró cjagö yo. Dyätcägö dya, ín 
Mizhocjimits'ü. Tsjague ga cjanu, ngue c'uã ra mbãrã yo nte'e, 
nguejxtjotsc'e iṉ̱ Mizhocjimigue, nguejxtjotsc'e nda na zë'ts'i. Xo rí 
tsjapü ra mbãrãji que iṉ̱ negue ra nzhogü ra ma'tc'üji na yeje”, eñe e 
Elías va dyötü Mizhocjimi.

Nuc'uã, ijx co ẽjẽ 'na sivi c'ü vi 'ñeje a jens'e, o 'ne ndüt'ü c'o 
za'a, 'ñe c'o ts'ingue 'ñe c'o ndojo. Ijx co dyot'ü c'ü e ndeje c'ü mi po'o 
cja c'ü e sãjã.

'Ma o jñanda c'o nte'e que vi tsja'a ga cjanu Mizhocjimi, o zũji 
c'uã, ijx co ndüñijõmüji va ndüneji a jõmü. Cjá nú o mamaji:

―¡E Jehová ngueje c'ü Mizhocjimi; ngueje angueze rá 
ma'tc'öjme! ―eñeji.

Nuc'uã e Elías o manda o pënch'iji c'o o̱ profeta e Baal; cjá nú o 
manda o dyëdyiji ga ma cja c'ü e ts'inzhare c'ü bëjxtjo mi cjogü, je 
ma mbö't'üji nu c'o.

Nuc'uã e Elías o xipji c'ü e rey Acab:
―Ijx tí sigue dya o xëdyi, cjá rrĩ nzhogü rí mague cja in 

palaciogue, na ngue ya ra 'ñeje 'na trradyebe ―eñe e Elías.

Nuc'uã, 'ma o nguarü o zi'i xëdyi c'ü e rey Acab, o mbedye o 
ma'a c'ü. 'Ma ya mi ma'a c'ü e rey, o mbürü o 'ñeje 'na trradyebe.

C'uã jã c'o va c'ueñe e Elías, ngue c'uã dya ro mbö't'üji
1 Reyes 19.1-8

E Jezabel c'ü nú su'u e Acab, mi ngue 'na ndixũ c'ü me mi ma't'ü 
c'o ts'ita c'o mi xijji Baal; me mi ẽjme na puncjü c'o.

C'ü e pa'a c'ü o 'ñeje c'ü e trradyebe, 'ma o säjä c'ü e rey Acab 
cja c'ü e palacio, o xipji c'uã e Jezabel texe c'o vi ts'a'a c'ü e pa'a c'ü. 
O xipji jã c'o va tsja'a e Elías o jmutü c'o nte'e. Xo xipji jã va dyätä 
Mizhocjimi c'ü vi dyötü e Elías. Xo xipji jã c'o va mbö't'üji texe c'o o̱ 
profeta e Baal. 

Nuc'uã e Jezabel, 'ma o dyärä c'o, me co üdü c'ü, cjá nú o 
mbenpeji 'na jña'a e Elías. C'ü e bëzo c'ü o jñünü c'ü e jña'a, o ma 
xipji ga cjavã:

―E Jezabel o ndäcjö rá 'ne xi'ts'i, angueze ya nädä c'o ts'ita va 
jura, ne hora dya ra xõrü, ya rguí mbö'tc'üji jã c'o nzĩ vi pö't'ügue c'o 
o̱ profeta e Baal.

Nuc'uã e Elías, 'ma o mbãrã vi mama e Jezabel ro mbö't'ü, o 
mbedye o ma'a cja c'ü e majjyadü jã c'o dya mi cãrã o nte'e. Ya me 
vi mbo'o o̱ cuë'ë na ngue vi chjëpa va nzhodü. Cjá nú o mimi c'uã cja 
o̱ xõrü 'na za'a c'ü mi 'ne'e nu. Ya vi tõgü na puncjü o̱ mü'bü, ya mi 
ne'e ro ndũ'ũ. Nguec'uã va dyötü Mizhocjimi o xipji:

―Nu'tsc'e ín Mizhocjimits'ügö, jyëzgui rá tũgö dya, na ngueje rí 
sögö, dya cjá xe rá huanta yo na s'ëzhi yo rí cjogö ―eñe e Elías.

Cjá nú o dyobü c'uã cja o̱ ngua'a c'ü e za'a, ijx co ĩjĩtjo nu. 
Nuc'uã o ẽjẽ 'naja c'o o̱ anxë Mizhocjimi, o xipji:

―Ñangague dya, Elías, cjá rrĩ sigue yo bübü in jmi'i ―eñe c'ü e 
anxë.

Cjá nú o jñüs'ü c'uã o̱ ñi'i, o jñanda 'na tjõmëch'i, cjá ná 'naja 
xalo o ndeje. Cjá nú o nanga o zi'i c'uã, cjá ndo nú o ĩjĩtjo na yeje.

Nuc'uã c'ü o̱ anxë Mizhocjimi o ẽjẽtjo na yeje, o 'ne 'ñünü e 
Elías va dyö'ö, cjá nú o xipji:

―Ndo rí ñangague, xe rí sigue yo, na ngueje rí mague na jẽ'ẽ 
―eñe c'ü e anxë.

Nuc'uã e Elías o nanga, cjá nú o zi'i c'o mi bübü cja o̱ jmi'i; 
nguec'uã go huanta o nzhodü 'na yeje dyöte pa'a, cjá ná 'na yeje 
dyöte xõmü. Dya xo go zãt'ã, dya cjá pjë xe go zi'i.

C'uã jã va tsja'a Mizhocjimi, o zopjü e Elías
1 Reyes 19.9-18

(Romanos 11.2b-4)
Nuc'uã e Elías o nzhodü o zät'ä cja c'ü o̱ t'eje Mizhocjimi c'ü ni 

chjũ'ũ Horeb. 'Ma o zät'ä nu, o cjogü c'uã a mbo'o cja 'na cuëva. 
Nuc'uã Mizhocjimi o zopjü va xipji:

―¿Pjë iṉ̱ cjague dya vã, Elías? ―embe.
O ndünrü c'uã e Elías o mama:
―In Jmuts'ügö, ya ró pë'pc'igö na puncjü. C'o israelita, dya ne 

ra dyä'tc'ägueji; ya yä'tc'äji c'o in altargue, ya xo mbö't'üji c'o 'ñaja in 
profetague. Nguextjozgö xe rí quejme, nguec'uã me jongüji ra 
mbötcüji ―eñe e Elías.

Nuc'uã Mizhocjimi o ndünrü va mama:
―Pedyegue cja ne cuëva jã c'o ná bübü, cjá rrĩ böbütjo a tji'i, jo 

rá zo'c'ügö ―eñe Mizhocjimi.
'Ma xe ma bübütjo e Elías a mbo'o cja c'ü e cuëva, o cjogü c'uã 

Mizhocjimi; 'ma o cjogü angueze, o ẽjẽ 'na trrandãjma c'ü me ma 
zëzhi, me go yë'bi c'ü e t'eje, xo go chädä c'o trrandojo. Pero dya je 
go ña'a nu Mizhocjimi. 'Ma o nguarü o cjogü c'ü e trrandãjma, 
nuc'uã jo nú cjogü 'na ñijjõmü. Mizhocjimi dya je xo go ña'a nu c'ü. 
'Ma o nguarü o cjogü c'ü e ñijjõmü, nuc'uã o cjogü 'na sivi c'ü mi 
yorü. Dya je xo go ña'a nu Mizhocjimi.

'Ma ya vi cjogü c'ü e sivi, nuc'uã e Elías o dyärä 'na jña'a nza 
cja'a 'ma cjó c'o ri tsjojnetjo ga ña'a. 'Ma o dyärä ga cjanu, ijx co 
mbãrã mi ngueje Mizhocjimi mi zopjü. Nguec'uã va ngo'bü o̱ jmi'i co 
c'ü e bitu c'ü mi tëjë, cjá nú o mbedye c'uã cja c'ü e cuëva. Nuc'uã ijx 
co dyärä c'ü mi xipji Mizhocjimi:

―Elías, ¿pjë iṉ̱ cjague dya c'uã? ―eñe.
Nuc'uã o ndünrü va mama:
―Nu'tsc'e ín Mizhocjimits'ügö, je ró tsjõgö vã, na ngue c'o nte'e 

jongüji ra mbötcüji. Na ngue nutscö rí ma'tc'ügo, 'ñe rí zopjü yo 
nte'e, xã'ma ra nzhogü o̱ mü'büji ra ma'tc'ügueji. Na ngueje ya 
jyëtsc'iji, ya xo yä'tc'äji c'o in altargue, ya xo mbö't'üji c'o in 
profetague. Nguejxtjozgö xe rí quejme, nguec'uã jongüji ra mbötcüji 
―eñe e Elías.

Nuc'uã Mizhocjimi o mama:
―Nzhogü, mague dya, jã c'o vi 'ñejegue; je rgui mague cja c'ü e 

'ñiji c'ü ni ma'a a Damasco. 'Ma rí sät'ägue nu, rí jyodü e Hazael. 

Nuc'uã 'ma rí chöt'ü, rí xi'sbi o aste o̱ ñi'i, na ngueje ró juajjnügö ra 
tsja'a rey cja c'ü e xoñijõmü a Siria. Xo rí jyodü e Jehu, cjá rrĩ xi'sbi 
o aste o̱ ñi'i, na ngueje ra tsja'a rey a Israel, ra manda cja c'o dyëch'a 
tribu. Xo rí xi'sbi o aste o̱ ñi'i e Eliseo, na ngueje ra pä'tc'ägue, ra 
tsja'a profeta 'ma dya cjá ri bünc'e. Anguezeji, ya ró juajjnügö c'o, 
ngue c'uã ra mbö't'üji texe c'o ma't'ü e Baal.

’Nu'tsc'e iṉ̱ mangue nguejxtjotsc'e iṉ̱ matcö, pero rí xi'tsc'ö, xe 
cãrã a Israel 'na yencho mil o nte'e c'o ätcägö, c'o dya ma't'ü e Baal, 
dya xo ndüñijõmüji cja o̱ jmi'i c'ü ―eñe Mizhocjimi va xipji e Elías.

C'uã jã c'o va tsja'a profeta e Eliseo
1 Reyes 19.19-21

O ma'a c'uã e Elías jã c'o vi 'ñeje. 'Ma o zät'ä cja 'na jñiñi c'ü mi 
chjũ'ũ Abel-mehola, o jñanda e Eliseo c'ü ma huãjma. Cja o̱ xo'ñi e 
Eliseo, mi pa'a 'na dyëch'a cjá yeje yonda, angueze mi ëdyi c'ü mi 
nguarü yonda. O chëzhi c'uã e Elías jã c'o ro cjogü e Eliseo. Nuc'uã 
c'ü o̱ bitu c'ü mi tëjë, o ndëjjñi e Eliseo. C'ü vi tsja'a ga cjanu, ngue 
c'ü ijx to mbãrã e Eliseo ro tsja'a o̱ profeta Mizhocjimi. Cjá nú o ma'a 
c'uã e Elías.

Nuc'uã e Eliseo ijx co zogü c'ü e yonda c'ü mi ë'ë, o cjuãdi o ma 
zürü e Elías, cjá nú o xipji:

―Dyacü sjëtsi rá ma'a, rá ma ẽzhẽ ín tata 'ñe ín nana, cjá rrũ 
ẽgö rá më'ë ―eñe e Eliseo.

Nuc'uã e Elías o xipji:
―Ya juan'c'ügue Mizhocjimi rí tsjague profeta, pero sö'ö ot'ü rí 

mague, rí ma 'ñezhe c'o ―eñe e Elías.
Cjá nú o ma'a c'uã e Eliseo, xo mbö't'ü c'o nzhünü, cjá nú o 

dyocü. C'o o̱ za'a c'ü e t'öpjü, ngue c'ü vi ndã'ã c'o o̱ ts'ingue c'o 
nzhünü. 'Ma ya vi ndã'ã c'o, o unü c'uã c'o o̱ dyoji o ziji. Je va cjanu 
va 'ñezhe c'o mi cãrã cja o̱ ngumü.

Nuc'uã e Eliseo o ndeñe e Elías, o mbös'ü va mbëpivi 
Mizhocjimi. Na ngueje ya vi mama Mizhocjimi je rvá cjanu rvá 
tsja'a.

C'uã jã va zidyiji e Elías ga ma a jens'e
2 Reyes 2.1-18

O mezhe ts'ë c'uã, cjá nú o zädä 'ma ro zidyi Mizhocjimi e Elías. 
C'ü e pa'a c'ü, e Elías mi bübüvi e Eliseo, cjá mi mbedyevi cja c'ü e 
jñiñi a Gilgal. Nuc'uã e Elías o xipji e Eliseo:

―Rí tsejmetjo vã, na ngue Mizhocjimi täcjö rá magö a Betel 
―eñe.

Nuc'uã e Eliseo o mama:
―Ijxi ärä Mizhocjimi, 'ñetsc'e, dya rá quejmegö vã; ijx tá 

mëgövi ―eñe e Eliseo.
Nuc'uã ijx co mëvi a Betel. Nujnu, je mi cãrã nu jã nzĩ sẽ'ẽ c'o 

mi ngue o̱ profeta Mizhocjimi. Nguec'uã 'ma ya ma sät'ä e Elías 'ñe e 
Eliseo, anguezeji o mbedyeji cja c'ü e jñiñi, o ma ndünrüji c'o. Cjá nú 
o xipjiji e Eliseo:

―Nudya Mizhocjimi ra zinnc'i nu ni xöpütegue. ¿Cjo iṉ̱ 
pãrãgue?

Nuc'uã e Eliseo o ndünrü o mama:
―Jã'ã, rí pãrãgö c'o. Dya rí mbennguegöji c'o.
Nuc'uã e Elías o mama va xipji e Eliseo:
―Tsejmetjogue vã, na ngue Mizhocjimi täcjö rá ma'a cja c'ü e 

jñiñi a Jericó.
O ndünrü c'uã e Eliseo va mama:
―Xo rá mëgövi ―eñe.
Cjá nú o mëvi c'uã a Jericó. 'Ma ya mi ngue ro zät'ävi, xo 

mbedye c'o o̱ profeta Mizhocjimi c'o mi cãrã nu, o ma ndünrüji e 
Elías 'ñe e Eliseo. Nuc'uã o xipjiji e Eliseo:

―Nudya Mizhocjimi ra zinnc'i nu ni xöpütegue. ¿Cjo iṉ̱ 
pãrãgue?

Cjá nú o ndünrü c'uã e Eliseo:
―Jã'ã, rí pãrãgö c'o. Dya cjá rí mbennguegöji c'o ―eñe e Eliseo:
Nuc'uã e Elías ndo go xipjitjo na yeje:
―Rí tsejmetjo vã; rá magö cja c'ü e ndare a Jordán.
Nuc'uã e Eliseo o mama:
―Jiyö, nutscö, dya rá quejmegö, ijx tá më'ë ―eñe.
Cjá nú o mëvi c'uã cja c'ü e ndare a Jordán. Xo ma ẽjẽ cja o̱ 

xütjüvi 'na cincuenta sẽ'ẽ c'o mi profeta. 'Ma o zät'ävi cja nendare, o 
böbütjovi nu. C'o cincuenta profeta c'o ma ẽjẽ a xütjü, dya ijx co 
zät'äji cja c'ü e nendare, o böbütjoji na ts'i jẽ'ẽ.

Nuc'uã e Elías o cho't'ü c'ü o̱ bitu c'ü mi tëjë, cjá nú o ya'bü c'ü e 
ndeje. Nuc'uã c'ü e ndeje, ijx co jyadü, cjá nú o dat'üvi cja c'ü e 
ndare, o huench'evi nza cja'a 'ma ro nzhodüvi cja 'na 'ñiji c'ü na 
dyodü. 'Ma ya vi mbes'evi c'ü 'nanguarü c'ü e ndare, e Elías o xipji e 
Eliseo:

―Dyötcü c'o iṉ̱ negue rá da'c'ü, na ngue Mizhocjimi ya ra zinzi; 
nu'tsc'e rí tsejmetjo ―eñe.

Nuc'uã e Eliseo o mama:
―Rí ö'tc'ö rí dyacö c'ü xe nda rguí zëtsigö cja o̱ bëpji 

Mizhocjimi, o̱ dyojui 'ma ro tsja'a 'na bëzo, xe nda ro zopcü o 
herencia c'ü o̱ ndat'i, que na ngueje c'o 'ñaja o̱ t'i'i.

Nuc'uã e Elías o ndüntü e Eliseo va xipji:
―Me na s'ëzhi c'o iṉ̱ örü. Pero rí xi'ts'i, 'ma rí jñandga jã rga 

magö 'ma ra zinzi Mizhocjimi, nu'ma, ijx tí pãrãgue c'ü ya ch'a'c'ü c'ü 
i ̱dyötcü. Nu 'ma dya rí jñandga jã rga magö, dya ra ch'a'c'ü c'ü i ̱
dyötcü ―eñe e Elías.

Nuc'uã 'ma mi ñavi ma mëvi, 'nango ẽjẽ 'naja ngarreta c'ü mi 
dyavü o sivi, xo 'ñeje c'o pjadü c'o mi cjüt'ü c'ü e ngarreta; xo mi 
dyavü o sivi c'o. Nuc'uã e Elías o nguĩs'ĩ cja c'ü e jmuchẽzhẽ. Nuc'uã 
o mapjü na jens'e e Eliseo va mama:

―In tatats'ügö, ngue'tsc'e i ̱pjös'ü yo nte'e a Israel co c'ü e bëpji 
c'ü mi cjague ―eñe e Eliseo.

E Eliseo dya cjá go jñanda e Elías.
Nuc'uã e Eliseo o ngãs'ã c'ü e bitu c'ü mi tëjë e Elías, na ngueje 

'ma o nguĩs'ĩ ga ma a jens'e, o ndögü c'ü. Cjá nú o nzhogü c'uã cja c'ü 
e ndare. 'Ma o säjä cja c'ü e nendare, nuc'uã o ya'bü c'ü e ndeje, jã 
c'o nzĩ va tsjapü e Elías 'ma o sävi cja c'ü e ndare. Xo dyötü 
Mizhocjimi va mama: “Nu'tsc'e Mizhocjimi, ¿cjo rí pjöxcügö jã c'o 
nzĩ vi pjös'ü e Elías?”, eñe. Nuc'uã ijx co jyadü c'ü e ndeje, nguec'uã 
va sö'ö o das'ü e Eliseo. C'o cincuenta profeta, mi böbütjoji na ts'i jẽ'ẽ 
cja c'ü e nendare. 'Ma o jñantji o tsja'a ga cjanu e Eliseo, o mamaji 
c'uã:

―Mizhocjimi ya unü e Eliseo c'ü na zëzhi, jã c'o nzĩ va unü e 
Elías ―eñeji.

O möji c'uã, o ma chjëji, o mäpäji. Cjá nú o xijji:
―Nutscöjme, rí cãrãjme 'na cincuenta bëzo yo na zëtsijme. 'Ma 

rí ñegue, rá möcjöjme rá ma jodüjme c'ü mi xö'c'ügue. Ná o tsja'a 
Mizhocjimi o ngüs'ü vã, o ma zogü ga ma cja t'eje, o ngue cja 
majjyadü ―eñeji.

E Eliseo o mama:
―Jiyö, dya rí ma jyodüji.
Nuc'uã c'o profeta o sido o xijji e Eliseo c'ü ro ma jyodüji. 

Nguec'uã va mama e Eliseo ro sö'ö ro möji. O ma'a c'uã c'o cincuenta 
nte'e, o ma jyodüji e Elías. O zö'ö 'na jñipa c'o vi jyodüji, pero dya go 
chöt'üji c'ü, go nzhogütjoji a Jericó, jã c'o ya mi bübü e Eliseo. 'Ma o 
säji, o mamaji que dya vi chöt'üji. Nguec'uã va mama e Eliseo:

―Maco ijx tó xi'ts'iji c'ü dya ri ma jyodüji ―eñe.
C'uã jã va ndis'i e Naamán c'ü mi menzumü a Siria

2 Reyes 5
(Lucas 4.27)

C'o pa'a c'o, Mizhocjimi mi pjös'ü c'o mi menzumü a Siria ro 
ndõji cja chũ'ũ. Cja c'ü e xoñijõmü a Siria, mi bübü 'na bëzo c'ü mi 
chjũ'ũ Naamán. Nu c'ü e bëzo c'ü, mi manda texe cja c'o o̱ tropa c'ü e 
rey a Siria. C'ü e rey me mi ne'e e Naamán, na ngue e Naamán ya me 
vi ndõjõ cja chũ'ũ. Me ma zëzhi e Naamán, me xo mi pãrã jã rvá 
tsja'a o chũ'ũ. Pero mi sö'dyë, mi sö'ö 'na nguẽjme c'ü mi xijji lepra.

C'o cjë'ë c'o, c'o tropa a Siria mi pöji ga ma a Israel, mi pa 
jonbüji o chũ'ũ c'o mi cãrã nu, mi sürüji c'o nte'e, cjá rrũ siji a Siria, 
ra 'ne tsjapüji o̱ mbëpjiji. Nu cja o̱ ngumü e Naamán, mi bübü 'na 
ts'ixunt'i c'ü mi menzumü a Israel. Nuc'ü, mi pëpi c'ü o̱ su'u e 
Naamán.

'Na nu pa'a, c'ü e ts'ixunt'i o xipji ga cjavã c'ü e ndixũ:
―Nu'tsc'e ni t'ëcjañõmü. Cja c'ü e jñiñi a Samaria, bübü 'na 

bëzo c'ü ngueje o̱ profeta Mizhocjimi. 'Ma ra ne'e c'ü in xĩrague ra 
ma'a jã c'o vá bübü c'ü e profeta, ra ma dyötü, nu'ma, ra tsjapü ra 
ndis'i c'ü e nguẽjme c'ü sö'ö ―eñe va mama c'ü e ts'ixunt'i.

Nuc'uã c'ü e ndixũ o xipji c'ü o̱ xĩra, c'o vi mama c'ü e ts'ixunt'i. 
Nuc'uã e Naamán o ma xipji c'ü e rey. C'ü e rey o mama ga cjavã:

―Na jo'o c'ü. Mague dya a Samaria jã c'o iṉ̱ mangue vá bübü 
c'ü e bëzo c'ü profeta c'ü mamaji sö'ö ra tsja'c'ü ra ndixc'igue. Nutscö 
rá ät'ä 'na xiscõmü c'ü rí chjëdyi, rí unü c'ü e rey a Israel, ngue c'uã 
ra xipji c'ü e profeta ra jocüts'ügue ―eñe c'ü e rey a Siria.

O ma'a c'uã e Naamán, xo mi jünü na puncjü o t'opjü, cjá ná 'na 
dyëch'a o bitu c'o mi jeji, nza cja o pãjjna, 'ñe o mbocua, 'ñe c'o mi 
tëji; ngue c'o ro unüji c'ü e profeta 'ma ro jogü e Naamán. Xo mi 
tjëdyi c'ü e carta c'ü vi dyät'ä c'ü e rey a Siria; nuc'ü, mi jũs'ü ga 

cjavã c'ü: “'Ma ra zät'ä cja in dyëgue ne carta nu, rí pãrãgue rí tän'c'ä 
e Naamán nu ngueje ín mbëpjigö, nguec'uã rí tsjapü ra ndis'i ne 
lepra nu sövi”, mi jũs'ü ga cjanu c'ü e xiscõmü c'ü mi tjëdyi e 
Naamán.

'Ma o zät'ä e Naamán jã c'o mi bübü c'ü e rey a Israel, o unü 
c'uã c'ü e carta c'ü mi tjëdyi angueze. Nuc'uã 'ma o nguarü o xörü c'ü 
e carta, c'ü e rey a Israel o pizhi, o ndagü o̱ bitu, cjá nú o mama:

―Dya nguezgö Mizhocjimi; dya sö'ö rá unngö c'ü rguí mimitjo 
'na nte'e, o c'ü ra ndũ'ũ. C'ü e rey a Siria, chaque va täncä ne bëzo, 
ötcü rá jopcü c'ü o̱ nguẽjme. Pero c'ü ne'e angueze, ngueje c'ü ra 
jyonngü o chũ'ũ.

'Ma o dyärä e Eliseo me vi pizhi c'ü e rey, nuc'uã o mbenpe 'na 
jña'a va xipji ga cjavã:

―¿Pjenga i ̱chague in bitu? ¿Pjenga iṉ̱ sũgue? Chäncägö ga 
'ñecjuã c'ü e bëzo c'ü sö'dyë, ngue c'uã ra mbãrã c'ü ijx na cjuana 
bübü 'naja o̱ profeta Mizhocjimi cja ne xoñijõmü a Israel ―eñe e 
Eliseo.

Nuc'uã c'ü e rey a Israel o ndäjjnä e Naamán ro ma'a jã c'o mi 
bübü e Eliseo. Nuc'uã e Naamán o ma'a c'uã, 'ñe texe c'o mi dyojji. 
'Ma o zät'äji cja c'ü e ngumü jã c'o mi oxü e Eliseo, o böbütjoji cja o̱ 
ngojxtji c'ü e ngumü. Nuc'uã e Eliseo o ndäjä c'ü o̱ mbëpji c'ü mi 
chjũ'ũ Giezi, o ma xipji ga cjavã e Naamán:

―Mama e profeta Eliseo rí mague ga ma cja c'ü e ndare a 
Jordán, rí ma xaja; yencho rgui tsibi cja c'ü e ndeje. Nuc'uã ijx ta 
ndixc'igue ―eñe e Giezi.

Nuc'uã 'ma o dyärä ga cjanu e Naamán, me co sjëya, cjá nú o 
mbedye o ma'a c'uã, cjá xo nú o mama:

―Nutscö mi pëzhgö ro mbedye c'ü e profeta ro 'ne chjëgöbe, 
cjá rrũ nänbä o̱ tjũ'ũ c'ü o̱ Mizhocjimi rvá ndönngü cja ín ts'ingue jã 
c'o rí sö'dyë. Nguec'uã ijx to jogüzü. 'Ma rva pãrãgö ro xitsi ne 
profeta ni jyodü rá xagö cja ndare ngue c'uã ra jogüzügö, nu'ma, ijx 
to xaja ga ma cja c'o ndare c'o vá cjogü ga ma cja ín xoñijõmügöjme, 
ya ro ndixquitjo dya. Na ngue c'o ndare c'o vá cjogü nu, xe nda na 
jo'o c'o, que na ngue ne ndare a Jordán nu jã täcjä rá ma'a, rá ma 
xaja ―eñe e Naamán, me mi üdü c'ü.

Nuc'uã c'o o̱ mbëpji o xipjiji c'ü:
―In jmuts'ügöjme, 'ma ro xi'ts'i c'ü e profeta ri tsjague c'o xe na 

s'ëzhi, ¿cjo dya ri tsjague? C'ü xi'tsc'e rí tsja'a c'ü, dya s'ëzhi c'ü; 

nguejxtjo c'ü rí mague, rí ma xaja cja c'ü e ndare a Jordán, jo ra 
ndixc'igue ―eñe c'o mbëpji va xipji e Naamán.

Nuc'uã e Naamán o tsja'a jã c'o nzĩ va xipji e profeta Eliseo, o 
ma'a c'uã cja c'ü e ndare a Jordãn, o ma nguibi 'na yencho vez. Ijx co 
ojtjo c'uã c'ü e lepra c'ü mi sö'ö.

Nuc'uã e Naamán 'ñe c'o mi dyojji, o nzhogü o ẽji cja o̱ ngumü e 
Eliseo. 'Ma o zät'äji, o mama c'uã e Naamán va xipji e Eliseo:

―Nudya rí pãrãgö que ijx na cjuana Diösi c'ü bübü a Israel. C'o 
'ñaja diösi c'o bübü cja ne xoñijõmü, dya cjuana c'o. Nguec'uã rí 
ö'tc'ü rí jñügue yo rvá jün'c'ü rá da'c'ü.

Nuc'uã e Eliseo o mama:
―Ijxi ärä Mizhocjimi c'ü jandga, dya rá jüngö c'o rí dyacü 

―eñe.
E Naamán mi jodü jã rvá unü e Eliseo c'o mi ne'e ro unü, pero e 

Eliseo, dya go ne go jñünpü. Cjá nú o mama c'uã e Naamán:
―Ndeze ne pa'a dya, dya cjá rá mbeñegö c'o ts'ita; ijxi 

nguejxtjo Mizhocjimi c'ü o jocüzügö c'ü rá mbeñegö ―eñe e 
Naamán.

Cjá nú o 'ñezhe c'uã.
'Ma ya vi möji na ts'i jẽ'ẽ, nuc'uã e Giezi c'ü mi ngueje o̱ mbëpji 

e Eliseo, o mbeñe va mama: “Nu ín lamugö, dya go ne'e ro jñü'ü c'o 
mi unü e Naamán. Nutscö rá magö dya, rá ma sürü e Naamán. Rá 
nugö jã rga cjapü, ngue c'uã pjë c'o ra dyacö”, eñe. Cjá nú o ma'a 
c'uã, o ma zürü.

'Ma o jñanda e Naamán ma cjuãdi ma ẽjẽ e Giezi, o dagü c'uã 
cja c'ü o̱ ngarreta, cjá nú o xipji:

―¿Cjo pjë c'o i ̱tsjavi? ―embe.
Nuc'uã e Giezi o mama:
―Ojtjo; nguejxtjo ín jmugö c'ü va täcjä, rá 'ne xi'ts'i cjá säjä 'na 

yeje sẽ'ẽ c'o xötpü ra tsja'a profeta cja Mizhocjimi, je vi 'ñejui na jẽ'ẽ. 
Nguec'uã o ndäcjä rá 'ne xi'ts'i cjo dya rí ñegue rí unü c'o sẽ'ẽ 'na jñi'i 
mil merio c'o plata, cjá ná 'ñeje o bitu c'o rguí pötüvi ―eñe va mama 
e Giezi.

Nuc'uã e Naamán o xipji e Giezi:
―¿Pjenga jiyö? Va ẽjẽ vã 'na 'ñanto mil o merio yo plata; 

jñügue yo ―eñe e Naamán.
Cjá xo nú o unüji c'uã e Giezi o bitu c'o vi dyörü. Nuc'uã e 

Naamán o ndäjä yeje c'o o̱ mbëpji, o möji e Giezi, o ndunüvi c'o 
merio.

'Ma o zät'äji cja o̱ ngumü e Giezi, angueze o ndũ'ũ c'o t'opjü 'ñe 
c'o bitu c'o ma tũs'ü c'o o̱ mbëpji e Naamán, cjá nú o xipji que ro 
mëvi. Nuc'uã e Giezi o ngõtü c'o vi unüji, cjá nú o ma'a c'uã nu jã c'o 
ma bübü e Eliseo. 'Ma o zat'ä nu, e Eliseo o dyönü va xipji:

―¿Jã vi 'ñegue, Giezi?
O ndünrü c'uã va mama:
―In jmuts'ügö, dya mpo ró magö ―eñe.
Nuc'uã e Eliseo o xipji:
―Dya mejme c'o iṉ̱ mangue. Na ngueje 'ma o dagü e Naamán 

cja c'ü o̱ ngarreta va dyä'tc'ägue c'o i ̱ma xique c'ü, nutscö ró pãrãgö 
chjëntjui c'ü ro jandagö. Dya jo'o c'o i ̱tsjague. Nguec'uã c'ü e 
nguẽjme c'ü mi sö'ö e Naamán, ngue'tsc'e rí sögue dya c'ü, 'ñe c'o in 
ch'igue, 'ñe c'o in dyocjeji c'o cjá ra ngãrã; dya ra bëzhi cjó c'o ri sö'ö 
c'ü e nguẽjme ―eñe e Eliseo va xipji e Giezi.

Nuc'uã e Giezi o mbedye nu jã c'o ma bübü. Nzĩ va mbedye, nzĩ 
va zö'ö c'ü e lepra c'ü mi sö'ö e Naamán.

C'uã jã ma cja'a c'ü e profeta Jonás
Jonás 1.1-14; 2 Reyes 14.25

Mi bübü 'naja o̱ profeta Mizhocjimi c'ü mi chjũ'ũ Jonás. 'Na nu 
pa'a, Mizhocjimi o xipji ga cjavã:

―Jonás, mague ga ma cja c'ü e trrajjñiñi c'ü ni chjũ'ũ Nínive. 
'Ma rí sät'ä nu, rí zopjü c'o nte'e c'o va cã'ã nu, rí xiqueji rá 
chjotügöji. Na ngueje ya mezhe rí pãrãgö me cjaji c'o na s'o'o.

E Jonás, dya go ne'e ro ma'a nu jã c'o mi täjä Mizhocjimi. 
Nguec'uã va mbeñe ro c'ueñe ro ma'a ga ma a Tarsis. Nuc'uã e Jonás 
o ma'a cja c'ü e jñiñi c'ü mi chjũ'ũ Jope. Nu c'ü e jñiñi c'ü, je mi järä 
cja o̱ squina c'ü e mar, nu jã c'o ma säjä c'o barco c'o jã c'o ndé mi 
'ñeje.

'Ma o zät'ä nu, o chöt'ü 'na barco c'ü je mi ma'a a Tarsis; nuc'ü, 
ya mi ngue ro mbedye. Nuc'uã e Jonás o ngõt'ü c'ü o̱ pasaje, cjá nú o 
nguĩs'ĩ cja c'ü e barco.

Mizhocjimi mi pãrãtjo c'o mi cja'a e Jonás. 'Ma ya mi pa'a cja 
mar c'ü e barco, Mizhocjimi o tsjapü o vü'ü 'na trrandãjma. C'o mi 
pa'a cja c'ü e barco, mi jandaji cjac'ü xo ro 'huagü c'ü e barco. Nuc'uã 
c'o mi pëpji cja c'ü e barco, mi ötü c'o o̱ ts'itaji ro mbös'üji, ngue c'uã 
dya ro nguibiji nu. Xo mboch'üji cja mar, texe c'o mi tunüji, ngue 
c'uã dya cjá nda ro jyübü na puncjü c'ü e barco.

E Jonás vi dagü a ndü'bü cja c'ü e barco, vi ma ĩjĩ. Nuc'uã c'ü e 
bëzo c'ü mi manda cja c'ü e barco, o zöbü a ndü'bü cja c'ü e barco, o 
chöt'ü e Jonás ma ĩjĩtjo. Cjá nú o xipji:

―¿Pjenga iṉ̱ ĩtjogue? Ñangue dya, dyötü c'ü e Diösi c'ü iṉ̱ 
ma't'ügue; xã'ma ra juẽtscöji ra mböxcüji, ngue c'uã dya rá tũji ―eñe 
c'ü mi manda cja c'ü e barco.

Nuc'uã c'o mbëpji, o mamaji:
―Möjö rá echaji o suerte, ngue c'uã rá pãrãji cjó ngue c'ü pë's'i 

o̱ s'ocü, nguec'uã ga tsja'a ga cjanu ne mar ―eñeji.
Nuc'uã o tsjaji ga cjanu; ngueje e Jonás c'ü o toca c'ü e suerte. 

Nguec'uã va mbãrãji mi ngueje angueze mi pë's'i o̱ s'ocü. Nuc'uã o 
dyönüji e Jonás va xipjiji:

―Xitscöjme pjë i ̱tsjague, nguec'uã va 'ñeje ne trrandãjma. ¿Jã 
je vi 'ñegue? ¿Jã je xo iṉ̱ menzumügue? ¿Cjó ngue c'o in 
mboxpalegue? ―embeji.

Nuc'uã e Jonás o mama:
―Nutscö rí hebreogö, rí ẽjmegö e Jehová c'ü bübü a jens'e, c'ü 

o dyät'ä yo mar 'ñe ne xoñijõmü. Angueze mi täcjä ro magö cja c'ü e 
jñiñi a Nínive, pero dya ró ne'e ro ma'a ro ma cjagö c'o o xitsi c'ü. 
Nguec'uã rvá ẽtjo dya vã co nu'tsc'eji.

Nuc'uã c'o 'ñaja bëzo o xipjiji e Jonás:
―¿Pjenga i ̱tsjague ga cjanu? ¿Pjë rá cja'c'öjme dya, ngue c'uã 

ra söya ne trrandãjma, 'ñe ne ndeje?
O ndünrü c'uã e Jonás o mama:
―Pënchquiji, cjá rrĩ pãtcãji cja ne mar, ngue c'uã ra söya ne 

ndeje. Rí pãrãgö ngueje ín s'ocügö, c'ü ni 'ñeje ne trrandãjma ―eñe e 
Jonás.

Nuc'uã c'o bëzo c'o mi mbëpji cja c'ü e barco, o jñüji c'uã c'o 
za'a c'o xijji o remo, mi cja'a ro chëzhiji cja o̱ squina c'ü e mar, ngue 
c'uã ro dagü e Jonás. Pero dya go sö'ö ro chëzhiji, na ngue mi ma'a 
mi zëzhi na puncjü c'ü e trrandãjma. Nuc'uã o pãt'ãji e Jonás cja c'ü 
e mar; nguec'uã ijx co söya c'ü e trrandãjma, 'ñe c'ü e ndeje.

C'uã jã c'o va ts'üt'üji e Jonás, o tsja'a 'na trrajjmõ
Jonás 1.15-2.10
(Mateo 12.40)

'Ma o zo'o e Jonás cja c'ü e mar, o ẽjẽ c'uã 'na trrajjmõ c'ü vi 
ndäjä Mizhocjimi, o 'ne ts'üt'ü e Jonás. Nguec'uã va dyo'o cja o̱ 

pjeme c'ü e jmõ'õ 'na jñi'i pa'a, cjá ná 'na jñi'i xõmü; dya go ndũ'ũ e 
Jonás.

'Ma ya mi o'o e Jonás cja o̱ pjeme c'ü e jmõ'õ, o yembeñe c'o vi 
tsja'a, o nzhogü o̱ mü'bü. Nguec'uã va dyötü Mizhocjimi, o mama: 
“In jmuts'ügö, mi pëzhigö ijx to tũgö cja ne ndeje; nu'tsc'e, dya i ̱
jyëzgui ro tũ'ũ, i ̱ñegue ga cjanu c'ü ro pãtcãgöji cja ne mar. Nutscö 
rmi pëzhigö ya vi jyëzgui. Xo rmi pëzhigö dya cjá ro janda c'ü in 
ndanintsjimigue, ro ma'tc'ö nu. Pero dya va cjanu, na ngueje, dya i ̱
ñegue ro tũgö. Na ngue i ̱juẽtsquẽgö, nguec'uã rí bübütjo. Nudya, rá 
cja'a c'uã jã c'o nzĩ gui ñegue”, eñe e Jonás.

Nuc'uã 'ma o zö'ö jñipa, cjá ná 'na jñixõmü, Mizhocjimi o 
manda c'ü e trrajjmõ o ma'a ga ma cja o̱ squina c'ü e mar, o ma zogü 
e Jonás cja jõmü, jã c'o dya mi po'o o ndeje.

C'uã jã c'o va nzhogü o̱ mü'bü c'o mi menzumü a Nínive
Jonás 3

(Mateo 12.41; Lucas 11.32)
Nuc'uã Mizhocjimi o yepe o xipji ga cjavã e Jonás:
―Mague cja c'ü e trrajjñiñi a Nínive. 'Ma rí sät'ägue nu, rí 

xipjigue c'o nte'e c'o jña'a c'o rá xi'tsc'ö.
A Nínive, mi ngueje 'na trrajjñiñi, na ngueje 'ma cjó c'o ro ne'e 

ro xinch'i texe cja c'ü e jñiñi, ijx to tsjapü 'na jñipa.
Nuc'uã e Jonás o ma'a a Nínive. 'Ma o zät'ä nu, o mbürü o 

mama c'uã c'o vi xipji Mizhocjimi ro mama. C'ü e pa'a c'ü, ijx co 
chjëpa va nzhodü; jo mi nzhodü, jo mi mapjü, mi mama ga cjavã:

―Ya mama Mizhocjimi que ra chjo'tc'ügueji iṉ̱ texeji; ya 
bëzhitjo 'na yeje dyöte pa'a ra ts'a'a c'o ―mi eñe e Jonás ma mapjü.

'Ma o dyäräji ga cjanu, me go pizhiji na puncjü. Nguec'uã ijx co 
mbempjẽji, xo go jyeji o bitu c'o ma sãrã va nzhumüji. Xo dyötüji 
Mizhocjimi c'ü dya ro chjotüji. 'Ma o dyärä c'ü e rey a Nínive que ya 
vi mama Mizhocjimi ro chjotü c'ü e jñiñi c'ü, ijx co yembeñe c'o na 
s'o'o c'o vi tsja'a, o nzhogü o̱ mü'bü. Xo manda texe c'o nte'e va 
xipjiji:

―Dya ra zi'i o jñõnü, ne rí 'na nte'e, dya pjë xo ra t'unü ra zi'i 
c'o animale, ni xo ri ngueje o ndeje. C'ü rí tsjagueji, ngue c'ü rí jyeji 
o bitu c'o na ãrã rgui nzhumügueji, xo rí ma't'üji Mizhocjimi co texe 
in mü'bügueji. Jyëzigueji iṉ̱ texeji c'o na s'o'o c'o iṉ̱ cjaji, xã'ma ra 

perdonaozüji Mizhocjimi, ngue c'uã dya cjá ra chjotcügöji c'ü ―eñe 
c'ü e rey.

Mizhocjimi o jñanda c'o nte'e mi nzhogü o̱ mü'büji, mi jëziji c'o 
na s'o'o. Nguec'uã va mama, dya cjá ro tsja'a jã c'o nzĩ va mama ro 
chjotü c'ü e jñiñi a Nínive.

Cꞌuã jã cꞌo va üdü e Jonás
Jonás 4

E Jonás o üdü cꞌuã, na ngue mi neꞌe cꞌü ro tsjaꞌa Mizhocjimi jã 
cꞌo nzĩ va mama. Pero Mizhocjimi dya mi neꞌe ro chjotü cꞌo nteꞌe, na 
ngue ya vi nzhogü o̱ müꞌbüji. Nguecꞌuã e Jonás o xipji Mizhocjimi:

―In Jmutsꞌügö, ꞌma ma büncꞌö ga ma cja ín xoñijõmügö, ijx mi 
mangö cꞌü dya ri chjotque ne jñiñi nu. Nguecꞌuã, dya ijx mi neꞌe ro 
ẽgö vã. Nguecꞌuã rvá maꞌa ga ma a Tarsis. Ijx mi cjĩjjñigö ga cjanu, 
na ngue rí pãrãgö nuꞌtscꞌe me na jontetsꞌü, dya tsꞌi ni üncꞌü. Na 
ngueje ꞌma ya ni mangue rí tsjapü ra sëzhi ꞌna jñiñi, pero ꞌma iṉ̱ 
janda nzhogü o̱ müꞌbüji, nuꞌma, ndo iṉ̱ perdonaotjogue cꞌo ―eñe e 
Jonás.

Xo mama e Jonás:
―Rí öꞌtcꞌü rí tsjacü rá tũgö dya; pe xe na joꞌo ꞌma rá tũgö que 

na ngue ꞌma rá mimitjo.
Mizhocjimi o mama ga cjavã:
―¿Cjo iṉ̱ cjĩjjñigue na joꞌo cꞌü ni üncꞌügue ga cjanu?
Nucꞌuã e Jonás o mbedye na tsꞌi jẽꞌẽ cja cꞌü e jñiñi, ngue cꞌuã ro 

ma nuꞌu pjë ro tsꞌaꞌa cja cꞌü e jñiñi, cjo ndo ro yembeñe Mizhocjimi, 
ro chjotü jã cꞌo nzĩ va mama ꞌma otꞌü. Nucꞌuã o nguisꞌi jã nzĩ 
dyënza, o dyätꞌä ꞌna ngumü jã cꞌo ro tsjõtü, na ngueje me ma paꞌa e 
jyarü. Je mimitjo nu, mi teꞌbe pjë ro tsꞌaꞌa a Nínive.

Nucꞌuã Mizhocjimi o tsjapü o mbesꞌe ꞌna planta cꞌü mi nza cja o 
muꞌu, ijx co teꞌe na zëzhi cꞌü. Nguecꞌuã cꞌo o̱ xiꞌi cꞌü e planta, xe nda 
mi tsjõtpü e jyarü, que na ngue cꞌo dyënza. E Jonás me mi mäjä, na 
ngue dya cjá ma paꞌa.

'Ma o jyasꞌü cꞌü na yeje nu paꞌa, Mizhocjimi o ndäjä ꞌna dyoxü 
cꞌü o ꞌne zapü o̱ dyüꞌü cꞌü e planta. Nguecꞌuã ꞌma o mbesꞌe e jyarü, 
ijx co dyotꞌü cꞌü e planta. Nucꞌuã Mizhocjimi o tsjapü o ẽjẽ ꞌna 
trrandãjma, cꞌü me ma paꞌa ma vüꞌü. Me xo mi sëꞌbi o jyarü e Jonás, 
me ma paꞌa ma zöꞌö. Nguecꞌuã angueze ya vi tõgü o jyarü, ijx mi 
neꞌe ro ndũꞌũ cꞌü. Nguecꞌuã mi mama:

―Xe na joꞌo ꞌma rá tũgö, que na ngue ꞌma rá mimitjogö ―mi 
eñe e Jonás.

Nucꞌuã o mama Mizhocjimi va xipji:
―¿Cjo üncꞌügue na ngueje o dyotꞌü ne tsꞌiplanta? ―eñe 

Mizhocjimi.
O mama cꞌuã e Jonás:
―Jã, me üngügö na puncjü, na ngue rí söꞌö ra mbötcü ne paja.
Nucꞌuã Mizhocjimi o xipji e Jonás:
―Nuꞌtscꞌe Jonás, dya i ̱chũjmügue ne planta, dya xo i ̱tsjapque 

o teꞌe nu. Zö ꞌnatjo xõmü o teꞌe nu, cꞌü ꞌna xõmü ijx co ndũꞌũ, pero 
nuꞌtscꞌe iṉ̱ juẽtsẽgue nu. Maco iṉ̱ juẽtsẽgue ne planta, ¿cjo dya iṉ̱ 
cjĩjjñigue c'ü nda ni jyodü rá juẽtsẽgö ne jñiñi a Nínive nu cãrã ꞌna 
ciento veinte mil o nteꞌe cꞌo dya pãrã jã ngue cꞌo na joꞌo, ꞌñe cꞌo na 
sꞌoꞌo? Xo cãrã na puncjü o animale cja ne jñiñi; juẽjme yo ―eñe 
Mizhocjimi.

Cꞌü e profeta Oseas
Oseas

(Romanos 9.25-26)
Mi bübü ꞌnaja o̱ profeta Mizhocjimi cꞌü mi chjũꞌũ Oseas. 

Angueze mi zopjü cꞌo nteꞌe cꞌo mi cãrã cja cꞌo dyëchꞌa tribu a Israe; 
ngueje ꞌma mi manda a Judá cꞌü e rey Uzías, ꞌñe cꞌü e rey Jotam, ꞌñe 
cꞌü e rey Acaz, cjá ná 'ñeje cꞌü e rey Ezequías, ꞌñe ꞌma xo mi manda 
a Israel cꞌü e rey Jeroboam, cꞌü mi ngueje o̱ tꞌiꞌi ꞌna bëzo cꞌü mi 
chjũꞌũ Joás. E Oseás mi zopjü cꞌo nteꞌe cꞌo mi cãrã cja cꞌo dyëchꞌa 
tribu a Israel.

ꞌNa nu paꞌa Mizhocjimi o xipji e Oseas:
―Yo nteꞌe yo in menzumügueji, chjëntcjui nza cja ꞌna ndixũ cꞌü 

jëzi cꞌü nú xĩra, cjá na möji cꞌo dya ngue o̱ xĩra. Na ngueje nujyo, 
dya cjá ätcöji, je ätäji dya yo tsꞌita, ꞌñe yo tsꞌinana yo maꞌtꞌüji. Rí 
negö cꞌü ra unüji ngüënda jã rgá jandgö cꞌü cjaꞌa yo. Nguecꞌuã rí 
xi'tsc'ö rí mague, rí ma jyodü 'na ndixũ c'ü tsãjã o bëzo, rí tsjapü in 
suꞌu, rí mincꞌui ―eñe Mizhocjimi va xipji e Oseas.

Nuc'uã e Oseas o ma jyodü ꞌna ndixũ cꞌü mi tsãjã o bëzo. Nu cꞌü 
e ndixũ, mi chjũꞌũ Gomer. ꞌMa o mincꞌui e Oseas cꞌü, o musꞌü ꞌna 
tꞌiꞌi.

Nucꞌuã Mizhocjimi o xipji e Oseas:

―Nu'tscꞌe rí jñuꞌsbü Jezreel nu in chꞌigue. Na ngueje rá cjapü 
ra chjorü yo tropa a Israel, je ra bëzhiji cja cꞌü e majjyadü cꞌü ni 
chjũꞌũ Jezreel. Ndeze cꞌü e paꞌa cꞌü, dya cjá ra mimi o rey cja yo 
menzumü vã a Israel ―eñe Mizhocjimi.

O mezhe cꞌuã, cꞌü nú suꞌu e Oseas, ndo go musꞌü ꞌna tsꞌixuntꞌi. 
Nucꞌuã Mizhocjimi o mama que ro jñuꞌsbüji Lo-ruhama. (Nu cꞌü e 
tjũꞌũ cꞌü, ne ra mama “Dya juẽtsẽ”.) Xo mama cꞌuã Mizhocjimi:

―Rí jñuꞌsbüji ga cjanu, na ngueje nutscö, dya cjá xe rá juẽtscö 
yo nteꞌe vã a Israel.

Nucꞌuã ꞌma ya vi jñüpcüji cꞌü e tsꞌixuntꞌi, e Gomer xe ndo go 
musꞌütjo ꞌna tsꞌitꞌi. Nucꞌuã Mizhocjimi o xipji e Oseas ro jñuꞌsbüji 
Lo-ami. (Cꞌü e tjũꞌũ cꞌü, ne ra mama “Dya ngue ín ntegö yo”.) 
Mizhocjimi xe go mama ga cjavã:

―Je rga cjanu rgui jñuꞌsbü, na ngue nuꞌtscꞌeji, dya cjá rá 
cjaꞌcꞌöji ín ntetsꞌügöji, dya cjá xo rí tsjacöji in Mizhocjimigueji ―eñe 
va mama Mizhocjimi.

Xe go mama ga cjavã:
―Zö ra tsꞌaꞌa texe yo, pero ra zädä ꞌna paꞌa ꞌma ra iꞌi na puncjü 

cꞌo menzumü a Israel; ijx ti nza cjaꞌa yo ꞌñõxõmü yo järä a squina yo 
mar, yo dya cjó söꞌö ra mbezhe. Zö ya rvá xipji ga cjavã yo nteꞌe: 
“Nuꞌtscꞌeji, dya ngue ín ntetscꞌöji”, pero ra zädä ꞌma ra xipjiji ga 
cjavã: “Nuꞌtscꞌeji ijxi ngueꞌtscꞌeji o̱ ntetscꞌeji Mizhocjimi cꞌü ijxi 
bübütjo”. Xo ra jmurü cꞌo nteꞌe cꞌo menzumü a Judá, xo ꞌñe cꞌo nteꞌe 
cꞌo menzumü a Israel, cjá rrũ ꞌñesꞌeji ꞌnaja bëzo cꞌü ra manda nzá 
yeje jñiñi ―eñe Mizhocjimi.

Mizhocjimi xe go xipjitjo e Oseas:
―Jã cꞌo ga cja ga tsjaꞌa in sugue, xo ga cjanu ga tsjaꞌa ne jñiñi 

nu. Na ngue nuꞌtscꞌe iṉ̱ negue na puncjü cꞌü, pero angueze, dya 
netsꞌe; nguecꞌuã ya maꞌa o ma mincꞌui cꞌü ꞌna bëzo, y dya pjë tseje 
cꞌü. Je xo ga cjatjonu yo cãrã cja ne jñiñi, dya cjá nezeji, me cjaji cꞌo 
na sꞌoꞌo ga maꞌtꞌüji o tsꞌita, dya ne ra jyëziji cꞌo. ꞌMa dya ra jyëziji 
cꞌo tsꞌita, rá cjapü ra sëzhi yo. Pero ra ẽjẽ ꞌna nu paꞌa, rá cjapü ra 
jyombeñeji texe cꞌo tsꞌita cꞌo maꞌtꞌüji, dya cjá xe ra nänbäji o̱ tjũꞌũ 
cꞌo.

O yepe o xipji Mizhocjimi e Oseas:
―Mague, ma jyodü cꞌü in sugue. ꞌMa rí chötꞌü, sigue rí sꞌiya, zö 

ya mëvi cꞌü ꞌna bëzo. Jã cꞌo nzĩ gui jyonncꞌe cꞌü in suꞌu, je xo ga 
cjazgö nu, me rí negö yo nteꞌe a Israel. Zö ya tsjaji cꞌo na sꞌoꞌo va 

maꞌtꞌüji cꞌo tsꞌita, pero nutscö xe rí jodütjoji, rí neꞌe cꞌü ra nzhogüji 
cja ín jmigö ―eñe Mizhocjimi.

Nucꞌuã e Oseas o maꞌa, o ma siji cꞌü nú suꞌu; mi jyodü ro unü o 
tꞌopjü ꞌñe o ndëjxü, nguecꞌuã o söꞌö o siji cja o̱ ngumü. O xipji cꞌuã 
cꞌü nú suꞌu:

―Nuꞌtscꞌe ín sutsꞌügö, dya cjá rí juntaguevi cꞌo ꞌnaño bëzo; ni ri 
nguetscö rá juntagövi. Ra mezhe tsꞌë, pero je rgá cjanu rgá tsꞌaꞌa 
―eñe va mama e Oseas.

Nucꞌuã e Oseas o xipji cꞌo nteꞌe pjë mi neꞌe ro mama cꞌü e jñaꞌa 
cꞌü vi xipji cꞌü nú suꞌu:

―Ra zädä cꞌü e paꞌa cꞌü dya cjá ra mimi o rey vã a Israel, ni xo 
ra bübü o̱ altar Mizhocjimi, ni xo ri ngueje o mböcjimi. Yo nteꞌe, dya 
cjá ra mbeñeji cꞌo tsꞌita, pero dya xo ra mbeñeji Mizhocjimi. ꞌMa ya 
rguí cjogü na puncjü o cjëꞌë, nucꞌuã yo nteꞌe cjá ra jyodüji na yeje 
Mizhocjimi. Xo ra dyätäji cꞌü o̱ reyji, c'ü ri ngueje 'naja c'o o̱ 
mboxbëche e David.

E Oseas, xo zopjü cꞌo mböcjimi va xipjiji ga cjavã:
―Nuꞌtscꞌeji iṉ̱ mböcjimiji, rí sëzhgueji na puncjü na ngue, 

ngueꞌtscꞌeji iṉ̱ pëꞌsꞌiji in sꞌocüji. Na ngue iṉ̱ jíchiji yo nteꞌe ra maꞌtꞌüji 
yo tsꞌita, chjëntjui cꞌü ri päꞌpꞌägueji o trampa yo nteꞌe.

Xo mama e Oseas va xipji cꞌo nteꞌe cꞌo mi tsjaꞌa cja cꞌo dyëchꞌa 
tribu a Israel:

―Nuꞌtscꞌeji iṉ̱ cãrãgueji vã a Israel, mama Mizhocjimi que dya 
iṉ̱ cöꞌtbügueji ꞌñiꞌi cꞌü; nguecꞌuã dya cjá xe rí mincꞌeji vã. Na ngue ra 
pjöꞌtcꞌüji cꞌü, nguecꞌuã je rí ma mimiji cja cꞌo ꞌnaño xoñijõmü, ꞌñe yo 
in chꞌigueji, ꞌñe cꞌo in bëcheji. Mizhocjimi xo mama: ‘‘Na ngueje dya 
iṉ̱ ne rí nzhogüji co nuzgö rí dyätcäji, nuzgö rá tägö cꞌo tropa cꞌo 
menzumü a Asiria, ra ꞌne jyonncꞌüji o chũꞌũ, ijx ta ndõꞌcꞌüji. Xo ra 
chjoꞌtcꞌüji texe yo iṉ̱ pëꞌscꞌeji cja ni xoñijõmüji. Xo ra dyëntsꞌiji ga 
ma cja cꞌo o̱ jñiñiji. Nucꞌuã cꞌo o̱ reyji, ngue cꞌo rí dyätqueji cꞌo. Je 
rgá cjanu rgui sufreji.’’ Nguejyo o mama Mizhocjimi ―eñe e Oseas.

Oseas 14
Xe go sido go mamatjo e Oseas:
―Zö ra tsꞌaꞌa texe yo me rí süfreji, pero Mizhocjimi xo mama 

ga cjavã: ‘‘Cꞌo ra nzhogü o̱ müꞌbü cja ín jmigö, nucꞌo, rá juẽtsẽgö 
cꞌo’’, eñe. Nu cꞌo neꞌe ra nzhogü o̱ mü'bü cja Mizhocjimi, ra mamaji 
ga cjavã: ‘‘In Jmutsꞌügö, rí öꞌtcꞌügö rí põnngütjo cꞌo na sꞌoꞌo cꞌo ró 
cjaꞌa; juẽtsquẽgö. Jyëzgui rá nzhogü cja ín xoñijõmügö, ngue cꞌuã rá 

maꞌtcꞌü in chjũꞌũ’’, ra ꞌñeñe cꞌo nteꞌe, rgá xipjiji Mizhocjimi. Xo ra 
xipjiji ga cjavã: ‘‘Nudya, ijx tí pãrãgöjme, dya ngue yo menzumü a 
Asiria yo ra ñangöjme; dya xo rí pëtsagöjme cꞌü ra söꞌö rá 
pedyetsjëgöjme. Nudya, dya cjá rá maꞌtcꞌöjme cꞌo tsꞌita, na ngue, 
nguejxtjotscꞌe iṉ̱ nezegöjme, nguejxtjotscꞌe ín Mizhocjimitscꞌöjme.’’ 
Je rgá cjanu rgá xipjiji Mizhocjimi. Ga cjanu, ra põnncꞌütjoji 
Mizhocjimi cꞌo na sꞌoꞌo, ijx ta mböxc'üji ―eñe e Oseas.

Cꞌuã jã va zopjü e Amós cꞌo nú mi israelitaji,
o xipjiji cꞌo vi jíchi Mizhocjimi ro tsꞌaꞌa Amós

E Amós mi ngueje ꞌna mbörü cꞌü mi cꞌasꞌü o ndënchjürü; mi 
menzumü cja cꞌü e jñiñi a Tecoa cꞌü mi tsjaꞌa a Judá. Angueze mi 
zopjü cꞌo nte'e ꞌma mi manda e Uziás a Judá ꞌñe mi manda e 
Jeroboam a Israel. ꞌNa nu paꞌa, Mizhocjimi o jíchi e Amós cꞌo ro 
tsꞌaꞌa; nguecꞌuã va jñanda nza cjaꞌa ꞌma ro nguĩchꞌĩ ꞌna tꞌĩjĩ. O jíchiji 
ga cjanu e Amós, ngue cꞌuã ro zopjü cꞌo nú mi israelitaji cꞌo mi cãrã 
a Israel, ꞌñe cꞌo xo mi cãrã a Judá, ro xipjiji cꞌo jñaꞌa c'o mi neꞌe 
Mizhocjimi cꞌü ro mbãrãji.

Nucꞌuã e Amós o zopjü cꞌo israelita, o xipjiji cꞌü ro zübü 
Mizhocjimi cꞌo ꞌnaño nteꞌe, cꞌo bëjxtjo mi chäcäji, ro tsjapü ro 
sëzhiji, na ngueje vi tsjapüji na sꞌoꞌo cꞌo israelita. Cꞌo nteꞌe cꞌo ro 
zübüji, ngueje cꞌo mi menzumü cja cꞌü e jñiñi a Damasco, ꞌñe cja cꞌo 
ꞌñaja jñiñi cꞌo mi tsjaꞌa cja cꞌü e xoñijõmü a Siria. Xo ro sufre cꞌo mi 
menzumü a Gaza, ꞌñe cja cꞌo ꞌñaja jñiñi jã cꞌo mi cãrã cꞌo filisteo. Xo 
ꞌñeje cꞌo mi menzumü cja cꞌü e jñiñi a Tiro, ꞌñe cꞌo mi menzumü cja 
cꞌo xoñijõmü a Edom ꞌñe a Amón, xo ꞌñe a Moab, ndé ro tsjapüji ro 
sufre cꞌo.

Xo mama e Amós cꞌü xo ro zübü Mizhocjimi c'o israelita cꞌo mi 
cãrã cja cꞌü e xoñijõmü a Judá; ro jyëzi ro ndõpüji cja o chũꞌũ cꞌo, 
na ngueje dya cjá mi ätpäji cꞌo o̱ jñaꞌa, ya mi maꞌtꞌüji o tsꞌita ꞌñe o 
tsꞌinana.

Xo mama e Amós cꞌü xo ro zübü Mizhocjimi c'o israelita cꞌo mi 
cãrã cja cꞌü e xoñijõmü a Israel, na ngueje mi cjaji cꞌo me ma sꞌoꞌo. 
Cꞌo mi neꞌe, mi cjapüji na sꞌoꞌo cꞌo o̱ dyoji cꞌo mi tsꞌipröve, dya mi 
juẽtsẽji. Cꞌo juesi cꞌo mi jünpü o ngüënda cꞌo nteꞌe, dya mi cjapüji o 
jujticia cꞌo tsꞌipröve. Na puncjü cꞌo mi menzumü a Israel mi pa 
maꞌt'üji cꞌo tsꞌita, ꞌñe cꞌo tsꞌinana, xo mi obüji co cꞌo ndixũ cꞌo ijx mi 
cãrã cja cꞌo lösi jã cꞌo mi bübü c'o tsꞌita ꞌñe cꞌo tsꞌinana. Dya xo mi 

jëziji ra ñaꞌa cꞌo profeta, ꞌma mi xipjiji cꞌü o̱ jñaꞌa Mizhocjimi 
anguezeji.

Xe go sido go ñatjo e Amós, o xipji cꞌo mi menzumü cja cꞌü e 
xoñijõmü a Israel, zö Mizhocjimi ya vi tsjapü ro sufre anguezeji, dya 
go ne ro dyätäji, sido mi cjatjoji cꞌo na sꞌoꞌo. Nguecꞌuã zö mi päꞌsbäji 
Mizhocjimi cꞌo ma mbeñeji, angueze dya mi neꞌe cꞌo, na ngueje dya 
mi jëziji cꞌo na sꞌoꞌo cꞌo mi cjaji. Zö mi tõji cꞌo jñacjimi ma maꞌtꞌüji 
Mizhocjimi, angueze dya xo mi neꞌe ga cjanu.

E Amós xe go zopjü anguezeji va xipjiji, ꞌma dya ro nzhogü o̱ 
müꞌbüji cja Mizhocjimi rvá jyëziji cꞌo na sꞌoꞌo cꞌo mi cjaji, nuꞌma, ro 
ẽjẽ cꞌo ro ꞌne jyonbüji o chũꞌũ anguezeji, ijx to ndõpüji, cjá rrũ 
dyëdyiji cja ꞌnaño xoñijõmü nu jã cꞌo ro ma mbëpiji cꞌo rví ndõjõ cja 
cꞌü e chũꞌũ.

Amós 9.10-11
(Hechos 15.16-18)

Xo mama e Amós, zö ro tsjapüji ro sëzhi na puncjü cꞌo 
menzumü a Israel, ro zädä cꞌü e paꞌa ꞌma ro nzhogüji, ro ꞌne dyätꞌäji 
na yeje cꞌo o̱ jñiñiji nu jã cꞌo ro bübü ꞌnaja cꞌü ro mbëzhi na nojo. 
Nucꞌü, ro tsjaꞌa jã cꞌo nzĩ va tsjaꞌa e David, ro manda a Israel ꞌñe nzá 
texe cja cꞌo xoñijõmü cꞌo mi chäcätjoji.

Je ga cjanu c'o jña'a c'o o jíchi Mizhocjimi e Amós, ngue c'uã ro 
xipji c'o nte'e c'o mi cãrã a Israel.

Cꞌuã jã va dyëdyiji a Asiria c'o israelita cꞌo mi
cãrã cja cꞌü e distrito a Israel

2 Reyes 17.1-23
O mezhe cꞌuã jã nzĩ cjëꞌë, ꞌma o zädä cꞌo vi mama Mizhocjimi. 

O ẽjẽ cꞌuã cꞌo tropa cꞌo mi menzumü a Asiria, o ꞌne ngãrãji texe a 
ꞌñünü cja cꞌü e jñiñi a Samaria cꞌü mi mero ndajjñiñi a Israel, 
nguecꞌuã dya cjó söꞌö ro cjogü nu, ni xo ro mbedye. O mezhe jñiꞌi 
cjëꞌë, ꞌma cjá söꞌö o cjogü cꞌo tropa o zöji cꞌo israelita, o ndõpüji cꞌo. 
Cjá nú o dyëdyiji na puncjü cꞌo israelita ga ma cja cꞌo pjë ndé ma 
jñiñi cꞌo mi tsjaꞌa a Asiria. Na puncjü o israelita cꞌo mi cãrã cja cꞌo 
tsꞌijjñiñi a Israel, ya vi dyëdyiji cꞌo. Je va cjanu va mbötꞌü cꞌo 
israelita, ndé ꞌnaño jñiñi jã cꞌo mi cãrãji.

Cꞌuã jã va ꞌne ngãrã a Samaria cꞌo ꞌnaño nteꞌe
2 Reyes 17.24-41

Nucꞌuã cꞌü mi rey a Asiria, o ëꞌë o nteꞌe cꞌo dya mi israelita, 
nguecꞌuã ro ꞌne ngãrãji cja cꞌo pjë ndé ma jñiñi a Samaria, o sea, cja 
cꞌü e distrito a Israel. Nu cꞌo nteꞌe cꞌo, je mi menzumüji ga ma a 
Babilonia, ꞌñe cja cꞌo jñiñi cꞌo bëjxtjo mi bübü ga manu. Anguezeji, 
dya mi maꞌtꞌüji Mizhocjimi, ndé mi maꞌtꞌüji cꞌo o̱ tsꞌitaji. Nguecꞌuã 
'ma cjá vi sätjo ro ꞌne ngãrãji nu, Mizhocjimi o ndäjä o líõ cꞌo ma ꞌne 
saꞌa cꞌo nteꞌe. Nguecꞌuã va ma xijji cꞌü e rey cꞌü mi manda a Asiria.

Nucꞌuã cꞌü e rey, ꞌma o mbãrã cꞌo mi tsꞌaꞌa, o manda ro zidyiji 
ꞌnaja cꞌo mböcjimi cꞌo mi tsjaꞌa a Israel, cꞌo vi dyëdyiji, nguecꞌuã ro 
nzhogü a Samaria ro ma zopjü cꞌo nteꞌe cꞌo dya mi israelita cꞌo ma 
cãꞌã nu, ro jíchiji jã rvá ꞌñejmeji Mizhocjimi, ngue cꞌuã dya cjá ro 
sido cꞌo líõ ro zaji cꞌo.

Je va cjanu va nzhogü ꞌnaja cꞌo mböcjimi cꞌü vi zidyiji ga ma a 
Asiria, o ꞌne jíchi cꞌo nteꞌe jã rvá maꞌtꞌüji Mizhocjimi. Pero cꞌo nteꞌe, 
ya ndé mi pëꞌsꞌiji cꞌo o̱ tsꞌitatsjëji ꞌñe cꞌo o̱ tsꞌinanatsjëji cꞌo mi 
maꞌt'üji, cꞌo je ndé ꞌñeꞌsꞌeji a mboꞌo cja cꞌo tsꞌilösi cꞌo vi dyätꞌä cja 
tꞌeje cꞌo israelita cꞌo ot'ü mi cãrã nu. Na ngueje xo mi maꞌtꞌüji cꞌo pjë 
ndé ma tsꞌita.

Nucꞌuã cꞌo nteꞌe cꞌo vi ꞌñeje cja cꞌo ꞌnaño jñiñi vi ꞌne ngãrãji a 
Samaria, xo mi maꞌtꞌüji nu cꞌo o̱ tsꞌitaji, pjë cꞌo ndé mi päꞌsbäji ma 
mbeñeji. Bübü cꞌo mi päꞌsꞌä cja sivi cꞌo o̱ tꞌiꞌi, ma mbeñe cꞌo o̱ 
tsꞌitaji. Nu cꞌo nteꞌe cꞌo, mi maꞌtꞌüji Mizhocjimi ꞌñe cꞌo o̱ tsꞌitaji. Je 
xo ma cjanu ma tsjaꞌa cꞌo o̱ tꞌiji, ꞌñe cꞌo o̱ bëcheji.

Cꞌuã jã ma cjaꞌa cꞌü e profeta Isaías mi zopjü
cꞌo nteꞌe cꞌo mi cãrã a Judá

Isaías 1―2
ꞌMa o dyëdyiji a Asiria cꞌo israelita cꞌo mi cãrã a Samaria cja 

cꞌü e distrito a Israel, cꞌo israelita cꞌo mi cãrã cja cꞌü e distrito a Judá 
xe mi cãrãtjoji cja cꞌo o̱ jñiñiji.

ꞌMa dya be mi ëdyiji cꞌo mi menzumü a Israel, Mizhocjimi o 
juajjnü ꞌna bëzo cꞌü mi chjiũꞌũ Isaías, o jíchi pjë mbëjë cꞌo ro tsꞌaꞌa 
cja cꞌü e distrito a Judá, ꞌñe a Jerusalén cꞌü mi mero ndajjñiñi nu.Cꞌü 
e bëzo cꞌü, mi ngueje o̱ profeta Mizhocjimi cꞌo paꞌa ꞌma mi pjëzhi 
rey a Judá e Uzías, ꞌñe e Jotam, ꞌñe Acaz, ꞌñe e Ezequías.



236

E Mizhocjimi o jíchi e Isaías cꞌo jñaꞌa cꞌo ro xipji cꞌo nteꞌe a 
Judá.Nucꞌuã e Isaías o zopjü cꞌo nteꞌe va xipjiji: 

―E Mizhocjimi mama ga cjavã: ‘‘Ró chezhegö ín chꞌiꞌi hasta 
ꞌma ya ma noji, pero anguezeji, dya cjá neꞌe ra dyätcäji.Maco yo 
nzhünü ꞌñe yo burru pãrãji cjó ngueje cꞌü o̱ jmuꞌu cꞌü pjörü ꞌñe 
ꞌhuiñi yo, pero yo israelita, dya cötcüji ꞌñiꞌi; chjëntjovi cꞌü dya ri 
pãcãji, maco nguezgö o̱ jmuꞌu yo.Anguezeji ya xõgüji cja cꞌü e ꞌñiji 
cꞌü na joꞌo, o ndũsꞌüji na puncjü o̱ nzhumüji, na ngueje me cjaji cꞌo 
na sꞌoꞌo.Ya jyëzguiji, dya cjá cötcüji ꞌñiꞌi, maco nguezgö o̱ 
Mizhocjimizüji, ꞌñe anguezeji ngueje ín ntegö yo.’’Ngueje yo mama 
Mizhocjimi ―eñe e Isaías va zopjü cꞌo nteꞌe.

Xe go ñaꞌa e Isaías va zopjü cꞌo nteꞌe a Judá:
―Dyäräji yo jñaꞌa yo mama Mizhocjimi: ‘‘¿Pjë ni muvi cꞌü ni 

pöꞌtꞌügueji na puncjü o animale, cjá rrĩ päscäji? ¿Pjë xo ni muvi cꞌo 
pjë ndé iṉ̱ dacüji gui mbenzeji? Zö ri ũꞌsꞌüji in dyëgueji rgui matcüji, 
nutscö, dya rá äꞌtcꞌägöji.Na ngueje co in dyëgueji cꞌo iṉ̱ ũꞌsꞌüji, 
ngueje cꞌo ni tsjapügueji na sꞌoꞌo cꞌo in dyocjeji.Nguecꞌuã ri 
xiꞌtscꞌöji, jyëziji cꞌo na sꞌoꞌo cꞌo iṉ̱ cjaji, xötpü rí tsjaji cꞌo na joꞌo. 
Tsjapüji cꞌo na joꞌo texe cꞌo in dyocjeji, pjösꞌügueji cꞌo nteꞌe cꞌo 
cjapüji ra sufre. Tsjapüji o jujticia cꞌo jyoya, ꞌñe cꞌo ndixũ cꞌo ya 
ndũꞌũ nú xĩra.ꞌMa rí nzhogüji co nuzgö, rá põnncꞌütjoji texe cꞌo in 
nzhumüji, zö me na sꞌoꞌo cꞌo.ꞌMa xo rí dyätcäji, rá intsjimitsꞌüji 
ꞌma.Pero ꞌma dya rí jyëziji cꞌo na sꞌoꞌo cꞌo iṉ̱ cjaji, nuꞌma, ra ẽjẽ 
ꞌnaño nteꞌe cꞌo ra ꞌne mböꞌtcꞌüji.Nguetscö Mizhocjimi, nguecꞌuã yo rí 
xiꞌtscꞌöji ra tsꞌaꞌa, ixj ta tsꞌaꞌa yo.”Ngueje cꞌü xiꞌtscꞌeji Mizhocjimi 
―eñe e Isaías va zopjü cꞌo nteꞌe.

Nujyo, ngueje yo ꞌñaja jñaꞌa yo o jíchi Mizhocjimi e Isaías pjë 
ro tsꞌaꞌa a Judá ꞌñe a Jerusalén:

―Cꞌo cjëꞌë cꞌo ya rgui nguarü, ne ndajjñiñi a Jerusalén nu jã cꞌo 
bübü nu o̱ ngumü Mizhocjimi, ngueje nu xe nda ra mbëzhi na nojo 
texe cja cꞌo ndajjñiñi cꞌo bübü cja ne xoñijõmü.Nguecꞌuã ra ẽjẽ na 
puncjü o nteꞌe cꞌo jã ndé cãrã cja ne xoñijõmü.Na ngueje ra mamaji: 
‘‘Möjö rá cjĩsꞌĩji cja o̱ tꞌeje Mizhocjimi, nu jã cꞌo bübü o̱ ngumü cꞌü, 
ngue cꞌuã ra jítscöji o̱ jñaꞌajã rga nzhodügöji cja o̱ ꞌñiji’’, ra ꞌñeñe cꞌo 
nteꞌe.E Jehová cꞌü Mizhocjimi ra jñünpü ngüënda cꞌo nteꞌe, jã cꞌo 
ndé cãrãji cja ne xoñijõmü.Texe cꞌo nteꞌe ra dyätꞌäji o̱ rrexa o tꞌöpjü 
co cꞌo o̱ spadaji, xo ra dyätꞌäji o satꞌëbi co cꞌo o̱ lanzaji.Ne ri ꞌna 
jñiñi xe ra chũvi cꞌü ꞌnaja jñiñi, dya cjá xo ra xötpüji jã rgá tsjaji o 
chũꞌũ. Nguecꞌuã ra ngãrãji na joꞌo, dya cjá ra chũji.

’Nuꞌtscꞌeji iṉ̱ israelitagueji, o̱ mboxbëchetsꞌüji e Jacob, möjö rá 
jëziji ra dyacüji cꞌü o̱ jyaꞌsꞌü Mizhocjimi a mboꞌo cja ín müꞌbüji, 
ngue cꞌuã rá cjaji cꞌo na joꞌo.

E Isaías xo mama ꞌna jñaꞌa va xipji Mizhocjimi: ‘‘Nuꞌtscꞌe ín 
Mizhocjimitsꞌügö, ya i ̱jyëzi yo o̱ mboxbëche e Jacob, na ngueje cãrã 
na puncjü o vinado ꞌñe o ꞌñetspüte nu jã cꞌo paꞌa cja tjodü yo 
nteꞌe.Yo in ntegue, juntaji cꞌo ꞌnaño nteꞌe cꞌo dya maꞌtcꞌügue, pjë cꞌo 
ndé pöpüji, nguecꞌuã ya jünji na puncjü o tꞌopjü.Ya xo jmutüti na 
puncjü o pjadü ꞌñe o ngarreta cꞌo ni ma tsjaji o chũꞌũ.Jã cꞌo ndé xo 
bübü o tsꞌita cꞌo ätꞌä yo nteꞌe, cjá na maꞌtꞌüji cꞌo.Nguecꞌuã ya i ̱
jyëzgue yo.”

Isaías 2.10-22
(Apocalipsis 6.15)

E Isaías xe go sido go zopjü cꞌo nteꞌe, va xipjiji ga cjavã:
―Ra zädä cꞌü e paꞌa ꞌma ra tsjaꞌa Mizhocjimi ra jizhi cꞌü 

nguetsjë angueze cꞌü me na nojo ꞌñe me na zëzhi.Cꞌü e paꞌa cꞌü, texe 
cꞌo nteꞌe cꞌo mi cjapü me na nojo, ꞌñe cꞌo mi cjapü me mi pãrã, ꞌñe 
cꞌo mi cjapü me ma joꞌo, ndé ra züji, ra ma tsjõji cja o cuëva; ri 
cjĩjjñiji xãꞌma dya ra söꞌö Mizhocjimi ra jñandaji.Cꞌü e paꞌa cꞌü, ra 
tsjaꞌa cꞌo nteꞌe ra mbozüji cꞌo o̱ tsꞌitaji ―eñe e Isaías va mama o̱ 
jñaꞌa Mizhocjimi.

Cꞌuã jã va tsjaꞌa e Isaías, o jñanda
cꞌü me na nojo Mizhocjimi

Isaías 6
(Apocalipsis 4.8; 15.8)

ꞌNa nu paꞌa, e Isaías o jñanda Mizhocjimi, nza cjaꞌa ꞌma ro 
nguĩchꞌĩ ꞌna tꞌĩjĩ; ngueje cꞌü e cjëꞌë ꞌma ya vi ndũꞌũ e Uzías cꞌü mi rey 
e Judá.E Isaías o jñanda Mizhocjimi cꞌü mi jürü cja ꞌna trono cꞌü me 
ma jensꞌe ꞌñe me ma zöꞌö.Cꞌü o̱ mabitu cꞌü mi jeꞌe Mizhocjimi, ijx 
ma säjä a mboꞌo cja cꞌü e ndanintsjimi, mi tichꞌi texe nu. A xesꞌe jã 
cꞌo mi bübü cꞌü, mi cãrã o serafín; anguezeji ndé mi pëꞌsꞌiji ꞌñanto o̱ 
juaji, yeje juaja cꞌo mi coꞌbü o̱ jmiꞌi cꞌo, yeje juaja cꞌo mi coꞌbü o̱ 
nguaji, yeje cꞌo mi chüdü ma pjüjjuaji.Anguezeji mi pötü ma 
mamaji:

―Me na sjũꞌũ e Jehová nu Mizhocjimi; je jñetse texe cja ne 
xoñijõmü cꞌü me na nojo, ꞌñe me xo zëzhi ―eñeji.

Cꞌü e jñaꞌa cꞌü, mi mama ꞌnaja cꞌo, cjá ma ndünrü cꞌü ꞌnaja, cjá 
xo ma ndünrü cꞌü ꞌnaja; ndé mi mamaji ga cjanu ma maꞌtꞌüji 
Mizhocjimi.

Xo mama e Isaías:
―Me ma jẽsꞌẽ ma tꞌärä cꞌo o̱ jñaji, nguecꞌuã cꞌo o̱ marjco cꞌo o̱ 

ngojxtji cꞌü e ndanintsjimi, me mi mbiꞌi cꞌo.Xo jyäꞌä o bipji texe cja 
cꞌü e nintsjimi.Ró mamatsjëgö cꞌuá: ‘‘Juẽnzgö, na ngueje dya söꞌö ra 
mbedye ga cjanu cja ín tegö cꞌo jñaꞌa cꞌo me na zöꞌö rga maꞌtꞌügö 
Mizhocjimi, na ngueje rí cjagö cꞌo na sꞌoꞌo. Xo rí cãrãjme yo nteꞌe yo 
ndé rí cjagöjme cꞌo na sꞌoꞌo. Juẽnzgö, ya ró janda cꞌü mero Rey; 
ngueje Mizhocjimi cꞌü me na nojo’’, ró eñetsjëgö.Nucꞌuã ꞌnaja cꞌo 
serafín, o ẽjẽ jã cꞌo mi bübügo, ma jün ꞌna tjẽjme cꞌü me mi nisꞌi, cꞌü 
je vi jñümü cja cꞌü o̱ altar Mizhocjimi.Nucꞌuã o tsjapü o chjëvi cja ín 
tegö cꞌü e tjẽjme, cjá nú o xitsi: ‘‘O chjëvi in tegue ne tjẽjme, 
nguecꞌuã ya põnncꞌütjoji in nzhumü, ya ndĩꞌtscꞌĩji in müꞌbü’’, enzegö 
cꞌü.

’Nucꞌuã, ró ärä o̱ jñaꞌa Mizhocjimi cꞌü mi mama: ‘‘¿Cjó rá täjä 
ra maꞌa, ra ma xipji in jñagö yo nteꞌe?’’, eñe.Nucꞌuã cjá rrũ tjünrügö 
ró mama: ‘‘Rí bübütjogö vã; chäcjä rá magö’’.

’Nucꞌuã Mizhocjimi o xitsi ro xipjigö ga cjavã cꞌo nteꞌe: 
‘‘Nuꞌtscꞌeji iṉ̱ äräji, pero dya iṉ̱ unügueji ngüënda jã ga cjaꞌa cꞌo 
jñaꞌa cꞌo xiꞌtsꞌiji; xo iṉ̱ jandaji, pero dya pjë iṉ̱ tendiogueji.Nguecꞌuã 
xe nda ra meze in müꞌbügueji, dya rí tsjapü ra nzhogü in müꞌbügueji 
co nuzgö.Nguecꞌuã dya ra söꞌö rá jocütsꞌügöji.”

’Nucꞌuã cjá rrũ önü Mizhocjimi rvá xipji: ‘‘Nuꞌtscꞌe ín 
Jmutsꞌügö, ¿jinguã ra nzhogü o̱ müꞌbü yo nteꞌe?’’Nucꞌuã o xitsi ga 
cjavã: ‘‘Nu yo nteꞌe yo, cjá ra nzhogü o̱ müꞌbüji, ꞌma cjá ra chjorü yo 
jñiñi jã cꞌo cãrãji; dya cjá cjó ra bübü cja cꞌo jñiñi.Cꞌo juãjma, dya 
cjá ra mbëpiji cꞌo, na ngueje ijx ta tsjaꞌa nza cjaꞌa jã cꞌo dya cjó ri 
cãrã.Ra nzhogü jã nzĩ nteꞌe cꞌo ra ꞌne mimi vã; nucꞌo, xo ra chjorü 
cꞌo.Pero yo ín ntegö ndo ra ngãrãtjoji, xo ra chjëntjui nza cjaꞌa ꞌna 
zaꞌa cꞌü ꞌneꞌe, ꞌma ya dyocüji, nguejxtjo cꞌü e nguazaꞌa cꞌü xe 
quejme, pero cꞌü e nguazaꞌa ndo yepe tetjo cꞌü.” Je va cjanu va 
xitscö Mizhocjimi ―eñe e Isaías.



239

Cꞌuã jã cꞌo va tsjaꞌa e Isaías, o zopjü e Acaz
Isaías 7

(Mateo 1.23)
ꞌMa mi rey e Acaz cja cꞌü e xoñijõmü a Judá, o tsjaꞌa cꞌuã cꞌü e 

rey cꞌü mi manda a Siria, o juntaji cꞌo o̱ tropa cꞌü e rey a Israel, mi 
mëvi a Jerusalén ro ma chũji cꞌo o̱ tropa e Acaz.Pero ꞌma o chũji, 
dya go söꞌö ro ndõpüji cꞌo o̱ tropa e Acaz.Na ngueje ꞌma dya be ma 
säjä cꞌo tropa cꞌo mi menzumü a Siria, ꞌñe cꞌo mi menzumü a Israel, 
Mizhocjimi o xipji e Isaías:

―Mague, rí ma chjëguevi e rey Acaz.Xipjigue cꞌü dya cjá ra 
zũꞌũ, na ngueje cꞌo rey, dya ra söꞌö ra tsjavi cꞌo mbeñe ra tsjavi 
―eñe Mizhocjimi.

Je va cjanu va tsjaꞌa e Isaías, o xipji e Acaz:
―Mizhocjimi je mama ga cjavã: ‘‘Nuꞌtscꞌe Acaz, dya rí sũgue, 

na ngueje cꞌo yeje rey, dya ra ndõꞌcꞌügue cꞌo.Rí daꞌcꞌü cꞌü rgui 
pãrãgue que dya ra ndõꞌcꞌüji; ra bübü ꞌna ndixũ cꞌu cjá ri xuntꞌitjo 
cꞌü ra musꞌü ꞌna tsꞌitꞌi cꞌü ra jñuꞌsbü o̱ tjũꞌũ Emanuel.Ante que ra 
mbãrã cꞌü e tsꞌitꞌi cꞌo na joꞌo ꞌñe cꞌo na sꞌoꞌo, ra zädä ꞌma ra ndõpüji 
cꞌo rey cꞌo, ra tsjaꞌa cꞌo ꞌnaño nteꞌe, ra sꞌodü cꞌo o̱ xoñijõmüji, dya 
cjá xe ri cjaꞌa o planta.” Ngueje yo mama Mizhocjimi ―eñe e Isaías 
va xipji e Acaz.

E Isaías xo go xipji e Acaz que ro zädä ꞌma ro tsjaꞌa Mizhocjimi 
ro tsjapü ro sëzhi cꞌo mi menzumü a Judá.Na ngueje ro ẽjẽ cꞌü e rey 
cꞌü ri manda a Asiria, ro ëꞌë na puncjü o̱ tropa, ro ꞌne ndetspeji cꞌo 
menzumü a Judá cꞌo ya rví mbodüji, ꞌñe cꞌo planta cꞌo rví ngãtꞌãji.

Cꞌuã jã va mama e Isaías ro jñanda o jyaꞌsꞌücꞌo
nteꞌe cꞌo mi nzhodü cja bëxõmü

Isaías 9.1-7
(Mateo 4.15-16; Lucas 1.32-33, 78-79)

ꞌNa nu paꞌa, e Isaías o mama que Mizhocjimi vi jyëzi o ẽjẽ cꞌo 
ꞌnaño nteꞌe, nguecꞌuã va tsjapü o sufre cꞌo o̱ mboxbëche cꞌü ndo nu 
Zabulón, ꞌñe cꞌo o̱ mboxbëche cꞌü ndo nu Neftalí cꞌo mi cãrã a 
Galilea.Nguecꞌuã chjëntjui cꞌü mi nzhodüji cja bëxõmü.Pero xo 
mama e Isaías que ro zädä o cjëꞌë ꞌma ro jñandaji ꞌna jyaꞌsꞌü cꞌü me 
rvá nojo.Nuꞌma, cjá ro mäji cꞌuã.Na ngueje dya cjá ro ẽjẽ cꞌo ꞌnaño 
nteꞌe ro ꞌne ndõpü cꞌo, cjá rrũ tsjapüji me ro sufreji.

O mama e Isaías va xipje cꞌo nteꞌe:
―Ra jmusꞌü ꞌna tsꞌitꞌi a ndezgöji; ꞌma ya rguí nocü, ra 

mandazügöji cꞌü.Na joꞌo rgá zocügi cꞌü, ri ojtjo xe ꞌnaja cꞌü ra söꞌö ra 
xitscöji o jñaꞌa nza cjaꞌa angueze.Nucꞌü, ngueje Mizhocjimi cꞌü me 
na zëzhi, xo ngueje ín Tatagöji cꞌü ijxi bübütjo, c"ü dya ra 
nguarü.Me xo rrá jonte, ra dyacüji cꞌü rga mimiji na joꞌo.Jã cꞌo va 
cjaꞌa va manda e David cꞌü ndo ín mboxpalegöji, je xo rgá cjanu rgá 
manda cꞌü e nteꞌe cꞌü ra jmusꞌü a ndezgöji.Pero dya ra nguarü cꞌü o̱ 
bëpji rgá manda.Ra manda na joꞌo cꞌü na ngueje ra tsjapü o jujticia 
texe yo nteꞌe ―eñe e Isaías.

Cꞌuã jã cꞌo rvá manda ꞌnaja o̱ mboxbëche e David 
Isaías 11.1-10; 35.5-7

(Apocalipsis 5.5; 22.16; Romanos 15.12; Mateo 11.5; Lucas 7.22)
Xo mama ga cjavã e Isaías cꞌü ꞌna jñaꞌa:
―Cꞌü o̱ Espíritu Mizhocjimi ra bübü cja o̱ müꞌbü ꞌnaja cꞌo o̱ 

mboxbëche e Isaí cꞌü mi ngueje o̱ tata e David, ra unü cꞌü ra mbeñe 
na joꞌo, nguecꞌuã xo ra söꞌö ra zocüji na joꞌo.Xo ra unü cꞌü me rrã 
zëzhi.O̱ Espíritu Mizhocjimi xo ra ꞌñünbü o̱ müꞌbü cꞌü e nteꞌe, 
nguecꞌuã ra dyätä Mizhocjimi.Cꞌü e nteꞌe cꞌü, ꞌma ra jñünpü o 
nguarü cꞌo nteꞌe, dya ijx ta creo pjë cꞌo ndé ra xipjiji cꞌü.Na ngueje 
ꞌma pjë cꞌo ra tsꞌaꞌa, ra dyönü na joꞌo, ra tsjapü o jujticia yo nteꞌe, ra 
castigao cꞌo rví tsjaꞌa na sꞌoꞌo; dya cjó ra unü o favor.

’ꞌMa ya ri manda angueze, dya cjá rrã sꞌoꞌo cꞌo 
animale.Nguecꞌuã cꞌo animale nza cjaꞌa cꞌo miño, ꞌñe cꞌo tigre, ꞌñe 
cꞌo liõ, ra ngãrãtjoji na joꞌo cꞌo chiva, ꞌñe cꞌo tsꞌimëꞌë, ꞌñe cꞌo 
tsꞌinguëlo, ꞌñe cꞌo ꞌñaja animale, dya pjë xo ra tsjapüji cꞌo. Texe cꞌo 
animale, ra söꞌö ꞌna tsꞌitꞌi ra tsꞌasꞌü cꞌo, dya pjë xo ra tsjaꞌa cꞌü. Xo 
ꞌñe cꞌo nzhünü ꞌñe cꞌo oso ra dyojji na joꞌo, ꞌnatjo cꞌuã jã ra 
ñõnüji.Cꞌo tsꞌinguëlo ꞌñe cꞌo tsꞌi oso, xo ꞌnatjo cꞌuã jã ra dyobüji.Cꞌo 
líõ, dya cjá ra zaꞌa cꞌo ꞌñaja animale; ya ri satjoji o pjiño nza cjaꞌa o 
nzhünü.Cꞌo cꞌĩjmi, dya cjá xo rrá sꞌoꞌo cꞌo; zö ra tsjaꞌa ꞌna lëlë ra 
cꞌuãꞌtꞌã o̱ dyëꞌë cja o̱ tjocü cꞌo, pero dya ra zaji cꞌü.

’ꞌMa ya ri manda cꞌü o̱ mboxbëche e Isaí, dya cjó ra tsjaꞌa cꞌo na 
sꞌoꞌo, na ngueje ne xoñijõmü ra nizhi o̱ jyaꞌsꞌü Mizhocjimi, jã cꞌo ga 
cjaꞌa ga nizhi o ndeje cja yo mar.Nguecꞌuã ra mbãrãji Mizhocjimi 
texe cja ne xoñijõmü.

Xo mama e Isaías:

―’Ma ra zädä cꞌo rí xiꞌtsꞌiji, yo dya janda, ijx ta jñanda yo; yo 
dya ärä, xo ra dyärä yo. Yo dya söꞌö ra nzhodü, xo ra söꞌö ra dacüji 
nza cjaꞌa o pjantꞌe rgá mäji.Yo dya ñaꞌa, ra söꞌö ra ñaꞌa yo.Nu jã cꞌo 
bëzhiji o ndeje, ya ri bübü na puncjü o mbereje.

Cꞌuã jã rvá cjaꞌa cꞌü e nteꞌe cꞌü ro otꞌü a
xoꞌñi cja cꞌü o ̱mboxbëche e David 

Isaías 40.3-8
(Mateo 3.3; Marcos 1.3; Juan 1.23)

Xo mama e Isaías:
―Ra bübü ꞌna bëzo cja majjyadü, cꞌü ra mapjü ga cjavã rgá 

xipji cꞌo nteꞌe: ‘‘Ni jyodü rí jocüji in ꞌñigueji, ngue cꞌuã dya cjá rrá 
sꞌoꞌo cꞌo, na ngueje ya ra ẽjẽ cꞌü ín Jmugöji’’.

’Nucꞌuã ró ärä ꞌna jñaꞌa cꞌü mi xitsi:‘‘Mapjügue’’, enzgö.Nucꞌuã 
ró önügö: ‘‘¿Pjë mbëjë cꞌü rá mamagö rga mapjü?’’, ró embe.Nucꞌuã 
cꞌü e jñaꞌa o xitsi: ‘‘Cꞌü rí mangue, je ga cjavã cꞌü: Texe yo nteꞌe 
chjëntjui nza cjaꞌa ꞌna tsꞌimpjiño. ꞌNa tsꞌimpjiño, me na zöꞌö o̱ 
ndäjnä, pero dya mezhe ga dyotꞌü cꞌü e pjiño, cjá na 
juenzhäjnätjo.Je xo ga cjatjonu yo nteꞌe bübü yo päräji ꞌñe yo ätꞌäji 
yo na zöꞌö, pero nujyo, dya xo ra mezhe ra chjorü yo.Pero o̱ jñaꞌa 
Mizhocjimi, ra sidotjo, dya ra chjorü cꞌü.”

Je va cjanu cꞌü e jñaꞌa cꞌü ro mapjü e Isaías rvá xipji cꞌo nteꞌe.
Cꞌuá já rvá cjaꞌa cꞌü o̱ mbëpji Mizhocjimi

Isaías 42
(Lucas 3.22; 9.35; Mateo 12.18-21; Juan 8.12; Hechos 13.47) 
Mizhocjimi o mama ga cjavã:
―Bübü dya vã nu ín mbëpjigö, nu rí pjösꞌügö. Ró juajjnügö nu, 

me xo rí mäpägö angueze.Ró unügö ín Espíritu, ngue cꞌuã ra tsjapü 
o juijticia texe yo nteꞌe yo cãrã cja ne xoñijõmü.Nujnu, dya ra 
tsjapütsjë cꞌü me ri pãrã. Dya xo ra ñaꞌa rrá jensꞌe nu, dya xo ra ñaꞌa 
cja ndaꞌñi ngue cꞌuã ra dyärä na puncjü o nteꞌe.Cãrã o nteꞌe cꞌo nza 
cja ꞌna dyeꞌe cꞌü ya choꞌtꞌü, na ngue dya nda zëzhi ga creoji o̱ jñaꞌa 
Mizhocjimi.Xo cãrã cꞌo nza cja ꞌna sivi cꞌü me pjütꞌü, na ngue dya 
nda bübü o jyaꞌsꞌü cja o̱ müꞌbuji.Pero nu ín mbëpjigö, dya ra chjotü 
cꞌo; ra mbösꞌüji.Nguecꞌuã ra zädä ꞌma ra tsjaji cꞌo na joꞌo.

’Angueze dya ra mboꞌo o̱ cuëꞌë, dya xo ra söya, hasta ꞌma cjá ra 
nguarü ra tsjaꞌa o jujticia cja ne xoñijõmü.Cꞌo nteꞌe cꞌo cãrã cja isla, 
ra dyäräji cꞌo ri jizhi nu ín mbëpjigö ―eñe Mizhocjimi.

Mizhocjimi cꞌü o dyätꞌä na nojo ne jensꞌe, xo dyätꞌä ne 
xoñijõmü ꞌñe cꞌo bübü nu. Angueze unü cꞌü rguí mimi yo nteꞌe yo 
bübü vã, angueze o xipji ga cjavã cꞌü o̱ mbëpji:

―Nutscö rí Mizhocjimigö ró matꞌtcꞌü, cjá rrú pënchcꞌi in dyëꞌë , 
nguecꞌuã rí tsjague ín mbëpjigö, rí tsamague libre yo nteꞌe. Ró 
äꞌcꞌägo, nguecꞌuã ra zädä texe cꞌo ya ró xipjigö yo ín ntegö.Xo ró 
ẽxcꞌẽgö rí tsjague jyaꞌsꞌü cja yo ꞌnaño nación. Rí negö rí tsjapügue ra 
jñanda yo dya janda, ꞌñe rí pjongü yo na cjotꞌü cja pjörü, nu jã cꞌo 
na bëxömü.

’Nuzgö, nguezgö e Jehová, ijxi ngueje ín chjũgö nu.Dya rá 
jëzigö rí maꞌtꞌügueji cꞌo tsꞌita cꞌo dya nguezgö, dya xo rá jëzigö rí 
ꞌñejmegueji cꞌo.Jñandagueji jã va zädä yo ró mamagö mi 
jinguã.Nudya rá mamagö cꞌo dadyo jñaꞌ a cꞌo dya iṉ̱ pãrãgueji; ijx tí 
xiꞌtsꞌigöji, ante que ra zädä cꞌo ―eñe Mizhocjimi.

E Isaías xo mama ga cjavã:
―Tõpügueji tjõjõ Mizhocjimi, texetscꞌeji iṉ̱ bübüji nu jã cꞌo 

jnorü ne xoñijõmü, ꞌñe texetscꞌeji iṉ̱ pöji cja barco, ꞌñe cꞌo cãꞌã cja 
cꞌo mar, ꞌñe cꞌo cãrã cja isla; ndé ra tõpü o tjõjõ Mizhocjimi cꞌo.Ra 
mäjä cꞌü e majjyadü, ꞌñe cꞌo jñiñi cꞌo bübü nu, ꞌñe cꞌo nteꞌe cꞌo cãrã 
cja cꞌü e tribu cꞌü ni chjũꞌũ Cedar.Xo ra mäjä rgá tõjõ cꞌo menzumü 
a Sela, cꞌo je bübü a xesꞌe cja tꞌeje; me ra mäji rgá maꞌtüji 
Mizhocjimi.Xo ra tõji o tjõjõ cja cꞌo isla cꞌo bübü cja mar.

’Mizhocjimi ra mbedye nza cja ꞌna trrabëzo, ra tsjaꞌa o chũꞌũ 
nza cja o tropa; ra mapjü rgá mama ya ra tsꞌaꞌa o chũꞌũ.Ijx ta ndõpü 
cꞌo nuꞌu na üꞌü cꞌü.Mizhocjimi mama ga cjavã: ‘‘Na puncjü o paꞌa 
rvá coꞌtꞌü in tegö, dya pjë rmi mamagö, pero nudya rá mapjügö nza 
cja ꞌna ndixũ cꞌü na musꞌü o̱ tꞌiꞌi, cꞌü me na sufre, me xo jeya.Rá 
yäꞌtꞌägö dya yo tꞌeje ꞌñe yo boro, rá cjapügö ra dyotꞌü texe cꞌo pjiño 
cꞌo cjaꞌa nu.Xo rá cjapügö ra dyotꞌü yo ndare ꞌñe yo zapjü.Cꞌodya 
janda, je rga sidyigö cja o ñiji cꞌo dya mi pãrãji, rá cjapügö je ra 
nzhodüji nu.Rá cjapügö ra mbëzhi o jyaꞌsꞌü cꞌo bëxõmü cꞌo bübü cja 
o̱ xoꞌñiji, rá cjapügö ra jogü nu jã ri nzhodüji; ngue yo rá cjagö co 
anguezeji, dya rá sogüji.Cꞌo maꞌtꞌü cꞌo tsꞌita, ꞌñe cꞌo tsꞌinana ga 
xipjiji: Ngueꞌtscꞌeji ín diösitscꞌöjme, ga ꞌñeñeji, me ra tseje rgá 
cꞌueñeji cja ín jmigö.Nuꞌtscꞌeji iṉ̱ ngogõji, dyäräji na joꞌo; nuꞌtscꞌeji 
iṉ̱ ngoröji, jñandaji na joꞌo.Dya bübü cꞌü xe nda ri ngorö ꞌñe cꞌü xe 

nda ri ngogõ que na ngueje yo ín ntegö, yo ró juajjnügö ro tsjaꞌa ín 
mbëpjigö, ngue cꞌuã ro mama jã ga cjazgö.Zö pjë cꞌo ya me jñandaji, 
pero dya cjapüji ngüenda cꞌo, söꞌö ra dyäräji, pero dya cöꞌtbüji ꞌñiꞌi 
cꞌo äräji. Ngueje cꞌo mama Mizhocjimi cꞌo ―eñe e Isaías.

Nucꞌuã e Isaías o xipji cꞌo nteꞌe:
―Mizhocjimi cꞌü ngueje e Jehová cꞌü ra salvazüji, o neꞌe ro 

jíchi nu o̱ jñiñi jã ga cjaꞌa cꞌü o̱ ley, me na joꞌo ꞌñe me na zöꞌö.Pero 
cja ne jñiñi vã, va ẽjẽ cꞌo ꞌnaño nteꞌe, va ꞌñe põnüji, cjá xo na 
ngotꞌüjï a pjörü yo cãrã vã. Tõpüji anguezeji, dya bübü cjó ra 
ngamaji libre; xo ëdyiji cja ꞌnaño jñiñi, y ojtjo cjó ra ñana yo.

’Pero, ¿cjó bübütsꞌügueji cꞌü cöꞌtbü ꞌñiji yo? ¿Cjó bübütsꞌügueji 
cꞌü ne ra dyärä cꞌo ra tsꞌaꞌa? ¿Cjó ngue cꞌü o jyëzi ne jñiñi a Israel, 
nu o̱ jñiñi e Jacob, ngue cꞌuã ro yäꞌtꞌäji, cjá rrú põnüji cꞌo mi bübü 
nu?¿Cjo dya mejme cꞌü ijxi ngue Mizhocjimi cꞌü o tsjaꞌa ga cjanu? 
Anguezeji o tsjaji cꞌo na sꞌoꞌo jmiꞌi Mizhocjimi, dya go neꞌe ro 
ndëpiji cꞌü e ꞌñiji cꞌü ya vi jíchiji cꞌo, dya xo go neji ro dyätpäjicꞌo o̱ 
jñaꞌa Mizhocjimi.Nguecꞌuã Mizhocjimi o ünbüji, cjá nú o castigaoji 
co ꞌna chũꞌũ cꞌü me na sꞌëzhi, cü ijx co tsjapü go sufreji na puncjü, o̱ 
dyojui ꞌma ro ndëji cja sivi.Zö go tsjapüji va cjanu cꞌo, pero dya go 
ne ro dyäräji.

Cꞌuã, jã cꞌo rvá tsjaꞌa Mizhocjimi,
ro ngama libre cꞌo israelita

Isaías 43
E Isaías xe go zopjütjo cꞌo israelita va xipjiji:
―Nudya, nuꞌtscꞌeji iṉ̱ israelitaji o̱ mboxbëchetsꞌüji e Jacob, 

Mizhocjimi cꞌü o dyäꞌcꞌäji, xiꞌtsꞌiji ga cjavã: ‘‘Dya rí sũgueji, na ngue 
ya ró cjõtꞌügö cꞌü ni tsãrãgueji libre; nutscö ró zoꞌcꞌüji co in 
chjũgueji, nuꞌtscꞌeji ín tsjatscꞌöji. ꞌMarí tsjogügueji cja trrareje cꞌo 
me na zëzhi cꞌü ri söꞌö ra nduncꞌügueji, jo rá bübügö co nuꞌtscꞌeji, 
ngue cꞌuã dya rí tsjüntꞌügueji.ꞌMa rí tsjogüji cja sivi, dya ra 
ndëtsꞌügueji, dya xo ra ndüꞌcꞌügueji cꞌo. Na ngue, nguetscö 
Mixhocjimi cꞌü in ñantegueji, nguetscö in Mizhocjimigueji, nuꞌtscꞌeji 
iṉ̱ menzumüji a Israel; me na sjũzgö.”

Cꞌua jã ga cjaꞌa cꞌo nteꞌe cꞌo ätꞌä cꞌo tsꞌita ꞌñe cꞌo tsꞌinana
Isaías 44.6-20

(Apocalipsis 9.20-21; 22.13)
Xo mama ga cjavã Mizhocjimi va xipji e Isaías:
―Nutscö ijx mi bübütjogö ndeze mi jinguã, xo sido rá 

bübütjogö; ojtjo xe ꞌnaja cꞌü rí tsjapü in Mizhocjimigueji, ojtjo xe 
ꞌnaja cꞌü ri nza cjazgö me rrã zëzhi, cꞌü rí pëtsagueji ra mböxcꞌüji.

’Cꞌo nteꞌe cꞌo ätꞌä o tsꞌita ꞌñe o tsꞌinana, dya ni muvi cꞌü e bëpji 
cꞌü cjaꞌa cꞌo; zö ra dyätꞌäji me rrã zöꞌö yo, pero dya xo ni muvi 
yo.Na ngueje yo nteꞌe, ijxi pãrãtjoji cꞌü dya janda yo tsꞌita, dya xo 
pensaji.Zö pãrãji ga cjanu, pero sido ätꞌäji yo, xo sido maꞌtꞌüji yo.
¿Pjë dyeꞌe dya cꞌü ni dyätꞌäji yo tsꞌita? ¿Pjë xo dyeꞌe dya cꞌü ni 
maꞌtꞌüji yo?Maco cꞌo ätꞌä yo, ntetjo cꞌo. Cꞌü cjaji, ijx ꞌna tsetjo; ra 
tsjapüji ra tseji, me xo ra pixhiji.

’Tsjĩjjñiji jã ga dyätꞌäji yo tsꞌita ꞌñe yo tsꞌinana. ꞌNa herrero, 
paꞌtꞌü cꞌo tꞌëzi cja o tjẽjme, cjá na jñüꞌü cꞌü o̱ marjtio ꞌñe cꞌü o̱ 
cincel, cjá na yaꞌbü na zëzhi cꞌü e tꞌëzi, ngue cꞌuã ra dyätꞌä cꞌü e 
tsꞌita o cꞌü e tsꞌinana.Pero ijxi jñetse que ntetjo cꞌü e herrero, na 
ngue pëꞌscꞌü ra ziꞌi o xëdyi ꞌñe o ndeje; ꞌma jiyö, tsꞌi rguí mboꞌotjo o̱ 
cuëꞌë.

’Cꞌü e nteꞌe cꞌü ätꞌä o tsꞌita co o zaꞌa, jün cꞌü e zaꞌa, ꞌñe cꞌo o̱ 
rramienta, cjá na mbürü na dyätꞌä.Cjá na söya, ꞌma ya jñetse cꞌü e 
zaꞌa nza cja ꞌna nteꞌe, cjá na ma ꞌñeꞌsꞌe jã cꞌo ra maꞌtꞌü.

’Cꞌü e zaꞌa cꞌü ni dyätꞌä cꞌo tsꞌita, bübü ꞌma ꞌnetjo cja tꞌeje. ꞌMa 
ra nguarü ra dyocü cꞌü e zaꞌa, cjá na tũꞌũ ra ꞌne mbärä a ndeꞌe. ꞌNa 
ndeꞌe cꞌü e zaꞌa, ra ꞌñõrü; cꞌü ꞌna ndeꞌe ngueje cꞌü ni dyätꞌä ꞌna tsꞌita 
o ꞌna tsꞌinana, cjá na ndüñijõmü cja o̱ jmiꞌi cꞌü. Cꞌü e zaꞌa cꞌü ra 
ꞌñõrü, ngueje cꞌü ni jñaxa o tsꞌingue, ꞌñe cꞌü ni paꞌtꞌü. Ra mimi 
bëjxtjo cja cꞌü e sivi, ra ziꞌi cꞌü e jñõnü hasta ꞌma ra nijmi, xo ra 
mama: ‘‘Me na jotjo rgá paꞌtꞌügö cja ne sivi’’, ra ꞌñeñe. Nucꞌuã cꞌü e 
zaꞌa cꞌü ra nguäbä, ra jñüꞌü, cjá rrũ dyätꞌä ꞌna tsꞌita o ꞌna tsꞌinana, 
cjá rrú ndüñijõmü a jmiꞌi, xo ra xipji: ‘‘Pjöxcügö, na ngue, ngueꞌtscꞌe 
ín Mizhocjimitsꞌügö’’, ra ꞌñembe cꞌü e tsꞌita.

’Cꞌo nteꞌe cꞌo cjaꞌa ga cjanu, chjëntjui cꞌü dya tjümbeñe, 
chjëntjui cꞌü tsotꞌü o̱ ndöji, nguecꞌuã dya söꞌö ra unüji ngüënda jã ga 
cjaꞌa cꞌo cjaji. ꞌMa ri tjümbeñeji, ro mamaji ga cjavã: Cꞌü e zaꞌa, 
ndeꞌe cꞌü ró õrü rvá jãxã o tsꞌingue, ndeꞌe cꞌü rvá ätꞌägö ꞌna tsꞌita. 
Maco xo zaꞌatjo nu, dya mejme Mizhocjimi, ¿pjenga rí ndüñijõmügö 

cja o̱ jmiꞌi rgá maꞌtꞌügö nu?’’, ro ꞌñeñetsjë rvá mbeñe. Pero dya 
cjĩjjñji ga cjanu, na ngueje dya ni muvi jã cꞌo ga mbeñe. Nguecꞌuã 
cꞌo ätꞌä o tsꞌita, ꞌñe cꞌo maꞌtꞌü cꞌo, dya tjümbeñeji na joꞌo; chjëntjui 
nza cjaꞌa ꞌma cjó cꞌo ri cꞌaꞌsbü, nguecꞌuã dya söꞌö ra nguĩjjñiji na 
joꞌo, nguecꞌuã dya xo unüji ngüënda cꞌü dya mejme diösi cꞌü e tsꞌita 
cꞌü ätꞌätjoji.

Yo jñaꞌa yo, ngueje yo o mama e Isaías va xipji cꞌo nteꞌe, jã cꞌo 
nzĩ va mama Mizhocjimi.

Cꞌuã jã rvá sufre cꞌü o̱ mbëpji Mizhocjimi,
ꞌñe jã rvá ndõjõ cꞌü

Isaías 52.14-53.12
(Mateo 8.17; 1 Pedro 2.24-25; Apocalipsis 5.6;

Hechos 8.32-33; Lucas 22.37)
Nucꞌuã e Isaías xo mama jã rvá cjaꞌa cꞌü e bëzo cꞌü ro ꞌne 

manda a Israel:
―Mizhocjimi mama ga cjavã: ‘‘Nu cꞌü ín mbëpjigö, pjë cꞌo ndé 

ra tsjapüji cꞌü, nguecꞌuã o̱ jmiꞌi, dya cjá ra jñetse majxã ri ngueje o̱ 
jmiꞌi ꞌna nteꞌe. Nguecꞌuã yo nteꞌe, me ra pizhiji, dya ra mbãrã pjë ra 
mamaji. ꞌÑe cꞌo ri manda, ra unüji ngüënda cꞌo dya mi pãrãji, cꞌo 
dya cjó vi xipjiji’’, eñe Mizhocjimi va xitscö.

Xo mama e Isaías:
―Cꞌü o̱ mbëpji Mizhocjimi ra teꞌe nza cjaꞌa ꞌna ndäjnä cꞌü teꞌe 

cja o jõmü cꞌo na dyodü. Angueze, dya ra ngöꞌtbüji ꞌñiji, na ngueje 
dya rrã joꞌo rgá jñetse. Angueze ra tsjapüji cꞌu dya pjë ni muvi, dya 
xo ra neji cꞌü. Ra sufre na puncjü, pero nutscöji, dya ri unügöji 
ngüënda pjë rguí sufre cꞌü.

’Ri mamatjogöji que angueze vi tsjaꞌa cꞌo na sꞌoꞌo, ngue cꞌuã 
Mizhocjimi rrã cjapü ra sufre. Pero angueze rrã sufre rgá pätcägöji, 
na ngue dya rí neꞌe rá ätägöji Mizhocjimi, dya xo rí neꞌe rá jëzgöji 
cꞌo na sꞌoꞌo. Angueze me ra sufre, ngue cꞌuã nutscöji rrã jozüji cja o̱ 
jmiꞌi Mizhocjimi. Cꞌü rguí ndaꞌsꞌügi angueze, ngueje cꞌü rguí 
ndixquigöji cꞌü.

’Texezgöji ró xõgüji cja o̱ ꞌniji Mizhocjimi, nza cjaꞌa o 
ndënchjürü cꞌo xõgü, cjá na maꞌa jã cꞌo ndé neꞌe ra maꞌa. Pero 
Mizhocjimi ra tsjapü ra ngõtcü ín nzhumügöji, cꞌü o̱ mbëpji angueze.

’Cꞌü o̱ mbëpji Mizhocjimi me ra tsjapüji cꞌo na sꞌoꞌo, dya xo ra 
juẽtsẽji, pero dya ra ndünrü; ra tsjaꞌa nza cjaꞌa ꞌna ndënchjürü cꞌü ni 

zidyiji ra ma mböꞌtꞌüji o ra ma ꞌñaxaji, pero dya huëꞌë ga maꞌa. Je 
xo rgá cjatjonu cꞌü o̱ mbëpji Mizhocjimi, ꞌma ya rguí zidyiji ra ma 
mböꞌtꞌüji; dya pjë ra mama rgá pjendiotsjë.

’Angueze dya ra tsjapüji o jujticia; ra zidyiji ra ma mböꞌtꞌüji, zö 
dya pjë vi tsjaꞌa. Ra mbäräji, cjá rrũ mböꞌtꞌüji, pero yo nteꞌe, dya ra 
unüji ngüënda majxã ngueje o̱ nzhumü anguezeji cꞌü rguí ngũꞌũ cꞌü.

‘Mizhocjimi ra jyëzi ra sufre cꞌü o̱ mbëpji angueze ngue cꞌuã 
ꞌma ya rguí ndũꞌũ rgá ngõtcü cꞌo ín nzhumügöji, ndo ra tetjo, ra 
bübütjo na yeje y ra mezhe rgá mimi. Nucꞌuã, cjá ra bübü na puncjü 
o nteꞌe cꞌo ra ndätꞌä co angueze, nza cjaꞌa ꞌma ri ngueje o̱ tꞌiꞌi cꞌü. Je 
rgá cjanu rgá zädä cꞌo vi mbeñe Mizhocjimi. Nguecꞌuã, zö vi sufre 
cꞌü e mbëpji, pero me ra mäjä cꞌü. Mizhocjimi ra unü cꞌü rguí 
mbëzhi na nojo cꞌü, na ngueje rví nzhötsjë ro ndũꞌũ. Cꞌo nteꞌe ra 
mamaji que vi tsjaꞌa cꞌo na sꞌoꞌo cꞌü o̱ mbëpji Mizhocjimi, nguecꞌuã 
va ndũꞌũ. Pero jiyö. Cꞌü rguí ndüꞌü cꞌü, ngueje cꞌü rguí ndunngüji ín 
nzhuncꞌöji rí texeji. Cjá rrũ ñacöji cja o̱ jmiꞌi Mizhocjimi cꞌü.

Cꞌuã jã cꞌo rvá mbösꞌü Mizhocjimi cꞌo ro ꞌñejme angueze
Isaías 55; 61.1-2 

(Juan 7.37; Apocalipsis 21.6; 22.17; Lucas 4.18-19; Mateo 5.4)
Mizhocjimi o xipji cꞌü e profeta Isaías ro xipji ga cjavã cꞌo nteꞌe:
―Texetscꞌeji, ꞌma iṉ̱ neji o ndeje, chjäꞌdäji cja ín jmigö rí ꞌne 

siji o ndeje. Zö dya ri jüngueji o tꞌopjü, pero chjäꞌdägueji rí ꞌne siji 
pjë cꞌo ndé ma jñõnü.

ꞌDya cjá rí chõmügueji cꞌo dya ni nijmigueji; dya cjá xo rí gasto 
in chꞌopjüji rgui chõmüji cꞌo dya ni muvi. Cꞌü rí tsjagueji, dyätcöji 
yo ya ró xiꞌtsꞌiji. Nu ꞌma rí tsjagueji ga cjanu, rí tsãrãgueji na joꞌo. 
ꞌMa rí ꞌñejmezgöji, nuꞌma, rí bübütjogueji ꞌma. ꞌMa rí dyätcägöji, 
nuꞌma, rá cjagö cꞌuã jã cꞌo nzi rvá xipji e David cꞌü ndo in 
mboxtitagueji ―eñe Mizhocjimi.

Xe go mama Mizhocjimi jã rvá cjaꞌa cꞌü o̱ mbëpji. Nucꞌü, ro 
xipji ro ẽjẽ cꞌo ꞌnaño nteꞌe cꞌo dya mi pãjji angueze; anguezeji ro ẽji 
ro ꞌne dyätäji cꞌü, ro chëzhiji cja o̱ jmiꞌi, na ngueje Mizhocjimi ya rví 
unü cꞌü rví mbëzhi na nojo cꞌü.

E Isaías xo mama ga cjavã va zopjü cꞌo nú mi israelitaji:
―Jyodügueji Mizhocjimi, nudya xe söꞌö rí chötꞌüji; maꞌtügueji 

cꞌü, nudya xe bëjxtjo bübü. Xo rí xiꞌtscꞌöji, nu cꞌo mbeñe cꞌo na sꞌoꞌo 
cjá na tsjaꞌa cꞌo, ni jyodü ra jyëziji cꞌo cjaji, dya cjá xo ra mbeñeji 

cꞌo. Xo ra nzhogü o̱ müꞌbüji ra dyätäji Mizhocjimi. ꞌMa rí tsjagueji 
ga cjanu angueze ra juẽꞌtscꞌẽji, ra põnncꞌütjoji texe cꞌo na sꞌoꞌo cꞌo i ̱
tsjaji. Na ngueje me na jonte Mizhocjimi. Angueze xitscöji ga cjavã: 
‘‘Nuꞌtscꞌeji ꞌñetscö, dya rí chjëntcjöji: ꞌnaño rgá mbeñegõ, ꞌnaño gui 
mbeñegueji. Iṉ̱ pãrãgueji jã ga cjaꞌa a jensꞌe, xe nda na jẽsꞌẽ que na 
ngueje ne xoñijõmü. Je xo ga cjatjonu cꞌü rí mbeñegö, xe nda na joꞌo 
que na ngueje cꞌo iṉ̱ mbeñegueji. Xo ꞌñeje cꞌo rí cjagö, xe nda na joꞌo 
que na ngueje cꞌo iṉ̱ cjagueji. ꞌMa ẽjẽ o dyebe, ꞌñeje ꞌma jäbä o xitsji, 
dya ijx ta nzhogü jã cꞌo vi ꞌñeje cꞌo; otꞌü ra ziñi cja ne jõmü, ngue 
cꞌuã ra söꞌö ra mbesꞌe cꞌo iṉ̱ tũjmügueji ꞌñe cꞌo iṉ̱ podügueji, cjá rrũ 
teꞌe cꞌo, ngue cꞌuã rí pëꞌsꞌigueji pjë rí siji, xo rí pëꞌsꞌigueji cꞌo rí 
chũjmüji ꞌñe cꞌo rí podüji cꞌü na yeje nu cjëꞌë. Jã cꞌo ga cjaꞌa ne 
dyebe ꞌñe ne xitsji, je xo ga cjatjonu ín jñagö, dya nzhogütjo, ijxi siñi 
cja o̱ müꞌbü yo nteꞌe, nguecꞌuã ra zädä cꞌo rí negö ra tsꞌaꞌa. Ra zädä 
ꞌma rá empcꞌji libre, me rí mäcjeji rgui pedyegueji nu jã cꞌo rva 
cãgueji. Nguecꞌuã ra ꞌmãrã cꞌü me na nozgö nutscö e Jehová rí 
Mizhocjimi, dya cjá ra jyombeñezüji’’, eñe Mizhocjimi.

E Isaías o mama jã rvá cja rvá ñaꞌa cꞌü o̱ mbëpji Mizhocjimi, je 
ro mama ga cjavã:

―O̱ Espíritu Mizhicjimi bübü co nutscö.O juancügö, cjá nú o 
ndäcjä rá ꞌne zopjü yo tsꞌipröve ꞌñe yo dya pjë pjëzhi, rá xipjiji o 
jñaꞌa cꞌo rguí mäji. Xo ndäcjä rá ꞌne pjösꞌü cꞌo me nzhumü ꞌñe cꞌo 
me sëzhi, ngue cꞌuã dya cjá ra sëzhiji. Xo rá cama libre cꞌo na cjotꞌü 
a pjörü. Xo ndäcjä Mizhocjimi rá ꞌne xipji yo nteꞌe que ra zädä cꞌo 
paꞌa ꞌma ra mbösꞌü Mizhocjimi na puncjü o nteꞌe. Nuꞌma, xo ra zübü 
Mizhocjimi cꞌo vi tsjapü na sꞌoꞌo cꞌo o̱ nteꞌe.

Cꞌuã jã va ńaꞌa e Miqueas o̱ jñaꞌa Mizhocjimi
Miqueas 1.1-4.4; 4.10; 5.2, 12-15; 6.9-12

Cꞌo pꞌa ꞌma mi bübü cꞌü e profeta Isaías, xo mi bübü ꞌnaja 
profeta cꞌü mi chjũꞌũ Miqueas.

Cꞌü e profeta Miqueas o zopjü cꞌo nú mi israelitaji, o xipjiji cꞌü 
ro zübü Mizhocjimi anguezeji, na ngueje cꞌo me na sꞌoꞌo cꞌo mi cjaji. 
O xipjiji que ro ẽjẽ cꞌo ꞌnaño nteꞌe, ro ꞌne yäꞌtꞌäji a Samaria cꞌü mi 
ngueje o̱ ndajjñiñi cꞌo israelita cꞌo mi cãrã cja cꞌü e distrito a Israel. 
Xo ro ẽjẽ cꞌo ꞌñaja nteꞌe, ro ꞌne yäꞌtꞌäji a Jerusalén cꞌü mi ngueje o̱ 
ndajjñiñi cꞌo israelita cꞌo mi cãrã cja cꞌü e distrito a Judá. Xo ro 

chjotpüji cꞌo o̱ tsꞌitaji ꞌñe cꞌo o̱ tsꞌinanaji cꞌo mi maꞌtꞌüji. Cjá rrũ 
pjongüji cꞌo nteꞌe, ro dyëdyiji ga ma cja cꞌo ꞌnaño xoñijõmü.

ꞌNa nu paꞌa, e Miqueas o ñaꞌa va xipji a cjavã cꞌo nteꞌe:
―Nuꞌtscꞌeji bübü cꞌo mbeñe ꞌma xõmü pjë mbëjë cꞌo na sꞌoꞌo 

cꞌo ra tsjaji. Nucꞌuã ꞌma ya ra jyasꞌü, ijx ta nangaji ra ma tsjaji jã cꞌo 
nzĩ va mbeñeji, na ngueje ya pãrãji na joꞌo jã rgá tsjaji. Nucꞌo, nepeji 
o̱ ngumü cꞌo ꞌñaja nteꞌe, ꞌñe o̱ juãjmaji, cjá na jyodüji jã rgá ndënbiji 
cꞌo. Je ga cjanu ga tsjapüji ra sufre cꞌo nú mi mejjñiñiji. Juẽntscꞌeji 
cꞌo iṉ̱ cjaji ga cjanu, na ngueje Mizhocjimi ra tsjaꞌcꞌüji me rí 
sufregueji.

Xo mama e Miqueas que cꞌo nteꞌe, dya mi neꞌe ro dyäräji cꞌo 
jñaꞌa cꞌo mi mama cꞌo o̱ profeta Mizhocjimi, ꞌma mi xipijiji cꞌü ro 
castigaoji cꞌo. Cꞌü mi ne ra dyäräji, ngueje cꞌo jñaꞌa cꞌo mi mama cꞌo 
mi dya mejme mi profeta. E Miqueas o jyëtsa jñaꞌa va xipji cꞌo mi 
manda cja cꞌo israelita:

―Dyärägueji dya, nuꞌtscꞌeji iṉ̱ mandaji a Israel, ¿cjo dya 
ngueꞌtscꞌeji tocatsꞌüji rí tsjaji o jujticia? Pero nuꞌtscꞌeji, dya iṉ̱ neꞌe rí 
tsjagueji cꞌo na joꞌo, xe nda iṉ̱ neꞌe rí tsjagueji cꞌo na sꞌoꞌo; o̱ dyojui 
ꞌma ri opcüguejio̱ tsꞌingue yo in ntegö, ya nguejxtjo cꞌo o̱ ndoꞌdye 
cꞌo xe iṉ̱ sopcüji. Nuꞌtseꞌeji me iṉ̱ cjapüji ra sufre yo ín ntegö, o̱ 
dyojui ꞌma ri sagueji tetjo yo: xo dyojui ꞌma ri cꞌüpcüguejio̱ ṯsꞌingue 
yo, cjá rrĩ ꞌhuapcügueji o̱ ndoꞌdye, iṉ̱ cjapügueji nza cjaꞌa ꞌma ri 
ngueje o tsꞌingue cꞌo jäꞌsꞌäji ―eñe e Miqueas.

―Bübü cꞌo jün na puncjü o tꞌopjü, pero na sꞌoꞌo va tsjaji ngue 
cꞌuã va ndõji cꞌo. Nutscö rí sꞌogö cꞌo cjaꞌa cꞌo nteꞌe cꞌo dya ëdyi na 
joꞌo cꞌo pöji. ¿Jã xo rgá söꞌö rá perdonao cꞌo dya sütü na joꞌo ꞌma pjë 
cꞌo pöji? Pëꞌscꞌü rá cjapü ra sufreji ―eñe Mizhocjimi.

E Miqueas xo mama jã ma cja ma tsjaꞌa cꞌo mi manda ꞌñe cꞌo mi 
juesi, mi unüji o favor cꞌo nteꞌe cꞌo mi jün o tꞌopjü.

E Miqueas xo mama jã ma cja ma tsjaꞌa cꞌo mböcjimi a 
Jerusalén, ꞌñe cꞌo profeta. Cꞌo mböcjimi, dya mi xöpü cꞌo nteꞌe; 
nguejxtjo ꞌma ra tsꞌōꞌtꞌüji, ra xöpüji ꞌma. Je xo ma cjatjonu cꞌo 
profeta cꞌo dya ma cjuana, xo mi neꞌe cꞌü ro tsꞌõꞌtꞌüji.

Mizhocjimi o xipji e Miqueas ro xipji ga cjavã cꞌo nteꞌe:
Rá chjoꞌtcꞌüji cꞌo tsꞌita ꞌñe cꞌo tsꞌinana cꞌo iṉ̱ maꞌtꞌügueji, ꞌñe cꞌo 

ndojo cꞌo me iṉ̱ sũpüji, ngue cꞌuã dya cjá rí maꞌtügueji cꞌo. Xo ꞌñe 
cꞌo zaꞌa cꞌo iṉ̱ cjapügueji ngueje e Asera, xo rá tunbügö cꞌo.

Xo mama e Miqueas, zö ro dyëdyiji cꞌo israelita ga ma cja cꞌo 
ꞌnaño xoñijõmü, ro zädä ꞌma ro tsjaꞌa Mizhocjimi ro ngama libre 

anguezeji, cjá rrũ ëji na yeje cja cꞌü o x̱oñijõmütsjëji. Xo mama e 
Miqueas, ꞌma raꞌ zädä cꞌo paꞌa cꞌo rguí nguarü, e Jehová cꞌü 
Mizhocjimi ra manda a Jerusalén. Cjá rrũ ẽjẽ cꞌuã cꞌo nteꞌe, jã cꞌo 
ndé rguí ꞌñeji, ri mamaji: ‘‘Möjö nu jã cꞌo vá bübü Mizhocjimi, ngue 
cꞌuã ra jítscöji o̱ ꞌñiji, ngue cꞌuã ra söꞌö rá nzhodüji jã cꞌo nzĩ ga neꞌe 
cꞌü.’’.

Xo mama e Miqueas que Mizhocjimi ra tsjaꞌa juesi, ra jñünpü 
nguarü yo nteꞌe pjë cꞌo ndé ma chũꞌũ cꞌo ri bübü cja ne xoñijõmü. 
Nguecꞌuã cꞌo arjma cꞌo ni tsjaji o chũꞌũ, ra paꞌtꞌüji cja sivi, cjá rrũ 
dyätꞌäji o rramienta cꞌü rguí pëpjiji cja juãjma; dya cjá ri ngueje o 
arjma. Nguecꞌuã dya cjá ra tsꞌaꞌa o chũꞌũ, dya cjá cjó xe ra zũꞌü cꞌo 
ꞌñaja nteꞌe. Xo mama e Miqueas:

―Nu yo jñaꞌa yo, ngueje yo mama Mizhocjimi cꞌü söꞌö ra tsjaꞌa 
texe cꞌü mbeñe ―eñe.

Miqueas 5.2
(Mateo 2.6)

Cꞌü ꞌnaja o̱ jñaꞌa Mizhocjimi cꞌü o xipji e Miqueas cꞌo nteꞌe, je 
ga cjavã cꞌü:

―Nuꞌtscꞌeji iṉ̱ menzumüji a Belén, tsꞌiquë nu in jñiñiji; xe nda 
na nojo cꞌo ꞌñaja jñiñi a Judá. Pero ra teꞌetsꞌüji ꞌnaja cꞌü ra manda 
vã. Nucꞌü, ijxi bübütjo ndeze mi jinguã.

C'uã jã va ña'a e Joel o̱ jña'a Mizhocjimi
Joel 1.1―2.14, 28-32

(Hechos 2.16-21; Romanos 10.11-13)
Mi bübü ꞌnaja o̱ profeta Mizhocjimi cꞌü mi chjũꞌũ Joel; nucꞌü, 

mi ngueje o̱ tꞌiꞌi ꞌna bëzo cꞌü mi chjũꞌũ Petuel. Mizhocjimi o unü o 
jñaꞌa e Joel, ngue cꞌuã ro zopjü cꞌo israelita cꞌo mi tsjaꞌa cja cꞌü e 
distrito a Judá. ꞌMa o ñaꞌa e Joel, o mbenbe cꞌo nteꞌe jã ma cja ma 
sufreji, cjá nú o xipjiji ro nzhogü o̱ muꞌbüji, cjá rrũ dyötüji 
Mizhocjimi ro mbösꞌü angezeji. Na ngueje vi säjä na puncjü o tꞌãxã, 
vi ꞌne chjotpüji cꞌo o̱ ndëjxüji ꞌñe pjëcꞌo ndé ma tsi semia. Xo vi 
ndetspeji cꞌo uva cꞌo mi quisꞌi, ꞌñe cꞌo higo, ꞌñe cꞌo olivo, ꞌñe cꞌo 
granada, ꞌñe có dátil, ꞌñe pje cꞌo ndé ma ndänsꞌi. Dya cjá xo mi ẽjẽ o 
dyebe, nguecꞌuã cꞌo semia cꞌo xe mi tũjmüji ꞌñe cꞌo mi podüji, dya 
mi pesꞌe cꞌo. Dya cjá xo mi cjaꞌa o pjiño cꞌo ro ziꞌi cꞌo animale, dya 
xo mi poꞌo o ndeje cꞌo ro ziji; nguecꞌuã mi tũꞌũ cꞌo. E Joel xo xipji 



250

cꞌo nteꞌe que ro nzhogüji cja Mizhocjimi, me ro huëꞌë rvá nzhumüji, 
na ngueje cꞌo na sꞌoꞌo cꞌo vi tsjaji.

O mama e Joel va xipji cꞌo nteꞌe cꞌo:
―Tsjapüji ra nzhogü in müꞌbüji, na ngueje Mizhocjimi me na 

jonte, me juẽtscöji cꞌü. Nucꞌü, me pëscöji na puncjü paciencia, dya 
tsꞌi ni üdü. Xo bübü ra perdonaozüji ꞌma ra nzhogü ín müꞌbügöji, ra 
põnngütjoji cꞌo na sꞌoꞌo. Xãꞌma ra intsjimitsꞌüji, ndo ra dyaꞌcꞌüji cꞌo 
ndëjxü, ꞌñe cꞌo ꞌñaja semia; xe ndo ra nguisꞌitjo o uva. Nguecꞌuã ra 
chjënjui cꞌü rí sigueji, xo ꞌñe cꞌü rí päꞌsbäji Mizhocjimi.

Cꞌü ꞌna jñaꞌa cꞌü o xipji Mizhocjimi e Joel, je ga cjavã cꞌü:
―Cꞌo cjëꞌë cꞌo ya rguí nguarü, rá täjä ín Espíritugö, ra ꞌne bübü 

cja o̱ müꞌbü yo nteꞌe yo cãrã texe cja ne xoñijõmü, ngue cꞌuã ra 
mbëpquiji. Nucꞌuã cꞌo sẽꞌẽ ra mamaji ín jñagö, ꞌñe cꞌo süngü, rgá 
zopjüji cꞌo ꞌñaja. Nu cꞌo sẽꞌẽ ꞌne cꞌo süngü rgá zopjüji cꞌo ꞌñaja. Nu 
cꞌo sẽꞌẽ ꞌñe cꞌo süngü xo ra nguĩchꞌĩji o tꞌĩjĩ, pjë cꞌo rá jíchi 
anguezeji. Xo ꞌñe cꞌo nzhante, xo ra nguĩchꞌĩji o tꞌĩjì. Rá jizhigö cꞌo 
me na nojo a jensꞌe ꞌñe cja ne xoñijõmü; nucꞌo, ngueje cꞌo rguí jñetse 
pjë cꞌo ndé ra tsꞌaꞌa. Nguecꞌuã me ra nguĩjjñi cꞌo nteꞌe, me xo ra zũji. 
Ra jñandaji o cjiꞌi, ꞌñe o sivi, ꞌñe o trrabipji cꞌü ri nza cjaꞌa o 
trrangõmü. Ra bëxõmü e jyarü; xo ꞌñe e zana ri jñetse nza cjaꞌa o 
cjiꞌi. Nu ꞌma ya rguí zädä yo, nucꞌuã ra ẽjẽ cꞌü e paꞌa ꞌma ra tsjaꞌa 
Mizhocjimi me ra castigao cꞌo vi tsjaꞌa na sꞌoꞌo. Nucꞌuã, texe cꞌo ra 
dyötcü rá pjösꞌügö, rá pjösꞌügö,cꞌo, ngue cꞌuã sido ra bübütjoji ―eñe 
Mizhocjimi.

Cꞌuã jã cꞌo va ñaꞌa e Abidías o̱ jñaꞌa Mizhocjimi
Abdiás

Cꞌo paꞌa ꞌma ya vi ndõpüji cꞌo mi cãrã a Judá, ꞌma ya xo vi 
yäꞌtꞌäji a Jerusalén cꞌü mi ngueje cꞌü o̱ ndajjñiñiji, mi bübüꞌnaja cꞌo 
o̱ profeta Mizhocjimi cꞌü mi chjũꞌũ Abdías.Mizhocjimi o tsjapü o 
mbãrãe Abdías cꞌü ro zübüji cꞌo nteꞌe cꞌo mi cãrã a Edom, na ngueje 
vi tsjaji cꞌo na sꞌoꞌo.

Nu cꞌo mi menzumü a Edom, mi ngueje o̱ mboxbëche cꞌü ndo 
nu Esaú.Nu cꞌo israelita, mi mboxbëcheji cja cꞌü ndo nu Jacob; 
nguecꞌuã cꞌo israelita mi cjuãrjmaji cꞌo edomita.Zö mi cjuãrjmaji, 
pero ꞌma o ẽjẽ cꞌo ꞌnaño nteꞌe o ꞌne ndõpüji cꞌo israelita, nu cꞌo mi 
menzumü a Edom, dya go ngötꞌü ꞌñiꞌi ro mbösꞌüji cꞌo.Anguezeji me 
xo mi mäji, na ngueje cꞌo israelita o ndõpüji cꞌo.Xo ꞌñe ꞌma o tsjaꞌa 

cꞌo ꞌnaño nteꞌe o ndunbüji cꞌo mi pëꞌsꞌi cꞌo israelita, nucꞌuã cꞌo 
edomita pjë cꞌo xo ndunü cꞌo.Xo ꞌñetjo ꞌma mi cꞌueñe cꞌo israelita cꞌo 
dya vi mböꞌtꞌüji cja chũꞌũ, o tsjaꞌa cꞌo me Edom o zürüji cꞌo, cjá nú o 
mböꞌtꞌüji, o ꞌma jiyö, o nzhöji cja cꞌo ꞌnaño nteꞌe.

Nguecꞌuã va mama Mizhocjimi que ro chjotü cꞌo menzumü a 
Edom, ngue cꞌua anguezeji dya cjá ro ngãrãji jã cꞌo mi cãrãji.Nucꞌuã 
ro zädä ꞌma ro tsjaꞌa cꞌo israelita, ro tsjapü o̱ cjaji cꞌü e xoñijõmü a 
Edom.Je ga cjanu cꞌü e jñaꞌa cꞌü o jíchi Mizhocjimi e Abdías.

Cꞌuã jã c'o va ña'a e Nahúm
o̱ jña'a Mizhocjimi

Nahúm
Cꞌo paꞌa ꞌma ya vi dyëdyiji ga ma a Asiria cꞌo israelita cꞌo mi 

cãrã cja cꞌü e distrito a Israel, mi bübü ꞌnaja o̱ profeta Mizhocjimi 
cꞌü mi chũꞌũ Nahúm. Mizhocjimi o tsjapü o mbãrã e Nahúm pjë 
mbëjë cꞌü ro tsjapüji cꞌo mi menzumü a Asiria, na ngue vi tsjapüji na 
sꞌoꞌo cꞌo ꞌñaja nteꞌe.

Cꞌü e bëzo cꞌü mi rey a Asiria vi ndäjä cꞌo o̱ tropa o ma yäꞌtꞌäji 
a Samaria, ꞌñe cꞌo ꞌñaja jñiñi cꞌo mi tsjaꞌa a Israel.Xo vi möji vi ma 
ndõpüji cꞌo mi menzumü a Egipto ꞌñe cꞌo mi menzumü a Etiopía. Cja 
ꞌnaja jñiñi a Egipto, o tsjaꞌa cꞌo tropa a Asiria o tsꞌëꞌbiji a jõmü cꞌo 
tsꞌitꞌi va mböꞌtꞌüji cꞌo.

E Nahúm o mama que cꞌo asirio, mi chjëntjoji nza cja o líõ cꞌo 
saꞌa cꞌo nú mi animaleji.Mizhocjimi o jíchie Nahúm cꞌü ro chjotüji a 
Nínive, cꞌü mi ngueje cꞌü e ndajjñiñi a Asiria.Nguecꞌuã ro mäjä na 
puncjü o nteꞌe, na ngue jã cꞌo ndé vi sufreji cjá o̱ dyëꞌë cꞌo asirio. 

Nu yo jñaꞌa yo, ngueje yo o mama e Nahúm.
Cꞌuã jã va ñaꞌa e Habacuc o̱ jña Mizhocjimi

Habacuc 1-2
ꞌNaja o̱ profeta Mizhocjimi mi chjũꞌũ Habacuc; Mizhocjimi o 

jíchi e Habacuc pjë mbëjë cꞌo ro tsꞌaꞌa a Judá.
Cꞌo mi menzumü a Asira ya vi ndõpüji cꞌo, vi tsjaꞌa cꞌo mi 

menzumü a Babilonia cꞌo mi xijji o caldeo.
E Habacuc me ma üꞌü ma zöꞌö o̱ müꞌbü, na cngueje cꞌo nteꞌe a 

Judá, mi cjaji cꞌo na sꞌoꞌo.Cꞌo nteꞌe cꞌo ma sꞌoꞌo, mi cjapüji ro sufre 
cꞌo ma jonte; dya xo mi bübü o jujticia.Nguecꞌuã e Habacuc o maꞌtꞌü 
Mizhocjimi va dyönü: 

―¿Jã nzĩ xe ra mezhe rá öꞌtcꞌügö pjë cꞌo rí tsjague, ngue 
cꞌuãdya ra sido ga cjanu cꞌo na sꞌoꞌo a ndezgöjme?¿Jã nzĩ xe ra 
mezhe cjã rí dyätcägö?

Nucꞌuà Mizhocjimi o jíchi e Habacuc nu cꞌü ya vi mbeñe ro 
tsjaꞌa; ro ndäjä cꞌo caldeo, ro ꞌne jyonbüji o chũꞌũ cꞌo israelita cꞌo mi 
cãrã a Judá, cjá rrũ ndõpüji cꞌo.Mizhocjimi o mama ga cjavã:

―Nutscö ya ró juajjnü cꞌo caldeo.Anguezeji me na sꞌoji, dya 
juẽtsẽnteji.Jãcꞌo ndé sätꞌäji, xo tjënbiji o̱ xoñijõmü cꞌo nteꞌe cꞌo cãrã 
nu ―embeji e Habacuc.

O mama cꞌuã e Habacuc va tsjapü tꞌönü Mizhocjimi, pjenga mi 
ngueje cꞌo caldeo cꞌo vi juajjnü Mizhocjimi ro ꞌne castigao cꞌo 
israelita, maco xe nda ma sꞌoꞌocꞌo, que na ngueje cꞌo isra elita.

O ndünrü cꞌuã Mizhocjimi va xipji e Habacuc cꞌü je rvá cjanu 
rvá tsꞌaꞌa, ro zübüji cꞌo mi menzumü a Judá, pero ꞌma ro zädä cꞌü e 
paꞌa cꞌü ya vi mbeñe, xo ro ndõpüji cꞌo caldeo, nguecꞌuã dya cjá ro 
mandaji cja ne xoñijõmü.Je rvá cjanu rvá tsjapüji cꞌo, na ngueje vi 
tsjapüji me na sꞌoꞌo cꞌo israelita, cjá ná ꞌñeje cꞌo ꞌnaño nteꞌe.

O mama Mizhocjimi:
―Nu cꞌo na sꞌoꞌo, cjapüjime na notsjëji, pëzhiji cꞌü dya pjë ra 

tsjaji, pero ra chjotüji cꞌo.Nu cꞌo cjaꞌa na joꞌo, ẽchꞌẽ o̱ müꞌbü rá 
pjösꞌügö cꞌo, xo cjaji cꞌo jñaꞌa cꞌo rí mamagö; nguecꞌuã sido ra 
bübütjo cꞌo.

Cꞌuã jã va ñaꞌa e Sofonías o̱ jñaꞌa Mizhocjimi
Sofonías

Cꞌo paꞌa ꞌma mi profeta e Nahúm ꞌñe e Habacuc, ꞌñe ꞌma xo mi 
rey a Judá e Josías, Mizhocjimi o juajjnü ro tsjaꞌa o̱ profeta ꞌna bëzo 
cꞌü mi chjũꞌũ Sofonías, o jíchi que ro tsjapü ro sufre cꞌo mi menzumü 
a Judá, na ngueje ma puncjü anguezeji cꞌo sido mi maꞌtü cꞌü e tsꞌita 
Baal.Xo mi cãrã o̱ mböcjimi e Baal.Xo mi cãrã cꞌo mi maꞌtꞌü e jyarü, 
ꞌñeje e zana, ꞌñeje yo seje.Xo mi cãrã cꞌo mi maꞌtꞌü Mizhocjimi, pero 
xo mi maꞌtꞌüji e Moloc.

Xo jíchiji e Sofonías que Mizhocjimi ro zübü cꞌo filisteo ꞌñeje 
cꞌo mi menzumü a Amón ꞌne a Moab, ꞌñe a Asiria, ꞌñeje cꞌo mi cãrã 
cja cꞌo ꞌñaja xoñijõmü.

E Sofonías o mama que mi cjaꞌa na sꞌoꞌo cꞌo mi manda a 
Jerusalén, ꞌne cꞌo mi juesi, ꞌñe cꞌo mi mböcjimi.E Sofonías xo xipji 
cꞌo nteꞌe cꞌo:

―Nuꞌtscꞌeji mi cjuãrmatsꞌügöji, jmurügueji dya, ndé rí jyëziji 
cꞌo na sꞌoꞌo cꞌo iṉ̱ cjaji, ante que ra chjoꞌtcꞌügueji Mizhocjimi.Xo 
ꞌñetscꞌeji iṉ̱ ätäji Mizhocjimi, jyodügueji cꞌü, xãꞌma dya pjë rí tsjaji 
ꞌma ra zübüji yo ꞌñaja in dyocjeji ―eñe e Sofonías va xipji o̱ jñaꞌa 
Mizhocjimi cꞌo nteꞌe.

E Sofonías xo mama ga cjavã:
―Mizhocjimi xiꞌtsꞌiji ga cjavã:"Ra zädä cꞌü e paꞌa ꞌma rá ëtsꞌiji 

rí nzhogüji cja in xoñijõmügueji, rí ꞌne tsãrãji na joꞌo", eñe 
Mizhocjimi.

Cꞌuã ja va ñaꞌa e Jeremías o̱ jña Mizhocjimi
va zopjü cꞌo nteꞌe a Judá 

Jeremías 1.1-3;2.1―3.22;5.12-31;6.16-30
Mizhocjimi xo ꞌñeme ro tsjaꞌa profeta ꞌna bëzo cꞌü mi mböcjimi 

cja cꞌo israelita; cꞌü e bëzo cꞌü, mi chjũꞌũ Jeremías.Mi profeta a Judá 
ꞌma mi rey e Josías, ꞌñeje ꞌma mi rey e Joacim, xo ꞌñeye ꞌma mi rey e 
Sedequías.Angueze mi zopjü cꞌo nteꞌe cꞌo mi menzumü a Judá, mi 
xipjiji cꞌo jñaꞌa cꞌo mi mama Mizhocjimi. 

Mizhocjimi o xipji e Jeremías ro zopjü cꞌo nteꞌe a Judá, ro xipji 
que anguezeji mi chjëntjoji ꞌna ndixũ cꞌü vi chjüntü, pero o zogü cꞌü 
o̱ xĩra, cjá nú o möji cꞌo ꞌñaja bëzo.Na ngueje cꞌo nteꞌe cꞌo, dya cjá 
mi ätäji Mizhocjimi, ya ndo mi matꞌtꞌüji cꞌo tsꞌita ꞌñe cꞌo tsꞌinana.Xo 
ꞌñetjo, cꞌo mi manda ꞌñe cꞌo juesi, dya mi cjapüji jujticia cꞌo nú mi 
israelitaji cꞌo mi tsꞌipröve.ꞌMa mi cjaꞌa cꞌo profeta mi xipji cꞌo nteꞌe 
ro nzhogü o̱ müꞌbüji, cjá rrũ jyëziji cꞌo na sꞌoꞌo cꞌo mi cjaji, dya mi 
cöꞌtbüji ꞌñiꞌi cꞌo.Cꞌo nteꞌe, sido mi pöji cja cꞌü e ndanintsjimi a 
Jerusalén, pjë cꞌo mi pa unüji Mizhocjimi.Pero angueze dya mi neꞌe 
ga cjanu, na ngue mi cjuarü mi cjaji cꞌo, cjá ndo ma nzhogü ma 
tsjatjoji cꞌo na sꞌoꞌo.Nguecꞌuã Mizhocjimi ya mi ngueje ro ndäjä cꞌo 
ꞌnaño nteꞌe cꞌo ro ꞌne ndõpü cꞌo mi cãrã a Judá, pero dya ro jyëzi ro 
chjotüji texe cꞌo.

Cꞌü pjë mi neꞌe ro mama cꞌü e xäjnä cꞌü o ndõmü e 
Jeremías, cjá nú o tsꞌëꞌbi a jõmü

Jeremías 19
ꞌNa nu paꞌa Mizhocjimi o xipji e Jeremías:
―Mague, ma chõmü ꞌna xäjnä, cjá rrĩ zojjnü cꞌo manda cja ne 

jñiñi, ꞌñe cꞌo ndamböcjimi.ꞌMa ya rguí jmurüji, rí möcjeji cja cꞌü e 

cötꞌü cꞌü iṉ̱ xiqueji Ben-hinnom cꞌü bübü a ꞌñünü cja ne jñiñi, xo rí 
chunü cꞌü e xäjnä.ꞌMa rí sätꞌäji nu, rí xipjiji cꞌo jñaꞌa cꞌo rá xiꞌtsꞌigö.

Nucꞌuã eJeremías o tsjaꞌa cꞌuã jã cꞌo va mama Mizhocjimi, o ma 
ndõmü cꞌü e xäjnä, cjá nú o zojjnü cꞌo mi manda ꞌñe cꞌo mi 
ndamböcjimi, cjá nú o möji cꞌuã.

ꞌMa o zätꞌäji, o mama cꞌuã e Jeremías cꞌü e jñaꞌa cꞌü vi xipji 
Mizhocjimi; o xipji ga cjavã cꞌo mi pjëzhi na nojo:

―Nutꞌscꞌeji iṉ̱ mandaji vã a Jerusalén, ꞌñetscꞌeji xo iṉ̱ cãrãji vã, 
dyäräji ne jñaꞌa nu xiꞌtsꞌiji cꞌü ín Mizhocjimigöji cꞌü me na zëzhi: 
“Nutscö rá chjotügö vã,xo rá cjapü me ra sufre yo cãrã, nguecꞌuã 
ꞌma cjó cꞌo ra dyärä cꞌü vi tsꞌaꞌa, ra pizhi, dya ra mbãrã pjë ra 
nguĩjjñi.Rá cjapügö ga cjanu yo nteꞌe, na ngueje ya jyëzguiji, xo 
jäꞌtbäji o nguichjünü yo tsꞌita ga mbeñeji, ꞌñe xo päꞌsꞌäji cja sivi cꞌo 
o̱ tsꞌitꞌiji ga mbeñeji cꞌo tsꞌita Baal.Nutscö, dya rí xicöji ra tsjaji ga 
cjanu. Nguecꞌuã ra zädä cꞌo paꞌa ꞌma dya cjá rguí chjũꞌu Ben-hinnom 
ne cötꞌü vã, ya rguí chjũtjo Cötꞌü jã cꞌo o mböꞌtꞌüji na puncjü o 
nteꞌe.Na ngueje nutscö rá chjotü ne jñiñi, ijx tá chjotü na joꞌo, 
nguecꞌuã cꞌo ra jñanda, ijx ta pizhiji; me ra dyätjoji rgá jñandaji jã 
cꞌo rgá chjorü ne ndajjñiñi.Na ngue ra ẽjẽ cꞌo ꞌnaño nteꞌe ra ꞌne 
ngãrãji a ꞌñünü cja ne jñiñi, ngue cꞌuã dya ra söꞌö cjó ra cjogü ni cjó 
xo ra mbedye. ꞌMa ya rguí tjeze texe cꞌo ri siji cja ne jñiñi, nucꞌuã yo 
mejjñiñi ra mböꞌtüji cꞌo o̱ tsꞌitꞌiji, cjá rrũ zaji.Xo ra pötü rgá 
pöꞌtꞌütsjëji, cjꞌa rrũ zaji cꞌo o̱ dyoji cꞌo ya rguí ndũꞌũ.Nucꞌuã ra cjogü 
cꞌo ri cãrã a ꞌñünü, cjá rrũ mböꞌtꞌüji yo cãrã vã.Nucꞌuã, ra ẽjẽ cꞌo 
ndopare ꞌñe cꞌo miño ra ꞌñe zapü cꞌo o̱ tsꞌingueji", eñe o̱ jñaꞌa 
Mizhocjimi cꞌü o xipji e Jeremías cꞌo nteꞌe.

Nucꞌuã e Jeremías xo tsjaꞌa cꞌuã jã cꞌo nzĩ va mama Mizhocjimi, 
o chäꞌdä cꞌü e xäjnä, cjá nú o xipji cꞌo mi pjëzhi na nojo a Jerusalén:

―Mizocjimi cꞌü me na nojo, je mama ga cjavã: “ꞌMa cjó cꞌo 
chäꞌdä na joꞌo ꞌna xäjnä. dya cjá söꞌö ra mbëchiji cꞌo mëndemojmü, 
cjá rrũ chäcäji ngue cꞌuã ra nguejme jã cꞌo macjaꞌa ꞌma otꞌü.Je xo 
rgá cjatjonu ne jñiñi, ijx tá chjotügö na joꞌo nu, xo ꞌñe yo cãrã 
vã."Ngueje yo o mama Mizhocjimi ―eñe e Jeremías va xipji cꞌo 
nteꞌe.

Nucꞌuã e Jeremías o nzhogü cja cꞌü e jñiñi, o cjogü a mboꞌo cja 
cꞌü e ndanintsjimi, o ma böbü nu jã cꞌo ma cãꞌã cꞌo nteꞌe.Cjá nú o 
xipjiji cꞌuã.

―Mizhocjimi je mama ga cjavã: "Rá castigaogö yo cãrã vã, ꞌñe 
yo cãrã cja yo jñiñi yo chäcätjoji rá cjapü ra sufreji jã cꞌo nzĩ rvá 

xipjiji.Na ngueje ya meze o̱ müꞌbüji, dya ne ra dyätcäji ín jñagö", 
eñe.

Cꞌuã jã va tsjaꞌae e Pasur, o manda o mbäräji e Jeremías
Jeremías 20.1-6 

ꞌMa o ñaꞌa e Jeremías a mboꞌo cja cꞌü e ndanintsjimi, ma bübü 
nu cꞌü e ndamböcjimi cꞌü mi chjũꞌũ Pasur. ꞌMa o dyärä mi mama ga 
cjanu e Jeremías, o manda o mbäräji cꞌü, cjá nú o gnotꞌüji.Cꞌü na 
yeje nu paꞌa, ePasur o manda o pjongüji e Jeremías jã cꞌo ma cjotꞌü.

Nucꞌuã e Jeremías o mama va xipji e Pasur:
―Ngueje yo jñaꞌa yo o xitsigö Mizhocjimi yo rá xꞌitsꞌigö dya: 

‘‘Ra zädä cꞌü e paꞌa ꞌma rí jñandague rva ẽjẽ cꞌo tropa cꞌo rguí ꞌñeje 
ga ma a Babilonia, xo rí jñandague jã rgá ndũꞌũ cꞌo me iṉ̱ jogueji na 
joꞌo. Na ngueje rá nzhögö cja o̱ dyëꞌë cꞌü e rey a Babilonia texe yo 
nteꞌe; ra mböꞌtꞌüji yo, o ꞌma jiyö, ra dyëdyiji ga ma a Babilonia. Xo 
ra nduñcꞌügueji yo me na chjõnü yo iṉ̱ pëꞌsꞌigueji vã, ꞌñe cꞌo ndé ni 
muvi ndé ra ndunü cꞌü e rey a Babilonia. Nuꞌtscꞌe ra zintsꞌiji preso 
ga ma a Babilonia, xo ꞌñeje cꞌo bübü cja in nzumügue, xo ra dyëdyiji 
cꞌo. Je rí ma chũgueji nu, je xo ra dyögütsꞌüji nu. Xo ꞌñeje texe cꞌo 
nteꞌe cꞌo o ngöꞌtcꞌü ꞌñiꞌi ꞌma i ̱mamague cꞌo dya cjuana, i ̱xipjiji cꞌü 
dya pjë ri tsjaji xo ra ma ndũji nu, je ra dyögüji nu cꞌo”, eñe 
Mizhocjimi.

Cꞌuã jã rvá tsjaꞌa Mishocjimi, ndo ro jmutü
cꞌo israelita cꞌo ya rví mbötꞌü

Jeremías 23.1-6
ꞌNa nu paꞌa, e Jeremías o zopjü cꞌo nteꞌe a Judá, va mama ga 

cjavã:
―Mizhocjimi je mama ga cjavã: "Juẽjme cꞌo ró eme ro mbörü 

cꞌo ín nzhënchjürügö. Cꞌo mbörü cꞌo, pëꞌscꞌü ra sufreji na ngueje ya 
xõgü cꞌo ín nzhënchjürügö, ya xo bëzhiji. Nutscꞌeji in mbörüji, dya i ̱
pjörügueji na joꞌo cꞌo in nzhënchjürügö, i ̱pjöꞌtꞌügueji cꞌo, nguecꞌuā 
ndé va xõgüji. Nguecꞌuã rá cjaꞌcꞌü rí sufregueji. Pero rá ëgö na yeje 
cꞌo in nzhënchjürü, rguí ꞌñeji nu jã cꞌo ya rguí nbötꞌüji, zö rrã jẽꞌẽ 
rva cãji. Ndé ra ngārãtjoji junto, xo ra ngārã na puncjü o tsꞌimë. Xo 
rá emegö cꞌo ra mbörü na joꞌo, nguecꞌuã cꞌo ndënchjürü ri ojtjo pjë 
rguí xũꞌũ cꞌo, dya xo ra bëzhi ne rí ꞌnaja. Nguetscö Mizhocjimi rí 
xiꞌtscꞌöji yo", eñe cꞌü.

’Mizhocjimi xo mama: "Ra zädä ꞌna paꞌa ꞌma ra tsjaꞌa rey ꞌnaja 
cꞌo o̱ mboxbëchë e David. Nucꞌü, ra manda na joꞌo, nguecꞌã ra bübü 
o jujticia. ꞌMa ra mimi cꞌü e rey cꞌü, ra mbösꞌü cꞌo ri cãrã a Judà ꞌñe 
a Israel, nguecꞌuã ra mimiji na joꞌo, ra ojtjo pjë rguí zũji."

Cꞌuã jã va cdõpüji cꞌo mi cãrã a Judá, o tsjaꞌa cꞌo caldeo
2 Reyes 24.10-20

Nucꞌuã, ꞌma o cjogü jã nzĩ cjëꞌë, o zädä cꞌo vi mama Mizhocjimi 
ro tsꞌaꞌa, o säjä cꞌuã cꞌo o̱ tropa e Nabucodonosor cꞌü mi rey a 
Babilonia, o ꞌne ngãrãji a ꞌñünü a Jerusalén. Nguecꞌuã dya go söꞌö 
cjó ro cjogü ni cjó xo ro mbedye. Nucꞌuã xo go ẽjē nu e 
Nabucondonosor. E Joaquín cꞌü mi rey a Jerusalén, ꞌñe cꞌü nú nana, 
ꞌñe cꞌo o̱ dyoji cꞌo pjë xo mi pjëzhi, o mbedyeji sa nzhötsjëji cja e 
Nabucoconosor.

Dya go mezhe cꞌuã, cꞌo tropa caldeo cꞌo vi ꞌñeje a Babilonia o 
söꞌö o cjogüji a mboꞌo a Jerusalén, o ndõpüji cꞌo israelita. Na puncjü 
cꞌo israelita cꞌo o dyëdyiji ga ma a Babilonia; o zidyiji e Joaquín, ꞌñe 
cꞌü nú nana, ꞌñe cꞌo ꞌñaja cꞌo mi pjëzhi na nojo ꞌñe cꞌo o̱ dyoji. Xo 
dyëdyiji cꞌo tropa israelita cꞌo xe nda mi meya ra tsjaꞌa o chũꞌũ, ꞌñeje 
cꞌo ꞌñaja nteꞌe cꞌo mi meya na joꞌo pjë ndé ra dyätꞌä. Cꞌo nteꞌe cꞌo 
tsꞌipröve, o zogütjoji, dya go dyëdyiji cꞌo.

ꞌMa o nzhogü o maꞌa cꞌo o̱ tropa e Nabucodonosor cja cꞌü o̱ 
jñiñiji a Babilonia, xo ndunüji cꞌo mi pëꞌsꞌiji cja cꞌü o̱ palacio e 
Joaquín cꞌü mi rey, ꞌñe cꞌo mi oro ꞌñe cꞌo mi plata cꞌo mi bübü cha 
cꞌü e ndanintsjimi a Jerusalén. O zädä cꞌo vi mama Mizhocjimi ro 
ndōpüji cꞌo israelita, ro tsjaꞌa cꞌo caldeo.

Nucꞌuã e Nabucodonosor o juajjnü ꞌna bëso cꞌü ro tsjaꞌa rey a 
Judá nu jã cꞌo mi rey e Joaquín ꞌma otꞌü. Cꞌü e bëzo cꞌü o ꞌñemeji ro 
tsjaꞌa rey, mi ngueje cꞌü o̱ tío e Joaquín; nucꞌü mi chjũꞌũ Matanías, 
angueze mi ëdyi ꞌna veintiún cjëꞌë. Cꞌü e rey Nabucodonosor o pötpü 
cꞌü o̱ tjüꞌü e Matanías, o jñuꞌsbü Sedequías.

Cꞌuã jã va tsja Mizhocjimi, o tsjapü ro jñanda e Jeremiás 
cꞌo canista cꞌo mi quiꞌi o higo

Jeremías 24.1-10
ꞌMa o dyëdyiji cꞌo israelita ga ma a Babilonia, o nguejme e 

Jeremías a Jerusalén. Nucꞌuã Mizhocjimi o jíchi e Jeremías, nza 
cjaꞌa ꞌma ro nguĩchꞌĩ ꞌna tꞌĩjĩ nguecꞌuã va jñanda ꞌna yeje canista cꞌo 

mi quiji o higo; cꞌo yeje canista mi järä a xoꞌñi cꞌü e ndanintsjimi. 
ꞌNa canista mi quiji cꞌo na jo gá higo; cꞌü canista mi quiji o higo cꞌo 
dya cjá ma joꞌo, nguecꞌuã dya cjá mi söꞌö ro sꞌiꞌi cꞌo.

Nucꞌuã Mizhocjimi o dyönü e Jeremías:
―¿Pjë iṉ̱ jandague, Jeremías? ―embe.
E Jeremías o ndñrü va mama:
―Rí jandagö yeje canista. Nu ꞌnaja, quiji o higo yo me na joꞌo 

ra sꞌiꞌi; nu ꞌna canista, quiji o higo yo ya sꞌodü, yo dya cjá söꞌö ra 
sꞌiꞌti.

Nucꞌuã Mizhocjimi o xipji e Jeremías:
―Nuyo, ngueje yo ne ra mama cꞌo i ̱jñandague: Cꞌo higo cꞌo na 

joꞌo ra sꞌiꞌi, ijxi ngueje cꞌo nteꞌe cꞌo ya dyëdyiji a Babilonia. Rá 
pjörügo na joꞌo cꞌo; zö ra mezhe o cjëꞌë ra ngãrãji nu, pero ra zädä 
cꞌü e paꞌa ꞌma ra nzhogütoji, ꞌñe cꞌo o̱ tꞌiji, ꞌñe cꞌo o̱ bëcheji. Rá 
ñünbügö o̱ müꞌbüji ngue cꞌuã ra mbãrãji que ijxi nguetscö rí 
Mizhocjimi. Anguezeji ijx ti ngueje ín ntegö cꞌo, y nuzgü ri nguezgö 
o̱ Mixhocjimiji. Na ngue ijxi mejme ya rguí nzhogü o̱ müꞌbüji cja in 
jimgö.

’Cꞌü ne ra mama cꞌo higo cꞌo dya cjá ga joꞌo, ijxi ngueje e 
Sedequías cꞌü o ꞌñeme e Nabucodonosor ra manda vã a Jerusalén, 
ꞌñeje yo o̱ dyoji yo pjë xo pjëzhi, cjá ná ꞌñeje yo ꞌñaja yo o nguejme 
vã, ꞌñeje cꞌo o ma mimi a Egipto, na ngue me na sꞌoji. Pero ra zädä 
cꞌü e paꞌa ꞌma ra ẽjẽ cꞌo ꞌnaño nteꞌe ra ꞌne mböꞌtꞌüji na puncjü yo xe 
ri cãrã. Xo na puncjü cꞌo ra ndũꞌũ tjĩjmi ꞌñe o nguẽjme, hasta ꞌma cjá 
ra chjorüji, dya cjá ra ngãrãji cja ne xoñijõmü nu vã jã cꞌo ró unü có 
o̱ mboxpaleji, ꞌñe anguezeji ―eñe Mizhocjimi.

Cꞌuã jã va tsjaꞌa e Jeremías, o mbenpe ꞌna carta cꞌo 
israelita cꞌo vi dyëdyiji ga ma a Babilonia

Jeremías 29.1-10
Nucꞌuã e Jeremías o dyätꞌä ꞌna carta, o mbenpe cꞌo israelita cꞌo 

vi dyëdyiji ga ma a Babilonia, o xipiji ga cjavã: ‘‘Nguetsjë 
Mizhocjimi o mbeñe cꞌü rví ëtscꞌeji a Babilonia; angueze xiꞌtsꞌiji que 
ra meꞌtsꞌeji ꞌna setenta cjëꞌë a Babilonia. Nguecꞌuã joꞌo rí jyäbägueji 
in nzumüji jã cꞌo iṉ̱ cãrãgueji, xo rí tsãtꞌãji o uva ꞌñe pjë cꞌo ndé ma 
planta. Rí tsãgueji na puncjü tꞌiꞌi ꞌñe o xuntꞌi. Xo ra chjüńtü 
chꞌigueji, xo ra tsãji o̱ tꞌiji. Xo ni jyodü rí pëpjiji na joꞌo, ngue cꞌuã 
cꞌo menzumü a Babilonia ra mimiji na joꞌo. Xo rí dyötpüji 

Mizhocjimi ra mbösꞌü cꞌo. Na ngueje ꞌma ra ngãrã na joꞌo anguezeji, 
nuꞌma, xo rí mincꞌeji na joꞌo. Dya rí creogueji cꞌo cjapü ñaꞌa in 
jñagö, xiꞌtsꞌiji cꞌü dya ra mezhe cꞌü rguí manda yo menzumü a 
Babilonia. Na ngueje ijx tí tsãrãgueji nu ꞌna setenta cjëꞌë, cjá rrĩ 
nzhogüji cja in xoñijõmügueji’’, eñe cꞌü e carta cꞌü o dyätꞌä e 
Jeremías.

Cꞌuã jã rvá cjaꞌa cꞌü e dadyo pacto cꞌü ro tsjaꞌa
Mizhocjimi co cꞌo israelita

Jeremías 31.31-34
(Hebreos 8.8-12; 10.16-17)

'Na nu paꞌa, e Jeremías o zopjü cꞌo nteꞌe cꞌo mi cãrã a 
Jerusalén, o xipjiji cꞌo jñaꞌa cꞌo vi mama Mizhocjimi:

―Nu yo jñaꞌa yo, ngueje yo o mama Mizhocjimi rá xiꞌtscꞌöji: 
‘‘Ra zädä ꞌna paꞌa ꞌma rá cjagö ꞌna dadyo pacto co nuꞌtscꞌeji iṉ̱ 
menzumüji a Israel, ꞌñetscꞌeji iṉ̱ menzumüji a Judá, chjëntjovi cꞌü ro 
päbägöji ꞌna xiscõmũ. Cꞌü e convenio cꞌü rá cjagöji, dya ri chjënjui 
cꞌü e convenio cꞌü ró cjajme cꞌo in mboxtitagueji, ꞌma ró pjösꞌü o 
mbedyeji cja cꞌü e xoñijõmü a Egipto. Na ngueje anguezeji, dya go 
respetaoji cꞌü e convenio cꞌü rvá cjagöjme, dya go dyätäji cꞌo ín 
leygö. Cꞌü e convenio cꞌü cjá rá cjagö co nutscꞌeji, je rga cjavã cꞌü: 
Nu in leygö, rá cjapügö ra bübü a mboꞌo cja in müꞌbügueji ꞌñeje cja 
in ñigueji. Nuꞌma, ri nguezgö in Mizhocijimigueji; nuꞌtscꞌeji mejme 
ri ngueje ín ntetscꞌöji. Dya cjá rguí jyödü cjó cꞌo ra zopjü cꞌü o̱ 
dyojui rgá xipji: Nutscö rá jíꞌtsí, nguecꞌuã rí pãrãgue Mizhocjimi, ra 
ñembe. Na ngueje nzá iṉ̱ texegueji ndé rí pãcãtjogöji ndeze cꞌo cjá ri 
tsꞌiquë hasta cꞌo ya ri tsꞌipale. Nutscö rá perdonaotsꞌüji texe cꞌo na 
sꞌoꞌo cꞌo vi tsjagueji, rá jyombeñegö cꞌo.” Ngueje yo mama 
Mizhocjimi ―eñe e Jeremías va xipji cꞌo nteꞌe.

Cꞌuã jã va mama Mizhocjimi que ro yäꞌtꞌäji
cꞌü e jñiñi a Jerusalén

2 Reyes 24.18; 25.1-2; Jeremías 34.1-19; 37.8
E Sedequías, ya vi ꞌñesꞌeji ro tsjaꞌa rey a Jerusalén, pero 

angueze dya mi ne ro dyätä cꞌü mi rey a Babilonia, mi ne ro joji cꞌo 
mi menzumü a Egipto nguecꞌuã ro pjöꞌsꞌüji cꞌo, ro ndõpüji cꞌo mi 
menzumü a Babilonia. Nguecꞌuã ꞌma ya vi mezhe nzincho cjëꞌë cꞌü 

mi rey e Sedequías, o tsjaꞌa rebelde, dya cjá mi ätä cꞌü mi rey a 
Babilonia.

Nguecꞌuã e Nabucodonosor ꞌñe cꞌo o̱ tropa, ndo go mbedyeji a 
Babilonia go ēji a Jerusalén. Dya go söꞌö ro cjogüji na ngueje mi 
cjotꞌü ꞌna trra barda texe cja cꞌü e jñiñi, ngue cꞌuã cꞌo israelita, dya 
cjó söꞌö ro mbedye, ni cjó xo ro cjogü. Cꞌo caldeo xo ngãrãji a ꞌñünü 
cja cꞌo jñiñi a Laquis ꞌñe Azeca; na ngueje cꞌo jñiñi cꞌo, xo mi cjotꞌü 
o trra barda cꞌo. Nguejxtjo cꞌo jñiꞌi jñiñi cꞌo mi cjotꞌü cꞌo.

Nucꞌuã Mizhocjimi o zopjü e Jeremías, o xipji ro ma zopjü e 
Sedequías cꞌü mi rey a Jerusalén, ro xipji que ro ndõjõ e 
Nabucodonosor cꞌü mi rey a Babilonia, ꞌñe cꞌo o̱ tropa, ro cjogüji a 
mboꞌo a Jerusalén, cjá rrũ ndütꞌüji cꞌü e jñiñi cꞌü. Cjá nú o maꞌa cꞌuã 
e Jeremías o ma xipji e Sedequías cꞌo vi mama Mixhocjími.

Mi bübü cꞌo israelita cꞌo mi tunpüji o merio, mi tũꞌũ cꞌo o̱ dyoji. 
Nguecꞌuã va tsjapüji o̱ mbëpjiji nza cjaꞌa ꞌma ri siji ꞌna animale. Cꞌo 
o̱ ley Mizhocjimi mi mama que nzĩ ꞌna yencho cjëꞌë, mi jyodü ro 
jyëziji ro mbedye cꞌo o̱ mbëpiji cꞌo mi ngueje o̱ dyotsjëji, dya cjá ro 
tsjapüji ro mbëpiji. Pero cꞌo nteꞌe, dya cjá mi cöꞌtbuji ꞌñiꞌi cꞌü e ley 
cꞌü mi mama ga cjanu.

ꞌMa o ẽjẽ cꞌo tropa caldeo o ꞌne ngãrãji a ꞌñüñü a Jerusalén, e 
Sedequías o xipji cꞌo nteꞌe cꞌo mi cãrã a Jerusalén ro ngamaji libre 
cꞌo o̱ mbëpjiji. Cꞌo nteꞌe o tsjaji ga cjanu, o ngamaji libre cꞌo. Pero 
dya go mezhe, ꞌma go yembeñetjoji go siji na yeje, o tsjapüji na yeje 
o̱ mbëpjiji. Mizhocjimi o xipji e Jeremías que dya mi neꞌe ga cjanu; 
nguecꞌuã ro jyëzi ro nzhodü o nguẽjme cꞌo me rví zöꞌdyë cꞌo nteꞌe, 
xo ro mbẽjjñe o tjĩjmi ꞌñe o chũꞌũ cꞌü me rví sufreji.

Cꞌuã jã dya va tsjaꞌa e Sedequías cꞌo mi xipji e Jeremías
Jeremías 37.11―38.28; 39.15-18

Nucꞌuã cꞌo tropa egipcio o mbedyeji a Egipto ro ẽji a Jerusalén 
ro ꞌne mbösꞌüji cꞌo israelita. Cꞌo tropa caldeo cꞌo mi cãrã a ꞌñüñü a 
Jerusalén, ꞌma o mbärãji cꞌü ma ẽjẽ cꞌo egipcio, o nzhogü o möji cja 
cꞌo o̱ jñiñi.

ꞌMa mi möji, o mbedye e Jermías a Jerusalén ro maꞌa cja ꞌna 
jñiñi cꞌü bëjxtjo mi bübü. ꞌMa ya ro mbedye cja cꞌü o̱ ngojxtji cꞌü e 
ndajjñiñi, o tsꞌacüji cꞌü, o tsjaꞌa cꞌü e bëzo cꞌü mi pjörü cꞌü e ngojxtji, 
na ngueje mi pëzhi cꞌü mi mbedye e Jeremías ngue cꞌuã ro möji cꞌo 
caldeo. Nucꞌuã cꞌü e mböngojxtji, o zidyi e Jeremías nu jã cꞌo mi 

cãrã cꞌo pjë mi pjëzhi, o ma xipjiji que vi jñandaji e Jeremías mi 
mbedye ro möji cꞌo caldeo.

ꞌMa o dyäräji ga cjanu, go üdüji, ngue cꞌuã o manda o mbäräji e 
Jeremías, cjí xo nú o manda ro ngotꞌüji cja o̱ ngumü ꞌna bëzo cꞌü, mi 
chjũꞌũ Jonatán cꞌü mi secretario. Na ngue o̱ mgumü cꞌü e bëzo cꞌü, 
mi cjapüji nza cjaꞌa ꞌma ri ngueje o pjörü, je cjotꞌü nu e Jeremías na 
puncjü o paꞌa. Nucꞌuã e Sedequías cꞌü mi rey a Jerusalén, o manda o 
ma pjongüji e Jeremías, cjá nú o siji cja o̱ jmiꞌi. ꞌMa o säjä, o 
ñatsjëvi va xipji:

―¿Cjo bübü ꞌna jñaꞌa cꞌü va penquegö Mizhocjimi?
O ndünrü cꞌuã e Jeremías va xipji e Sedequías:
―Jã. Ngueje cꞌü ra ndõꞌcꞌü e Nabucodonosor cꞌü rey a 

Babilonia, ra tsjaꞌcꞌü jã cꞌo nzĩ rgá neꞌe angueze ―eñe e Jeremías.
Xo mama e Jeremías va xipji:
―Xitsi, ¿pjë pjëzhi cꞌü na sꞌoꞌoꞌ cꞌü ró cjagö, nguecꞌuã vi jyëzi o 

ngocüji? Ná cꞌo bëzo cꞌo cjapü profeta, cꞌo mi xiꞌtsꞌi cꞌü dya ro ẽjẽ 
cꞌo tropa caldeo, ¿pjenga iṉ̱ ätägue cꞌo? Maco o ẽjẽ cꞌo tropa. Nudya 
rí öꞌtcꞌü, dya rí jyëzgue ra zinziji na yeje jã cꞌo mi cjocö; ꞌma jiyö, je 
rá ma tũgö nu.

Nucꞌuã e Sedequías o manda cꞌü dya ro zidyiji e Jeremías jã cꞌo 
otꞌü mi cjotꞌü. Nguecꞌuã va nguejmetjo e Jeremías cja cꞌü e palacio 
nu jã cꞌo mi pjörüji cꞌo ꞌñaja preso. Xo manda e Sedequías ro ꞌhuiñiji 
e Jeremías, pama pama ro unüji ꞌna tjõmëchꞌi cꞌü cjá rvi dyätꞌäji.

ꞌMa ma cjotꞌü e Jeremías cja o̱ ndentji cꞌü e pjörü, angueze mi 
zopjü cꞌo nteꞌe, mi xipjiji que ndo ro nzhogü ro ẽjẽ cꞌü mi rey a 
Babilonia, ro ꞌne ndõpü cꞌo mi cãrã a Jerusalén. Xo mi mama, nu 
ꞌma cjó cꞌo ro mbedye a Jerusalén ro ma nzhötsjë cja cꞌü e rey, ro 
bübütjo cꞌo, dya ro ndũji, pero cꞌo ro nguejme a mboꞌo cja cꞌü e 
ndajjñiñi, ro ndũꞌũ o tjĩjmi cꞌo; ꞌma jiyö, ro ndũji o nguẽjme o ro 
mböꞌtꞌüji, ro tsjaꞌa cꞌo caldeo.

Cꞌo pjë mi pjëzhi cha cꞌü e palacio, mi juhi na üꞌü e Jerenías. 
ꞌMa o dyäräji cꞌo jñꞌa cꞌo mi mama cꞌü, o möji jã cꞌo mi bübü cꞌü e 
rey Sedequías o ma xipjiji ga cjavã:

―Cꞌü e bëzo cꞌü, pëꞌscꞌü ra ndũꞌũ, na ngueje pjë cꞌo ndé xipji 
cꞌo ín tropagöji ñe cꞌo ꞌñaja nteꞌe. ꞌMa ra sido ra tsjaꞌa ga cjanu cꞌü, 
ná ra tõgü o̱ müꞌbü yo nteꞌe, dya cjá ra ne ra chũji ꞌma cjó cꞌo ra ꞌne 
jyonbüji o chũꞌũ.

Cjá nú o ndünrú cꞌuã e Sedequꞌias:

―Angueze bübü cja in dyëgueji, tsjapüji jã cꞌo nzĩ rgui ñegueji. 
Na ngue, nutscö dya söꞌö pjë rá cjaꞌa rga cꞌaxcꞌüji―eñe.

Nucꞌuã o zidyiji e Jeremías e pozo cꞌü mi bübü cja o̱ ndent ji 
cꞌü e pjörü, cjá nú o cãji o tjünjmü va sjöꞌbüji. Cꞌü e pozo, dya mi 
poꞌo ndeje, nguejxtjo o mbëmü cꞌü mi cãꞌã, nguecꞌuã va nguibi na 
jẽꞌẽ e Jeremías.

Cja cꞌü e palacia mi bübü ꞌna bëzo cꞌü mi chjũꞌũ Ebed-melec; 
angueze je mi mensumü a Etiopía. ꞌMa o mbãrã jã va tsjapüji e 
Jeremías, ijx co maꞌa jã cꞌo ma bübü e Sedequías o ma xipji:

―Nuꞌtscꞌe ni tꞌëjañõmü ín reytsꞌüg"o, me na sꞌoꞌo cꞌü o tsjapüji 
e Jeremías, o ma ꞌñechꞌeji cja cꞌü e pozo. Na ngue ra ndũꞌũ o tjĩmi 
nu cꞌü, na ngueje ya xo ojtjo pjë ra sꞌiꞌi cja ne jñiñi.

Nucꞌuã e Sedequías o xipji e Ebed-melec ro zidy jã nzĩ bëzo, ro 
ma ngübüji e Jeremías. Cjá nú o möji cꞌuã, o ngübüji, ndo go 
nguejmetjo e Jeremías cja o̱ ndentji cꞌü e pjörü. 

Nucꞌuã cꞌü e rey Sedequías ndo go manda ro ma siji e Jeremías. 
ꞌMa o säjä, o mama cꞌuã cꞌü e rey:

―Rá cjaꞌcꞌügö; rí negö ijx tí xitscö cꞌü na cjuana.
Cjá nú o ndünrü cꞌuã e Jeremías va xipji:
―ꞌMa rá tjünrügö cꞌü e tꞌönücꞌü rí dyöñgü, bünꞌma rí 

mandague ra mbötcüji. Nu ꞌma rá xiꞌtsꞌigö ꞌna jñꞌa jã cꞌo rgui tsjapü, 
bünꞌma dya rí tsötcügö ꞌñiꞌi.

Nucꞌuã e Sedequías o xipji ga cjavã e Jeremías:
―Mbãrã Mizhocjimi, dya rá mandagö ra mböꞌtcꞌüji, dya xo rá 

nzhöcꞌü cja o̱ dyëꞌë cꞌo ne ra mböꞌtcꞌü. 
Nucꞌuã e Jeremías o mama, ꞌma ro nzhötsjë e Sedequías ꞌñe xo 

ro jyëzi ro cjogü cꞌo o̱ tropa eNabucodonosor, dya pjë ro tsjapüji ꞌma 
cꞌü; ni xo ri ngueje cꞌo o̱ pjamilia, dya pjë xo ro tsjapüji cꞌo. Dya xo 
ro ndütꞌüji cꞌü e ndajjñiñi. 

Cjánú o ndünrü cꞌuã e Sedequías:
―Rí sũgo cꞌo ín dyöcjöji cꞌo ya rinde; ꞌma rá rindegö dya, ꞌna ra 

tsjaꞌa cꞌo caldeo ra nzhögöji cja o̱ dyëꞌë anguezeji nguecꞌuã me ra 
tsjacüji rá sufregö.

Cjá nú o ndünrü e Jeremías o xipji:
―Nuꞌtscꞌe ni tꞌëcjañõmü, dya ra nzhöcꞌügueji cja o̱ dyëꞌë 

anguezeji. Dyärägue o̱ jñaꞌa Mizhocjimi nu rí xiꞌtsꞌigö, ngue cꞌuã dya 
ra mböꞌtcꞌüji. Pero ꞌma dya rí rinde, nu cꞌo caldeo cꞌo manda cꞌo 
tropa ra zinnncꞌiji yo ndixũ yo crãrã cja in palaciogue. Nucꞌuã cꞌo 
ndixũ ra tsjaꞌcꞌüji burla rgá mamaji ga cjavã: ‘‘ Cꞌo pjë mi pjëzhi cꞌo 

mi cyocjeji, o dyonꞌcꞌüji, o xiꞌtsꞌiji cꞌü dya ro ndõjo cꞌomenzumü a 
Babilonia’’, ra ꞌñentsꞌeji.

Cjá nú o mama cꞌuã e Sedequías:
―ꞌMa dya iṉ̱ ne rí chũgue, dya cjó rí xipji pjë pjëzhi cꞌo ró 

ñagövi. Na ngueje ꞌma ra mbãrã cꞌo ꞌñaja bëzo cꞌo pjë mbëjë cꞌü ró 
ñatsjëvi, ra ẽji ra ꞌne tsjaꞌcꞌüji tꞌönü pjë mbëjë cꞌü i ̱xitscö, ꞌñe jã rvá 
tjünrügö. Ra xiꞌtsꞌiji, ꞌma rí xipjiji texe, nuꞌma, dya pjë ra tsjaꞌcꞌüji 
anguezeji. Cꞌü rí neg?o rí tsjague, rí xipjiji, cꞌü rá ñagövi, nuꞌtscꞌe mi 
ötcügö ꞌna favor cꞌü dya ro mandagö ro zintsꞌiji na yeje cja o̱ ngumü 
cꞌü secretario―eñe e Sedequías va xipji e Jeremías.

Je va cja cꞌuã, ꞌma o dyönüji e Jeremías pjë vi ñavi cꞌü e rey, o 
ndünrü jã cꞌo nzĩ va mama cꞌü e rey va xipji ro ndünrü. Nguecꞌuã cꞌo 
pjë mi pjëzhi, dya mi söꞌö pjë ro tsjapüji e Jeremías, na ngueje dya 
cjó vi dyärä cꞌo jñaꞌa cꞌo vi mama e Jeremías ꞌñe e Sedequías, na 
ngueje vi ñatsjëvi. E Jeremías o nguejme cja cꞌü e pjörü cꞌü mi bübü 
cja cꞌü e palacio.

ꞌMa xe ma bübütjo e Jeremías cja cꞌü e pjörü, Mizhocjimi o 
xipji:

―Xipjigue e Ebed-melec rá pjörügö cꞌü, ngue cꞌuã cꞌo bëzo cꞌo 
sũꞌũ angueze, dya ra söꞌö pjë ra tsjapüji cꞌü. Rá pjösꞌügö na nagueje 
jũtꞌü o̱ müꞌbü que rá pjösꞌügö cꞌü.

Cꞌuã jã va ndõjõcꞌo caldeo, o ndõpüji cꞌo israelita
cꞌo mi cãrã a Jerusalén 
Jeremías 39.1-14; 40.1-6

Dya go mezhe, ꞌma o nzhogü e Nabucodonosor ꞌñe cꞌo o̱ tropa, 
ndo go ẽji o ꞌne ngãrãji na yeje a ꞌñünü cja cꞌü e ndajjñiñi a 
Jerusalén. O mezhe va ngãrãji a ꞌñünü, nguecꞌuã cꞌo mi cãrã cja cꞌü 
e ndajjñiñi, ya mi bëzhi pjë ro ziji. Nucꞌuã cꞌo tropa caldeo o söꞌö o 
dyöꞌtꞌüji cja cꞌü e trra barda cꞌü mi cjotꞌü cꞌü e jñiñi, cjá nú o cjogüji 
a mboꞌo, pero je ngãrãtjoji cja cꞌü e ndangoxtji.

ꞌMa o nuꞌu e Sedequías cꞌü ya vi cjogü cꞌo caldeo, o mbedye cja 
cꞌü e jñiñi, cꞌü e xõmü cꞌü, cjá nú o cꞌueñe va möji cꞌo tropa 
israelita. Pero cꞌo tropa caldea o unüji ngüënda que mi cꞌueñe cꞌo 
israelita, nguecꞌuã va chäji, cjá ma zürüji e Sedequías ꞌñe cꞌo o̱ tropa 
cja ꞌna batjü cꞌü mi bübü a Jericó. E Sedequías o zidyiji nu jã cꞌo mi 
bübü cꞌü a rey Nabucodonosor. Nucꞌuã e Nabucodonosor, omanda o 
mböꞌtpꞌüji o̱ tꞌiꞌi e Sedequías, o jñüpcüji o̱ ñiꞌi; mi jandatjo e 

Sedequías. Nucꞌuã o nguiꞌpꞌiji o̱ ndöꞌö e Sedequías, cjá nú o zidyiji 
ga ma a Babilonia. Cꞌo caldeo o ndütꞌüji cꞌü e palacio nu jã cꞌo mi 
bübü e Sedequías, xo ndütꞌüji cꞌo ngumü, cjá nú o yäꞌtꞌäji cꞌü e 
ndüngümü cꞌü mi cjotꞌü cꞌü e jñiñi a Jerusalén. Nucꞌuã e nabuzaradá 
cꞌü mi manda cja cꞌo o̱ tropa e Nabucodonosor, o dyëdyi a Babilonia 
cꞌo tropa cꞌo mi israelita, ꞌñe cꞌo ꞌñaja nte cꞌo pjë mi pjëzhi. Pero cꞌo 
nteꞌe cꞌo dya pjë mi tẽjme, dya go dyëdyiji cꞌo, ojyëztjoji ro 
nguejmeji nguecꞌuã ro mbëpiji cꞌo uva ꞌñe cꞌo xoñijõmü. E Jeremías 
o pjongüji a pjörü cꞌü. Cꞌü e rey Nabucodonosor o ꞌñeme ꞌna bëzo 
cꞌü mi chjũꞌũ Gedalías ro tsjaꞌa gobernador a Judá.

Ante que ro dyëdyiji cꞌo israelita ga ma a Babilonia, e 
Nabucodonosor o xipji e Nabuzaradán:

―Dya pjë rí tsjapügue e Jeremías, rí unü texe cꞌo ra 
dyöꞌtcꞌügue.

Nucꞌuã e Nabuzaradán o dyönü e Jeremías cjo mi ne ro zidyiji 
ga ma a Babilonia ro ma mimi nu, o majxque mi neꞌe ro 
nguejmentjo a Judá. E Jeremías o ndünrü cꞌü mi ne ro nguejmetjo a 
Judá. Nucꞌuã e Jeremías o mëvi e Geldalías, o ma mimivi a Mizpa, 
cꞌü mi ngueje cꞌü ꞌna jñiñi cꞌü mitoca a Judá.

Cꞌuã jã va tsjaꞌa e Jeremías, o xipji cꞌo israelita
que dya ro möji a Egipto

Jeremías 40.7―43.7
E Gedalías o xipji cꞌo nteꞌe ro dyätäji cꞌo caldeo, ro nguejmetjoji 

a Judá, ngue cꞌuã ro pëpjiji cja juãjma. O xipjiji ꞌma ro tsjaji ga 
cjanu, ro ngãrãji na joꞌo. Pero mi bübü ꞌna bëzo cꞌü israelita cꞌü o 
mböꞌtꞌU e Gedalías; cꞌü e bëzo cꞌü, mi chjũꞌũ Ismael. Mi bübü cꞌü 
ꞌnaja bëzo cꞌü mi chjũꞌũ Johanán. Nu cꞌü e bëzo, zö dya mi neꞌe ra 
dyätä cꞌü e rey Nabucodonosor, pero ꞌma o dyärä cꞌü vi mböꞌtꞌüji e 
Gedalías, o dyëdyi cꞌo o̱ tropa ro möji ro ma chũji e Ismael ꞌñe cꞌo o̱ 
dyoji. E Ismael o cꞌueñe o maꞌa cja cꞌü e xoñijõmü a Amón.

Nucꞌuã e Johanán o mbeñe ijx to mbedye a Judá ro möji a 
Egipto cꞌo o̱ dyoji, na ngueje mi sũꞌũ cꞌo caldeo, mi pëzhi ꞌma ro 
dyärä cꞌo caldeo cꞌü vi mböꞌtꞌüji e Gedalías, ro ẽji pjë cꞌo ro ꞌne 
tsjapüji cꞌo xe mi cãrã a Judá. Pero e Johanán ꞌñe cꞌo o̱ dyoji, otꞌü o 
möji jã cꞌo mi bübü e Jeremías, o ma xipjiji:

―Rí öꞌtcꞌügöjme rí dyötügue Mizhocjimi ra jíꞌtsꞌi pjë pjëzhi cꞌü 
rá cjagöjme. Zö rá negöjme cꞌü e jñaꞌa cꞌü ra xitsijme, zö dya rá 
negöjme, pero rá ätäjme cꞌü.

Cjá nú o mama e Jeremías va xipjiji, ꞌma ro nguejmeji a Judá, 
ro mimiji na joꞌo, pero ꞌma ro möji ga ma a Egipto ro ma mimiji, ro 
dnũji o tjĩjmi, ꞌñe o nguẽjme, xo ro ndũji ꞌma ro tsꞌaꞌa o chũꞌũ.

ꞌMa o nguarü o ñaꞌa e Jeremías, nucꞌuã e Johanán ꞌñe cꞌo )o 
dyoji o xipjiji e Jeremías cꞌü dya mi mejme cꞌü vi mama. Nucꞌuã, 
dya go dyätpäji cꞌü o̱ jñaꞌa Mizhocjimi cꞌü vi mama e Jeremías va 
xipji anguezeji; cꞌü o tsjaji, o jmutüji na puncjü o nteꞌe cꞌo xe mi 
cãrã a Judá, cjá nú o möji ga ma a Egipto. Xo zidyiji e Jeremías, o 
zätꞌäji a Egipto cja ꞌna jñiñi cꞌü mi chjũꞌũ Tafnes.

Cꞌuã jã ma cjaꞌa, ꞌma ya ma cãꞌã a Egipto cꞌo israelita,
mi sido mi maꞌtꞌüji cꞌo tsꞌita

Jeremías 43.8―44.30; 50―52; Daniel 5.30-31
ꞌMa mi cãrãji a Tafnes, Mizhocjimi o zopjü e Jeremías, o xipji 

cꞌo jñaꞌa cꞌo ro xipji cꞌo nteꞌe. Nucꞌuã e Jeremías o zopjü cꞌo nteꞌe va 
xipjiji:

―Mizhocjimi cꞌü ín Jmugöji, me na zëzhi cꞌü. Bübü ꞌna jñaꞌa 
cꞌü xiꞌtsꞌiji ga cjavã: ‘‘Nuꞌtscꞌeji ya i ̱jñandagueji jã cꞌo va yäꞌtꞌäji cꞌü 
in ndajjñiñigueji a Jerusalén, ꞌñe jã cꞌo va yäꞌtꞌäji cꞌo ꞌñaja jñiñi cꞌo 
tsjaꞌa a Judá. Nguetscö ró mbeñegö ro zädä ga cjanu, na ngueje cꞌo 
in mboxpalegueji mi cjaji cꞌo na sꞌoꞌo, xo ꞌñe cꞌo in palegueji, ꞌñe cꞌo 
in tatagueji. Xo ꞌñetscꞌeji xo iṉ̱ cjagueji cꞌo na sꞌoꞌo. Cꞌo mi cjaꞌa 
anguezeji, mi maꞌtꞌüji cꞌo tsꞌita ꞌñe cꞌo tsꞌinana cꞌo mi maꞌtꞌü cꞌo 
ꞌnaño nteꞌe. Xo ꞌñetsceꞌeji, xo iṉ̱ maꞌtꞌügueji cꞌo. Na puncjü rvá 
juajjnügö o bëzo cꞌo o tsjaꞌa profeta, o xiꞌtsꞌiji que dya ri tsjagueji ga 
cjanu, na ngueje dya rí negö, me rí sꞌogö cꞌo. Nuꞌtscꞌeji, dya mi 
ätcägöji, ni xo mi cötcügöji o ꞌñiꞌi. ¿Pjenga iṉ̱ sido iṉ̱ cjagueji ga 
cjanu? Na ngueje ꞌma rí sido rí tsjagueji cꞌo, me rí sufregueji. O rí 
chũji o chũꞌũ, o ꞌma jiyö, o tjĩmi rgui chũji, texetscꞌeji iṉ̱ menzumüji 
a Judá, zö ri ngue o bëzo o ri ngueje o ndixũ o ri ngueje o tsꞌitꞌi; zö 
xo ri ngue cꞌo cjá lëlëtjo’’, entsꞌeji Mizhocjimi ―eñe e Jeremías.

Cjá nú o ndünrü cꞌo maꞌtꞌü cꞌo tsꞌita ꞌñe cꞌo tsꞌinana, o xipjiji e 
Jeremías:

―Dya rá cöꞌtbügöjme ꞌñiꞌi cꞌü e jñaꞌa cꞌü iṉ̱ mangue o xiꞌtsꞌi 
Mizhocjimi, sido rá cjajme cꞌo rí cjajme.

Pjë cꞌo ndé go mamaji va xipjiji e Jeremías. Nucꞌuã e Jeremías 
o xipji cꞌo nteꞌe cꞌü ro ẽjẽ e Nabucodonosor ꞌñe cꞌo o̱ tropa ro ꞌne 
ndõpüji cꞌü mi rey a Egipto. Xo xipjiji cꞌü ro chjotüji cꞌo israelita cꞌo 
mi cãrã a Egipto. O zädä jã cꞌo nzĩ va mama Mizhocjimi, o dnõpüji 
cꞌü mi rey a Egipto, o tsjaꞌa e Nabucodonosor ꞌne cꞌo o̱ tropa.

E Jeremías xo mama cꞌü ro ẽjẽ ꞌna paꞌa ꞌma ro ndõpüji cꞌo mi 
menzumü a Babilonia, ro ndõjõ cꞌo ꞌnaño nteꞌe. Nu eꞌü e jñaꞌa cꞌü, 
xo zädä; o ndõpüji cꞌo menzumü a Babilonia, o tsjaꞌa cꞌo mi 
menzumü a Media ꞌñe a Persia. 

C'uã jã c'o va tsja'a Mizhocjimi,
o juajjnü e Ezequiel ro tsja'a profeta

Ezequiel 1.2―2.8
Mi bübü 'na bëzo c'ü mi chjũ'ũ Ezequiel. C'ü e bëzo c'ü, mi 

ngueje 'na mböcjimi c'ü mi tsja'a cja c'ü e xoñijõmü a Judá. 'Ma mi 
rey e Nabucodonosor, 'ma ot'ü o dyëdyiji c'o israelita ga ma a 
Babilonia, xo zidyiji e Ezequiel.

'Na nu pa'a, 'ma mi bübü e Ezequiel a Babilonia, o xogü a jens'e; 
nguec'uã e Ezequiel o jñanda Mizhocjimi nza cja'a 'ma ro nguĩch'ĩ 'na 
t'ĩjĩ. Xo jñanda que mi jñetse me na jo'o Mizhocjimi, me xo na nojo, 
me xo na zö'ö. Nguec'uã va ndüñijõmü e Ezequiel hasta o zät'ä o̱ 
ndẽ'ẽ a jõmü.

Nuc'uã e Ezequiel o dyärä 'na jña'a c'ü o xipji:
―Nu'tsc'e iṉ̱ bëzotjo, pero böbügue, na ngueje rí ne rá ñagövi.
Nuc'uã c'ü o̱ Espíritu Mizhocjimi o cjogü a mbo'o cja o̱ mü'bü e 

Ezequiel, nguec'uã ijx co tsjapü o böbü. Nuc'uã c'ü e jña'a c'ü vi 
dyärä e Ezequiel, ndo go ña'a va xipji:

―Nu'tsc'e iṉ̱ bëzotjo, pero rí ẽxc'ẽgö rí zopjügue yo 'ñaja 
israelita. Anguezeji dya ätcägöji, pero rí zopjügue rgui xipjiji: 
‘‘Dyäräji c'ü xi'ts'iji Mizhocjimi’’, rí 'ñembeji. Zö ra ngö'tc'ügueji 'ñi'i 
zö jiyö, pero pë'sc'ü rí zopjügueji. Nu 'ma rí tsjague ga cjanu, ra 
unüji ngüënda que nguetscö ró juan'c'ügö rí zopjügueji, xo ra 
mbãrãji ijxi ngue ín jñagö c'o vi xipjigueji. Dya rí sũgue yo nte'e, zö 
ra zanc'ügueji, zö pjë c'o ra tsja'c'üji. Na ngueje pë'sc'ü rí xique c'o 
jña'a c'o rá xi'tsc'ö, zö ra dyä'tc'äji o jiyö. Anguezeji, dya ne ra 
dyätcägöji. Nu'tsc'e rí tsjacjuana rí tsjague yo rí xi'tsc'ö, dya rí 
tsjague c'uã jã c'o ga tsja'a anguezeji ―eñe Mizhocjimi.

Nguec'uã e Ezequiel o tsja'a c'uã jã c'o va mama Mizhocjimi, o 
zopjü c'o nú mi israelitaji.

C'ü o̱ bëpji e Ezequiel, ri chjëntjovi c'ü o̱ bëpji 'na
guardia c'ü pjörü 'na jñiñi

Ezequiel 3.16-21; 18.26-32; 33.1-13
Nuc'uã c'ü 'na pa'a, Mizhocjimi o zopjütjo e Ezequiel va xipji:
―Ne bëpji nu ya ró da'c'ügö rgui zopjü yo nte'e, chjëntjui nza 

cja o bëpji c'o pë's'i o guardia c'o pjörü 'na jñiñi. 'Na guardia, 'ma ra 
jñanda rva ẽjẽ o tropa c'o 'naño menzumü, ra zünt'ü c'ü o̱ corneta, 
ngue c'uã ra mbãrã c'o o̱ dyoji cjó c'o va ẽjẽ va 'ne jonbüji o chũ'ũ. 
'Ma cjó c'o ra dyärä ra zünü c'ü e corneta, pero dya ra ngö'tbü 'ñi'i, 
nu'ma, 'ma ra mbö't'üji cja chũ'ũ c'ü e nte'e c'ü, ijxi nguetsjë angueze 
c'ü ra mbë's'i o̱ s'ocü. 'Ma ra jñanda c'ü e guardia rva ẽjẽ c'o 'naño 
tropa, pero 'ma dya ra zünt'ü c'ü e corneta, nu'ma, ngueje c'ü e 
guardia c'ü ra mbë's'i o̱ s'ocü, 'ma ra mbö't'üji c'o o̱ dyoji.

’Je xo ga cjatsc'e nu. Rí xi'ts'igö jã rga cja rgui zopjügue yo 
nte'e. 'Ma rá xi'tsc'o cjó c'o ra ndũ'ũ na ngueje cja'a c'o na s'o'o, 
nuc'uã 'ma dya rí zopjügue c'ü e nte'e rí xipji ra nzhogü o̱ mü'bü ra 
jyëzi c'o na s'o'o, nu'ma, ra ndũ'ũ 'ma c'ü e nte'e na ngue vi tsja'a na 
s'o'o, pero ngue'tsc'e rí pë's'i in s'ocü; chjëntjui c'ü rvi pö't'ügue c'ü, 
na ngueje dya pjë vi xipji. 'Ma rí zopjügue c'o nte'e c'o cja'a na s'o'o 
rí xipjiji ra nzhogü o̱ mü'büji ra jyëziji c'o na s'o'o, nu 'ma dya ra 
dyä'tc'ägueji, nu'ma, ra ndũ'ũ 'ma c'ü e nte'e na ngueje vi ndũs'ü c'ü o̱ 
nzhumü; nu'tsc'e, dya rí chũgue na ngueje ya rgui zopjü ―eñe 
Mizhocjimi va xipji e Ezequel.

C'ü 'na pa'a, o mama Mizhocjimi va xipji e Ezequel:
―'Ma cjó c'o cja'a c'o na jo'o, pero ra jyëzi c'ü e 'niji c'ü na jo'o, 

cjá rrũ mbürü ra tsja'a c'o na s'o'o, nu'ma, ra ndũ'ũ c'ü e nte'e c'ü. 'Ma 
cjó c'o cja'a c'o na s'o'o, pero ra jyëzi c'o na s'o'o c'o cja'a, cjá rrũ 
mbürü ra tsja c'o na jo'o, nu'ma, dya ra ndũ'ũ c'ü, ra bübütjo, na 
ngueje o ndümbeñe cjá nú o jyëzi c'o na s'o'o ―eñe Mizhocjimi.

C'ü 'na jña'a c'ü o mama Mizhocjimi c'ü ro xipji e Ezequel c'o 
nte'e, je ga cjavã c'ü:

―Ijx na cjuana c'o rí mamagö; dya rí negö ra ndũ'ũ c'o cja'a na 
s'o'o. C'ü rí negö, ngueje c'ü ra jyëzi c'o na s'o'o c'o na cja'a, ngue c'uã 
dya ra ndũ'ũ, ra bübütjo. Nu'tsc'eji iṉ̱ israelitaji, 'ma dya iṉ̱ ne rí 
chũji, jyëziji c'o na s'o'o c'o iṉ̱ cjaji ―eñe Mizhocjimi.

C'uã jã rvá tsja'a Mizhocjimi, ro mbös'ü c'o israelita,
'ma ro nzhogü o̱ mü'büji

Ezequiel 36.16-36
C'ü ndo 'na pa'a, Mizhocjimi o zopjü e Ezequiel o xipji ga cjavã:
―Nu yo israelita, 'ma xe ma cãji cja c'ü o̱ xoñijõmüji, ijx mi 

cjaji c'o na s'o'o, dya ma jo ma ngãrãji. Dya rmi negö c'o mi cjaji, me 
mi s'ogö c'o. Anguezeji mi cjapüji c'o na s'o'o c'o o̱ dyotsjëji, xo mi 
pö't'ünteji. Xo mi ma't'üji c'o ts'ita 'ñe c'o ts'inana. Nguec'uã ró jëzgö 
o ma'a c'o 'naño nte'e, o ma ëji yo israelita; nguec'uã nudya, jã c'o 
ndé pjöt'üji cja ne xoñijõmü. Nguec'uã c'o menzumü cja c'o 'naño 
país jã c'o ndé pjöt'ü yo israelita, dya pãrãji jã ga cjazgö, dya unüji 
ngüënda que dya cjó rí chjëntcjöbe; nguec'uã ga mamaji: ‘‘¿Pjë cja'a 
c'ü o̱ Mizhocjimi yo israelita? Maco o jyëzi o ndõpüji yo, cjá nú o 
pjongüji cja c'ü o̱ xoñijõmüji’’, eñeji. Nguec'uã me go zö'ö na ü'ü ín 
mü'bü, na ngue ngue'tsc'eji iṉ̱ israelitagueji iṉ̱ pë's'i in s'ocüji, 
nguec'uã c'o 'naja nte'e, dya sö'ö ra mbãrãji na jo'o jã ga cjazgö.

’Pero ra zädä c'o pa'a c'o rá pjongüts'üji cja yo xoñijõmü jã c'o 
dyënts'iji, ngue c'uã ra sö'ö rí nzhogueji cja in xoñijõmügueji. Xo rá 
tjĩ'tsc'ĩji in mü'büji, nguec'uã dya cjá rí ma't'ügueji yo ts'ita. Dya iṉ̱ 
ne rí 'ñejmezügöji, na ngueje na me'e in mü'bügueji. Pero rá 
cambiats'üji jã ga mbeñe in mü'büji, nguec'uã rí ñe rí dyätcägöji. Xo 
rá da'c'üji ín Espíritugö, ngue c'uã ra sö'ö rí tsjagueji jã c'o nzĩ ga 
mama c'o ín leygö. Nuc'uã rí mimigueji cja c'ü e xoñijõmü nu jã c'o 
ró xipji ro unü c'o in mboxtitagueji. Ri ngue'tsc'eji ín ntets'ügöji, ri 
nguezgö in Mizhocjimigueji. Rá cjapü ra puncjü c'o ndëjxü, dya cjá 
rá pen'c'eji o tjĩjmĩ. Xo rá cjapü yo za'a ra nguis'i na puncjü o fruta, 
'ñe yo in juãjmagueji ra jogü na jo'o c'o rí podüji 'ñe c'o ri chũjmüji, 
nguec'uã dya rí bëzhi in tsegueji cja yo 'naño jñiñi na ngue ri ojtjo 
pjë rí siji. 'Ma rí mbeñeji c'o na s'o'o c'o mi cjagueji, rí tsetsjëji na 
ngue iṉ̱ tũji na puncjü in nzhumüji 'ñe c'o na s'o'o c'o mi cjaji.

’Nutscö rí Mizhocjimi rí mamagö: Ijx tí pãrãgueji, nu'tsc'eji iṉ̱ 
menzumüji a Israel, c'ü rga cjagö ga cjanu, dya ngue c'ü ri 
merecidogueji yo; na ngue na s'o'o c'o iṉ̱ cjagueji. Nujyo, rá cjagö yo, 
ngue c'uã yo 'ñaja jñiñi yo bëjxtjo bübü, ra mbãrãji nguezgö rí cjagö 
yo, rí bö'bü c'o ya ni tunü, xo rí tũjmü jã c'o dya pjë cja'a. Nuzgö rí 
Mizhocjimi, ró mamagö, xo rá cjagö yo ya ró mama ―eñe 
Mizhocjimi va mama.

C'uã jã va tsja'a e Daniel 'ñe c'o o̱ dyoji,
dya go tsjaji c'o na s'o'o a jmi Mizhocjimi

Daniel 1
'Ma ya ma cã'ã a Babilonia c'o israelita c'o vi dyëdyiji nu, c'ü e 

rey Nabucodonosor o zojjnü c'ü e bëzo c'ü mi manda cja c'o 'ñaja 
mbëpji c'o mi pëpji cja c'ü e palacio, cjá nú o xipji:

―Cja c'o sẽ'ẽ c'o israelita c'o ró ëji ga 'ñevã, juajjnügue c'o xe 
nda na jo'o ga jñetse 'ñe xe nda tjümbeñe. Cjá rrĩ jíchiji ra ñaji nu ín 
jñagöji, 'ñe yo pjë ndé rí pãrãgöji. Xo rí mandague ra unüji ra ziji c'o 
rí sigö, dya ri 'naño. Ra mezhe jñi'i cjë'ë rguí jíchiji c'o, nguec'uã 'ma 
ra nguarü c'o jñi'i cjë'ë, ra mbëpquiji cja ne palacio ―eñe e 
Nabucodonosor c'ü mi rey a Babilonia, va xipji c'ü o̱ mbëpji.

Nuc'uã c'ü e mbëpji o tsja'a jã c'o nzĩ va mama c'ü e rey, o ma 
juajjnü jã nzĩ c'o israelita. Cja c'o sẽ'ẽ c'o o juajjnüji, mi bübü 'na 
nziyo sẽ'ẽ c'o mi mboxbëche cja c'ü ndo nu Judá. C'o sẽ'ẽ c'o, mi 
ngueje e Daniel, 'ñe e Ananías, 'ñe e Misael, 'ñe e Azarías. (C'ü e tjũ'ũ 
Daniel ne ra mama ‘‘Mizhocjimi ngueje c'ü e juesi c'ü cjacügö 
jujticia’’. C'ü e tjũ'ũ Ananías ne ra mama ‘‘Me na jonte Mizhocjimi, 
me juẽtsquẽgö’’. C'ü e tjũ'ũ Misael ne ra mama ‘‘C'ü ni 'ñeje cja 
Mizhocjimi’’. C'ü e tjũ'ũ Azarías ne ra mama ‘‘Mizhocjimi ngueje c'ü 
pjöxcügö’’.) C'ü e bëzo c'ü mi manda cja c'o 'ñaja mbëpji, o pötpü o̱ 
tjũ'ũ c'o sẽ'ẽ, o jñu'sbüji o tjũ'ũ c'o mi pãrãji a Babilonia. Nguec'uã e 
Daniel o jñu'sbüji Beltsasar, e Ananías o jñu'sbüji Sadrac, e Misael o 
jñu'sbüji Mesac, e Azarías o jñu'sbüji Abed-nego.

'Ma mi 'huiñiji c'o sẽ'ẽ c'o vi juajjnüji, mi unüji ra ziji c'o jñõnü 
c'o mi si'i c'ü e rey. Pero e Daniel dya go ne'e ro zi'i c'o. (Dya go zi'i 
na ngueje c'o ts'ingue vi mbä'sbäji va mbeñeji c'o ts'ita c'o mi ma't'ü 
c'o nte'e c'o mi menzumü a Babilonia; 'ñe xo mi ngueje o̱ ts'ingue o 
animale c'o vi mama Mizhocjimi c'ü dya ro zi'i c'o israelita.) E Daniel 
mi pãrã que 'ma ro zi'i c'o jñonü c'o, dya rvá jo'o a jmi'i Mizhocjimi. 
Nguec'uã e Daniel o ñatsjëvi c'ü e mbëpji c'ü mi manda cja c'o 'ñaja 
mbëpji, o dyötü c'ü dya ro tsjapü ro zi'i c'o jñõnü c'o mi si'i c'ü e rey. 
Mizhocjimi ya vi 'ñünbü o̱ mü'bü c'ü e mbëpji, nguec'uã ma ne'e e 
Daniel, pero o ndünrü va xipji e Daniel:

―Huënu, na jo'o c'ü iṉ̱ mangue, pero dya ra sö'ö rá da'c'ü sjëtsi 
rí sigue 'naño jñonü, na ngueje rí sũgö c'ü ín jmugö c'ü e rey. 
Angueze ya xitsi pjë pjëzhi c'o ra dya'c'üji rí sigueji. Nu 'ma rá 
da'c'üji sjëtsi c'ü dya rí sigueji c'o, ná dya rga zë'ts'iji nza cja c'o 'ñaja 

sẽ'ẽ c'o si'i c'o jñonü, ná dya cjá xo rgá jo'o rgá jñetsets'üji. Nuc'uã 
'ma ra jñantc'ãji c'ü e rey que dya cjá jo'o rgá jñetsets'üji, nu'ma, 
nguezgö ra manda ra mbötcügöji, na ngue rvá da'c'üji sjëtsi ri siji 
'naño jñonü. Nguec'uã, dya sö'ö rá dac'üji c'ü e sjëtsi c'ü iṉ̱ ötcüji 
―eñe va mama c'ü e mbëpji.

C'ü e mbëpji c'ü mi manda, ya vi juajjnü xe 'na mbëpji, vi xipji 
ro 'huiñi e Daniel 'ñe c'o jñi'i sẽ'ẽ c'o mi ngueje o̱ dyoji. Nuc'uã e 
Daniel o zopjü c'ü e mbëpji c'ü mi 'huiñi c'o sẽ'ẽ, o xipji:

―Nu'tsc'e ni t'ëcjañomü, nutscö 'ñe yo jñi'i ín dyocjöjme, rí 
ö'tc'üjme rí tsjague 'na preva, zö ri dyëch'atjo pa'a. Rí dyacüjme rá 
sijme nguejxtjo o c'ãjna, 'ñe o̱ harina o ndëjxü, 'ñe o ndeje. Nuc'uã 
'ma ra zädä c'o dyëch'a pa'a, rí ñugöjme jã rgá jñetsezüjme, xo rí 
ñu'u jã rgá jñetse c'o sẽ'ẽ c'o si'i c'o jã c'o nzĩ ga zi'i c'ü e rey, cjá rrĩ 
tsjacüjme jã c'o nzĩ gui mbeñegue na jo'o ―eñe va mama e Daniel.

Nuc'uã c'ü e mbëpji o ne'e va cjanu, pama pama mi unü c'o 
nziyo t'i'i ra ziji dyavü o c'ãjna 'ñe o̱ harina o ndëjxü 'ñe o ndeje. 'Ma 
o zö'ö c'o dyëch'a pa'a, o jñanda c'uã c'ü e mbëpji que xe nda ma jo'o 
ma jñetse e Daniel 'ñe c'o o̱ dyoji, que na ngueje c'o 'ñaja sẽ'ẽ; 'ñe xe 
nda ma zëzhiji. Nguec'uã c'ü e mbëpji xe go sido go unü ro ziji c'o vi 
dyörüji. Mizhocjimi mi pjös'ü na puncjü c'o sẽ'ẽ c'o, o unüji na 
puncjü o pjeñe, nguec'uã o mbãrãji na jo'o c'o mi quis'i cja c'o libro 
c'o mi bübü a Babilonia. Xo unüji ro mbãrãji pjë pjëzhi c'o na jo'o. 
Mizhocjimi xo unü e Daniel jã rvá mbãrã pjë mi ne ro mama c'o t'ĩjĩ.

Nuc'uã 'ma o zädä c'o jñicjë, c'ü e mbëpji c'ü mi manda cja c'o 
'ñaja mbëpji, o dyëdyi texe c'o sẽ'ẽ, o möji cja o̱ jmi'i e 
Nabucodonosor c'ü mi rey. Nuc'uã c'ü e rey o tsjapü o t'önü c'o sẽ'ẽ. 
Nguec'uã va unü ngüënda c'ü xe nda ma jo'o ma ndünrü e Daniel 'ñe 
c'o o̱ dyoji, que na ngueje c'o 'ñaja sẽ'ẽ. Nguec'uã va 'ñes'eji c'o nziyo 
sẽ'ẽ ro mbëpiji c'ü e rey. C'ü e rey, xo unü ngüënda c'ü xe nda ma 
jo'o ma ndünrü anguezeji que rí ngueje c'o bëzo c'o me mi pãrã.

C'uã jã va nguĩch'ĩ 'na t'ĩjĩ e Nabucodonosor
Daniel 2.1-13

'Na nu xõmü, c'ü e rey Nabucodonosor o nguĩch'ĩ o t'ĩjĩ c'o me 
go pizhi na puncjü, nguec'uã dya cjá mi sö'ö ro ĩjĩ. Nuc'uã 'ma o 
jyas'ü, o manda o ma siji c'o vinado 'ñe c'o cëro, 'ñe c'o 'ñaja c'o me 
mi pãrã, ngue c'uã ro ẽji ro 'ne xijji c'ü e rey, pjë mi ne ro mama c'o 
t'ĩjĩ c'o vi nguĩch'ĩ c'ü. 'Ma o säji cja c'ü e palacio, c'ü e rey o xipjiji:

―Ró cjĩch'ĩ 'na t'ĩjĩ c'ü me rí mbeñegö, rí ne rá pãrã pjë ne ra 
mama c'ü. Nguec'uã rvá manda o ma sits'iji.

Nuc'uã c'o caldeo o xipjiji c'ü e rey:
―Nu'tsc'e iṉ̱ rey, sido rí bübütjogue. Rí ö'tc'üjme rí xitsijme pjë 

mbëjë c'ü i ̱tsjĩch'ĩgue, nguec'uã rá xi'ts'ijme pjë ne ra mama c'ü.
O ndünrü c'uã c'ü e rey va xipji c'o caldeo:
―Ya ró jyombeñegö pjë mbëjë c'ü ró cjĩch'ĩgö. 'Ma dya rí xitsiji 

pjë mbëjë c'ü ró cjĩch'ĩ, 'ñe pjë ne ra mama c'ü, nu'ma, ijx tí chũgueji 
iṉ̱ texeji, xo rá manda ra yä'tc'äji in nzumügueji. Pero 'ma rí xitsiji 
pjë mbëjë c'ü ró cjĩch'ĩ, 'ñe pjë xo ne ra mama c'ü, nu'ma, pjë c'o ndé 
rá da'c'üji 'ma; xo rá cja'c'üji rí pjëzhiji na nojo ―eñe e 
Nabucodonosor.

Nuc'uã c'o bëzo c'o me mi pãrã, ndo go xipjitjoji c'ü e rey:
―Nu'tsc'e ni t'ëcjañõmü, xitscöjme pjë mbëjë c'ü i ̱tsjĩch'ĩgue, 

nguec'uã ra sö'ö rá xi'ts'ijme pjë ne ra mama c'ü ―eñe c'o bëzo c'o 
me mi pãrã.

O ndünrü c'uã c'ü e rey va mama:
―Ijx na cjuana rí pãrãgö que nu'tsc'eji ná cjatjoji tiempo, na 

ngue iṉ̱ nuji que ró jyombeñegö c'ü e t'ĩjĩ. 'Ma dya rí xitsiji pjë pjëzhi 
c'ü, ya iṉ̱ pãrãtjoji pjë ra ts'a'c'üji ―eñe c'ü e rey.

Nuc'uã c'o me mi pãrã o ndünrü va mamaji:
―Nu'tsc'e ni t'ëcjañõmü, me na s'ëzhi c'ü iṉ̱ ötcüjme rá 

xi'ts'ijme. Na ngue c'o rey c'o ot'ü o ngãrã, zö me ma noji zö me ma 
zëzhiji, dya bübü 'naja c'ü ro tsja'a 'na t'önü nza cja'a nu iṉ̱ 
önngügöjme dya. Dya xo bübü ne rí 'na bëzo c'ü ra sö'ö ra tsja'a c'o 
iṉ̱ örügue, nguejxtjo c'o diösi c'o ra sö'ö ra tsja'a c'o, pero anguezeji 
dya bübüji a nde'e cja yo nte'e.

Nuc'uã 'ma o dyärä c'ü e rey c'o jña'a c'o o xipjiji, me go üdü na 
puncjü, nguec'uã va manda ro mbö't'üji texe c'o bëzo c'o me mi pãrã 
c'o mi cãrã a Babilonia. Nuc'uã 'ma ya mi jodüji c'o 'ñaja nte'e ro 
mbö't'üji, xo o ma jyodüji e Daniel 'ñe c'o jñi'i o̱ dyoji.

C'uã jã va tsja'a e Daniel, o mama pjë mi mbëjë c'ü vi 
nguĩch'ĩ e Nabucodonosor

Daniel 2.14-35
C'ü e bëzo c'ü mi manda cja c'o mbëpji c'o ro mbö't'ü c'o vinado 

'ñe c'o sëro 'ñe c'o me mi pãrã, mi chjũ'ũ Arioc. 'Ma ya mi bübü e 
Daniel cja o̱ jmi'i e Arioc, o dyönü va xipji:

―¿Pjenga o manda c'ü e rey ra mbö't'üji yo nte'e yo me pãrã?
Cjá nú o ndünrü c'uã e Arioc, o xipji e Daniel c'ü pjë vi tsja'a ga 

cjanu c'ü e rey. Nuc'uã e Daniel o ma'a nu jã c'o ma bübü c'ü e rey, o 
ma xipji c'ü xe ro nde'be ts'ë, nguec'uã ro sö'ö ro xipji pjë mbëjë c'ü e 
t'ĩjĩ c'ü vi nguĩch'ĩ, 'ñe pjë mi ne ro mama c'ü. C'ü e rey, o mama c'ü 
xe ro nde'be.

Nuc'uã e Daniel o ma'a cja o̱ ngumü. 'Ma o zät'ä jã c'o ma cã'ã 
c'o o̱ dyoji, o xipjiji c'o jña'a c'o vi ma xipji c'ü e rey. Xo xipjiji que vi 
mama c'ü e rey, xe ro nde'be ts'ë, nuc'uã e Daniel ro nzhogü ro ma 
xipji pjë mbëjë c'ü vi nguĩch'ĩ.

Nuc'uã e Daniel 'ñe e Ananías 'ñe e Misael 'ñe e Azarías, o 
dyötüji Mizhocjimi c'ü ro jíchiji pjë mbëjë c'ü vi nguĩch'ĩ c'ü e rey, 
nguec'uã dya ro mbö't'üji anguezeji, 'ma ro mbö't'üji c'o 'ñaja bëzo 
c'o me mi pãrã, c'o mi menzumü a Babilonia.

Nu c'ü e xõmü c'ü, Mizhocjimi o jíchi e Daniel c'ü e t'ĩjĩ c'ü vi 
nguĩch'ĩ e Nabucodonosor, 'ñe c'ü mi ne ro mama c'ü. Nuc'uã e 
Daniel o unü 'na pöjö Mizhocjimi na ngue vi jíchi c'ü e t'ĩjĩ c'ü vi 
nguĩch'ĩ c'ü e rey.

Nuc'uã c'ü na yeje nu pa'a, e Daniel o ma'a o ma ñavi e Arioc. 
'Ma o chjëvi, o xipji ga cjavã:

―Dya rí pö't'ügue c'o vinado 'ñe c'o sëro 'ñe c'o me pãrã. 
Sinzigö dya cja o̱ jmi'i c'ü e rey; nutscö rá xipji pjë mbëje c'ü e t'ĩjĩ 
c'ü o nguĩch'ĩ, 'ñe c'ü ne ra mama c'ü e t'ĩjĩ.

Nuc'uã e Arioc o zidyi e Daniel cja c'ü e rey Nabucodonosor. 
'Ma o zät'ävi nu, o 'ña'a c'uã e Arioc va xipji c'ü e rey:

―Nu'tsc'e ni t'ëcjañomü, cja c'o israelita c'o ró ëji ga 'ñevã, ró 
töt'ü 'na bëzo nu ra xi'ts'i pjë ne ra mama c'ü e t'ĩjĩ c'ü i ̱tsjĩch'ĩ.

Nuc'uã c'ü e rey o xipji e Daniel:
―¿Cjo sö'ö rí xitsi pjë pjëzhi c'ü e t'ĩjĩ c'ü ró cjĩch'ĩ, 'ñe pjë ne ra 

mama c'ü? ―eñe e Nabucodonosor. 
O ndünrü c'uã e Daniel va mama:
―Dya bübü ne rí 'na bëzo c'ü ra sö'ö ra xi'ts'i c'ü e t'ĩjĩ c'ü i ̱

tsjĩch'ĩgue; zö me ri pãrã na puncjü, pero dya ra sö'ö ra xi'ts'igue c'ü. 
Pero bübü 'na Mizhocjimi c'ü jizhi yo dya sö'ö ra mbãrãtsjë yo nte'e. 
Angueze ne'e c'ü rí pãrãgue c'o ra ts'a'a c'o cjë'ë c'o va ẽjẽ.

O sido o ña'a e Daniel va xipji e Nabucodonosor:
―Nu c'ü e t'ĩjĩ c'ü i ̱tsjĩch'ĩgue, je ga cjavã c'ü: I ̱jñandague 'na 

statua c'ü je mi böbü cja in xo'ñigue. Nu c'ü e statua c'ü, ma nojo 'ñe 
me xo mi juëns'i, me xo ma s'o'o ma jñetse. C'ü o̱ ñi'i c'ü, ijx mi 

dyavü o oro. O̱ tĩjmi 'ñe c'o o̱ dyë'ë, mi dyavü o plata c'o. O̱ pjeme 
'ñe c'o o̱ nzõ'õ, mi dyavü o bronce c'o. Nu c'o o̱ jo'o mi ngueje o t'ëzi. 
Nu c'o o̱ ngua'a, nde'e c'ü mi t'ëzi, nde'e c'ü mi pëjo c'ü ya vi ndã'ã.

’'Ma xe mi jandatjogue c'ü e statua, 'nango xät'ä 'na ndojo c'ü mi 
jũs'ü cja 'na t'eje. C'ü e ndojo, dya cjó vi ndütü c'ü. 'Ma o ndögü, o 
ẽjẽ o 'ne ya'bü o̱ ngua'a c'ü e statua. Ijx co nzünt'ü c'ü e statua, 
nguec'uã texe c'o ts'i përaso c'o o mbedye, ijx co ndunü o ndãjma c'o, 
nza cja ga ndunü o ndãjma c'o paxa, 'ma cjó c'o pitsi o ndëjxü. 
Nuc'uã c'ü e ndojo, o te'e na nojo, go mbëzhi 'na t'eje c'ü me na nojo 
c'ü ijx co nichi ne xoñijõmü.

’Nujyo, ngueje yo i ̱jñandague 'ma i ̱tsjĩch'ĩ c'ü e t'ĩjĩ c'ü ―eñe e 
Daniel.

C'o o mama e Daniel pjë mi ne ro mama c'ü e t'ĩjĩ
Daniel 2.36-49

O sido o ña'a c'uã e Daniel va xipji c'ü e rey Nabucodonosor:
―Nudya rá xi'ts'i, c'ü ne ra mama c'ü e t'ĩjĩ c'ü i ̱tsjĩch'ĩ. Nu'tsc'e 

me na nots'ügue, iṉ̱ mandague nzá texe cja yo 'ñaja rey; ojtjo xe 'na 
rey c'ü ri chjëncjevi. Pero ngueje Mizhocjimi c'ü bübü a jens'e c'ü o 
dya'c'ü o pjeñe 'ñe c'ü me na zë'ts'i, nguec'uã o sö'ö i ̱mandague ga 
cjanu texetjo cja yo 'naño jñiñi. Xo ngueje Mizhocjimi c'ü o dya'c'ü rí 
mandague texe yo pjë ndé bübü. Ngueje c'ü ne ra mama c'ü e ñi'i c'ü 
mi dyavü o oro.

’'Ma ra nguarü c'ü ni mandague, cjá ná 'ñeje c'o in dyocjeji, 
nu'ma, xe ra bübü 'naja c'ü ra manda, c'ü ri menzumü 'naño jñiñi, 
pero dya ra chjënjui jã ga cja gui mandague. Ngueje c'ü ne ra mama 
c'ü o̱ tĩjmi 'ñe c'o o̱ dyë'ë c'o mi dyavü o plata.

’'Ma dya cjá ri manda c'o nte'e c'o, xe ndo ra ẽjẽ 'naño nte'e c'o 
ra manda texe cja ne xoñijõmü. Ngueje c'ü ne ra mama c'ü e bronce 
c'ü mi bübü cja o̱ pjeme c'ü e statua, 'ñe cja c'o o̱ nzõ'õ.

’Cjá xo rrũ bübü xe 'na reinu c'ü rguí zö'ö na nguiyo; nuc'ü, rrã 
zëzhi nza cja 'na t'ëzi c'ü me na zëzhi, xo ra manda texe cja ne 
xoñijõmü. C'ü e reinu c'ü, ra chjotü nzá texe c'o 'ñaja reinu, o dyojui 
nza cja'a 'ma cjó c'o pjë ya'bü co 'na t'ëzi, ijxi nzhench'e c'ü; je rgá 
cjanu c'ü e reinu c'ü. Ngue c'ü ne ra mama c'ü e t'ëzi c'ü mi bübü cja 
o̱ jo'o c'ü e statua.

’Nu'tsc'e xo i ̱jñandague o̱ ngua'a 'ñe o̱ ñimo c'ü e statua, nde'e 
c'ü mi t'ëzi, nde'e c'ü mi pëjo c'o ya vi ndã'ã. Nuc'ü, ne ra mama c'ü 

xe ra bübü 'na goviërjnu c'ü dya nda rga zëzhi, na ngue nde'e c'ü rrã 
zëzhi, nde'e c'ü ri jiyö.

’Jã c'o va cja'a vi jñandague c'ü e t'ëzi c'ü mi chjanavi o pëjo, je 
rga cjanu c'ü e reinu c'ü, na ngue c'o rey c'o dya nda rga zëzhi, ra 
chjüntüji c'o o̱ t'ijjuë c'o rey c'o xe rrã zëzhi, nguec'uã ra ngãrãji na 
jo'o 'ñe dya ra chũji, pero dya ra sö'ö ra mbëzhi 'natjo reinu. Jã c'o 
ga cja'a c'ü e t'ëzi, dya sö'ö ra chjanavi c'ü e pëjo, je rga cjanu c'ü e 
reinu c'ü.

’'Ma xe ri manda c'o nte'e c'o, Mizhocjimi ra 'ñes'e 'naja c'ü ra 
manda, dya ijx ta nguarü rgá manda; angueze ra chjotü texe c'o 'ñaja 
c'o xo ri manda. Dya cjó xe ra bübü c'ü ra manda, nguejxtjo angueze 
ra manda. Nu'tsc'e ni t'ëcjañõmü, nujyo, ngueje c'ü ne ra mama c'ü e 
ndojo c'ü i ̱tsjĩch'ĩgue, c'ü o 'ne ya'bü o̱ ngua'a c'ü e statua, nguec'uã 
ijx co nzhench'e na jo'o texe c'ü e statua ―eñe e Daniel.

C'ü e rey Nabucodonosor me mi dyä'ä na puncjü, na ngue c'o 
jña'a c'o vi mama e Daniel. Nuc'uã o ndüñijõmü cja o̱ jmi'i e Daniel, 
cjá nú o mama:

―Na cjuana, c'ü e Mizhocjimi c'ü iṉ̱ ma't'ügueji, ngueje c'ü xe 
nda na nojo que na ngue c'o 'ñaja diösi, 'ñe xe nda na zëzhi. Xo 
ngueje c'ü manda cja yo rey yo cãrã cja ne xoñijõmü. Xo ngue c'ü 
jizhi c'o dya cjó sö'ö ra mbãrã. Na ngueje nu'tsc'e o dya'c'ü i ̱pãrãgue 
c'ü e t'ĩjĩ c'ü ró cjĩch'ĩgö.

Nuc'uã c'ü e rey Nabucodonosor o unü e Daniel na puncjü o 
regalo c'o me ma jo'o. Xo 'ñes'e ro mbëzhi gobernador, ro manda cja 
c'o jñiñi a Babilonia. Xo unü ro manda texe cja c'o me mi pãrã c'o mi 
cãrã a Babilonia.

Nuc'uã 'ma ya mi manda e Daniel, o mbeñe c'o jñi'i o̱ dyoji, 
nguec'uã va dyötü e Nabucodonosor ro 'ñes'eji anguezeji, ngue c'uã 
pjë c'o ro mbëzhiji a Babilonia. C'ü e rey, o tsja'a jã c'o nzĩ va dyörü 
e Daniel, o unü pjë c'o mbëzhi c'o jñi'i sẽ'ẽ.

C'uã jã va pant'aji cja sivi c'o o̱ dyoji e Daniel
Daniel 3

(Hebreos 11.34)
C'ü e rey Nabucodonosor o manda c'o o̱ mbëpji ro dyät'äji 'na 

statua c'ü mi dyavü o oro. C'ü e statua, mi pë's'i 'na treinta metro c'ü 
ma ndã'ã; c'ü ma mbät'ä, mi pë's'i 'na jñi'i metro. Cjá nú o manda 
c'uã o bö'büji cja 'na batjü c'ü mi xijji Dura.

'Ma ya vi nguarü vi bö'büji c'ü e statua, c'ü e rey o zojjnü texe 
c'o pje mi pjëzhi cja c'o país jã c'o mi manda c'ü, ngue c'uã ro ẽji ro 
'ne consagraoji c'ü e statua. 'Ma ya vi jmurü nzá texeji cja c'ü e batjü 
nu jã c'o mi böbü c'ü e statua, nuc'uã c'ü e bëzo c'ü mi mama c'o o̱ 
jña'a c'ü e rey, o ña'a na jens'e va mama:

―Dyäräji na jo'o c'ü e jña'a c'ü rá xi'tsc'öji, zö jã c'o ndé iṉ̱ 
menzumügueji, zö pjë c'o ma jña'a iṉ̱ ñagueji. 'Ma rí dyäräji ra zünü 
c'o trompeta 'ñe c'o flauta, 'ñe texe c'o ndé zünt'üji 'ñe c'o pjë'biji, 
nu'ma, ijx tí ndüñijõmügueji rí ma't'üji ne statua nu dyavü o oro nu 
o manda e Nabucodonosor ro dyät'äji. Nu c'ü dya ra ndüñijõmü rgá 
ma't'ü nu, nuc'ü, ijx ta pant'aji cja 'na horrjnu jã c'o rrã tjë'ë o sivi 
―eñe c'ü e bëzo va mama.

Nuc'uã 'ma o dyäräji o zünü c'o trompeta, 'ñe c'o pjë ndé mi 
pjë'biji, texe c'o nte'e o ndüñijõmüji va ma't'üji c'ü e statua. Xo ma 
bübü nu c'o o̱ dyoji e Daniel c'o mi ngueje e Sadrac, 'ñe e Mesac 'ñe e 
Abed-nego. Anguezeji dya go ndüñijõmüji a jmi'i c'ü e statua, dya xo 
go ma't'üji c'ü. Nuc'uã jã nzĩ bëzo c'o mi caldeo, o möji o ma ngös'üji 
c'ü e rey; 'ma o zät'äji cja o̱ jmi'i c'ü, o xipjiji ga cjavã:

―Nu'tsc'e ni t'ëcjañõmü, sido rí bübütjogue. Nu'tsc'e i ̱
mandague ro ndüñijõmü texe yo nte'e rvá ma't'üji c'ü e statua, 'ma ro 
dyäräji ro zünü c'ü e trompeta 'ñe c'o pjë ndé pjë'biji. Xo i ̱mamague, 
'ma cjó c'o dya ro ndüñijõmü rvá ma't'ü c'ü, ro pant'aji cja 'na 
horrjnu c'ü rrã tjë'ë. C'ü rvá ẽcjöjme, ngue rá xi'ts'ijme bübü jã nzĩ 
israelita c'o dya cö'tc'ü 'ñi'i; ngueje c'o i ̱'ñes'egue ra mbëzhi na nojo 
vã a Babilonia. Anguezeji, dya ma't'üji c'o in ts'itague, dya xo ma't'üji 
c'ü e statua c'ü i ̱mandague o bö'büji. Nuc'o, ngueje e Sadrac, 'ñe e 
Mesac 'ñe e Abed-nego ―eñe c'o bëzo c'o vi ma cöste.

Nuc'uã e Nabucodonosor me go üdü na puncjü, cjá nú o manda 
o ma siji e Sadrac, 'ñe e Mesac 'ñe e Abed-nego. 'Ma o säji, o ña'a 
c'uã c'ü e rey va xipjiji:

―¿Cjo mejme, dya iṉ̱ ma't'ügueji c'o ín ts'itagö, 'ñe dya xo iṉ̱ 
ma't'ügueji c'ü e statua c'ü ró mandagö o dyät'äji? Nudya, 'ma ndo rí 
dyäräji c'o zünt'üji, 'ñe c'o pjë ndé pjë'biji, ¿cjo iṉ̱ bübüji rí 
ndüñijõmüji rgui ma't'ügueji c'ü e statua? Na ngue 'ma dya rí tsjaji 
ga cjanu, nu'ma, ijx ta pantc'aji dya, cja 'na horrjnu jã c'o rrã tjë'ë o 
sivi. Nu'ma, ¿pjë ma diösi c'ü ra sö'ö ra ñanc'agueji? ―eñe e 
Nabucodonosor.

Cjá nú o ndünrü c'uã c'o jñi'i sẽ'ẽ va xipjiji c'ü e rey:

―Dya ni jyodü pjë xe rá xi'ts'ijme, na ngue ya ró mamajme que 
dya rá ma't'ügöjme c'o in diösigue, ni xo ri ngueje c'ü e statua, na 
ngue Mizhocjimi c'ü rí ma't'ügöjme, ngueje c'ü ra ñangajme, 
nguec'uã dya ra ndücüjme c'ü e sivi. Pero zö dya ra ñangagöjme c'ü, 
ijx tí xi'ts'ijme c'ü dya rá ma't'ügöjme c'o ts'ita c'o iṉ̱ ma't'ügue, dya 
xo rá ndüñijõmüjme a jmi'i c'ü e statua ―eñe va mama e Sadrac, 'ñe 
e Mesac 'ñe e Abed-nego.

Nuc'uã, 'ma o dyärä ga cjanu c'ü e rey Nabucodonosor, ijx co 
mbagü o̱ jmi'i, na ngue me go üdü na puncjü. Cjá nú o xipji c'uã c'o 
o̱ mbëpji ro pa't'üji c'ü e horrjnu xe 'na yencho vez c'ü rvá pa'a, que 
'ma ot'ü mi tjë'ë. Cjá nú o manda c'uã jã nzĩ bëzo c'o xe nda ma zëzhi 
c'o mi ngueje o̱ tropa angueze, ro jyüt'üji c'o jñi'i sẽ'ẽ, cjá rrũ pant'aji 
cja c'ü e horrjnu.

Nuc'uã, 'ma o pant'aji cja sivi nzá jñi'i c'o sẽ'ẽ, o mbedye o sivi 
cja c'ü e horrjnu, ijx co ngãcã c'o tropa, nguec'uã va ndũji, na ngue 
vi pat'ü na puncj'ü c'ü e horrjnu.

Nuc'uã e Nabucodonosor o pizhi na puncjü, o böbü na zëzhi, 
cjá nú o dyönü c'o 'ñaja bëzo c'o mi unü consejo:

―¿Cjo dya jñitjo bëzo c'o o jyüt'üji, cjá nú o pant'aji cja ne 
horrjnu?

Cjá nú o ndünrüji c'uã va mamaji:
―Jã, mi jñitjo c'o.
Cjá nú o mama c'uã c'ü e rey:
―Maco ijx tí jandagö 'na nziyo bëzo yo dya cjá tjüt'ü, na 

nzhöt'ütjoji a nde'e cja ne sivi, nza cja c'ü dya pjë ri cjaji. Nu na 
nguiyo bëzo, jñetse nza cja 'na o̱ t'i'i o diösi nu.

Nuc'uã e Nabucodonosor o chëzhi cja o̱ ngojxtji c'ü e horrjnu, 
cjá nú o mama:

―Sadrac, Mesac, Abed-nego, o mbëpjitsc'eji c'ü e Mizhocjimi 
c'ü bübü a jens'e, pedyeji cja ne horrjnu, chjä'dägueji ga 'ñevã.

Nuc'uã c'o sẽ'ẽ o mbedyeji cja c'ü e horrjnu. 'Ma o zät'äji cja o̱ 
jmi'i c'ü e rey, o chëzhi c'uã texe c'o pjë mi pjëzhi c'o ma cã'ã nu, 
ngue c'uã ro jñandaji c'o sẽ'ẽ, c'o dya vi ndë'ë cja c'ü e sivi. Xo nuji 
c'ü dya vi ndë'ë ne rí 'naja c'o o̱ ñijxteji; ni xo ri ngueje c'o o̱ bituji, 
dya xo mi jyärä o bipji c'o.

Nuc'uã e Nabucodonosor o mama ga cjavã:
―Me na nojo c'ü e Mizhocjimi c'ü ma't'ü e Sadrac 'ñe e Mesac 

'ñe e Abed-nego, na ngue o ndäjä c'ü o̱ anxë o 'ne ñana yo o̱ mbëpji 
yo ẽjme angueze. Anguezeji, dya go tsjaji c'ü e jña'a c'ü rvá mamagö; 

o ne'e c'ü ot'ü ro ndũji que c'ü ro ma't'üji 'naño diösi c'ü dya ngue o̱ 
Mizhocjimiji.

’Nguec'uã nudya rí mandagö, 'ma cjó c'o ra zadü c'ü o̱ 
Mizhocjimi yo sẽ'ẽ yo, nuc'ü, ra mbö't'üji c'ü, cjá rrũ dyocüji ndé ts'i 
përaso, xo ra yä'tbäji c'ü o̱ ngumü, zö jã c'o ma jñiñi o jã c'o ma país 
ri menzumü, zö pjë c'o xo ma jña'a ri ña'a. Je ga cjanu c'ü rí 
mandagö, na ngueje ojtjo xe 'na diösi c'ü sö'ö ra ñante jã c'o nzĩ va 
tsja'a c'ü e Mizhocjimi c'ü ma't'ü yo sẽ'ẽ ―eñe va mama c'ü e rey 
Nabucodonosor.

Nuc'uã c'ü e rey o 'ñes'e c'o jñi'i sẽ'ẽ, ngue c'uã xe nda ro 
mbëzhiji na nojo que na ngueje c'ü ot'ü mi pjëzhiji.

C'uã jã va nguĩch'ĩ e Nabucodonosor c'ü xe 'na t'ĩjĩ
Daniel 4.1-15

'Na nu xõmü, c'ü e rey Nabucodonosor o nguĩch'ĩ 'na t'ĩjĩ. Nu c'ü 
e t'ĩjĩ o tsjapü me go pizhi, me xo go mbeñe. Nuc'uã o zojjnü c'o 
vinado, 'ñe c'o 'ñaja c'o me mi pãrã, ngue c'uã ro 'ne xipjiji pjë mi ne 
ro mama c'ü e t'ĩjĩ c'ü vi nguĩch'ĩ angueze. 'Ma ya vi jmurüji nzá 
texeji, o ña'a c'uã c'ü e rey va xipjiji c'ü e t'ĩjĩ c'ü vi nguĩch'ĩ. Pero 
dya go sö'ö ro mamaji pjë mi ne ro mama c'ü.

Ya vi nguarü o säjä e Daniel, c'ü xo mi xijji Beltsasar. Nuc'uã c'ü 
e rey o zopjü e Daniel va xipji:

―Nu'tsc'e Beltsasar, iṉ̱ mandague cja yo 'ñaja yo me pãrã. Rí 
pãrãgö bübü cja in mü'bügue o̱ espíritu c'o diösi, nguec'uã sö'ö rí 
pãrãgue c'o dya cjó pãrã, zö me rrã s'ëzhi c'o. Nguec'uã rí ö'tc'ü rí 
xitsi pjë ne ra mama c'ü e t'ĩjĩ c'ü ró cjĩch'ĩgö.

’Nujyo, ngueje yo ró janda cja c'ü e t'ĩjĩ: Mi jandagö 'na za'a c'ü 
me ma ndã'ã, c'ü mi 'ne'e a nde'e cja ne xoñijõmü. Nu c'ü e za'a, me 
ma zëzhi c'ü, xo mi sido mi te'e na ndã'ã c'ü ijx co zät'ä a jens'e. 
Nguec'uã texe yo nte'e yo cãrã cja ne xoñijõmü, mi sö'ö ro jñandaji 
na jo'o c'ü. C'o o̱ xi'i c'ü e za'a, me mi c'angatjo, me xo ma zö'ö ma 
jñetse, xo mi quis'i na puncjü o̱ ndäns'i; mi bübü pjë ro zi'i texe c'o 
mi chëzhi cja c'ü e za'a c'ü. Cja o̱ xõrü c'ü e za'a, ma 'ñe tsjõtü na 
puncjü o animale. Cja o̱ dyë'ë c'ü e za'a, mi ät'ä o t'oxü c'o pjë ndé 
ma s'ü'ü.

’'Ma rma cjĩch'ĩgö yo, 'nangü ró janda ma sjöbü 'na anxë c'ü vi 
'ñeje a jens'e, mi mapjü na jens'e mi mama: ‘‘Tunbüji ne za'a, cjá rrĩ 
dyopcüji o̱ dyë'ë, xo rí ts'üpcüji texe o̱ xi'i, 'ñe xo rí pjö'tbüji yo o̱ 

ndäns'i. Xo ra c'ueñe texe yo animale yo tsjõtü cja o̱ xõrü, xo 'ñe yo 
s'ü'ü yo cãs'ã cja yo o̱ dyëza. Pero dya rí ts'ü'sbüji nu o̱ tronco 'ñe yo 
o̱ dyü'ü, rí jyëzitjoji xe ra nguejme cja yo pjiño yo cja'a cja batjü, 
nguec'uã ra c'agü co c'o xa'a c'o jäbä 'ma xõrü. Xo ra pötü c'ü o̱ 
pjeñe, ya ri mbeñe nza cja 'na animale, xo ra za'a o pjiño nza cja 'na 
animale’’, eñe.

’Xo mama c'ü e anxë: ‘‘Ra mezhe 'na yencho cjë'ë c'ü rguí tsja'a 
ga cjanu, nguec'uã yo nte'e yo cãrã texe cja ne xoñijõmü ra mbãrãji 
me na zëzhi Mizhocjimi c'ü bübü a jens'e. Ngueje c'ü manda cja yo 
rey, cjapü ra manda c'ü ne'e angueze; 'ma ne'e, xo cjapü ra manda 
'na nte'e zö ri pröve’’, eñe va mama c'ü e anxë c'ü vi 'ñeje a jens'e 
―eñe e Nabucodonosor.

O sido o ña'a c'uã c'ü e rey, o xipji e Daniel:
―Ngueje yo ró cjĩch'ĩgö cja c'ü e t'ĩjĩ. Nguec'uã nu'tsc'e 

Beltsasar, xitsi dya, pjë ne ra mama yo. Nu c'o 'ñaja c'o me pãrã, dya 
sö'ö ro mbãrãji pjë ne ra mama yo, pero nu'tsc'e ra sö'ö rí pãrãgue, 
cjá rrĩ xitsco, na ngueje bübü cja in mü'bügue o̱ espíritu c'o diösi 
―eñe e Nabucodonosor.
C'uã jã va mama e Daniel, c'ü mi ne ro mama c'ü e t'ĩjĩ c'ü 

o nguĩch'ĩ e Nabucodonosor
Daniel 4.16-37

Nuc'uã e Daniel me co sentio, o mezhe como 'na hora c'ü dya 
pjë mi mama, na ngue o pizhi 'ma o mbãrã pjë mi ne ro mama c'ü e 
t'ĩjĩ c'ü vi nguĩch'ĩ c'ü e rey. Pero e Nabucodonosor o xipji e Daniel:

―Nu'tsc'e Beltsasar, dya ra pi'ts'i c'ü e t'ĩjĩ, ni xo ri ngueje c'ü ne 
ra mama c'ü.

Nuc'uã e Daniel o xipji c'ü e rey:
―Nu'tsc'e ni t'ëcjañõmü, quera ri ngueje c'o nte'e c'o nuc'ügue 

na ü'ü, c'o ro tsjapüji ro sufre c'o mama c'ü e t'ĩjĩ ra ts'a'a. Nu c'ü e 
za'a c'ü i ̱jñandague, ijxi ngue'tsc'e ni t'ëcjañõmü. Jã c'o nzĩ vi 
jñandague ma zëzhi c'ü e za'a, 'ñe xo o te'e na ndã'ã, je xo ga cjatsc'e 
dya nu, na ngue xo i ̱tegue, cjá nú o zë'ts'i, na ngue jã c'o ndé gui 
mandague cja ne xoñijõmü. Jã c'o nzĩ va tsjapüji c'ü e za'a, je xo rga 
cjanu rgá tsja'c'ü Mizhocjimi c'ü bübü a jens'e. Na ngueje ra 
pjongüts'üji cja yo nte'e, nguec'uã rí mimi jã c'o cãrã yo animale. Xo 
rí sigue o pjiño nza cja'a yo nzhünü, xo ra c'agüts'ü co c'ü e xa'a c'ü 
jäbä 'ma xõrü. Ra mezhe 'na yencho cjë'ë rgá ts'a'c'ügue ga cjanu, 

hasta 'ma cja rí unügue ngüënda que Mizhocjimi c'ü bübü a jens'e 
ngueje c'ü manda texe cja yo rey; xo ngueje c'ü cjapü ra manda c'ü e 
nte'e c'ü ne'e angueze.

’Nu c'ü o̱ ngua'a c'ü e za'a, 'ñe c'o o̱ dyü'ü c'o o mandaji ro 
jyëziji ro nguejmetjo a jõmü, ne ra mama que 'ma ra cjogü c'o cjë'ë 
c'o rí mimigue co c'o animale, nu'ma, ra ch'a'c'ü ndo rí mandatjogue 
na yeje. Nguec'uã ni t'ëcjañõmü, dyätcä yo rá xi'ts'i dya. Dya cjá rí 
tsjague c'o na s'o'o; c'ü rí tsjague, ngueje c'ü rí pjös'ü c'o ts'ipröve, c'o 
dya pjë pë's'i. 'Ma rí tsjague ga cjanu, xã'ma ra sö'ö rí mimitjo na 
jo'o, dya pjë xo ra bë'ts'i ―eñe e Daniel va xipji c'ü e rey 
Nabucodonosor.

Texe c'o o mama e Daniel va xipji e Nabucodonosor, ndé go 
zädä c'o. Na ngue 'ma ya vi cjogü 'nacjë ndeze 'ma o nguĩch'ĩ c'o t'ĩjĩ, 
o tsja'a 'na nu pa'a, c'ü e rey mi nzhöt'ütjo cja o̱ terraza c'ü e palacio 
a Babilonia, mi mamatsjë ga cjavã: ‘‘Me na nojo ne Babilonia, me xo 
na zö'ö. Co c'ü me na zëtscö, ró ät'ägö nu, nguec'uã ro mbëzhi ne 
ndajjñiñi nu jã ro mandagö; ró ät'ägö nu, nguec'uã ra mbãrãji c'ü me 
na zëtscö’’, eñe c'ü e rey.

Dya be xo mi cjuarü ro ña'a c'ü, 'ma o dyärä 'na jña'a c'ü vi 'ñeje 
a jens'e, c'ü mi mama ga cjavã: ‘‘Dyärägue yo rá xi'ts'i, rey 
Nabucodonosor. Ndeze nudya, dya cjá rí mandague, na ngue ra 
pjongüts'üji cja yo nte'e, nguec'uã rí mimi jã c'o cãrã yo animale. Xo 
rí sigue o pjiño nza cja'a yo nzhünü. Ra mezhe 'na yencho cjë'ë rgá 
ts'a'c'ügue ga cjanu, hasta 'ma cjá rí unügue ngüënda que Mizhocjimi 
c'ü bübü a jens'e manda texe cja yo nación yo bübü cja ne xoñijõmü. 
Xo ngueje c'ü cjapü ra manda c'ü e nte'e c'ü ne'e angueze’’, eñe c'ü e 
jña'a c'ü vi 'ñeje a jens'e.

C'ü e ndãjme c'ü, ijx co xõcüji e Nabucodonosor cja c'o nte'e, xo 
za'a o pjiño 'ñe o t'ëbi nza cja o nzhünü. Xo mi c'agü co c'ü e xa'a c'ü 
mi jäbä 'ma xõrü. C'o o̱ ñijxte, o te'e nza cja o̱ xi'i o águila; c'o o̱ xöjö, 
xo te'e nza cja o̱ xöjö o águila.

'Ma o cjogü c'o yencho cjë'ë, o nzhogü na yeje o̱ pjeñe e 
Nabucodonosor, o mbëzhitjo nza cja 'ma ot'ü. Cjá nú o mama c'uã va 
ma't'ü Mizhocjimi:

―Rí ma't'ügö c'ü bübü a jens'e; ngueje c'ü ijxi rey. Me na jo'o 
'ñe me na nojo texe c'o cja'a angueze. Angueze cjapü jujticia texe yo 
nte'e, dya cjó juajjnü. Xo pãrã jã rga tsjapü yo nte'e yo me cjapü na 
nojo, ngue c'uã ra zädä 'ma dya cjá pjë ri pjëzhiji. Angueze cja'a texe 
c'o ne'e, cja ne jens'e 'ñe cja ne xoñijõmü. Dya cjó bübü c'ü ra ts'a'sbü 

c'o cja'a, dya xo bübü cjó ra dyönü pjë ni tsja'a ga cjanu ―eñe e 
Nabucodonosor.

C'uã jã va xörü e Daniel c'o jña'a c'o mi
cuat'ü cja c'ü e ndüngümü

Daniel 5
'Ma o cjogü c'o cjë'ë, ndo go mbëzhi rey 'na bëzo c'ü mi chjũ'ũ 

Belsasar.
'Na nu pa'a, e Belsasar o tsja'a 'na mbaxua nu jã c'o o mbita 'na 

mil bëzo c'o pjë ndé mi pjëzhi cja c'ü e xoñijõmü a Babilonia. 'Ma o 
ziji o xëdyi, xo ziji na puncjü o vinu. 'Ma ya mi mbëtĩ e Belsasar, o 
manda o ma tjëji c'o copa c'o mi dyavü o oro 'ñe c'o mi dyavü o 
plata, c'o vi ma pjongü e Nabucodonosor c'ü nú tata cja c'ü e 
ndanintsjimi a Jerusalén, cjá nú o tũ'ũ a Babilonia. 'Ma o tjëji c'o 
copa, o xich'iji o vinu, cjá nú o zi'i c'uã c'o xe nda mi manda, xo mi 
ma't'üji c'o o̱ ts'itaji c'o mi dyavü o oro, 'ñe c'o mi dyavü o plata 'ñe 
c'o mi bronce, xo 'ñe c'o mi t'ëzi, 'ñe c'o mi za'a 'ñe c'o mi ndojo.

Nuc'uã 'ma cjá nzhänt'ä ma cjaji c'ü e mbaxua, 'nangua jñetse 
'naja o̱ dyë'ë o bëzo, c'ü o̱ opjü cja 'na ndüngümü nu jã c'o ma cãji. 
Nuc'uã o pizhi na puncjü c'ü e rey, me mi mbi'i. Cjá nú o mbürü o 
mapjü c'uã, mi ma't'ü nzá texe c'o vinado 'ñe c'o mi pãrã c'o tanse, 
'ñe c'o 'ñaja c'o me mi pãrã. 'Ma o säji, o ña'a c'ü e rey va xipjiji:

―Nu c'ü ra xörü pjë pjëzhi c'ü jũs'ü cja ne ndüngümü, 'ñe xo ra 
xitsi pjë ne ra mama, nuc'ü, rá manda ra jyecheji o bitu c'o na 
mbaja, xo ra unüji ra ndeve 'na tjeve c'ü ri dyavü o oro, 'ñe xo ra 
mbëzhi c'ü 'na jñi'i bëzo c'ü ra manda texe cja nu ín xoñijõmigö 
―eñe e Belsasar.

Pero ne rí naja c'o bëzo, dya go sö'ö ro mama pjë mi ne'e ro 
mama c'o jña'a c'o vi jñu's'ü c'ü e dyë'ë. Nuc'uã c'ü e rey, me go pizhi 
na puncjü, ijx c'o jyagü c'ü o̱ jmi'i. Nuc'uã c'ü o̱ nana c'ü e rey o 
mama:

―Nu'tsc'e ni t'ëcjañomü, sido rí mimigue. Dya xo rí sũgue, na 
ngue cja nu in xoñijõmügue bübü 'na bëzo c'ü dyojjui o̱ espíritu c'o 
diösi, ngueje c'ü mi xipji pjë mi ne ro mama c'o t'ĩjĩ c'o mi cjĩch'ĩ c'ü 
ndo ni tatague ―eñe va mama c'ü nú nana c'ü e rey.

Nuc'uã c'ü e rey o zojjnü e Daniel. 'Ma o säjä e Daniel, c'ü e rey 
o zopjü va xipji:

―Daniel, ¿cjo ngue'tsc'e 'naja c'o o ma pjongü mi tatagö cja c'ü 
e xoñijõmi a Judá, cjá nú o siji ga 'ñevã? 'Ma sö'ö rí xörügue yo 
jña'a, cjá rrĩ xitsi pjë ne ra mama, nu'ma, rá mandagö ra jye'ts'eji o 
bitu c'o na mbaja. Xo ra dya'c'üji 'na tjeve c'ü dyavü o oro, 'ñe xo rí 
pjëzhigue c'ü na jñi'i bëzo c'ü ra manda texe cja nu ín xoñijõmügö 
―eñe e Belsasar.

Cjá nú o ndünrü c'uã e Daniel va mama:
―Nu'tsc'e ni t'ëcjañomü, o̱ t'its'ü c'ü ndo nu Nabucodonosor, iṉ̱ 

pãrãgue na jo'o jã va tsja'a Mizhocjimi c'ü bübü a jens'e, o tsjapü c'ü 
dya cjá pjë ro mbëzhi c'ü ndo ni pajpague 'ma o nguĩjjñi c'ü me ma 
nojo 'ñe me ma zëzhitsjë. Zö iṉ̱ pãrãgue texe yo, nutsc'e dya ijxi i ̱
humillao in mü'bü, iṉ̱ sido iṉ̱ cjatjo c'o na s'o'o, iṉ̱ cjapü me na 
nots'ügue. Xo i ̱tsjapü o burla Mizhocjimi c'ü bübü a jens'e, na ngue i ̱
manda o ma tũji c'o copa c'o tsja'a cja c'ü o̱ ndanintsjimi, i ̱xich'iji o 
vino, cjá ni siji. Dya nguejxtjo c'o i ̱tsjague c'o, xo i ̱ma't'ü c'o ts'ita 
c'o dyavü o oro 'ñe c'o dyavü o plata 'ñe c'o dyavü o bronce 'ñe c'o 
dyavü o t'ëzi, 'ñe c'o dyavü o za'a, 'ñe c'o o ndojo; c'o ts'ita c'o, dya 
äräji ni xo jandaji. Nu'tsc'e, dya iṉ̱ ne rí ma't'ü c'ü ijxi mejme 
Mizhocjimi, c'ü dacüji c'ü rgá bübüji. Nguec'uã va mbẽjjñe c'ü e 
dyë'ë c'ü o 'ne jñu's'ü yo jña'a yo: MENE, MENE, TEKEL, UPARSIN.

’Yo jña'a yo, ne ra mama ga cjavã: MENE ne ra mama 
‘‘Mizhocjimi o mbezhe c'o pa'a c'o vi mandague, ya tsjapü o chjorü 
c'o’’. TEKEL ne ra mama ‘‘O zü'tc'üji cja báscula, pero dya jyüts'ü’’. 
UPARSIN ne ra mama ‘‘C'ü ni mandague, ya chjörü c'ü, ndo ra 
manda dya c'o menzumü a Media 'ñe a Persia’’ ―eñe e Daniel va 
xipji c'ü e rey.

Nuc'uã 'ma o nguarü o mama e Daniel c'o mi ne'e ro mama c'o 
jña'a c'o, e rey Belsasar go manda go jyecheji e Daniel o bitu c'o ma 
mbaja, 'ñe xo go ndepeji 'na tjeve c'ü mi dyavü o oro. Cjá xo nú o 
manda o xipjiji texe c'o nte'e que e Daniel mi ngueje c'ü na jñi'i bëzo 
c'ü ro manda cja c'ü e reinu.

Nu c'ü e xõmü c'ü, o 'ñe mbö't'üji c'ü e rey Belsasar, o tsja'a e 
Darío c'ü mi rey a Media. Cjá nú o manda; angueze ya mi ëdyi 'na 
sesenta y dos cjë'ë 'ma o mbürü o manda.

C'uã jã va tsja'a Mizhocjimi, dya go jyëzi
c'o líõ ro zaji e Daniel

Daniel 6
(Hebreos 11.33)

Nuc'uã c'ü e rey Darío o xõcü c'ü e reinu, nguec'uã va bübü 'na 
ciento veinte estado; o 'ñes'e 'na gobernador nzĩ 'na estado. Xo 'ñes'e 
'na jñi'i bëzo c'o mi pjëzhi prisidente, ngueje c'o mi manda cja c'o 
gobernador; e Daniel mi ngueje 'naja c'o prisidente. E Daniel xe nda 
mi pãrã jã rvá tsja'a c'o o̱ bëpji, na ngue xe nda mi pë's'i na jo'o o̱ 
pjeñe que na ngueje c'o 'ñaja prisidente 'ñe c'o gobernador. Nguec'uã 
c'ü e rey o 'ñes'e e Daniel ro manda nzá texe jã c'o mi manda 
angueze.

Nuc'uã c'o 'ñaja bëzo c'o ndé mi manda, o üdüji. Nguec'uã mi 
jodüji jã rvá chö'tbüji rrã cja'a e Daniel c'o na s'o'o, cjá rrũ ma 
ngös'üji c'ü e rey, pero dya pjë go chö'tbüji, na ngue angueze mi cja'a 
na jo'o c'o o̱ bëpji.

E Daniel mi jñi'i ma ndüñijõmü pama, mi ötü Mizhocjimi ro 
mbös'ü; nguec'uã c'o gobernador 'ñe c'o pjë ndé mi pjëzhi, o möji cja 
c'ü e rey o ma xipjiji:

―Nu'tsc'e iṉ̱ rey, rí sido rí bübütjogue. Texe yo gobernador, 'ñe 
yo prisidente, 'ñeje yo pjë ndé pjëzhi, ró quejmejme que nu'tsc'e rí 
dyät'ä 'na ley, cjá rrĩ firjma. C'ü e ley c'ü, ra zö'ö 'na zana rgá bübü. 
Nu c'o pa'a c'o, 'ma ra bübü 'na nte'e c'ü pjë c'o ra dyötü o̱ diösi, o 
pjë c'o ra dyötü 'na bëzo c'ü dya ri ngue'tsc'e, nu'ma, c'ü ra tsja'a ga 
cjanu, ijx ta pant'aji cja c'ü e pozo nu jã na cã'ã c'o líõ.

’Nguec'uã, rí ö'tc'üjme ni t'ëcjañomü, rí firjmague ne ley, 
nguec'uã dya cjó ra sö'ö ra pötü. Na ngue je ga cjanu ga manda c'o 
ley c'o ät'ä c'o tsja'a a Media 'ñe a Persia, na ngue nu c'o, dya cjó sö'ö 
cjó ra pötü c'o ―eñeji va xipjiji c'ü e rey.

Nuc'uã c'ü e rey Darío o ne'e c'o jña'a c'o vi mama c'o 
gobernador 'ñe c'o pjë ndé mi pjëzhi, nguec'uã va firjma c'ü e ley.

'Ma o mbãrã e Daniel c'ü e ley c'ü vi firjma c'ü e rey, o cjogü cja 
c'ü o̱ ngumü, cjá nú o ndüñijõmü va ma't'ü Mizhocjimi, na ngue 
pama pama mi cja'a ga cjanu. Nuc'uã o jmurü jã nzĩ c'o gobernador 
'ñeje c'o prisidente, cjá nú o möji cja o̱ ngumü e Daniel. 'Ma o zät'äji, 
o chöt'üji ma ma't'ü Mizhocjimi. Nuc'uã ijx co nzhogü go möji cja o̱ 
jmi'i c'ü e rey, o ma xipjiji ga cjavã:

―Nu'tsc'e ni t'ëcjañomü, i ̱dyät'ägue 'na ley c'ü ro zö'ö 'na zana 
rvá mezhe. Nu c'o pa'a c'o, 'ma ro bübü 'na nte'e c'ü pjë c'o ro dyötü 
o̱ diösi, o pjë c'o ro dyötü 'na bëzo c'ü dya ri ngue'tsc'e, nu'ma, c'ü ro 
tsja'a ga cjanu, ijx to pant'aji cja c'ü e pozo nu jã c'o na cã'ã c'o líõ. 
¿Cjo dya cjuana c'o?

O ndünrü c'uã c'ü e rey va mama:
―Jã'ã, na cjuana c'o. C'ü e ley c'ü, ijx ta zädä c'uã jã c'o ga 

manda c'o ley c'o tsja'a a Media 'ñe a Persia.
Cjá nú o sido o mama c'o gobernador:
―So e Daniel, ngueje 'naja c'o israelita c'o vi siji a Judá; 

angueze dya cö'tbü 'ñi'i c'ü e ley c'ü i ̱dyät'ägue, na ngue ró jãndajme 
jñi'i ga ma't'ü c'ü o̱ Mizhocjimi pama.

Nu 'ma o dyärä ga cjanu c'ü e rey, me go ndumü, nguec'uã texe 
c'ü e pa'a hasta c'ü vi nzhä'ä, o jyodü jã rvá mbös'ü e Daniel, 
nguec'uã dya ro 'ñech'eji jã c'o ma cã'ã c'o líõ. Pero c'o gobernador 
'ñe c'o pjë ndé mi pjëzhi, o xipjiji c'ü e rey:

―Nu'tsc'e ni t'ëcjañõmü, iṉ̱ pãrãgue na jo'o jã ga cja'a o̱ ley c'o 
tsja'a a Persia 'ñe a Media, na ngue 'ma cjó c'o firjma 'na ley, dya cjá 
sö'ö ra pötüji c'ü.

Nuc'uã c'ü e rey o manda o ma siji e Daniel, cjá nú o 'ñech'eji jã 
c'o ma cã'ã c'o líõ. Nuc'uã c'ü e rey o xipji e Daniel:

―Rí negö ra mböxc'ü c'ü e Mizhocjimi c'ü iṉ̱ ma't'ügue, ngue 
c'uã dya pjë ra tsja'c'ü yo líõ ―embe.

Nuc'uã 'ma ya vi 'ñech'eji é Daniel jã c'o ma cã'ã c'o líõ, o jünji 
'na trrarojo, cjá nú o ngo'büji c'ü e pozo. Nuc'uã c'ü e rey o cuatü o 
sello co c'ü o̱ anilio. Cjá ná 'ñeje c'o pjë ndé mi pjëzhi, xo cuatüji o 
sello co c'o o̱ anilioji, nguec'uã dya cjó ro sö'ö ro ngübü nu c'ü.

Nuc'uã c'ü e rey o ma'a cja c'ü o̱ palacio, pero dya pjë go zi'i. 
'Ma o dyobü, dya xo go sö'ö ro ĩjĩ, na ngue mi mbeñe e Daniel. C'ü 
na yeje nu pa'a, c'ü e rey ts'i vi nanga, cjá nú o ma na niji cja c'ü e 
pozo nu jã c'o vi 'ñech'eji e Daniel. 'Ma o zät'ä, o mapjü va mama:

―Daniel, o mbëpjits'ü c'ü e Mizhocjimi c'ü ijxi bübütjo, c'ü 
pama pama iṉ̱ ma't'ügue, ¿cjo o sö'ö o ñanc'ã cja c'o líõ?

Cjá nú o ndünrü c'uã e Daniel va mama:
―Nutsc'e iṉ̱ rey, ín Mizhocjimigö o ndäjä c'ü o̱ anxë o 'ne 

ngo'tbü o̱ ne'e yo líõ, nguec'uã dya pjë go tsjacö yo, na ngue 
Mizhocjimi pãrã c'ü dya rí cjagö c'o na s'o'o cja o̱ jmi'i angueze, xo 
'ñetsc'e ni t'ëcjañomü, iṉ̱ pãrãgue c'ü dya pjë rí cjagö c'o rrã s'o'o.

'Ma o dyärä ga cjanu c'ü e rey, me go mäjä na püncjü, na ngue 
mi bübütjo e Daniel. Cjá nú o manda o pjons'üji c'ü. 'Ma o pjons'üji, 
o nuji c'ü dya pjë mi cja'a, dya xo vi xögüji, na ngue vi 'ñejme 
Mizhocjimi.

Nuc'uã c'ü e rey, o manda o ma siji c'o bëzo c'o vi mama mi 
cja'a na s'o'o e Daniel, na ngue mi ma't'ü Mizhocjimi. Cjá nú o 
manda o pant'aji cja c'ü e pozo nu jã c'o mi cã'ã c'o líõ, xo 'ñe c'o o̱ 
t'iji 'ñe c'o o̱ suji. Dya be mi zät'äji a ndü'bü c'ü e pozo 'ma ya vi 
ngãcãji, cjá nú o zaji, o tsja'a c'o líõ.

Nuc'uã c'ü e rey o dyät'ä 'na carta c'ü o mbẽjjñe texe cja c'o 
jñiñi, 'ñe c'o ndajjñiñi c'o bübü cja ne xoñijõmü, zö pjë c'o ndé ma 
jña'a mi ñaji. C'ü e carta mi mama ga cjavã: ‘‘Nutscö rí rey, rí 
pen'c'eji ne carta, nguec'uã rí pãrãji que rí negö ri 'ñejmegueji 'ñe rí 
ma't'üji c'ü o̱ Mizhocjimi e Daniel, na ngue angueze ijxi bübütjo y 
dya ra nguarü. Je xo ga cjatjonu c'ü o̱ reinu, dya ra nguarü rgá 
manda. C'ü o̱ Mizhocjimi e Daniel ñana c'o ẽjme angueze, xo cja'a c'o 
me na nojo a jens'e 'ñe cja ne xoñijõmü. Angueze o ñana e Daniel, 
nguec'uã c'o líõ, dya go zaji nu’’, eñe c'ü e carta c'ü o dyät'ä c'ü e rey 
Darío.

E Daniel o mbëzhi prisidente 'ma mi manda c'ü e rey Darío, c'ü 
mi tsja'a a Media. Xo va cjatjonu, 'ma o mbëzhi rey e Ciro c'ü mi 
tsja'a a Persia.

C'uã jã va tsja'a e Daniel, o dyötü Mizhocjimi
ro mbös'ü c'o israelita

Daniel 9.1-19
'Ma mi bübü e Daniel a Babilonia, o xörü c'o jña'a c'o vi dyopjü 

c'ü e profeta Jeremías, nguec'uã va mbãrã c'ü ro cjogü 'na setenta 
cjë'ë c'ü rví nguejme c'ü e jñiñi a Israel jã c'o va yä't'äji 'ma o chũji; 
dya cjó ro dyät'ä na jo'o c'ü, hasta 'ma cjá ro cjogü c'o setenta cjë'ë. 
Na ngue je va cjanu va xipji Mizhocjimi c'ü e profeta Jeremías.

E Daniel ya mi tita, xo mi pãrã c'ü dya cjá ro mezhe 'ma ro zädä 
c'o pa'a c'o vi mama Mizhocjimi. E Daniel mi ma't'ü Mizhocjimi, mi 
xipji ga cjavã: ‘‘Nu'tsc'e Mizhocjimi, me na nots'ügue, me xo na 
zë'ts'i, xo iṉ̱ cjague texe c'o iṉ̱ mama. Rí pãrãjme que ró cjagöjme c'o 
na s'o'o cja in jmigue, dya ró cjajme c'o mama in jñague; pero rí 
ö'tc'üjme rí perdonaozüjme, xo rí tsãvgãjme libre cja yo menzumü a 
Babilonia. Nu'tsc'e ín Mizhocjimits'ügöjme i ̱pjongü co i ̱poder c'o ín 

mboxtitagöjme 'ma ma cãji a Egipto, nguec'uã o mbãrã texe c'o nte'e 
c'ü me na zë'ts'igue. Pero nutscöjme ró cjajme c'o na s'o'o, dya ró 
ä'tc'äjme. Nguec'uã texe yo nte'e cjapüji burla c'ü e jñiñi a Jerusalén; 
xo 'ñetscöjme rí menzumüjme nu, ndé cjacüjme burla, na ngue rí 
pë's'i ín s'ocügöjme. Nudya, ín Mizhocjimits'ügöjme, dyärä yo jña'a 
yo rí xi'ts'ijme, dya xo rí jyëzi nu in nintsjimi xe ra nguejme jã c'o ga 
cja'a dya, yät'ä. C'ü rgá ö'tc'ügöjme yo, dya ngue c'ü rgá cjajme na 
jo'o dya, jiyö; c'ü rgá ö'tc'ügöjme yo, ngueje c'ü rí pãrãjme c'ü me na 
jontetsc'e’’, eñe e Daniel va ma't'ü Mizhocjimi.

C'uã jã va mama Mizhocjimi c'ü ro mimi
rey 'na bëzo c'ü mi chjũ'ũ Ciro

Isaías 44.26―45.13
E Darío o mbëzhi rey 'na yecjë a Babilonia. 'Ma o ndũ'ũ 

angueze, ndo go mbëzhi rey c'ü nú sobrenu c'ü mi chjũ'ũ Ciro, nu c'ü 
mi tsja'a a Persia. 'Ma o mbëzhi rey e Ciro, ya vi zö'ö como 'na 
sesenta y ocho cjë'ë ndeze 'ma ot'ü o dyëdyi e Nabucodonosor c'o 
israelita ga ma a Babilonia.

Como 'na ciento cincuenta cjë'ë ante que ro mbëzhi rey e Ciro, 
Mizhocjimi vi zopjü c'ü e profeta Isaías vi xipji ga cjavã:

―Rí xipjigö ne jñiñi a Jerusalén ra zädä 'ma ndo ra ngãrãtjo vã 
o nte'e; xo rí xipjigö yo 'ñaja jñiñi a Judá, ra zädä 'ma ra dyät'äji na 
yeje yo ngumü yo ya rguí yä't'äji. Xo rí xipjigö e Jerusalén ra zädä 
'ma ndo ra dyät'ätjoji na yeje jã c'o ma cja'a 'ma ot'ü, xo ra dyät'äji 
na yeje ne ndanintsjimi nu bübü vã ―eñe Mizhocjimi va xipji e 
Isaías.

Mizhocjimi xo mama que o juajjnü e Ciro ngue c'uã ro ndõpü 
texe c'o 'ñaja rey. E Isaías go sido go mama jã va cja'a va mama 
Mizhocjimi:

―Mizhocjimi ra xipji ga cjavã e Ciro: ‘‘Rá pjöxc'ü na puncjü, 
nguec'uã rí pãrãgue que nguetscö e Jehová, o̱ Mizhocjimi yo 
israelita. Nutscö ró zo'c'ü co in chjũgue, xo ró da'c'ü rí pjëzhi rey, zö 
dya mi pãcãgö. C'ü rgá cjagö ga cjanu, ngueje c'ü rgá juẽtsẽgö yo o̱ 
mboxbëche e Israel yo ró juajjnügö. Nguetscö rí Mizhocjimigö, dya 
xe bübü 'na diösi c'ü ri nza cjazgö. Nutscö rá cja'c'ü ra zë'ts'i, zö dya 
iṉ̱ pãcãgö, ngue c'uã texe yo nte'e yo cãrã ndeze jã ni mbes'e, hasta 
jã ni nguibi e jyarü, ra mbãrãji c'ü nguejxtjozgö rí Mizhocjimi, dya 
cjó xe bübü c'ü ri manda. Nguetscö rí pjös'ü yo nte'e, ngue c'uã ra 

ngãrãji na jo'o; xo nguetscö rí cjapügö ra sufreji. Nguetscö rí cjagö 
texe yo’’, ra 'ñeñe Mizhocjimi rgá xipji e Ciro.

’Mizhocjimi xo mama ga cjavã: ‘‘Jã c'o ga cja'a 'ma ẽjẽ o dyebe, 
je ni 'ñeje cja yo ngõmü yo bübü a jens'e, cjá na säjä cja ne xoñijõmü 
nguec'uã ga te'e na jo'o yo planta, na ngue siñi na jo'o cja ne jõmü, 
je xo ga cjatjonu 'ma rí intsjimigö yo nte'e, nguec'uã ra ngãrãji na 
jo'o. Juẽjme c'ü e nte'e c'ü ra jñüncügö ngüënda, rgá xitsi: ¿Pjenga iṉ̱ 
cjacügö ga cjanu?, ra 'ñenze. Na ngue c'ü e pëjo, dya sö'ö ra xipji c'ü 
e nte'e c'ü ät'ä o s'äbä: ¿Pjenga iṉ̱ cjacügö ga cjanu? C'ü e s'äbä, dya 
xo sö'ö ra xipji c'ü o dyät'ä: Nu'tsc'e, dya iṉ̱ pjëchi rí tsjague nu in 
bëpji. Je xo ga cjatjonu 'na t'i'i, dya sö'ö ra xipji c'o o̱ tata: ¿Pjenga i ̱
sizgöji cja ne xoñijõmü?’’

’Mizhocjimi xo mama: ‘‘Nu'tsc'eji iṉ̱ israelitagueji, nguetscö in 
Mizhocjimigueji, ngue'tsc'eji ín ntetsc'öji. ¿Cjo rí jñüncügöji ngüënda 
rgui dyönngüji pjë pjëzhi c'ü rí cja'c'ügöji? ¿Cjo cjá rí xitscöji pjë 
mbëjë c'ü ni jyodü rá cjagö? Nutscö ró ät'ägö ne xoñijõmü 'ñe texe 
yo cãrã nu, xo ró ät'ägö ne jens'e 'ñe texe yo bübü nu. Nguetscö ró 
juajjnü c'ü e nte'e c'ü ra mbëzhi na nojo. Rá pjös'ügö angueze, 
nguec'uã dya rrã s'ëzhi c'o ra tsja'a. Ngueje angueze c'ü ndo ra dyät'ä 
na yeje ne Jerusalén nu ín ndajjñiñigö, nu ya rguí yä't'äji. Xo ra 
ngama libre c'o israelita c'o ri cãrã cja 'naño xoñijõmü. Angueze, dya 
ra dyörü o t'opjü c'ü rguí tsja'a ga cjanu’’, eñe Mizhocjimi.
C'uã jã rvá ngãrã c'o israelita 'na setenta cjë'ë a Babilonia

Jeremías 25.10-14; 29.10
'Ma mi bübü c'ü e profeta Jeremías, Mizhocjimi o zopjü va xipji 

c'o jña'a c'o ro xipji c'o nte'e. C'ü e jña'a, mi mama ga cjavã:
―Texe ne jñiñi vã, ijx ta yä't'äji nu, dya cjá rrã jo'o. Ngueje e 

Nabucodonosor c'ü rey a Babilonia c'ü ra tsja'a ga cjanu. Ra mezhe 
'na setenta cjë'ë c'ü rguí manda texe cja yo nación yo bübü, ra 
mbëpiji c'ü. 'Ma ra zädä c'o setenta cjë'ë, nutscö rá jünpü o ngüënda 
c'ü e rey 'ñe c'o ri menzumü a Babilonia; je ga cjanu rgá ngõt'üji c'o 
na s'o'o c'o rguí tsjaji.

O mezhe ts'ë c'uã, e profeta Jeremías o dyopjü 'na carta c'ü o 
mbenpe c'o israelita c'o ya vi dyëdyiji a Babilonia. C'ü e carta mi 
mama ga cjavã: ‘‘Mizhocjimi mama ga cjavã: 'Ma ra zädä c'o setenta 
cjë'ë c'o rguí manda c'o rey a Babilonia, nutscö rá pjöxc'üji, rá 

cumplegö c'ü ya rvá xi'ts'iji, c'ü rá cja'c'üji rí nzhogüji na yeje ga 
'ñevã a Jerusalén’’, eñe c'o jña'a c'o mi jũs'ü cja c'ü e carta.

Nguec'uã 'ma o mbëzhi rey e Ciro, ya mi ngue ro zädä c'o jña'a 
c'o vi mama Mizhocjimi.

C'uã jã va nzhogü c'o israelita o möji cja c'ü o̱
xoñijõmüji, 'ma mi rey e Ciro

2 Crónicas 36.22-23; Esdras 1.1―4.2;
2 Reyes 17.24-33; Esdras 4.3―5.1

C'ü o̱ jña'a Mizhocjimi c'ü o dyopjü e Esdras, je jũs'ü nu, jã c'o 
va zädä c'o jña'a c'o vi mama c'ü e profeta Jeremías, 'ñe c'ü e profeta 
Isaías. C'o jña'a c'o o jñu's'ü e Esdras, je ga cjavã c'o: Mizhocjimi o 
'ñünbü o̱ mü'bü c'ü e rey Ciro, nguec'uã va zopjü, 'ñe xo mbenpe 'na 
jña'a c'o israelita c'o mi cãrã texe jã c'o mi manda angueze. C'o jña'a, 
je ma cjavã c'o:

―Mizhocjimi c'ü bübü a jens'e, ijxi ngueje c'ü o dyacö nu rgá 
mandagö texe cja yo 'ñaja yo manda cja ne xoñijõmü. Angueze o 
xitsi rá ä'tbä na jo'o c'ü o̱ ndanintsjimi c'ü vá bübü a Jerusalén. 
Nguec'uã texets'ügueji iṉ̱ menzumüji a Israel, Mizhocjimi ra 
mböxc'üji; sö'ö rí nzhogü rí möcjeji a Jerusalén, rí ma dyät'äji c'ü o̱ 
ndanintsjimi in Mizhocjimigueji.

’Texe c'o ra ma'a a Jerusalén, ni jyodü ra mbös'üji c'o, ra tsja'a 
c'o ri chängumüji c'o ra nguejmetjo, ra unüji o plata 'ñe o oro 'ñe o 
animale, 'ñe pjë c'o ndé ra ne ra unüji rgá mbös'üji c'o, ngue c'uã ra 
sö'ö ra dyät'äji c'ü o̱ ndanintsjimi Mizhocjimi, c'ü vá bübü a 
Jerusalén ―eñe c'ü e jña'a c'ü o xipjiji c'o israelita.

Nguec'uã va mbedye o möji, mi pa'a c'o tita c'o mi tsja'a cja c'ü 
e tribu a Judá 'ñe c'ü e tribu a Benjamín, xo 'ñe c'o mböcjimi 'ñe c'o 
levita. Xo ma'a texe c'o nte'e c'o vi 'ñünbü o̱ mü'bü Mizhocjimi ro 
möji, ro ma pjösteji. C'o mi chängumüji o mbös'üji c'o o ma'a, o 
unüji c'o xe nda mi jyodü cja c'ü e bëpji.

C'ü e rey Ciro o manda 'naja c'o o̱ mbëpji, o ma'a o ma nzhö'ö 
c'o copa c'o mi dyavü o oro, 'ñe c'o mi dyavü o plata, c'o je mi tsja'a 
cja c'ü o̱ ndanintsjimi Mizhocjimi, c'o ya vi mezhe vi tũ'ũ a Babilonia 
c'ü e rey Nabucodonosor.

Je va cjanu va nzhogü na puncjü c'o israelita, o möji cja o̱ 
xoñijõmüji. Nu c'o o nzhogü o ma'a cja c'ü o̱ jñiñiji, mi cjapü o 
xo'ñiji 'na bëzo c'ü mi chjũ'ũ Zorobabel. Nuc'ü, o mbëzhi gobernador 

a Jerusalén. Xo mi pa'a 'na mböcjimi c'ü mi chjũ'ũ Jesúa. Texe c'o o 
nzhogü o möji cja o̱ xoñijõmüji, mi söji como 'na cincuenta mil o 
nte'e.

'Ma o zät'äji a Jerusalén, o dyät'äji 'na altar nu jã c'o mi bübü 
c'ü 'naja 'ma dya be mi yä't'äji a Jerusalén. Cjá nú o mbö't'üji o 
animale c'o o mbä'sbäji Mizhocjimi; mi pö't'üji 'ma xõrü 'ñe 'ma 
nzhä'ä, ngue c'uã Mizhocjimi ro mbörü anguezeji, na ngue mi sũji c'o 
nte'e c'o bëjxtjo mi cãrã nu.

Nuc'uã o mbürü o jyäbäji c'ü e ndanintsjimi. 'Ma o dyä'tbäji o̱ 
cimiento c'ü e ndanintsjimi, c'o mböcjimi o böbüji c'uã, cjá nú o 
zünt'üji c'o o̱ trompetaji; nu c'o levita mi pjë'biji c'o xijji címbalo. C'o 
nte'e me mi tõji, xo mi unüji 'na pöjö Mizhocjimi ma mamaji:

―Mizhocjimi me na jonte, dya ra nguarü rgá juẽtsquẽgöji c'ü.
Texe c'o nte'e me mi mäji, na ngue ya ma pjürü ma ät'äji c'ü e 

ndanintsjimi. Nguec'uã me mi mapjüji ma ma't'üji Mizhocjimi.
'Ma ya mi ät'äji c'o barda c'o mi cjot'ü a Jerusalén, o säjä c'uã jã 

nzĩ bëzo c'o mi menzumü a Samaria, o 'ne mamaji:
―Rí ne rá pjöxc'ügöjme rí jyäbäji ne ndanintsjimi, na ngue 

nutscöjme xo rí ma'tc'öjme Mizhocjimi. Na ngueje ndeze 'ma o 
ëzgöjme ga 'ñevã e Esar-hadón c'ü mi rey a Asiria, rí pö't'ügöjme o 
animale, cjá rrũ pä'sbäjme Mizhocjimi ―eñe va mama c'o 
samaritano.

C'o nte'e a Samaria, mi ma't'üji Mizhocjimi, pero xo mi ma't'üji 
c'o ts'ita c'o mi ma't'ü c'o nte'e c'o mi cãrã 'naño país. Nguec'uã e 
Zorobabel 'ñe e Jesúa 'ñe c'o 'ñaja israelita, dya go neji c'o jña'a c'o vi 
mama c'o Samaritano; nguec'uã va xipjiji c'o:

―Dya sö'ö rá pjö's'ügöji rá ät'ägöji ne ndanintsjimi, ijxi 
nguetsjëzgöjme rá ä'tbäjme o̱ nintsjimi Mizhocjimi, na ngue je va 
cjanu va xitscöjme e Ciro c'ü rey a Persia.

Nuc'uã c'o nte'e c'o mi tsja'a a Samaria, o mbürü o jyodü jã rvá 
tsjapüji ro tõgü o̱ mü'bü c'o israelita, ngue c'uã dya cjá ro sido ro 
pëpjiji rvá dyät'äji c'ü e nintsjimi.

Xo tsja'a c'o samaritano o möji cja o̱ jmi'i jã nzĩ bëzo c'o mi unü 
o consejo c'ü e rey Ciro, o ma unüji o t'opjü nguec'üã ro xipjiji c'ü e 
rey que dya ro jyëziji c'o israelita xe ro dyät'äji c'ü e nintsjimi.

Nuc'uã c'o bëzo c'o mi unü o consejo c'ü e rey, dya go jyëziji c'o 
israelita xe ro dyät'äji c'ü e ndanintsjimi texe c'o cjë'ë c'o xe mi 
pjëzhi rey e Ciro, ni xo ri ngueje 'ma mi pjëzhi rey c'ü o̱ t'i'i. Ndo go 
mbürü go dyät'ätjoji na yeje, 'ma cjá mbëzhi rey a Persia 'na bëzo c'ü 

mi chjũ'ũ Darío, c'ü xo mi chjũ'ũ c'ü e rey c'ü ot'ü mi manda, 'ma mi 
bübü e Daniel.

Nu c'o pa'a c'o mi manda c'ü e rey Darío, mi bübü 'na yeje bëzo 
c'o mi ngueje o̱ profeta Mizhocjimi, 'naja c'ü mi chjũ'ũ Hageo, 'naja 
c'ü mi chjũ'ũ Zacarías. Nzá yeje c'o profeta c'o, mi xipjivi c'o nte'e c'o 
jña'a c'o mi unü Mizhocjimi ra mamavi.

C'uã jã va tsja'a c'ü e profeta Hageo, o zopjü c'o israelita 
c'o vi nzhogü a Jerusalén

Hageo 1.1-15
Mizhocjimi o xipji c'ü e profeta Hageo ro ma zopjü c'ü e 

gobernador a Judá c'ü mi ngueje e Zorobabel, cjá ná 'ñeje c'ü mi 
manda cja c'o mböcjimi, c'ü mi chjũ'ũ Josué; angueze xo mi chjũ'ũ 
Jesúa. Mizhocjimi o xipji c'ü e profeta Hageo:

―Yo nte'e mamaji c'ü dya be sädä ra dyät'äji na yeje nu ín 
nintsjimigö.

Xo xipji Mizhocjimi e Hageo que ro mama ga cjavã rvá zopjü 
c'o nte'e:

―Nu'tsc'eji, ¿cjo ya zädä rí mimigueji cja o ngumü yo na 
chjõnü, mientra que ín nintsjimigö sido s'odütjo? Nutscö rí 
Mizhocjimigö, me na zëtsi, rí xi'ts'iji rí mbeñegueji na jo'o c'o iṉ̱ 
cjaji. Nu'tsc'eji iṉ̱ tũjmüji na puncjü, xo iṉ̱ podüji na puncjü, pero 
ts'ëtjo c'o iṉ̱ pjongüji. Xo iṉ̱ ñõnüji, pero dya iṉ̱ nijmiji; xo iṉ̱ siji o 
ndeje, pero sido iṉ̱ netjoji. Xo iṉ̱ tëgueji na jo'o o bitu, pero dya 
pac'üji. 'Ma cjó c'o pëpjitsc'eji, ts'i ni chjotütjo c'ü tõjõ.

’Nutscö rí Mizhocjimigö, me na zëtsi, rí xi'ts'iji que rí mbeñeji 
na jo'o c'o iṉ̱ cjaji.

’Möcjeji cja t'eje, rí ma chũji o za'a, cjá rrĩ dyät'äji na yeje nu ín 
nintsjimigö. Nutscö rá mäjä rga bübügö nu, xo rá jí'ts'iji c'ü me na 
zëtscö. Nu'tsc'eji iṉ̱ jodüji na puncjü, pero ts'ëtjo c'o iṉ̱ töt'üji; c'o iṉ̱ 
pë's'igueji cja in nzumüji, chjëntjui c'ü ro juipjigö c'o, nguec'uã ga 
mböt'ü c'o.

’Je ga cjanu ga ts'a'a, na ngue ín nzumügö sidotjo jã c'o ma cja'a 
ndeze 'ma o yä't'äji, maco nu'tsc'eji me iṉ̱ cja rí jocüji in 
nzumütsjëgueji. Na ngue c'ü iṉ̱ cjagueji ga cjanu, nguec'uã dya ga 
'ñeje o dyebe, 'ñe ne xoñijõmü, dya xo unü c'o iṉ̱ podügueji 'ñe c'o iṉ̱ 
tũjmügueji. Nguetscö ró cjapügö c'ü dya ro 'ñeje o dyebe cja in 
xoñijõmügueji, 'ñe cja yo t'eje, ngue c'uã dya ro jogü yo ndëjxü, ni 

xo rí ngueje yo uva, 'ñe yo pjë ndé iṉ̱ podügueji, 'ñe yo iṉ̱ tũjmüji, 
nguec'uã xo ga bëzhi pjë rí sigueji, 'ñe c'ü ra zi'i yo in animalegueji 
―eñe Mizhocjimi va xipji c'o nte'e.

E Zorobabel, 'ñe e Josué 'ñe c'o 'ñaja nte'e, me go zũji 'ma o 
dyäräji c'o jña'a c'o vi xipji Mizhocjimi ro mama c'ü e profeta Hageo.

Mizhocjimi xo xipji e Hageo ro zopjü c'o nte'e rvá xipjiji:
―Mizhocjimi mama ga cjavã: ‘‘Nguetscö Mizhocjimi, rí bübügö 

co nu'tsc'eji’’.
Je va cjanu va tsja'a Mizhocjimi o 'ñünbü o̱ mü'bü e Zorobabel 

c'ü mi gobernador, 'ñe e Josué c'ü mi ndamböcjimi, 'ñe texe c'o 'ñaja 
nte'e, nguec'uã va mbürü o dyät'äji na yeje c'ü o̱ nintsjimi 
Mizhocjimi c'ü me na zëzhi.

C'uã jã va tsja'a c'ü e profeta Zacarías, xo zopjü c'o 
israelita c'o vi nzhogü a Jerusalén

Zacarías 1.1-6; 4.6-10; 7.8-14
'Ma ya mi ëdyi yeje cjë'ë ma manda c'ü e rey Darío, Mizhocjimi 

o zopjü e Zacarías va xipji:
―Nutscö rí Mizhocjimi, me na zëtsi, o üngügö na puncjü, na 

ngue c'o vi tsja'a c'o in titagueji. Nguec'uã yo jña'a yo rrã xi'ts'igö 
dya, rí xipjigue yo nte'e yo menzumü cja ne jñiñi vã.

Nuc'uã e Zacarías o zopjü c'o nte'e va xipjiji ga cjavã:
―Mizhocjimi mama ga cjavã: ‘‘Nzhogueji cja ín jmigö, ngue 

c'uã xo rá nzhogügö cja in jmigueji. Dya rí tsjagueji c'o o tsja'a c'o in 
titagueji, na ngue o ẽjẽ c'o ot'ü profeta o 'ñe xipji anguezeji ro 
nzhogüji cja ín jmigö, ro jyëziji c'o na s'o'o 'ñiji nu jã c'o mi 
nzhodüji, ro jyëziji c'o na s'o'o c'o mi cjaji. Pero anguezeji dya go 
ne'e ro dyäräji.’’

Xe go sido go mama e Zacarías c'o jña'a c'o vi xipji Mizhocjimi 
ro mama:

―Nudya, ¿jã je bübü dya c'o in titagueji? ¿Cjo sido ra bübütjo 
c'o profeta? Anguezeji ya ndé ndũji, pero c'o jña'a c'o ró xipjigö c'o 
profeta ro xipji c'o in titagueji, ndé go zädä c'o, nguec'uã va nzhogü 
o̱ mü'büji, xo mamaji ga cjavã: ‘‘Mizhocjimi o tsja'a jã c'o nzĩ va 
mama ro tsja'a, o castigaozüji na ngue c'o na s'o'o c'o rmi cjagöji’’.

'Na nu pa'a, Mizhocjimi o ndäjä 'naja o̱ anxë o ma xipji ga cjavã 
e Zacarías:

―Mizhocjimi penpe 'na jña'a e Zorobabel ga xipji: ‘‘Zö na 
puncjü o nte'e yo iṉ̱ bünc'eji vã, zö xo na zëzhiji, pero dya ngueje c'ü 
rguí sö'ö rí dyät'ägueji ne nintsjimi; ngueje c'ü ín Espíritugö c'ü ra 
mböxc'ügueji rí dyät'ägueji nu’’.

Xe go sido go ña'a c'ü e anxë va xipji e Zacarías:
―C'ü dya ni jyëziji e Zorobabel ra dyät'ä ne nintsjimi, o̱ dyojui 

'ma ri bübü 'na t'eje cja o̱ xo'ñi c'ü dya ri jëzi ra mbons'ü, pero 
Mizhocjimi bübü co angueze, nguec'uã c'ü e t'eje c'ü, dya ra ts'a's'ü 
c'ü rguí dyät'ä ne nintsjimi.

’E Zorobabel ngueje c'ü o dyä'tbä o̱ cimiento ne nintsjimi, xo 
ngueje angueze ra cjuatü; ngueje c'ü rgui pãrãgueji que ngueje 
Mizhocjimi c'ü o ndäcjägö rá 'ñe xi'ts'igöji yo jña'a yo. Na ngue c'o 
dya go ngö'tbü 'ñi'i 'ma cjá ma pjürü ma t'ät'ä ne nintsjimi, me ra 
mäji 'ma ra nuji c'ü ya rguí cjuatü e Zorobabel ―eñe c'ü o̱ anxë 
Mizhocjimi.

Mizhocjimi xe go zopjütjo c'ü e profeta Zacarías va xipji:
―Nujyo, ngueje yo ró mamagö: ‘‘Tsjagueji na jo'o o jujticia, 

ndé pötqui ñuji c'o in dyoji. Dya rí tsjapügueji ra sufre c'o ndixũ c'o 
dya cjá 'ñeje o̱ xĩra, dya xo rí tsjapügueji ra sëzhi c'o dya cjá 'ñeje o̱ 
tata 'ñe o̱ nana, ni xo ri ngueje c'o dya menzumü cja in jñiñigueji. 
'Ñe c'o pröve, dya xo rí tsjapügueji ra sëzhi c'o. Dya rí mbeñeji rí 
tsjapüji na s'o'o c'o ni mintegueji.” Je va cjanu rvá xipjigö c'o nte'e 
―eñe Mizhocjimi va xipji e Zacarías.

Mizhocjimi xe go sido go xipjitjo e Zacarías:
―Nutscö ró täjä ín Espíritugö o 'ne 'ñünbü o̱ mü'bü c'o profeta 

c'o ot'ü mi cãrã, nguec'uã va zopjüji c'o nte'e. Pero c'o nte'e, dya go 
ne'e ro dyäräji. Texeji go pjünüji, cjá nú o tsjapü c'ü dya mi äräji. O 
tsjapü o meze o mü'büji, nguec'uã dya ro dyäräji c'o jña'a c'o mi 
xipjiji.

’Nuc'uã o üngügö na puncjü, nguec'uã ró cjapügöji jã c'o nzĩ va 
tsjacöji, dya xo ró ätägöji 'ma mi matcö ro pjös'ügö c'o. Nguec'uã xo 
ró pjö't'ügöji nza cja'a 'ma pjë c'o pjö't'ü o ndãjma, nguec'uã je sta 
ndé go zät'ätji cja o jñiñi c'o dya mi pãrã anguezeji. Nu cja c'ü e jñiñi 
nu jã c'o ot'ü mi cãrã c'o, dya cjá mi sö'ö cjó ra mimi. Na ngue vi 
tsjaji c'o na s'o'o, c'ü e jñiñi c'ü ot'ü me ma zö'ö, dya cjá ma jo'o dya 
―eñe Mizhocjimi va xipji e Zacarías.

C'uã jã va cja'a va nguarü va dyät'äji c'ü e
ndanintsjimi a Jerusalén

Esdras 6.15-17
Ndeze 'ma o mbürü c'o israelita o pëpjiji na yeje, o mezhe 'na 

nziyo cjë'ë va dyät'äji c'ü e ndanintsjimi. C'o pa'a c'o, xe mi manda a 
Persia c'ü e rey Darío; ngueje c'ü o ngõt'ü texe c'o gasto c'o o ts'a'a 
'ma o dyät'äji c'ü e ndanintsjimi.

Nuc'uã, 'ma o nguarü o dyät'äji c'ü e nintsjimi, c'o israelita o 
mbeñeji Mizhocjimi va mbä'sbäji na puncjü o animale; xo unüji 'na 
pöjö, na ngue vi mbös'üji.

C'uã jã rvá cja'a c'ü e nte'e c'ü ro 'ne mbös'ü c'o israelita
Zacarías 9.9; 12.10; 13.7

(Mateo 21.5; Juan 12.15; Apocalipsis 1.7; Juan 19.34-37; Mateo  
26.31; Marcos 14.27)

'Ma mi profeta e Zacarías, Mizhocjimi o zopjü va xipji:
―Xipjigue c'o nte'e a Israel ra mäji, na ngue ra ẽjẽ 'na rey c'ü ra 

'ne ngamaji libre, 'ñe xo ra tsjapüji jujticia. Nuc'ü, ri ngueje 'na nte'e 
c'ü dya ri cjapü na nojo; 'ma ra ẽjẽ c'ü, rva chägätjo 'na burru.

Mizhocjimi xo xipji e Zacarías:
―Texe c'o nte'e ra jñandaji c'ü e nte'e c'ü vi chjocüji.
'Na nu pa'a, ndo go xipji:
―'Ma ra ndũ'ũ c'ü e mbörü, texe c'o ndënchjürü c'o ri tsãjã, ra 

mböt'ü c'o.
C'uã jã va tsja'a c'ü e reina Vasti, dya go tsja'a c'ü vi 

manda c'ü e rey Asuero
Ester 1.1―2.4

'Ma o ndũ'ũ c'ü e rey Darío, na puncjü c'o israelita c'o xe ma 
cãtjo a Persia. C'ü e bëzo c'ü cjá mimi rey, mi chjũ'ũ Asuero. C'ü e 
bëzo c'ü, mi manda cja 'na ciento veinte estado, mi pjürü ndeze jã 
c'o xijji a India, mi sät'ä nu jã c'o xijji Etiopía.

'Ma ya mi pë's'i jñi'i cjë'ë ma manda c'ü e rey Asuero, o tsja'a 
c'uã 'na mbaxua, o mbita c'o 'ñaja bëzo c'o pjë ndé mi pjëzhi cja c'o 
jñiñi jã c'o mi manda angueze. C'ü vi mbita e Asuero c'o nte'e c'o, 
ngueje c'ü rví jíchiji texe c'o na jo'o c'o mi pë's'i c'ü, nguec'uã ro 

mbãrãji c'ü me ma nojo angueze. O jmurü nzá texeji a Susa, na ngue 
cja c'ü e jñiñi c'ü, je mi bübü nu c'ü o̱ palacio c'ü e rey.

O zö'ö nde cjë'ë va tsjaji c'ü e mbaxua c'ü. Nuc'uã 'ma o cjogü 
c'o pa'a c'o vi tsjaji c'ü e mbaxua, c'ü e rey Asuero xo mbita texe c'o 
nte'e c'o mi cãrã a Susa, nguec'uã ro tsjaji xe 'na mbaxua. O jmurüji 
c'uã nzá texeji cja o̱ tji'i c'ü e palacio. Xe go mezhe 'nanzo va tsjaji 
c'ü e mbaxua. Nu jã c'o o jmurü o ziji o jñonü, me ma chjõnü nu. C'o 
tjũjjnü c'o mi tägäji, 'ñaja c'o mi dyavü o oro, 'ñaja c'o mi dyavü o 
plata. C'o vaso 'ñe c'o mojmü, ndé mi dyavü o oro c'o.

C'ü e reina c'ü mi chjũ'ũ Vasti, mi ngueje o̱ su'u c'ü e rey. 
Angueze xo dyät'ä o jñõnü, nu jã c'o o mbita texe c'o o̱ su'u c'o bëzo 
c'o vi mbita c'ü e rey. Pero dya 'natjo c'uã o ziji o jñõnü; 'naño jã mi 
cãrã c'o bëzo, 'naño jã mi cãrã c'o ndixũ.

C'ü na yencho pa'a, 'ma ya mi ngueje ro nguarü c'ü e mbaxua, 
c'ü e rey Asuero ya mi mbëtĩ. Nuc'uã o manda ro ma siji c'ü e reina 
Vasti, nguec'uã c'o vi mbita c'ü, ro mbãrãji jã ma cja'a c'ü e reina 
Vasti, na ngue me ma zö'ö 'na ndixũ. Pero c'ü e reina dya go ne'e ro 
tsja'a c'o vi xipjiji, nguec'uã va üdü na puncjü c'ü e rey.

Nuc'uã c'ü e rey, o zojjnü c'o bëzo c'o me mi pãrã. 'Ma o säji, o 
dyönüji pjë mi mama c'ü e ley ro tsjapüji c'ü e reina, na ngue dya vi 
tsja'a c'o vi manda c'ü e rey. Anguezeji o ndünrüji ga cjavã:

―Nu'tsc'e ni t'ëcjañomü, 'ma in negue, sö'ö rí dyät'ägue 'na jña 
c'ü ijx ta mama que e Vasti dya cjá reina dya c'ü, dya cjá xo sö'ö ra 
jñantc'ãgue c'ü. Nu'tsc'e ni t'ëcjañõmü, sö'ö rí jyodügue xe 'na ndixũ 
c'ü rrã chjõnü c'ü ra tsja'a reina. C'o jña'a c'o rí dyät'ägue, rí 
pẽjjñegue texe cja c'o jñiñi jã c'o iṉ̱ mandague, nguec'uã c'o ndixũ ra 
respetao c'o o̱ xĩra rgá dyätäji, dya ra tsjaji jã c'o va tsja'a e Vasti.

Nuc'uã c'ü e rey, o nguĩjjñi c'ü ma jo'o c'o vi mama c'o bëzo c'o 
me mi pãrã. O tsja'a c'uã ga cjanu, o dyät'ä o xiscõmü c'o o mbẽjjñe 
cja c'o 'ñaja jñiñi jã c'o ndé mi manda c'ü. C'o xiscõmü mi t'opjü jã 
c'o nzĩ ma ña'a c'o nte'e nzĩ 'na jñiñi, ngue c'uã ro mbãrãji texe cja 
c'ü e xoñijõmü c'o jña'a c'o vi dyät'ä c'ü e rey.

C'uã jã va mbëzhi reina e Ester
Ester 2.5-20

Cja c'ü e jñiñi a Susa, mi bübü 'na bëzo c'ü mi israelita; angueze 
mi chjũ'ũ Mardoqueo. Nuc'ü, je mi menzumü a Jerusalén; ndé go ẽjẽ 
c'ü, 'ma o ma'a e Nabucodonosor a Judá o ma ë'ë c'o nte'e c'o ma cã'ã 

nu. E Mardoqueo vi chezhe 'naja o̱ prima c'ü mi chjũ'ũ Ester, mi 
cjapü o t'ijjuë c'ü, na ngue ya vi ndũ'ũ c'o o̱ tata c'ü e xunt'i. E Ester 
mi ngueje 'na xunt'i c'ü me ma zö'ö.

C'o bëzo c'o vi manda c'ü e rey ro ma jyodüji o xunt'i c'o ma 
chjõnü, ngue c'uã ro juajjnü angueze cjó ngueje c'ü ro mbëzhi reina, 
ndé go zidyiji e Ester jã c'o mi cãrã c'o 'ñaja ndixũ c'o mi tsãjã c'ü e 
rey. Nuc'uã e rey Asuero o ne'e na puncjü e Ester. Nguec'uã o 
nguĩjjñi que ngueje c'ü ro tsjapü reina, pero e Ester dya go mama jã 
je mi menzumü, dya xo go mama cjó mi ngueje o̱ dyoji, na ngue e 
Mardoqueo vi xipji c'ü dya cjó ro xipji jã je mi menzumü c'ü.

E Mardoqueo pama pama mi pa nzhöt'ü cja o̱ xo'ñi c'ü e palacio 
jã c'o mi cãrã c'o ndixũ, nguec'uã ro mbãrã cjo mi bübütjo na jo'o e 
Ester, 'ñe cjo mi nuji na jo'o.

Nuc'uã c'ü e rey o zidyi e Ester cja c'ü o̱ palacio; nguejxtjo e 
Ester xe nda go ne'e, que rí ngueje c'o 'ñaja xunt'i. Nuc'uã 'ma o 
jñu'sbü c'ü o̱ corona, ngue c'uã ro tsja'a reina, o ts'a'a 'na trrambaxua.

C'uã jã va tsja'a e Mardoqueo, 'ma o mbãrã
que mi ne ro mbö't'üji c'ü e rey

Ester 2.21-23
E Mardoqueo pama pama mi jũrü cja o̱ ngojxti c'ü e palacio, na 

ngue pjë c'o mi pjëzhi cja c'ü e rey. 'Na nu pa'a 'ma mi jũrü nu, o 
dyärä c'o mi mama 'na yeje bëzo c'o mi pjörü c'ü e rey. Anguezevi mi 
jodü jã rva mbö't'üvi c'ü e rey. Nuc'uã e Mardoqueo o ma xipji e 
Ester c'o vi dyärä angueze. Nuc'uã e Ester o ma xipji c'ü e rey 
Asuero. 'Ma o mbãrã c'ü e rey Asuero, o manda o jñünpüji ngüënda 
c'o yeje bëzo. 'Ma o mbãrãji que ijxi mejme mi mbeñevi ga cjanu, c'ü 
e rey o manda o ndün's'üji nzá yeje c'o bëzo c'o. Texe c'o o ts'a'a 'ma, 
o jñu's'üji cja c'ü e libro c'ü mi jũs'ü c'o mi ts'a'a cja c'ü e xoñijõmü 
nu jã c'o mi manda c'ü e rey Asuero.
C'uã jã va tsja'a e Amán, mi ne ro mbö't'ü texe c'o israelita

Ester 3
'Na nu pa'a, c'ü e rey o juajjnü 'na bëzo c'ü mi chjũ'ũ Amán, o 

unü ro manda texe cja c'o 'ñaja bëzo c'o pjë mi pjëzhi. Nguec'uã texe 
c'o mi cãrã cja o̱ ngojxtji c'ü e palacio, mi pë'sc'ü ro ndüñijõmüji cja 
o̱ jmi'i e Amán, na ngue je vi manda ga cjanu c'ü e rey. Pero e 
Mardoqueo, dya mi ndüñijõmü cja o̱ jmi'i e Amán, dya xo mi ñüñi.

Nuc'uã c'o mi pjörü c'ü o̱ ngojxtji c'ü e palacio, pama pama mi 
önüji e Mardoqueo pjënga dya mi ndüñijõmü a jmi'i e Amán, jã c'o 
nzĩ va manda c'ü e rey Asuero. E Mardoqueo mi xipji anguezeji c'ü 
dya mi ndüñijõmü, na ngue mi israelita. Nuc'uã c'o mi cãrã cja c'ü e 
ngojxtji o ngös'üji e Amán, o xipjiji c'ü dya mi ndüñijõmü e 
Mardoqueo. 'Ma o mbãrã e Amán c'o mi cja'a e Mardoqueo, go üdü 
na puncjü. Nuc'uã e Amán o nguĩjjñi c'ü dya nda ro sëzhi e 
Mardoqueo, 'ma nguejxtjo angueze ro ndũ'ũ. Nguc'uã va mbeñe c'ü 
xe nda rvá jo'o 'ma ro ndũ'ũ texe c'o israelita c'o mi cãrã a Persia, 
nguec'uã xe nda ro sufre e Mardoqueo.

Nuc'uã e Amán o ma zopjü c'ü e rey va xipji:
―Cãrã na puncjü c'o israelita co nutscöji, xo cãrãji cja c'o 'ñaja 

jñiñi jã c'o ndé iṉ̱ mandague. Pero dya cjaji c'o iṉ̱ mandague, dya xo 
cö'tc'ügue 'ñiji c'o. 'Naño ley c'o pë's'iji. Nguec'uã 'ma iṉ̱ cjĩjjñigue na 
jo'o yo rí mbeñegö, dyät'ägue dya 'na jña'a c'ü ra manda ra mbö't'üji 
texe c'o nte'e c'o. 'Ma rí mandague ra ts'a'a ga cjanu, nu'ma, rá 
ch'unügö na puncjü o t'opjü, nguec'uã ne jñiñi vã ra mbë's'i na 
puncjü o t'opjü ―eñe e Amán.

Nuc'uã c'ü e rey o ts'o't'ü c'ü o̱ anilio c'ü mi jũt'ü cja o̱ dyë'ë, cjá 
nú o unü e Amán va xipji:

―Jñant'ma yo rá xi'ts'i; nutscö dya rí negö c'o in ch'opjügue. 
Jñünü ne anilio, tsjague c'o iṉ̱ mbeñegue na jo'o ―eñe c'ü e rey.

Nuc'uã e Amán o zojjnü c'o mi opjü c'o jña'a c'o mi manda c'ü e 
rey, cjá nú o manda o dyopjüji c'o jña'a c'o ro mbenpeji c'o 
gobernador c'o mi cãrã cja c'o 'ñaja jñiñi. Nu c'o xiscõmü, mi t'opjü 
jã c'o nzĩ ma ñaji cja c'o jñiñi jã c'o ndé mi cãrãji. Cja c'o ya mi 
nguarü jña'a, mi jũs'ü o̱ tjũ'ũ c'ü e rey, cjá ma nguat'ü c'ü o̱ sello. 
Nuc'uã ijx co mbedye c'o bëzo c'o ro ma zogü c'o xiscõmü, o ndëdyiji 
c'o carta, o ma zogüji cja c'o jñiñi jã c'o ndé mi cãrã c'o israelita. Nu 
c'ü e carta mi jũs'ü que ro mbö't'üji texe c'o bëzo 'ñe c'o ndixũ c'o mi 
israelita; dya ro tsja'a, zö cjá mi lëlëtjo, zö ya mi titaji. Je xo mi jũs'ü 
nu c'ü e pa'a c'ü vi mbä's'äji, ngue c'uã 'natjo pa'a ro mbö't'üji nzá 
texe c'o israelita. C'ü e pa'a c'ü, ngueje c'ü e trece c'ü e zana c'ü mi 
chjũ'ũ Adar. Xo mi mama nu, texe c'o ro tsja'a o̱ dyë'ë, ijx to tsjapü o̱ 
cja'a c'o mi pë's'i c'o nte'e c'o ro mbö't'üji.

C'uã jã va ma'a e Ester cja o̱ jmi'i c'ü e rey
Ester 4.1―5.8

Nuc'uã 'ma o mbãrã e Mardoqueo que e Amán mi ne'e ro 
mbö't'ü texe c'o israelita, me go sentio c'uã. Nguec'uã va jye'e o bitu 
c'o ma sãrã, xo vos'ü o bozivi cja o̱ ñi'i, cjá nú o mimi cja o̱ ngojxtji 
c'ü o̱ palacio c'ü e rey, na ngue dya mi sö'ö cjó ro cjogü ro ñavi c'ü e 
rey, 'ma mi je'e o bitu ga cjanu. Texe c'uã jã ndé mi cãrã c'o israelita, 
'ma o dyäräji que ro ndũji, ijx co jyeji c'o bitu c'o mi jeji 'ma cjo c'o 
mi tũ'ũ. Xo o mbempjẽji, 'ñe me mi huëji, na ngue mi sentioji.

Nuc'uã c'ü e reina Ester, 'ma o mbãrã c'ü mi jũrü e Mardoqueo 
cja c'ü e ngojxtji, 'ñe mi je'e c'o bitu c'o ma sãrã, o mbenpe o bitu c'o 
ro jye'e, nguec'uã ro ts'o's'ü c'o ma sãrã. Pero e Mardoqueo dya go 
ne'e ga cjanu. Nuc'uã c'ü e reina o ndäjä 'naja c'o o̱ mbëpji o ma 
dyönü pjë mi cja'a, nguec'uã mi je'e c'o bitu c'o ma sãrã. Nuc'uã e 
Mardoqueo o xipji c'ü e mbëpji, c'o ro ts'a'a. E Mardoqueo o xipji ga 
cjanu c'ü e mbëpji, ngue c'uã e Ester ro mbãrã pjë mbëjë c'o ro ts'a'a, 
ngue c'uã xo ro ma ñavi c'ü e rey, ro dyötü c'ü dya ro jyëzi ro 
mbö't'üji c'o israelita. Nuc'uã c'ü mi pëpi c'ü e reina, o ẽjẽ o 'ne xipji 
e Ester texe c'o vi mama e Mardoqueo. Nuc'uã e reina Ester o mama:

―Nzhogügue nu jã c'o vá bübü e Mardoqueo, ma xipji que dya 
cjó sö'ö ra cjogü ra ñavi ne rey, nguejxtjo 'ma ra zojjnü angueze. Na 
ngue bübü 'na ley c'ü mama, 'ma cjó c'o ra tsja'a ra cjogü 'ma dya 
zojjñüji, nu'ma, ijx ta mbö't'üji c'ü e nte'e c'ü. Xo mama c'ü e ley, 'ma 
ra tsja'a c'ü e rey ra ũtü c'ü o̱ vasto nu jã c'o bübü c'ü e nte'e c'ü o̱ 
cjogü, nu'ma, ijxi säjä, zö dya vi zojjnü. Xo rí xipjigue c'ü ya sö'ö 'na 
zana c'ü dya zoncügö rá magö cja o̱ jmi'i c'ü.

Cjá nú o ma'a c'uã c'ü e mbëpji, o ma xipji e Mardoqueo c'o vi 
mama c'ü e reina.

Nuc'uã e Mardoqueo xo mbenpe 'na jña'a e reina Ester va xipji:
―Nu'tsc'e, iṉ̱ bübügue cja c'ü e palacio. Pero dya rí tsjĩjjñigue 

majxã dya pjë ra ts'a'c'ü 'ma ra mbötcüjme. 'Ma dya pjë rí tsjague 
rgui ñangagöjme, Mizhocjimi ra ñangagöjme c'ü, pero nu'tsc'e 'ñe c'o 
in pjamiliague, rí chũgueji. Xo 'ñetjo; ná ri ngueje Mizhocjimi c'ü o 
'ñexc'e rí tsjague reina, nguec'uã ra sö'ö rí pjöxcöjme ―eñe e 
Mardoqueo.

Nuc'uã c'ü o̱ mbëpji e Ester o ma xipji c'o vi mama e 
Mardoqueo. Nuc'uã cjá ndo nú o ndätjo na yeje e Ester c'ü o̱ mbëpji, 
o ma xipji ga cjavã e Mardoqueo: ‘‘Rá cjaxã c'o iṉ̱ xitsi, pero ot'ü rí 

mague rí ma jmutü texe c'o israelita c'o cãrã cja ne jñiñi a Susa, rí 
mandague ra mbempjẽji 'na jñipa cjá ná 'na jñixõmü. Nutscö 'ñe c'o 
ndixũ c'o ín mbëpjigö, xo rá mbempjẽgöjme. Nuc'uã cjá rrũ magö cja 
c'ü e rey, rá ma ñabe, zö dya ri zoncügö c'ü. Dya ra tsja'a, zö rá 
tũgö’’, eñe c'ü e mbëpji, va xipji e Mardoqueo c'o jña'a c'o vi mama e 
Ester.

Nuc'uã e Mardoqueo o tsja'a jã c'o nzĩ va xipji e Ester; texe c'o 
israelita o jmurüji, cjá nú o mbempjẽji 'na jñipa, cjá ná 'na jñixõmü.

C'ü na jñi'i nu pa'a, e Ester o jye'e c'o o̱ bitu o reina, cjá nú o 
ma'a c'uã jã c'o ma bübü c'ü e rey. Nu c'ü e rey ma jũ'ũ cja c'ü o̱ 
trono. 'Ma o jñanda mi böbü e Ester cja c'ü e ndentji, o mäpä c'uã, 
cjá nú o ũtü c'ü o̱ vasto c'ü mi dyavü o oro. Nuc'uã c'ü e reina Ester o 
cjogü, o ndönbü o̱ ñi'i c'ü e vasto. Nuc'uã c'ü e rey o dyönü:

―¿Pjë mbëjë c'ü iṉ̱ negue, reina Ester? ¿Pjë mbëjë c'ü iṉ̱ ne'e rí 
dyörügue dya? Nutscö rí bünc'ö rá da'c'ü nde'e yo rí pë's'c'ö, 'ma rí 
dyötcü.

O ndünrü c'uã e Ester o mama:
―C'ü rí ö'tc'ü ni t'ëcjañomü, ngue c'ü rí mague rá ma siji 'na 

jñõnü c'ü ró manda o dyä'tc'äji, xo rí mëguevi e Amán.
Nuc'uã c'ü e rey o manda o zojjnüji e Amán, nguec'uã ro ẽjẽ ro 

'ne ziji c'ü e jñõnü c'ü vi dyät'ä c'ü e reina. 'Ma ya ma siji c'ü e jñõnü, 
c'ü e rey o dyönü e Ester:

―¿Pjë mbëjë c'ü iṉ̱ negue? Mangue pjë mbëjë c'ü iṉ̱ negue, 
nutscö jo rá da'c'ü; 'ma rí dyötcü nde'e yo rí pë's'igö, ijx tá da'c'ü 
―eñe c'ü e rey.

Nuc'uã c'ü e reina Ester o mama:
―C'ü rí ö'tc'ü, ngueje c'ü rí 'ñetjovi na yeje ra xõrü e Amán, rá 

siji o jñõnü c'o ró ät'ägö. Cjá xo rá xi'ts'i ra xõrü, c'ü rí ne'e rá ö'tc'ü 
―eñe e Ester.
C'uã jã va tsja'a c'ü e rey Asuero o gradecio e Mardoqueo

Ester 6.1-13
Nu c'ü e xõmü c'ü, c'ü e rey Asuero dya mi sö'ö ro ĩjĩ. Nguec'uã 

va manda o ma tjëji c'ü e libro c'ü mi jũs'ü texe c'o mi ts'a'a jã c'o mi 
manda angueze, ngue c'uã ro xörüji. Nuc'uã o mbürü o xörüji c'ü e 
libro. 'Ma o zät'äji nu jã c'o mi jũs'ü jã va cja va cöste e Mardoqueo, 
'ma mi ne ro mbö't'üji c'ü e rey, ro tsja'a c'o yeje bëzo, nuc'uã c'ü e 
rey o dyönü c'o o̱ mbëpji:

―¿Pjë unüji e Mardoqueo 'ma o tsja'a ga cjanu?
Nuc'uã c'o mbëpji o mamaji:
―Ojtjo, dya pjë go unüji c'ü.
Nuc'uã c'ü e rey o tsja'a t'önü va mama:
―¿Cjó ngueje c'ü bübü dya cja c'ü e ndentji? ―eñe.
C'ü e ndajme c'ü, ya vi säjä e Amán cja c'ü e palacio, ya mi 

bübü cja c'ü e ndentji. C'ü vi 'ñeje angueze, ngueje c'ü ro 'ñe dyötü o 
sjëtsi c'ü e rey, nguec'uã ro ndün's'ü e Mardoqueo cja c'ü e horca c'ü 
ya vi dyät'ä.

Nuc'uã c'o o̱ mbëpji c'ü e rey o mamaji:
―Ngueje e Amán c'ü bübü a tji'i ―eñeji.
Cjá nú o mama c'uã c'ü e rey:
―Xipjiji ra cjogü.
Nuc'uã 'ma o cjogü e Amán, o ña'a c'ü e rey va xipji:
―¿Pjë ni jyodü rá cjapü 'na bëzo c'ü rí ne'e rá s'iyagö? ―eñe c'ü 

e rey.
Nuc'uã e Amán o nguĩjjñitsjë que ijx mi ngueje angueze c'ü ro 

s'iya c'ü e rey, nguec'uã va mama ga cjavã:
―Nutscö rí mangö c'ü ra cãji 'naja c'o bitu c'o iṉ̱ jegue, cjá ná 

'ñe 'na pjadü c'o iṉ̱ chägägue, cjá xo rrũ jñüji 'na corona. Nuc'uã, cjá 
rrũ zojjnüji 'na bëzo c'ü xe nda pjëzhi na nojo jã c'o iṉ̱ mandague, ra 
'ñe jyeche c'o bitu c'ü e bëzo c'ü iṉ̱ ne'e rí s'iyague, xo ra jñu'sbü c'ü e 
corona. 'Ma ra nguarü ra tsja'a c'o, c'ü e bëzo c'ü iṉ̱ ne'e rí s'iyague, 
ra chägä c'ü e pjadü. Nuc'uã c'ü e bëzo c'ü xe nda pjëzhi na nojo, ra 
zidyi a nde'e cja ne jñiñi c'ü e bëzo c'ü iṉ̱ ne'e rí s'iyague, cjá rrũ 
mapjü ga cjavã rgá xipji c'o nte'e: ‘‘Je ga cjavã ga tsja'a c'ü e rey 
Asuero, 'ma ne'e cjó ra s'iya c'ü’’, ra 'ñeñe c'ü e bëzo ―eñe e Amán.

Nuc'uã c'ü e rey o xipji e Amán:
―So xädä rí ma tsãgue c'o bitu c'o rí jegö, xo rí ma sigue c'ü e 

pjadü, 'ñe rí jñügue c'ü e corona, cjá rrĩ ma tsjague texe jã c'o nzĩ vi 
mamague dya. C'ü rí negö rá s'iyagö, ijxi ngueje c'ü e israelita c'ü ni 
chjũ'ũ Mardoqueo.

Nuc'uã e Amán ijx co ma'a, o ma cã'ã c'ü e bitu c'ü mi je'e c'ü e 
rey, cjá nú o ma siji c'ü e pjadü, cjá xo nú o jyeche c'ü e bitu e 
Mardoqueo, cjá nú o ngünjjnü c'ü e pjadü c'ü mi chägä e 
Mardoqueo, o zidyi a nde'e cja c'ü e jñiñi, mi mapjü e Amán, mi 
xipji ga cjavã c'o nte'e:

―Je ga cjavã ga tsjapü c'ü e rey 'na bëzo c'ü ne'e ra s'iya ―mi 
eñe e Amán.

'Ma o nguarü o nzhöt'üvi, e Mardoqueo o nzhogü o ma'a cja o̱ 
ngojxtji c'ü e palacio. E Amán o ma'a c'uã na niji cja o̱ ngumü me mi 
tseje; dya mi jizhi c'ü o̱ jmi'i 'ma o zät'ä cja o̱ ngumü.

C'uã jã c'o va manda e Amán, o dyät'äji jã c'o
ro ndün's'üji e Mardoqueo

Ester 5.9-14
Nuc'uã e Amán o ma'a cja o̱ ngumü, me mi mäjä na puncjü. 

Pero 'ma o mbedye, o jñanda que e Mardoqueo mi böbü cja o̱ 
ngojxtji c'ü e palacio, pero e Mardoqueo dya go ndüñijõmü a jmi'i 
c'ü. Nguec'uã me go udü, pero o huantatsjë c'ü o̱ mbecuë. 'Ma o zät'ä 
cja o̱ ngumü, o ngös'ü c'ü o̱ su'u 'ñe c'o o̱ dyoji que nguexjtjo angueze 
me mi s'iyaji, mi cja'a c'ü e rey; c'o 'ñaja c'o mi cãrã cja c'ü e palacio, 
dya nda mi s'iyaji c'o. Xo mama ga cjavã:

―E reina Ester o mbitazü ne pa'a dya, ró sijme o jñõnü co c'ü e 
rey; dya cjó xe go mbitaji, nguexjtjozgö.

Xo mama:
―C'ü e reina ndo go mbitazütjo rá magö ra xõrü, rá ma sijme o 

jñõnü co c'ü e rey. Pero texe yo, dya pjë ni muvi na ngue, dya jo'o 
rgá sö'ö 'ma rí chjëbe e Mardoqueo c'ü e israelita, na ngue angueze, 
dya ndüñijõmü cja ín jmigö, dya xo cötcü 'ñiji.

Nuc'uã c'ü o̱ su'u 'ñe c'o o̱ dyoji, o xipjiji e Amán:
―C'ü rí tsjague, dyät'ä 'na horca nu jã c'o rí chjün's'ü c'ü. Ra 

xõrü rí xipjigue c'ü e rey ra dya'c'ü sjëtsi rí chjün's'ügue e Mardoqueo 
cja c'ü e horca. 'Ma ya rgui cjuarü rí chjün's'ü, ra sö'ö rí mëvi c'uã c'ü 
e rey, rí ma siji o jñõnü co c'ü e reina.

Nuc'uã e Amán o nguĩjjñi ma jo'o ga cjanu, nguec'uã o manda o 
ma dyät'äji c'ü e horca.

C'uã jã va mbö't'üji e Amán
Ester 6.14―8.2

Dya go mezhe c'uã 'ma o säjä c'o o̱ mbëpji c'ü e rey, o 'ñe zidyiji 
e Amán, nguec'uã ro ma ziji o jñõnü co c'ü e reina Ester. Nuc'uã c'ü e 
rey ndo go yepe go dyönütjo c'ü e reina:

―¿Pjë iṉ̱ ne'e rí dyörügue? Pjë c'o rí dyörügue, ijx tá da'c'ü 
―eñe c'ü e rey.

Nuc'uã e reina Ester o ndünrü va mama:

―Nu'tsc'e ni t'ëcjañomü, 'ma iṉ̱ s'iyazgö, 'ñe 'ma xo rí ñegue, rí 
ö'tc'ü rí ñangagö 'ñe yo ín dyocjöjme. Na ngue nutscö 'ñe yo ín 
dyocjöjme, ya mamaji ijx ta chjotcöjme, na ngue ya bübü 'na 
xiscõmü c'ü jũs'ü ga cjanu.

Nuc'uã c'ü e rey Asuero o ndünrü va mama:
―¿Pjë iṉ̱ mamague? ¿Cjó ngueje c'ü e nte'e c'ü cja'a ra 

mbö'tc'ügueji?
Nuc'uã e Ester o ndünrü va mama:
―Ngueje e Amán nu nugöjme na ü'ü.
'Ma o dyärä e Amán c'o vi mama e Ester, me go pizhi c'uã, dya 

cjá mi sö'ö ro 'ñõmü nu jã c'o ma jũ'ũ. Nuc'uã me go üdü na puncjü 
c'ü e rey, cjá nú o mbedye o ma'a a tji'i jã c'o mi cja'a o za'a c'o mi 
quis'i o pjruta.

Nuc'uã e Amán o ndüñijõmũ cja o̱ jmi'i c'ü e reina, o dyötü c'ü 
dya ro jyëzi ro mbö't'üji, na ngue e Amán o mbãrã c'ü ijx to 
mbö't'üji. 'Ma ma ötü que ro mbös'ü, e Amán me mi sũ'ũ, nguec'uã 
ijx co tunü, o dyos'ü cja c'ü e tjũjjnü nu jã mi tägä e Ester. Nuc'uã 
'ma o nzhogü c'ü e rey, o jñanda e Amán c'ü mi os'ü nu jã c'o mi jũ'ũ 
c'ü e reina. Nguec'uã o nguĩjjñi c'ü e rey pjë c'o mi ne'e ro tsjapüji c'ü 
e reina, ro tsja'a e Amán. Nguec'uã xe nda go üdü. O manda c'uã c'o 
o̱ tropa o pënch'iji e Amán. Nuc'uã 'naja c'o tropa o mama:

―Cja o̱ ndentji c'ü o̱ ngumü e Amán, bübü 'na horca c'ü o 
manda o dyät'äji, nguec'uã ra ndün's'üji e Mardoqueo ―eñe c'ü e 
tropa.

Nuc'uã c'ü e rey o manda ro ma ndün's'üji nu e Amán. Nuc'uã 
c'o tropa o tsjaji jã c'o nzĩ va mandaji, o ma ndün's'üji e Amán cja c'ü 
e horca c'ü vi manda angueze ro dyät'äji ngue c'uã ro ndün's'üji e 
Mardoqueo. C'ü e pa'a c'ü, c'ü e rey Asuero o unü e reina Ester c'ü o̱ 
ngumü e Amán. Nuc'uã e Mardoqueo o ma'a cja o̱ jmi'i c'ü e rey, na 
ngue e reina Ester ya vi xipji c'ü e rey que mi primovi e Mardoqueo; 
ngue c'uã c'ü e rey o unü e Mardoqueo c'ü e anilio c'ü vi unü e 
Amán. Nuc'uã e reina Ester o 'ñes'e e Mardoqueo ro mbörü texe c'o 
mi pë's'i e Amán.

C'uã jã va tsja'a c'ü e rey Asuero, o unü sjëtsi
c'o israelita ro pjendiotsjëji

Ester 8.3―10.3
Nuc'uã e reina Ester o ma'a na yeje o ma ñavi c'ü e rey. 'Ma o 

cjogü e reina Ester ro ma ñavi c'ü e rey, o ndüñijõmü cja o̱ jmi'i c'ü, 
me mi huë'ë. O dyötü c'uã ro pötü c'o jña'a c'o vi dyät'ä e Amán c'ü 
mi mama c'ü pë'sc'ü ro chjorü c'o israelita; o xipji ga cjavã:

―'Ma rí ñegue ni t'ëcjañõmü, dyät'ägue 'na jña'a c'ü ra mama 
que dya ra ts'a'a c'o o mama e Amán, na ngue dya ro huantagö 'ma 
ro jandagö ro mbö't'üji yo ín dyocjöjme ―eñe e Ester.

Nuc'uã c'ü e rey o xipji c'ü e reina Ester 'ñe e Mardoqueo:
―Dyät'äguevi o jña'a c'o rí ñeguevi, cjá rrĩ jñu's'üguevi ín 

chjũgö, cjá rrĩ sellaoguevi co c'ü ín aniliogö. Na ngue c'o jña'a c'o o̱ 
dyät'ä e Amán, dya sö'ö rá cjapügö ra ojtjo c'o, na ngue jũs'ü ín 
chjũgö, xo o sellao c'ü. Pero rí da'c'üvi sjëtsi rí dyät'ävi 'na dadyo 
jña'a c'ü ra mbös'ü c'o israelita.

Nuc'uã o zojjnüji c'o bëzo c'o mi opjü c'o jña'a c'o mi mama c'ü 
e rey ro dyopjüji, o ẽji c'uã o 'ñe dyopjüji texe c'o jña'a c'o o mama e 
Mardoqueo; je va cjanu va dyät'äji 'na dadyo jña'a. Cjá nú o 
mbenpeji c'o mi manda cja c'o 'ñaja jñiñi nu jã c'o ndé mi bübü c'o 
israelita c'o mi cãrã cja o̱ xoñijõmü c'ü e rey Asuero.

Nu c'o jña'a c'o o mama e Mardoqueo, o dyät'äji jã c'o ma ñaji 
cja c'o jñiñi. Cja c'ü e jña'a, mi jũs'ü que c'o israelita mi sö'ö ro 
pjendioji, 'ma cjó c'o ro ne'e pjë ro tsjapüji, nu jã c'o ndé mi cãrãji. O 
zädä c'uã c'ü e pa'a 'ma ro mbö't'üji c'o israelita, pero anguezeji, ya 
mi te'betjoji ro ts'a'a c'ü e chũ'ũ. C'o israelita o jmurüji texe cja c'o 
jñiñi nu jã c'o ndé mi cãrãji, cjá nú o mbö't'üji texe c'o mi nuji na 
ü'ü. Xo mbö't'üji nzá dyëch'a c'o o̱ t'i'i e Amán. Nuc'uã o söyaji, cjá 
nú o tsjaji o mbaxua; me mi mäji na ngue vi ndõji.

Nuc'uã c'ü e rey, o unü c'ü rví mbëzhi na nojo e Mardoqueo, 
texe jã c'o mi manda angueze; nguejxtjo c'ü e rey xe nda ro mbëzhi 
na nojo.

C'uã jã va nzhogü ga ma a Jerusalén e
Esdras 'ñe c'o 'ñaja israelita

Esdras 7
Ya vi mezhe como 'na setenta y cinco cjë'ë ndeze 'ma o nzhogü 

a Jerusalén e Zorobabel 'ñe na puncjü o israelita. C'ü e dadyo rey c'ü 

mi manda a Persia mi chjũ'ũ Artajerjes; mi ngueje o̱ t'i'i e Asuero. Xo 
mi bübü a Persia 'na israelita c'ü mi chjũ'ũ Esdras. Angueze, mi 
ngueje 'na mböcjimi c'ü mi pãrã na puncjü c'o mi jũs'ü cja c'o ley c'o 
vi jñu's'ü e Moisés.

'Na nu pa'a, e Esdras o ma'a jã c'o mi bübü c'ü e rey, o ma dyötü 
sjëtsi ro nzhogü a Jerusalén, ro möji c'o 'ñaja israelita. C'ü e rey o 
unü sjëtsi e Esdras, na ngue Mizhocjimi mi bübü co e Esdras. Nuc'uã 
c'ü e rey o unü na puncjü o oro 'ñe o plata c'o israelita, nguec'uã ro 
jyezheji c'ü e ndanintsjimi c'ü mi bübü a Jerusalén.

Nuc'uã e Esdras o jmutü nzá texe c'o nte'e c'o mi ne'e ro nzhogü 
ro möji cja c'ü o̱ jñiñiji; c'o o jmurü, o zö'ö como 'na mil quiniento o 
bëzo, co c'o o̱ pjamiliaji. O nzhodüji 'na nziyo zana, cjá zät'äji a 
Jerusalén. 'Ma o zät'äji, o mbürü o jocüji c'ü e nintsjimi. Nuc'uã e 
Esdras o zojjnü na puncjü o mböcjimi, cjá nú o xipjiji ro sido ro 
mbëpiji Mizhocjimi nza cja'a 'ma otü. Xo o xörü c'ü o̱ jña'a 
Mizhocjimi, nguec'uã ro dyärä c'o nte'e, nguec'uã xo ro tsjaji jã c'o 
ma ne'e Mizhocjimi.

C'uã jã va nzhogü e Nehemías ga ma a Jerusalén,
ro ma jocü c'o barda

Nehemías 1―4
Cja c'o bëzo c'o mi pëpi c'ü e rey Artajerjes, mi bübü 'na 

israelita c'ü mi chjũ'ũ Nehemías. Nuc'ü, ngueje c'ü mi ënbi o vinu c'ü 
e rey. 'Ma ya vi mezhe trece cjë'ë ndeze 'ma vi nzhogü e Esdras ga 
ma a Jerusalén, e Nehemías o dyärä que dya be mi jocüji c'o barda 
c'o mi cot'ü c'ü e jñiñi a Jerusalén, nguec'uã me go sentio.

Nuc'uã c'ü e rey o jñanda mi triste e Nehemías, ngue c'uã va 
xipji ga cjavã:

―¿Pjë ni tristegue? Dya jñetse majxã ri sö'dyëgue. Nguec'uã pe 
pjë c'o iṉ̱ mbeñegue.

Cjá nú o ndünrü c'uã e Nehemías va xipji c'ü e rey:
―Nu'tsc'e ni t'ëcjañõmü, c'ü rgá tristegö, ngueje c'ü ín 

jñiñigöjme a Jerusalén c'ü xe s'odütjo, dya cjó be jocü na jo'o c'ü.
Cjá nú o mama c'uã c'ü e rey:
―¿Pjë sö'ö rá cjagö rga pjöxc'ü?
Nuc'uã e Nehemías o dyötü Mizhocjimi ro jíchi pjë mbëjë c'ü ro 

dyötü c'ü e rey. Cjá nú o dyötü c'uã c'ü e rey ro unü sjëtsi ro ma'a a 
Jerusalén, nguec'uã ro ma jocüji c'o barda. Nuc'uã c'ü e rey o unü 

sjëtsi ro möji, xo xipji ro sido ro jocüji c'o barda hasta que ro nguarü 
c'o. C'ü e rey o 'ñeme e Nehemías ro tsja'a gobernador a Jerusalén, 
'ñe cja c'o 'ñaja jñiñi c'o mi tsja'a a Judea. Nguec'uã va möji e 
Nehemías na puncjü o nte'e.

'Ma o zät'äji a Jerusalén, e Nehemías o jmutü c'o o̱ dyoji, 
nguec'uã ro mbürüji c'ü e bëpji. Pero 'ma ya mi pëpjiji ma dyät'äji 
c'ü e ndüngümü, o säjä c'uã 'na jñi'i bëzo c'o dya mi israelita. Ma ẽji 
ma 'ñe cjapüji burla c'o israelita, xo ma 'ñe jonbüji o chũ'ũ. Nuc'uã 
c'o israelita c'o mi pëpji, me mi pjöngüëndaji na puncjü, ngue c'uã ro 
pjendioji 'ma ro 'ñe zöji. 'Ma mi pëpjiji, xo mi jünji o̱ arjmaji. 
Nguec'uã c'o mi nu'u na ü'ü c'o israelita, mi sũji ro chëzhiji, na ngue 
e Nehemías mi animao c'o nte'e, ngue c'uã ro sido ro pëpjiji.

C'uã jã va zopjüji c'o israelita,
o tsja'a c'ü e profeta Malaquías

Malaquías 1.1, 6-8; 2.7-9, 11-13; 3―4
C'o pa'a c'o, mi bübü 'na bëzo c'ü mi chjũ'ũ Malaquías; nuc'ü, mi 

ngueje naja c'o o̱ profeta Mizhocjimi. Mizhocjimi o xipji e Malaquías 
c'ü ro zopjü c'o nte'e, ro xipjiji ga cjavã:

―'Na t'i'i me ne'e c'ü o̱ tata, 'ñe 'na mbëpji respetao c'ü o̱ lamu. 
'Ma nguezgö in Tatagueji, ¿pjenga dya iṉ̱ nezgöji? 'Ma xo nguezgö in 
Jmugueji, ¿pjenga dya iṉ̱ respetaozgöji? Nu'tsc'eji iṉ̱ mböcjimiji, iṉ̱ 
cjacütjogöji o burla 'ma iṉ̱ päscägöji o animale gui mbenzgöji, na 
ngue iṉ̱ dacüji c'o ngorö, 'ñe c'o dya sö'ö ra nzhodü na jo'o, 'ñe c'o 
sö'dyë; ngue c'o iṉ̱ dacöji c'o. ¿Cjo iṉ̱ cjĩjjñigueji na jo'o c'o iṉ̱ 
cjagueji?

Mizhocjimi xe go xipjitjo e Malaquías que ro zopjü c'o 
mböcjimi rvá xipjiji ga cjavã:

―Nu'tsc'eji iṉ̱ mböcjimiji, ngue'tsc'eji ni jyodü rí mangueji c'o 
na cjuana rgui zopjügueji yo nte'e, ngue c'uã ra mbãrãji c'o ín jñagö. 
Na ngue ngueje c'ü rvá juan'c'ügöji c'ü. Pero nu'tsc'eji ya i ̱xõgügueji 
cja c'ü e 'ñiji c'ü na jo'o, dya iṉ̱ cjagueji c'o mama ín leygö. Ngue in 
s'ocügueji c'ü dya ni ne'e yo nte'e ra dyäräji ín jñagö.

’Na ngue c'ü dya iṉ̱ jizhigueji na jo'o yo ín leygö, 'ñe dya xo iṉ̱ 
ätcägöji ín jñagö, rá cjapügö ra nuc'üji na ü'ü yo nte'e, dya cjá ra 
respetaots'üji, na ngue 'ma iṉ̱ cjagueji o jujticia, nde'e yo iṉ̱ unüji 
favor, nde'e yo jiyö ―eñe e Malaquías va xipji c'o mböcjimi c'o jña'a 
c'o vi mama Mizhocjimi.

Xe go ña'a c'uã e Malaquías va zopjü texe c'o nte'e:
―Mizhocjimi mama ga cjavã: “C'o menzumü a Judá 'ñe a Israel 

o tsjaji c'o na s'o'o, o chjüntüji c'o ndixũ c'o menzumü 'naño jñiñi, c'o 
ma't'ü pjë c'o ndé ma ts'ita. Nu c'o cja'a ga cjanu, dya rá pjös'ügö c'o; 
zö pjë c'o ri päscäji rgá mbenzeji, pero dya ijx tá cö'tbügö 'ñi'i c'o.”

Malaquías 3.1―4.4
(Lucas 1.76; 7.27; Apocalipsis 6.17)

’Mizhocjimi c'ü me na zëzhi mama ga cjavã: “Rá täjä c'ü ín 
mbëpjigö, nguec'uã ra jocü na jo'o c'ü e 'ñiji, ante que rá ẽgö”.

Xo mama ga cjavã e Malaquías va xipji o̱ jña'a Mizhocjimi c'o 
nte'e:

―Nu c'ü iṉ̱ te'begueji, 'nangü rgá cjogütjo cja o̱ nintsjimi c'ü. Je 
rgá cjanu rgá ẽjẽ c'ü e nte'e c'ü me iṉ̱ negueji; ngueje c'ü ra tsjapü ra 
zädä c'o jña'a c'o o mama Mizhocjimi ndeze mi jinguã.

’Pero, ¿cjó ngueje c'ü ra huanta c'ü e pa'a 'ma ra ẽjẽ c'ü? ¿Cjó 
ngueje c'ü ra sö'ö ra böbütjo cja o̱ jmi'i, c'ü dya ra tseje, na ngue c'o 
na s'o'o c'o rví tsja'a? Na ngue c'ü o̱ mbëpji Mizhocjimi, ri nza cja'a 
sivi 'ma ra ẽjẽ c'ü, nguec'uã ra ndĩtsquĩji texe c'o rrã s'o'o; ri nza cja'a 
'na xago c'ü tjĩtsĩ c'o na s'o'o. Nuc'ü, ra säjä ra 'ñe mimi, cjá rrũ 
ndĩtspĩ o̱ nzhumü c'o mböcjimi, c'o ngueje o̱ mboxbëche c'ü ndo nu 
Leví, chjëntjui 'ma cjó c'o tjĩtsĩ cja sivi o plata 'ñe o oro.

’Mizhocjimi mama ga cjavã: “'Ma ya rguí ndĩtspĩji o̱ nzhumü c'o 
mböcjimi, ra sö'ö ra mbäscäji c'o rguí mbenzegöji, pero ra tsjaji jã 
c'o nzĩ rgá negö. Nutscö rá mäjä, na ngue c'o ri päscä c'o menzumü a 
Judá 'ñe a Jerusalén; me rá mäjägö nza cja'a 'ma ot'ü.”

’Mizhocjimi c'ü me na zëzhi, xo mama: “Nutscö rá ẽgö rá 'ñe 
jün'c'üji nguarü, rá mamagö cjó ngueje c'o cëro 'ñe c'o mbëchjine, 'ñe 
c'o cjapü ra sufre c'o o̱ mbëpji, 'ñe c'o cjapü ra sufre c'o ndixũ c'o dya 
cjá 'ñeje o̱ xĩrã, 'ñe c'o cjapü ra sufre c'o jyoya. Xo rá mamagö cjó 
ngueje c'o nu'u na ü'ü c'o nte'e c'o menzumü 'naño jñiñi, 'ñe c'o dya 
cöt'ü 'ñiji ra dyätcäji. Nguetscö in Jmugueji, dya rí pötü ín pjeñegö; 
nguec'uã xe iṉ̱ bübütjogueji. 'Ma ri jiyö, ya rva chjo'tc'ügöji. 
Nu'tsc'eji iṉ̱ xõgüji cja c'o ín leygö, jã c'o nzĩ va xõgü c'o in tataji, 'ñe 
c'o in paleji, cjá ná 'ñeje c'o in mboxpalegueji, dya iṉ̱ ne rí tsjagueji 
c'o. Rí xi'tsc'öji rí tsjapü ra nzhogü in mü'bügueji cja ín jmigö, 
nguec'uã rá nzhogü rá nuc'ügöji na jo'o. Pero nu'tsc'eji iṉ̱ mamaji: 
¿Pjë pjëzhi c'ü na s'o'o c'ü ró cjajme, nguec'uã gui xitsijme rá 
nzhogüjme cja in jmigue?, iṉ̱ enzeji. Nutscö xo rí xi'tsc'öji: ¿Cjó ro 

nguĩjjñi majxã ro tsja'a 'na nte'e ro põnngü c'o ngueje ín tsjagö? Pero 
nuc'ü, ngueje c'ü iṉ̱ cjagueji c'ü. Pero xe iṉ̱ önngütjoji: ¿Pjë pjëzhi c'ü 
ró põnnc'ügöjme?, iṉ̱ enzeji. Rí xi'tsc'öji; nzá iṉ̱ texegueji iṉ̱ 
põnngüji, na ngue dya iṉ̱ dacügöji c'o diezmo 'ñe c'o ofrenda c'o ni 
jyodü rí dyacüji. Nguec'uã rá cja'c'ü rí sufregueji. C'ü rí tsjagueji, 
chũgueji dya c'o diezmo, nguec'uã ra bübü pjë ra zi'i c'o pëpji cja ín 
nzumügö. 'Ma rí tsjagueji ga cjanu, ijx tá intsjimits'üji, ngue c'uã dya 
pjë ra bë'ts'iji, ra mboncjüts'üji na puncjü. Dya rá jëzi ra ẽjẽ c'o pjë 
ndé ma ts'i animale ra 'ñe chjo'tc'ü c'o iṉ̱ tũjmüji 'ñe c'o iṉ̱ podüji. 
Nguec'uã texe yo jñiñi ra mamaji me iṉ̱ bübügueji na jo'o, na ngue 
nu'tsc'eji ri pë'sc'eji 'na xoñijõmü c'ü me rrã jo'o”, eñe Mizhocjimi.

’Mizhocjimi xo mama ga cjavã: “C'o jña'a c'o iṉ̱ xitscöji me na 
s'o'o c'o. Pero xe iṉ̱ mamatjogueji: ¿Pjë pjëzhi c'o ró xi'tsc'öjme?, iṉ̱ 
enzeji. Nu'tsc'eji iṉ̱ mamagueji: ¿Pjë ni muvi dya c'ü rgá ätäji 
Mizhocjimi? ¿Pjë ni muvi 'ma rá ndumügöji rga mamaji rí cjaji na 
s'o'o a jmi'i c'ü? Maco rí jandagöji yo me cjapütsjë na nojo, cãrãtjoji 
na jo'o. Zö me cjaji c'o na s'o'o, pero xe nda na jo'o ga mimiji, dya 
cjó castigaoji. Je ga cjanu gui mamagueji.” Ngueje c'o o mama 
Mizhocjimi ―eñe e Malaquías.

E Malaquías xo mama ga cjavã:
―C'o mi ätpä o̱ jña'a Mizhocjimi o ñatsjëji, mi mamaji c'ü me 

na jonte Mizhocjimi. Nuc'uã Mizhocjimi o dyärä na jo'o c'o mi mama 
c'o. Nguec'uã va dyät'ä 'na libro nu jã c'o o jñu'sbü o̱ tjũ'ũ c'o, na 
ngue mi ätäji c'ü, xo mi ma'tbüji o̱ tjũ'ũ. C'o ra tsja'a ga cjanu, 
Mizhocjimi ra tsjapü o̱ nte'e c'o, na ngue je mama ga cjavã: “Nza 
cja'a 'na bëzo c'ü perdonao c'ü o̱ t'i'i 'ma cja'a c'o na s'o'o, je xo ga 
cjatjo nu rga perdonaogö c'o, na ngue 'ma o tsjaji c'o na s'o'o, o 
nzhogü o mü'büji. Xo ra ẽjẽ 'na pa'a c'ü me ri zärä nza cja 'na 
horrjnu c'ü me na pa'a. Nujjnu, je ra ndë'ë nu texe c'o cja'a na s'o'o, 
ra ndëji nza cja ga ndë'ë o s'apjadü. Pero nu c'o ẽjme ín chjũgö, 
nuc'o, dya pjë ra tsja'a c'o. Mbeñegueji c'o jña'a c'o ró unügö c'ü ín 
mbëpjigö e Moisés; nuc'o, ngueje c'o ley c'o mi jyodü ri tsjagueji 
c'o.” Ngueje yo xi'tsc'eji Mizhocjimi ―eñe e Malaquías.

Malaquías 4.5-6
(Mateo 17.10-13; Lucas 1.17)

E Malaquías xe go zopjütjo c'o nte'e va xipjiji:
―Mizhocjimi mama ga cjavã: “Nutscö rá tän'c'äji e profeta 

Elías, ante que ra ẽjẽ c'ü e pa'a 'ma rá ẽjẽgö. C'ü e pa'a c'ü, me rrã 

s'ëzhi, me xo rí sũgueji. E Elías, ngueje c'ü ra tsjapü ra jo'o c'o tata 
'ñe c'o o̱ t'iji; xo 'ñe c'o t'i'i, ra joji co c'o o̱ tataji. 'Ma dya ra tsjaji ga 
cjanu, nu'ma, ijx tá ẽgö ra 'ñe jünpügöji o ngüënda, rá chjotügö texe 
c'ü o̱ jñiñi c'o.” Ngue yo jña'a yo o mama Mizhocjimi ―eñe e 
Malaquías va xipji c'o nte'e.

C'uã jã ma cja'a 'na bëzo c'ü mi chjũ'ũ Job
Job 1.1-5

Cja c'ü e xoñijõmü c'ü mi chjũ'ũ Uz, mi bübü 'na bëzo c'ü mi 
chjũ'ũ Job. E Job ma jonte, xo mi cja'a na jo'o, 'ñe xo mi ma't'ü 
Mizhocjimi; dya mi cja'a c'o na s'o'o. Angueze mi tsãjã 'na yencho 
t'i'i, cjá ná 'na jñi'i xunt'i. Xo mi tsãjã 'na yencho mil o ndënchjürü, 
'ñe 'na jñi'i mil o camello, 'ñe 'na tsi'ch'a ciento o yonda o nzhünü, 
cjá ná 'na tsi'ch'a ciento o burru. Xo mi tsãjã na puncjü o̱ mbëpji. 
Angueze mi ngueje 'na bëzo c'ü me mi pë's'i na puncjü.

C'o o̱ t'i'i e Job, mi cjaji o mbaxua cja o̱ ngumüji; nzĩ 'na 
anguezeji mi cja'a o mbaxua c'ü e pa'a c'ü mi toca, xo mi mbitaji nzá 
jñi'i c'o o̱ cjũji, cjá ma ziji c'o jñõnü.

'Ma mi cjuarü mi ts'a'a c'o mbaxua, e Job mi pö't'ü o animale 
cjá ma mbä'sbä Mizhocjimi, nguec'uã ro perdonaoji c'o o̱ t'i'i 'ñe c'o o̱ 
xunt'i; ná rví tsjaji c'o na s'o'o, ná rví zadüji Mizhocjimi a mbo'o cja 
o̱ mü'büji.

C'uã jã va sufre e Job
Job 1.6―2.10

'Na nu pa'a, e Satanás c'ü dya jo'o o zät'ä cja o̱ jmi'i Mizhocjimi. 
Nuc'uã Mizhocjimi o dyönü c'ü dya jo'o va xipji:

―¿Jã je vi 'ñegue dya?
O ndünrü c'uã e Satanás o mama:
―Ró ma nzhödügö texe cja ne xoñijõmü ―eñe.
Nuc'uã Mizhocjimi o xipji e Satanás:
―¿Cjo dya i ̱jñandague c'ü ín mbëpjigö e Job? Dya bübü cja ne 

xoñijõmü 'na bëzo c'ü ri cja'a na jo'o nza cja'a angueze. Ijx na cjuana 
ẽjmezügö c'ü, dya pë's'i o pjeñe c'o na s'o'o ―eñe Mizhocjimi.

Nuc'uã o ndünrü e Satanás o mama:
―E Job ẽjmets'ügue c'ü, na ngue iṉ̱ intsjimigue na puncjü. Pero 

'ma rí jñünbü texe c'o pë's'i, rí jñant'ma jã rgá zanc'ü ―eñe e 
Satanás.

Nuc'uã Mizhocjimi o xipji e Satanás:
―Sö'ö rí tsjapügue 'na preva. Bübü dya cja in dyëgue texe c'o 

pë's'i c'ü; tsjapügue c'ü rí ñe'e. Pero angueze, dya rí chjörügue ―eñe 
Mizhocjimi.

'Na nu pa'a, c'o o̱ t'i'i e Job ma cjaji 'na mbaxua, ma siji o jñõnü 
cja o̱ ngumü c'ü e nzhasẽ'ẽ. Nuc'uã o säjä 'na bëzo cja o̱ ngumü e Job 
o 'ñe xipji ga cjavã:

―Rma cãgöjme ga manu rma huãjmajme co c'o nzhünü; c'o 
burru bëjxtjo ma ñõnü nu jã rma pëpjigöjme. Nuc'uã 'nangü o säjä 
c'o nte'e c'o xijji sabeo, o 'ñe mbö't'üji texe c'o mbëpji, cjá nú o 
dyëdyiji texe c'o nzhünü 'ñe c'o burru; nguejxtjozgö ró c'ueñe, 
nguec'uã rvá 'ñe xi'ts'i c'o o ts'a'a.

Dya be mi cjuarü mi ña'a c'ü, 'ma o säjä c'ü 'na mbëpji c'ü o 'ñe 
mama ga cjavã:

―O ndögü 'na rayo c'ü o mbö't'ü texe c'o ndënchjürü, 'ñe c'o 
'ñaja mbörü; nguejxtjozgö ró c'ueñe, nguec'uã rvá 'ñe xi'ts'i.

Dya be xo mi cjuarü mi ña'a c'ü e mbëpji c'ü, 'ma ya ndo ma 
sätjo c'ü 'naja mbëpji; angueze o 'ñe mama:

―O ẽjẽ 'na jñi'i grupo o caldeo o 'ñe põnüji c'o camello, o 
mbö't'üji c'o ín dyocjöjme; nguejxtjozgö ró c'ueñe, nguec'uã rvá 'ñe 
xi'ts'i ―eñe c'ü e mbëpji.

Dya be mi cjuarü mi ña'a c'ü, 'ma ya ndo ma sätjo xe 'na mbëpji 
c'ü o 'ñe xipji e Job:

―C'o in ch'igue 'ñe c'o in xunt'igue, ma siji o jñõnü cja o̱ ngümü 
c'ü e nzhasẽ. Nuc'uã o ẽjẽ 'na trrandãjma c'ü ijx co tunbü c'ü e 
ngumü, o ndũji nzá texeji; nguejxtjozgö ró c'ueñe, nguec'uã rvá 'ñe 
xi'ts'i ―eñe c'ü e mbëpji.

Job 1.20-22
(1 Timoteo 6.7)

Nuc'uã 'ma o dyärä ga cjanu e Job, o xü't'ü c'o o̱ bitu, xo 'ñaxa o̱ 
ñi'i, na ngue me mi sentio. Cjá nú o ndüñijõmü va ma't'ü 
Mizhocjimi, o xipji: “'Ma o muxcügöji, dya pjë ró jüngö; 'ma rá tũ'ũ, 
dya pjë xo rá jünügö. In Mizhocjimits'ügö, ngue'tsc'e i ̱dyacü texe c'o 
rmi pë's'igö, xo ngue'tsc'e i ̱jñünngügö texe c'o. Rí ma't'ügö in 
chjũgue, ín Mizhocjimits'ügö”, eñe e Job.

E Job, dya go tsja'a c'o na s'o'o rvá mama majxã Mizhocjimi dya 
mi pãrã c'ü mi cja'a.

Job 2.1-10
Xe 'na pa'a, e Satanás o yepe o ma'a cja o̱ jmi'i Mizhocjimi; 

Mizhocjimi o xipji:
―¿Jã je vi 'ñegue dya? ―embe.
E Satanás o ndünrü va mama:
―Ró ma nzhodü texe cja ne xoñijõmü ―eñe.
Nuc'uã Mizhocjimi o xipji e Satanás:
―¿Cjo dya iṉ̱ jandague c'ü ín mbëpjigö e Job? Dya bübü xe 'na 

bëzo c'ü ri cja'a na jo'o nza cja'a angueze. Me ẽjmezügö na puncjü 
c'ü, nguec'uã dya cja'a c'o na s'o'o. Xe ẽjmezütjogö c'ü, zö ya ró da'c'ü 
sjëtsi i ̱jñünbügue texe c'o mi pë's'i angueze.

Nuc'uã e Satanás o xipji Mizhocjimi:
―E Job sido ma'tc'ügue c'ü, na ngueje dya cjó tjötpü o̱ cuërjpo. 

Pero 'ma pjë c'o ra tsja'a c'ü o̱ cuërjpo, rí jñant'ma jã rgá zanc'ügue 
c'ü.

Nuc'uã Mizhocjimi o xipji e Satanás:
―Angueze bübü dya cja in dyëgue, pero dya rí pö't'ügue c'ü.
Nuc'uã e Satanás o ma'a, o ma tsjapü o zö'dyë e Job, o pjäs'ä na 

puncjü o xãxã c'o me ma xãma; c'o xãxã mi quis'i ndeze cja o̱ ñi'i 
hasta cja o̱ ngua'a. Nguec'uã e Job o ma mimi a nde'e cja o bozivi, 
cjá nú o jñü'ü 'na mëndemojmü c'ü mi xõt'ü jã c'o ma xãma.

Nuc'uã c'ü o̱ su'u o xipji:
―'Ma ngueje Mizhocjimi c'ü cja'c'ü rí sëzhigue na puncjü, ¿cjo 

xe rí ma't'ütjo angueze? ¿Pjenga dya iṉ̱ sadügue c'ü, cjá rrĩ chũgue 
'na vá diji? Ga cjanu, dya cjá rí sëzhigue ―embe.

Pero e Job o ndünrü va mama:
―Nu'tsc'e iṉ̱ ñague nza cja 'na ndixũ c'ü dya pãrã Mizhocjimi. 

Na ngue 'ma rí recibidogöji texe c'o na jo'o c'o dacügöji angueze, xo 
ni jyodü rá recibidogöji c'o na s'ëzhi ―eñe e Job.

Zö me go sufre e Job, pero dya go mama c'o na s'o'o rvá zadü 
Mizhocjimi.

C'uã jã va 'ñe nguiñiji e Job, o tsja'a c'o o̱ amigo
Job 2.11―3.26

Mi bübü 'na jñi'i bëzo c'o mi pötü ma ñuji e Job; 'naja c'ü mi 
chjũ'ũ Elifaz, 'naja c'ü mi chjũ'ũ Bildad, 'naja c'ü mi chjũ Zofar. 'Ma o 
mbãrãji c'o vi tsja'a e Job, o ẽji ro 'ñe nguiñiji c'ü.

'Ma ya mi ngue ro säji nu jã c'o mi jũrü e Job, o jñandaji, pero 
dya go mbãrãji majxã mi ngueje c'ü, na ngueje dya cjá ma jo'o ma 
jñetse. 'Ma cjá unüji ngüënda mi ngueje c'ü, nuc'uã me go huëji, cjá 
nú o ndagü c'o o̱ bituji, xo vos'üji o bozivi cja o̱ ñiji. Cjá nú o mimiji 
jã c'o mi jũrü e Job. O mezhe 'na yencho pa'a cjá ná 'na yencho 
xõmü va mimitjoji, pero dya cjó go ña'a. Na ngue o jñandaji c'ü me 
mi sufre na puncjü c'ü. Nuc'uã e Job o mbürü o ña'a va mama:

―Quera dya ijx to bübü c'ü e pa'a 'ma o muxcüji. ¿Pjenga dya 
ró tũgö a mbo'o cja o̱ pjeme mi nana, o xo ngueje c'ü e ndãjme 'ma o 
muxcü? Na ngue 'ma rvá cjanu, ya rva söyagö dya, dya pjë ri pë's'i 
c'ü ro mbeñe ―eñe e Job.

C'uã jã va ña'a e Elifaz va zopjü e Job
Job 4―5

Nuc'uã o ña'a e Elifaz va mama:
―Nu'tsc'e mi jíchigue na puncjü o nte'e, mi cjapügue ra zëzhi 

c'o mi tõgü o̱ mü'bü. Xo mi zopjügue c'o dya mi nzhodü na jo'o cja o̱ 
'ñiji Mizhocjimi. ¿Cjo rí jyombeñegue c'o jña'a c'o mi mamague, 
nudya tocats'ü rí sufregue?

’Nudya xo rí xi'ts'i rí tsjĩjjñigue; ¿cjo bübü 'na bëzo c'ü iṉ̱ 
pãrãgue mi cja'a na jo'o, c'ü ro tsja'a Mizhocjimi ro jyëzi ro sufre? Ya 
ró nugö, nguec'uã rí pãrãgö, ngueje c'o cja'a c'o na s'o'o c'o jëzi 
Mizhocjimi ra sufre.

Xo mama e Elifaz:
―Me na jo'o 'ma ra tsja'a Mizhocjimi, ra tsjapü ra sufre 'na 

nte'e, ngue c'uã ra unü ngüënda c'ü e nte'e que dya jo'o c'o cja'a. 
Nguec'uã ijx tí unügue ngüënda pjë ni tsja'c'ü Mizhocjimi rí 
sufregue.

C'uã jã va ndünrü e Job, 'ma o nguarü o ña'a e Elifaz
Job 6―7

Nuc'uã e Job o ndünrü va mama:
―C'ü rgá quejjagö, ngueje c'ü me rí sëzhi na puncjü. Na ngue 

'ma dya ri sufregö, ¿pjë ro cja'a ro quejjagö? Na ngue 'na burru, dya 
mapjü 'ma pë's'i pjë ra zi'i, 'ñe dya xo yu'u c'ü e nzhünü, 'ma pë's'i pjë 
ra zi'i.

’'Na nte'e c'ü sufre, 'ma 'ñeje o̱ amigo, ni jyodü ra juẽtsẽji c'ü 
sufre, ra zopjüji na jo'o c'ü, zö ri cjĩjjñiji c'ü dya mi ätä Mizhocjimi. 

Pero nu'tsc'eji, dya ga cjatsc'eji nu, na ngue, dya iṉ̱ xitsiji o jña'a c'o 
ra mböxcü rá sentiogö na jo'o.

’Jítsixãji jã ngueje c'o na s'o'o c'o iṉ̱ mangueji ró cjagö. 'Ma rí 
jítsiji c'o, dya cjá rá quejjagö.

Nuc'uã e Job o ma't'ü Mizhocjimi, o mama: “Me sö'ö na ü'ü ín 
mü'bü c'ü rgá sufregö, nguec'uã me rí quejjagö. Quera ijx ti jyëtsqui 
ro tũgö 'na vá diji. Na ngueje xe nda rvá jo'o ga cjanu, que rí ngueje 
c'ü sido rá sufregö. Dya cjá rí huantagö, dya cjá xo rí ne'e rá sido rá 
bübügö. Jyëtsqui rá tũgö, na ngueje dya pjë ni muvi c'ü rgá 
bübügö.”

C'uã jã va ña'a e Bildad va zopjü e Job
Job 8

O ña'a c'uã e Bildad va xipji e Job:
―¿Cjo rí sido rí reclamaogue Mizhocjimi, c'ü ni sufregue? ¿Cjo 

sido rí ñague o jña'a c'o chjëntjui nza cja'a 'ma vü'ü o trrandãjma? 
Mizhocjimi c'ü me na zëzhi, dya cjapü ra sufre c'o nte'e c'o cja'a na 
jo'o; angueze cjapü ra sufre nguejxtjo c'o cja'a na s'o'o. C'o in ch'igue, 
o tsja'a c'o na s'o'o c'o, nguec'uã Mizhocjimi o tsjapü o ngõt'ü o̱ 
nzhumü c'o.

’Jyodügue Mizhocjimi c'ü me na zëzhi, cjá rrĩ dyötügue ra 
juẽ'tsc'ẽ. 'Ma iṉ̱ cjague c'o na jo'o, Mizhocjimi ra mböxc'ü, ra dya'c'ü 
rí mimigue na jo'o. Nu c'o mi pë's'igue 'ma ot'ü, dya rguí chjënjui c'o 
cjá rí pë's'igue, na ngue xe nda rrã puncjü c'o.

’Ijx tí dyärä na jo'o yo rá xi'ts'i; Mizhocjimi dya jëzi c'ü e nte'e 
c'ü cja'a na jo'o, dya xo pjös'ü c'o cja'a na s'o'o. Nguec'uã 'ma mejme 
dya iṉ̱ cjague c'o na s'o'o, Mizhocjimi ra mböxc'ü, nguec'uã ra sö'ö 
ndo rí mäjätjo rgui mimigue.

C'uã jã va ndünrü e Job, 'ma o nguarü o ña'a e Bildad
Job 9―10

Ndo go ndünrü c'uã e Job va mama:
―Jã, rí pãrãgö c'ü ijxi mejme c'o iṉ̱ mamague. Pero, ¿jã rgá 

tsjapü 'na nte'e c'ü dya cja'a na s'o'o, ngue c'uã ra pjendiotsjë 'ma ra 
tsja'a Mizhocjimi ra jñünpü o nguarü? Na ngue 'ma ro tsja'a 
Mizhocjimi ro tsjapü 'na mil o t'önü 'na nte'e, c'ü e nte'e dya ro sö'ö 
ro ndünrü ni rí 'naja c'o t'önü c'o. Mizhocjimi me na nojo c'ü, 'ñe me 

pãrã na puncjü; 'ma cjó c'o ro ne'e ro jyonbü o chũ'ũ c'ü, dya pjë ijx 
to tsjapüji c'ü, na ngue angueze sö'ö ijx ta chjotü c'o ri jodü o chũ'ũ.

’Ngueje Mizhocjimi c'ü cjapü ra 'ñomü yo t'eje, xo ngueje 
angueze c'ü tunbü c'o, y dya cjó sö'ö ra ts'a's'ü c'ü. Xo ngueje 
angueze c'ü cjapü ra cjogü o ñijjõmü, nguec'uã ga mbi'i ne xoñijõmü. 
'Ma ro ne'e Mizhocjimi ro xipji c'ü dya ro mbes'e e jyarü, dya ijx to 
mbes'e 'ma. 'Ma xo ro xipji c'ü dya ro juëns'i yo tanse, dya xo ro 
juëns'i yo. Nguetsjë angueze o dyät'ä ne jens'e, dya cjó go mbös'ü. 
Angueze xo nzhodü a xes'e cja c'o ndeje c'o bübü cja c'o trrazapjü.

’Zö me ri cjagö na jo'o, dya sö'ö rá tjüntügö c'ü; angueze ngueje 
c'ü e juesi c'ü ra jñüncügö ngüënda. C'ü sö'ö rá cjagö, nguejxtjo c'ü 
rá ötü ra juẽtsquẽ. 'Ma ro cja'a ro zojjnügö cja juesi c'ü, 'ñe 'ma xo ro 
ma'a angueze, rí pãrãgö c'ü dya ijx to ngö'tbü 'ñi'i c'o jña'a c'o ro 
mamagö.

’Quera ri bübü 'naja c'ü ri pjëzhi na nojo c'ü ro böbü a nde'e 
Mizhocjimi 'ñezgö, ngue c'uã dya ro jyëzi que Mizhocjimi xe ro 
tsjacü ro sufregö, 'ñe dya cjá xe ro pitsi. Nu 'ma je rvá cjanu, dya ro 
sũ'ũ rva pjendiogö cja o̱ jmi'i Mizhocjimi.

E Job xo go xipji e Bildad:
―Rá zopjügö Mizhocjimi rga xipji ga cjavã: “In 

Mizhocjimits'ügö, dya rí xitsitjo que rí cjagö c'o na s'o'o; c'ü rí negö 
rí xitsi, ngueje pjë mbëjë c'ü na s'o'o c'ü ró cjagö. Maco nguetsjëtsc'e 
i ̱dyacü ro bübügö, ¿cjo iṉ̱ cjĩjjñigue na jo'o c'ü iṉ̱ cjacü rá sufregö? 
¿Cjo xo iṉ̱ cjĩjjñigue na jo'o c'ü iṉ̱ unügue favor c'o cja'a na s'o'o? 
¿Cjo iṉ̱ jandague yo ts'a'a, jã c'o nzĩ ga jñanda yo nte'e? Ngue'tsc'e i ̱
dyäcägö, pero nudya ndo iṉ̱ ne'e rí pötcü. Mbeñegue que i ̱dyäcägö 
co o pëjo; ¿cjo rí tsjacü rá pjëzhitjogö o xijõmü? I ̱dyacügö c'ü rgá 
bübügö, i ̱pjöxcü, xo i ̱pjöcü 'ma ró tegö, nguec'uã rí bübütjo dya. 
Pero nudya rí pãrãgö na jo'o que ya ijx mi mbeñe cja iṉ̱ mü'bügue, 
pjë c'o ri tsjacü. Nu'tsc'e mi jandgatjogö, ngue c'uã ri ñu'u cjo ro 
cjagö c'o na s'o'o, nguec'uã ro sö'ö ri tsjacügö ro cjõt'ügö c'o na s'o'o 
c'o rva cjagö. 'Ma ró cjagö c'o na s'o'o, nu'ma, ijx tá cjõt'ügö c'o, pero 
'ma dya pjë rí cjagö, dya nda sö'ö rá mäjägö, na ngue 'ma iṉ̱ cjacügö 
rá sufre, xo iṉ̱ bëchqui ín tseje. ¿Pjenga i ̱jyëzi o muxcü mi nanagö? 
Xe ma jo'o 'ma ro tũgö ante que cjó c'o ro jñandgagö. Xe nda rvá jo'o 
'ma nzĩ rvá tegö, nzĩ rva tũgö, o̱ dyojui 'ma dya ijx to bübügö. Na 
ngue ts'ëtjo nu rgá bübügö, jyëtsqui rá söyagö, jyëtsqui rá mäjägö, 
zö me ri ts'ëtjo, ante que rá tũgö.” Je ga cjanu rga xipjigö 
Mizhocjimi ―eñe e Job va xipji e Bildad.

C'uã jã va ña'a e Zofar va zopjü e Job
Job 11

Nuc'uã ndo go ndünrü e Zofar va xipji e Job:
―Nu'tsc'e iṉ̱ xipjigue Mizhocjimi que dya iṉ̱ cjague c'o na s'o'o. 

Quera ro ña'a Mizhocjimi, ngue c'uã ro ndün'tc'ü. Angueze ro 
jí'ts'igue texe c'o dya iṉ̱ pãrãgue, na ngue me na s'ëzhi c'o, nguec'uã 
dya cjó ga mbãrã jã je ga cja'a c'o. Je rva cjanu rvi pãrãgue que 
Mizhocjimi dya nda cja'c'ü rí sufregue jã c'o gui merecido.

’Mizhocjimi pãrã cjó ngueje c'ü na mbëchjine, xo janda jã 
ngueje c'o na s'o'o, o majxã pëzhigue que dya unü ngüënda angueze. 
Dyötügue Mizhocjimi ra perdonaots'ü in nzhumü, cjá rrĩ tsjague c'o 
na jo'o. 'Ma bübü c'o na s'o'o cja in mü'bügue, tsjapügue ra c'ueñe 
c'o; dya rí jyëzigue ra cjogü cja in nzumügue c'o dya jo'o. Ga cjanu 
ra sö'ö rí mimigue na jo'o, dya rí pë's'i pjë xe rí sũ'ũ, ni pjë rgui tseje. 
Xo rí jyombeñegue texe c'o mi sufregue, na ngue ya rguí cjogü c'o; o̱ 
dyojui nza cja o ndeje c'o cjogü, dya cjá nzhogü. 'Ma rí tsjague yo, ra 
sö'ö rí mimi na jo'o, dya cjá rí pë's'i pjë rí mbeñegue; Mizhocjimi ra 
mbö'c'ü, nguec'uã ra sö'ö rí ĩjĩ na jo'o. Dya pjë ra pi'ts'i 'ma rí 
söyague.

C'uã jã va ndünrü e Job, 'ma o nguarü o ña'a e Zofar
Job 12.1―13.19

Nuc'uã e Job o ndünrü va mama:
―¿Cjo iṉ̱ pëzhgueji ngue'tsc'eji c'o bëzo c'o xe nda pãrã cja ne 

xoñijõmü? ¿A poco 'ma rí chũgueji, dya cjá ra bübü cja ne xoñijõmü 
o nte'e c'o ri pãrã na puncjü nza cjatsc'eji? Pero xo 'ñetscö rí pãrãgö 
na puncjü nza cjatsc'eji, dya iṉ̱ tõcügöji rgá pãrãji. ¿Pjë ma nte'e c'ü 
dya ri pãrã dya yo iṉ̱ xitscöji? 'Ma ot'ü, Mizhocjimi mi ätcägö 'ma 
pjë c'o rmi ötügö c'ü. Pero nudya, nu'tsc'eji ín amigots'ügöji, dyënbi 
iṉ̱ cjacütjoji o burla, zö dya rí cjagö c'o na s'o'o.

’Mizhocjimi unü c'ü rguí mimi texe yo bübü cja ne xoñijõmü. 
Yo tita me pãrãji, na ngue c'o cjë'ë c'o ya mimiji, o unü ro mbãrãji 
na jo'o. Pero Mizhocjimi me pãrã 'ñe me na zëzhi, angueze ijxi cja'a 
c'o mbeñe ra tsja'a. 'Ma pjë c'o cjapü Mizhocjimi ra s'odü, dya cjó ijxi 
sö'ö ra jocü c'o. 'Ma xo ra tsja'a Mizhocjimi cjó c'o ra zürü cjá rrũ 
ngot'ü, dya cjó sö'ö ra 'ñeme libre. 'Ma ra tsja'a Mizhocjimi c'ü dya ra 
jyëzi ra ẽjẽ o dyebe, dya ijx ta ẽjẽ. Pero 'ma ra tsjapü ra ẽjẽ o dyebe, 
nu'ma, ijx ta mbo'o na puncjü o ndeje texe ne xoñijõmü. Mizhocjimi 

me na zëzhi, ijxi cja'a texe c'o mbeñe ra tsja'a. Mizhocjimi je xo ẽch'ẽ 
cja o̱ dyë'ë c'o onpünte, 'ñe c'o onpüji. Ngueje Mizhocjimi c'ü cjapü 
ra bëzhi o̱ pjeñe c'o nte'e c'o me pãrã. Xo cjapü ra loco c'o juesi, 
nguec'uã dya cjá ra mbãrãji pjë cjaji. Xo cjapü c'ü dya cjá ra manda 
c'o rey, xo jëzi c'ü ra zidyiji cja pjörü c'o, cjapü c'ü dya cjá pjë ra 
mbë's'iji. Xo cjapü c'ü dya cjá ra pëpji c'o mböcjimi, 'ñe xo cja'a 
Mizhocjimi, cjapü que dya cjá ra manda c'o nte'e c'o manda.

’Texe yo, ndé ró jandatsjëgö yo, 'ñe ró ärätsjëgö yo. Nu c'o iṉ̱ 
pãrãgueji, xo rí pãrãgö c'o; dya iṉ̱ tõcügöji gui pãrãgueji, na ngue xo 
rí pãrãgö. Pero xe nda rí negö rá ñabe Mizhocjimi c'ü me na zëzhi. 
Nu'tsc'eji iṉ̱ cädäji c'o na cjuana, 'ma iṉ̱ mamagueji c'o in bëchjineji; 
nza cjatsc'eji c'o dyäte c'o dya jocü c'o nte'e c'o so'dyë.

’Nu'tsc'eji iṉ̱ pjös'üji Mizhocjimi gui mangueji que rí cjagö c'o 
na s'o'o. Pero, ¿pjë ro ts'a'a 'ma ro jñün'c'ügueji o ngüënda 
Mizhocjimi? ¿Cjo ro sö'ö ri dyonpügueji nza cja'a 'ma ri nguejxtjo 'na 
bëzo c'ü? Zö iṉ̱ unügueji o favor Mizhocjimi gui zocügöji, pero 'ma 
dya mejme c'o iṉ̱ mangueji, ijx ta huënchc'igueji 'ma c'ü.

’Dyäräji na jo'o texe yo rá xi'tsc'öji. Ijx tá mamagö c'ü na 
cjuana, dya rí cjagö c'o na s'o'o. Na ngue 'ma ro jñüncügöji ngüënda, 
ijx to jñetse ga cjanu. 'Ma cjó c'o sö'ö ra jizhi c'o na s'o'o c'o iṉ̱ 
mangueji ró cjagö, nu'ma, dya pjë rá mamagö, xe nda na jo'o rá tũgö 
'ma.

C'uã jã va tsja'a e Job, o ma't'ü Mizhocjimi
Job 13.20―14.22

Nuc'uã e Job o ma't'ü Mizhocjimi va mama: “In 
Mizhocjimits'ügö, rí ö'tc'ü rí dyacü 'na yeje cojsa c'o rá ö'tc'ü. 'Ma rí 
dyacügö c'o, nu'ma, dya rá tsegö cja in jmigue. C'o rí ö'tc'ügö, ngueje 
c'ü dya cjá xe rí tsjacü rá sufregö, dya cjá xo rí tsjacügö rá sũ'ũ na 
puncjü. Nguec'uã 'ma rí matcü, jo rá tjünrügö, o 'ma jiyö, ot'ü rá 
zo'c'ügö, nu'tsc'e rí chjünrü. Xitsigö c'o na s'o'o c'o ró cjagö, dyacügö 
rá pãrãgö pjë mbëjë c'o. ¿Pjenga iṉ̱ tsjõgue, dya iṉ̱ ne'e rí 
jñandgagö? ¿Pjenga iṉ̱ cjacü nza cja'a 'ma ri nguezgö 'naja c'o 
nuc'ügue na ü'ü? Iṉ̱ cjacü me rá sufre, o̱ dyojui 'ma ri jyütcü ín 
cuagö co o cadena, me xo iṉ̱ jandague pjë ndé rí cjagö. Ya ni ma ni 
chjorü nu rgá bübügö, nza cja ga chjorü 'ma pjë c'o ya dya'a; xo nza 
cja'a 'na bitu c'ü ya ni dyö't'ü o dyoxü.

’Yo nte'e chjëntjoji nza cja'a 'na ngõmü c'ü cjogü, dya cjá xe 
nzhogü. 'Ma ocüji 'na xijjñõ, xe sö'ö ra mbes'etjo o̱ ts'i dyëxijjñõ, dya 
ijx ta ojtjo texe c'ü. Zö ya rguí tita c'o o̱ dyü'ü, zö ya xo rguí ma'a ra 
dya'a c'ü e nguaxijjñõ, pero 'ma ra zö'ö c'ü e dyüxijjñõ que ya na c'a'a 
c'ü e jõmü, ijx ta tetjo na yeje, ndo ra mbes'etjo o̱ ts'i dyëxijjñõ. Pero 
'ma tũ'ũ 'na nte'e, dya sö'ö ra tetjo na yeje. 'Ma ra ndũ'ũ c'ü e nte'e, 
¿jã je rguí ma'a c'ü? Mientra ri bübütjo ne jens'e, dya ra sö'ö ra 
nanga 'na nte'e nu cja c'ü e t'o'o nu jã c'o ri dyögü, dya ra zö'ö cja c'ü 
o̱ t'ĩjĩ.

’Quera ri tsjõtcütjogö cja 'na t'o'o 'ma ya rva tũgö, je ri 
tsjõtcütjogö nu, hasta 'ma cjá ro ndis'i c'ü in mbecuëgue. Ya ri 
päscätjo 'na pa'a, 'ma ri mbenzegö. 'Ma ra ndũ'ũ 'na nte'e, ¿cjo xe ra 
nzhogü ra mimitjo? 'Ma je rva cjanu, nutscö ro te'begö texe c'ü e 
tiempo c'ü ro nestao, hasta 'ma cjá ro söya c'o rgá sufregö. Nu'tsc'e ri 
matcügö, nutscö ro tjün'tc'ü; ri ñugügö na jo'o, na ngue, ngue'tsc'e i ̱
dyäcägö. 

’'Ma tunü 'na t'eje, ijxi juarü texe; y c'o ndojo, jã c'o ndé sürü 
pjöt'ü c'o. Jã c'o ga cja'a ga chjõt'ü 'na ndojo 'ma cjogü o ndeje a 
xes'e, 'ñe jã c'o xo ga nguech'e o jõmü c'ü e ndeje 'ma ẽjẽ o dyebe, je 
xo ga cjanu gui tsjapügue ra bëzhi c'ü rguí ne'e ra bübü 'na nte'e. 
Nu'tsc'e iṉ̱ Mizhocjimigue, xe nda na zë'ts'igue, que na ngue 'na nte'e; 
iṉ̱ cjapü ra sufre, cjá rrĩ jyëzi. Nguec'uã 'ma ya ni ndũ'ũ, dya cjá 
jñetse c'ü o̱ jmi'i nza cja'a 'ma ot'ü. 'Ma ya ni ndũ'ũ 'na nte'e, dya cjá 
unü ngüënda majxã nu'tbüji na jo'o c'o o̱ t'i'i o majxã cjapüji ra sufre 
c'o.

C'uã jã va ña'a na yeje e Elifaz va zopjü e Job
Job 15

Go ndünrü c'uã na yeje e Elifaz, va xipji e Job:
―¿Cjo ro tsja'a 'na bëzo c'ü me pãrã, ro mama o jña'a c'o dya ni 

muvi, jã c'o nzĩ gui tsjague dya? Nu'tsc'e iṉ̱ ñague, pero dya iṉ̱ pãrã 
pjë pjëzhi c'o iṉ̱ mamague. 'Na bëzo c'ü me pãrã, dya ñatjo ga cjac'uã 
c'ü, na ngue angueze ijxi pãrã na jo'o c'o mama. Pero nu'tsc'e iṉ̱ 
cjapügue c'ü dya pãrã pjë cja'a Mizhocjimi; iṉ̱ cjapügue c'ü dya ni 
muvi c'ü rgá ma't'ügöji c'ü. C'ü dya ni tsjague na jo'o, cja'c'ü rí 
mamague o jña'a c'o dya cjuana, nza cja ga ña'a c'o nte'e c'o na 
mbëchjine. Dya ni jyodü rá mamagö c'ü dya iṉ̱ cjague na jo'o, na 
ngue jã c'o gui ñague, ijxi jñetsetjo c'ü dya iṉ̱ cjague c'o na jo'o.

’Dyärä'ma c'ü rá xi'ts'igö; ngueje c'o ya ró nugö, ngueje c'o o̱ 
jítsigö c'o nte'e c'o me pãrã. Anguezeji xo jíchiji c'o, o tsja'a c'o o̱ 
tataji. 'Na nte'e c'ü cja'a c'o na s'o'o, dya bübü na jo'o c'ü; dya mezhe 
ga mimi, 'ñe me sufre. 'Ma pjë c'o ärä c'ü cjojxt'ü, ijxi sũ'ũ; 'ma pëzhi 
que dya cjá pjë ra tsjapüji, ngueje 'ma ndo va ẽjẽ c'o mbẽ'ẽ, pjë c'o 
va 'ñe põnbüji c'ü. Angueze ri pëzhi c'ü dya ra nguarü rgá sufre, na 
ngue ri pëzhi cjó c'o ra ẽjẽ ra 'ne chjocü co o tjëdyi. Je ga cjanu ga 
tsjapüji ra sufre c'ü, na ngue me ne'e ra chũvi Mizhocjimi c'ü me na 
zëzhi.

C'uã jã va ndünrü e Job, 'ma o nguarü o ña'a e Elifaz
Job 16―17

(1 Timoteo 2.5)
Nuc'uã e Job o ndünrü va mama:
―Ya me ró ärägö yo jña'a ga cjanu; nu'tsc'eji nzĩ c'ü ri 

juẽtsquẽgöji, dyënbi iṉ̱ cjacütjoji rá sufre. ¿Cjo dya ra chjorü yo jña'a 
yo dya pjë ni muvi? ¿Pjë pjëzhi c'ü cja'c'ü rí xitscö ga cjanu? 'Ma ri 
ngue'tsc'eji ri sëzhiji jã c'o rgá sëzhigö dya, nutscö xo ro ñagö nza 
cjatsc'eji, me ro 'ñõ'mü ín ñigö rva cja'c'üji o burla, cjá rrũ xi'ts'iji na 
puncjü o jña'a.

’Nutscö rmi bübügö na jo'o, pero Mizhocjimi o tsjacü rá 
sufregö, o̱ dyojui 'ma ri nguetscö c'ü xijji blanco nu jã c'o pjat'üji o 
flecha, na ngue ya me chöcü na puncjü c'o rgá sufregö. Nguec'uã rvá 
jegö o bitu c'o na ãrã, xo ró ü's'ü o jõmü cja ín ñigö. In jmigö ya me 
pjänt'ä, nguejxtjo rgá huëgö, dya cjá xo rí janda na jo'o. Rí sufregö 
texe yo, zö dya cjó pjë ró cjapcö c'o na s'o'o.

’Pero rí pãrãgö que bübü a jens'e 'naja c'ü pãrã texe yo rí cjagö, 
ngueje c'ü ra ña'a por nutscö. Yo ín amigogö, me cjacütjoji o burla, 
pero me rá huëgö rga ma't'ügö Mizhocjimi, xã'ma ra ngötcü 'ñi'i. 
Quera ri bübü 'naja c'ü ro böbü a nde'e Mizhocjimi 'ñezgö, ro ña'a 
por nutscö a jmi'i Mizhocjimi, nza cja ga tsja'a 'na abogado ga ñana 
'na nte'e 'ma cujsaji.

Nuc'uã e Job o ma't'ü Mizhocjimi va mama: “Nu'tsc'e ín 
Jmuts'ügö, sö'ö rí ñangagö, ¿cjó jo ra tsja'a c'o, 'ma dya ngue'tsc'e? 
Nu'tsc'e i ̱tsjapügue ro bëzhi o̱ pjeñe yo bëzo yo na zocügö, dya rí 
jyëzi ra ndõcüji.”

Cjá ndo nú o zopjü e Job c'o o̱ amigo, va xipjiji:

―Chjä'dägueji dya, nzá iṉ̱ texegueji, xe rí 'ne zocüji. Pero dya 
ijx tá töt'ügö a ndetsc'eji 'naja c'ü xe nda ri pãrã. Ni ma'a ni cjogü yo 
pa'a yo rgá bübügö; c'o rmi mbeñe ro cjagö, ni ma'a ra bëzhi c'o. Dya 
cjá xe bübü pjë rá cjagö, nguejxtjo rá te'be rá tũ'ũ; c'o dyoxü c'o ra 
ngãzgö, rá cjapü nzĩ 'ma ri ngueje ín dyocjöjme c'o.

C'uã jã va ndünrü e Bildad, 'ma o nguarü o ña'a e Job
Job 18

O ndünrü c'uã e Bildad va mama:
―¿Jinguã rí jyëzigue c'o jña'a c'o iṉ̱ mamague? Mbeñegue na 

jo'o pjë mbëjë c'o iṉ̱ mamague, nuc'uã cjá rrũ ñagöji. C'ü e nte'e c'ü 
cja'a c'o na s'o'o, ra jñünbüji o̱ pjeñe, ngue c'uã dya cjá ra mbeñe na 
jo'o; o̱ dyojui 'ma ro juẽ'chbeji o sivi, nguec'uã dya cjá ri janda jã rgá 
nzhodü na jo'o. C'ü e nte'e c'ü, ri chjëntjui nza cja 'na xijjñõ c'ü ya ni 
dyot'ü o̱ dyü'ü, 'ñe ya xo ni ma'a ra dyot'ü c'o o̱ dyëxijjñõ. Angueze 
dya ra 'ñeje o̱ t'i'i cja c'ü o̱ jñiñi, ni xo ri ngueje o̱ bëche; ri ojtjo cjó 
ra mimi cja c'ü o̱ ngumü. Nguec'uã 'ma ra mbãrãji texe cja ne 
xoñijõmü jã va castigaoji c'ü e nte'e c'ü, me ra pizhiji. Je ga cjanu ga 
nguarü c'ü ni bübü c'ü e nte'e c'ü cja'a na s'o'o, c'ü dya ẽjme 
Mizhocjimi.

C'uã jã va ndünrü e Job, 'ma o nguarü o ña'a e Bildad
Job 19

(1 Juan 3.2)
Nuc'uã o ndünrü e Job va xipji e Bildad:
―¿Jinguã rí jyëzigueji c'ü ni tsjacügöji rá sëzhi? Zö ri mejme 

rva cjagö c'o na s'o'o, jo nguezgö ro züvgügö Mizhocjimi, dya 
ngue'tsc'eji. Nu'tsc'eji iṉ̱ pëzhgueji c'ü xe nda iṉ̱ cjagueji c'o na jo'o 
que na nguezgö, ndãjmetjo gui mbenngueji yo rí sëzhigö dya. Pero 
ngue Mizhocjimi c'ü o ngot'ü o 'ñiji, nguec'uã dya ra sö'ö rá cjogügö; 
o tsjapü o bëxõmü c'ü ín 'ñijigö.

’Xo jñünngü texe c'o mi muvi c'o rmi pë's'igö, nguec'uã yo nte'e, 
mamaji que na s'ozgö, nguec'uã ga tsjacü Mizhocjimi rá sufregö. 'Ma 
rí ma't'ü 'naja ín mbëpjigö, dya tjüntcü zö me ro ma't'ügö. 'Ma rí 
chëzhigö a jmi'i c'ü ín sugö, dya säcjä. C'o ín cjuãrjmagö, me s'ogüji.

’Pero rí pãrãgö c'ü ijxi bübü c'ü ín ñantegö; ngueje angueze c'ü 
ra ñangagö 'ma ra jñüncüji ngüënda ga 'ñecjuã cja ne xoñijõmü. Zö 



316

ya rguí dya'a ín ts'inguegö 'ma rá tũ'ũ, pero rí pãrãgö que rá janda 
Mizhocjimi. Nguetscö rá jandagö, dya cjó ra jñanda cjá rrũ xitsigö.

C'uã jã va ndünrü e Zofar
Job 20

O ndünrü c'uã e Zofar va mama:
―Nu'tsc'e iṉ̱ cjacü ra üngügö, nguec'uã ijx tá xi'ts'i dya yo rí 

mbeñegö. Iṉ̱ pãrãgue jã ga cja ga ts'a'a ndeze 'ma mi bübü c'ü ot'ü 
bëzo cja ne xoñijõmü. 'Na nte'e c'ü cja'a na s'o'o, dya mezhe ga mimi 
na jo'o; 'natjo ts'i ndãjme c'ü ni mäjä. Zö me cjapütsjë na nojo 'na 
nte'e, 'ñe xo cjapü c'ü me pãrã, pero ra zädä 'ma ra ojtjo; ri nza cja o 
pjonzhünü c'o ni ma ra mbëzhi o jõmü.

’A jens'e ra mbãrãji c'o na s'o'o c'o vi tsja'a c'ü e nte'e c'ü; texe 
yo nte'e yo cãrã cja ne xoñijõmü ra mamaji que na cjuana vi tsja'a 
c'o na s'o'o c'ü. Ngueje yo ya mbeñe Mizhocjimi rgá tsjapü ra sufre 
c'o cja'a na s'o'o, y je rgá cjanu rgá tsjapüji c'o.

C'uã jã va ndünrü e Job, 'ma o nguarü o ña'a e Zofar
Job 21

O ndünrü c'uã e Job va mama:
―Dyärägueji na jo'o yo jña'a yo rá xi'tsc'öji, ngue c'uã rí 

yembeñegueji c'o ya i ̱xitscöji. Dyäräji yo rá mamagö. Nu 'ma rá 
cjuarü rá ñagö, sö'ö rí chjennguegöji 'ma rí ñeji.

’Xitscöji, ¿pjenga sido bübütjo c'o cja'a na s'o'o? Zö ya titaji, 
pero sido pë's'itjoji na puncjü. C'o o̱ pjamiliaji bübütjoji na jo'o; 
Mizhocjimi dya cjapü ra sufre c'o. C'o o̱ animaleji sido i'iji, dya tũ'ũ 
c'o.

’'Ma ya ngue ra ndũ'ũ c'o cja'a na s'o'o, bübü c'o xe na zëzhitjo, 
me xo mäjätjoji, dya pjë mbeñeji. Xo bübü o nte'e c'o me sëzhi; 
anguezeji tũji y dya pãrãji jã ga cja'a 'ma mäjä 'na. Pero 'ma ya ndũ'ũ 
yo nte'e, ndé jñaxtjoji, na ngue ndé xo saji c'o, cja'a c'o dyoxü.

’Nguec'uã rí xi'tsc'öji, ¿pjenga iṉ̱ cjapü iṉ̱ juẽtsquẽgöji? Ndé 
bëchjine texe c'o iṉ̱ mamagueji.

C'uã jã va ndünrü e Elifaz
Job 22

O ndünrü c'uã e Elifaz va mama:

―C'ü ni castigaots'ü Mizhocjimi, dya ngue c'ü ni tsjague c'o na 
jo'o; c'ü ni castigaots'ü c'ü, ngueje c'o me na s'o'o c'o iṉ̱ cjague. 
Nu'tsc'e, 'ma mi pë's'igue na puncjü, dya mi pjös'ügue c'o ts'i pröve; 
'ma mi xi'ts'i ri pe'sbegue o t'opjü c'o, mi ötügue ro peñats'üji c'o o̱ 
bituji, zö dya cjá mi cã'ã pjë ro jye'e c'o. 'Ma cjó c'o mi ne'e o ndeje, 
dya mi unügue o ndeje ro zi'i. 'Ñe 'ma cjó c'o xo mi sãt'ã, dya xo mi 
unügue pjë ro zi'i. 'Ma mi pë's'igue na puncjü, mi cjapü ya mi 
mandague cja ne xoñijõmü. Nu'tsc'e xo mi cjapügue ra sufre c'o 
ndixũ c'o dya cjá siji nú xĩra, 'ñe c'o jyoya. Nguec'uã nudya tö'c'ügue 
o nzhumü, me xo iṉ̱ sũgue na puncjü.

’'Ma rí nzhogügue cja o̱ jmi'i Mizhocjimi, 'ñe xo rí jyëzi c'o na 
s'o'o c'o iṉ̱ cja'a, angueze ra mböxc'ü. 'Ma pjë c'o rí dyötügue c'ü, 
angueze ra dyärä; nu'tsc'e xo rí cumplegue c'o ya rgui xipji rí 
tsjague. 'Ma rí tsjague ga cjanu, texe c'o rí tsjague, ndé ra jogü c'o.

C'uã jã va ndünrü e Job, 'ma o nguarü o ña'a e Elifaz
Job 23―24

O ndünrü c'uã e Job va mama:
―Nudya ndo rá yepe rá quejjatjogö, na ngue Mizhocjimi me 

cjacü rá sufre. Quera ri pãrãgö jã ro töt'ü Mizhocjimi, ngue c'uã ro 
magö cja o̱ jmi'i angueze, ro ma xipjigö que me rí sufre, zö dya rí 
cjagö c'o na s'o'o. Rí pë's'igö na puncjü o jña'a yo rva pjendiotsjëgö.

’Pero 'ma rí jodügö Mizhocjimi nu jã c'o ni mbes'e e jyarü, 
angueze dya je bübü nu. 'Ma xo rí jodü nu jã c'o ni nguibi e jyarü, 
dya xo rí töt'ügö nu c'ü. 'Ma je rrã jodügö ga ma cja norte, dya rí 
jandagö nu c'ü; 'ma rí pjünügö rgá janda ga ma cja sur, dya xo rí 
jandagö c'ü. Pero angueze pãrã texe yo rí cjagö. 'Ma ro tsja'a ro 
nutcügö texe yo rí cjagö c'ü, ijx to jñetse que dya pjë bübüzgö c'o na 
s'o'o. Nutscö sido rí nzhodügö cja c'ü e 'ñiji c'ü o jítsigö angueze, dya 
rí xõgügö nu.

’Pero 'ma pjë c'o mbeñe angueze ra tsja'a, ijxi cja'a c'ü, y dya pjë 
bübü c'ü ra sö'ö ra tsjapü ra pötü o̱ pjeñe. Y nu c'o ya mbeñe ra tsja'a 
co nuzgö, ijx ta tsja'a. Nguec'uã rí sũgö c'ü; nguejxtjo rgá mbeñegö 
c'ü, ijxi pitsigö na puncjü.

C'uã jã va ndünrü e Bildad
Job 25

O ndünrü c'uã e Bildad va mama:

―Mizhocjimi me na zëzhi, dya xe bübü 'naja c'ü ri manda, 
nguejxtjo angueze. Nguec'uã, ¿jã rgá sö'ö 'na nte'e ra mama que dya 
pjë cja'a c'o na s'o'o a jmi'i Mizhocjimi? E zana 'ñe yo tanse me 
juëns'iji, pero a jmi'i Mizhocjimi, chjëntjui c'ü dya ri juëns'iji. 'Ma je 
ga cjanu ga jñetse e zana 'ñe yo tanse cja o̱ jmi'i Mizhocjimi, ¿jã rgá 
cja rgá jñetse dya 'ma 'na nte'e c'ü me cja'a na s'o'o, c'ü chjëntjui nza 
cja 'na dyoxü c'ü dya pjë ni muvi?

C'uã jã va ndünrü e Job, 'ma o nguarü o ña'a e Bildad
Job 26.1-4; 27.1-12

O ndünrü c'uã e Job va mama:
―Nudya rí sufregö, ¿cjo iṉ̱ pëzhgue iṉ̱ pjöxcö co yo jña'a yo iṉ̱ 

xitscö? ¿Cjó ngueje c'ü o mböxc'ügue, ngue c'uã ri mamague yo jña'a 
yo? ¿Cjó ngueje c'ü o jí'ts'i ri ñague ga cjanu? Na ngue yo jña'a yo 
cjá i ̱xitsi, dya pjë ijxi pjöxcügö yo.

E Job xo mama ga cjavã:
―Nza ärä Mizhocjimi que mientra dya be ri tũgö, sido rá 

mamagö que dya ró cjagö c'o na s'o'o, dya rá jëzi c'ü sido rí xitsigö 
que ró cjagö c'o na s'o'o, na ngue dya iṉ̱ pë's'igue o rrajso. Dya xo rá 
jëzi rga mama c'ü dya ró cjagö c'o na s'o'o, na ngue dya rí pë's'i pjë 
rga tsegö.

C'o vi nguarü jña'a c'o o mama e Job
Job 29―31

Xe go sido go ñatjo e Job va mama:
―Quera xe ro sö'ö ro nzhogügö cja c'o pa'a c'o ya cjogü, 'ma me 

mi pjöxcügö Mizhocjimi c'ü bübü a jens'e, 'ñe 'ma xo mi bübü cja ín 
jmigö c'ü. Nu c'o pa'a c'o, xo mi cãrã cja ín jmi'i c'o ín ch'igö. Xo rmi 
jũrügö nu jã c'o jmurü c'o nte'e.

’'Ma mi jandgagö c'o nte'e, 'ñe 'ma xo mi äcä rá ñagö c'o, me mi 
mamaji c'ü rmi cjagö c'o na jo'o. Na ngue nutscö rmi pjös'ügö c'o 
jyoya, 'ñe c'o ts'i pröve c'o dya cjó ijx mi ne'e ro mbös'ü. Nutscö xo 
rmi castigaogö c'o mi cjapü na s'o'o c'o nú minteji, dya rmi jëzigö xe 
ro sido ro tsjaji ga cjanu. Texe c'o nte'e mi äräji na jo'o c'o rmi 
xipjigö, dya cjó mi ña'a 'ma rmi zopjügöji. Nutscö rmi xipjigö pjë ro 
tsjaji, mi nza cjazgö 'na rey c'ü bübü a xo'ñi cja o̱ tropa. 'Ma dya mi 
mäjä c'o nte'e, nutscö rmi juẽtsẽgöji.

’Pero nudya, anguezeji me cjacütjoji o burla, pjë c'o ndé mamaji 
ga ndenngueji. Me s'ogüji, nguec'uã dya ga chëzhiji cja ín jmigö, o 
'ma jiyö, chëzhiji, cjá ná zoscüji ín jmigö. Dya cjá rí ne'e rá bübügö, 
na ngue Mizhocjimi me cjacü rá sufregö, o̱ dyojui 'ma ri techque ín 
dyizi, cjá rrũ juancjüzü na zëzhi.

’Nza ärä Mizhocjimi c'ü dya cjó ró cjapügö c'o na s'o'o, dya cjó 
xo ró cja'a ro onpügö. Na ngue 'natjo Mizhocjimi c'ü o dyäcäji a 
mbo'o cja o̱ pjeme c'ü ín nanaji; jã c'o va unü Mizhocjimi ro mimi yo 
'ñaja nte'e, je xo va cjanu va dyacü ro mimigö c'ü.

’Nutscö rmi pjös'ügö c'o pröve, xo rmi pjös'ügö c'o ndixũ c'o dya 
cjá mi 'ñeje o̱ xĩra. 'Ma rmi pë's'igö na puncjü, dya rmi mamagö 
majxã ngueje c'o ro tsjacü ro mimigö na jo'o. Dya xo rmi mäpägö c'o 
rmi pë's'igö.

’'Ma rmi jandagö jã ga juëns'i e jyarü, 'ñe jã ga nizana e zana 
'ma nzhodü a jens'e, dya ijx tó ma't'ügö yo. 'Ma ro cjagö ga cjanu, 
nu'ma, ro merecido c'ü ro castigaozü Mizhocjimi. Na ngue dya rva 
ma't'ügö c'ü, ri chjëntjui c'ü ro cädägö angueze.

’'Ma mi sufre c'o nte'e c'o mi nugügö na ü'ü, dya ijx tó mäjägö; 
dya xo ró mäjägö na ngue c'ü rví ndöt'ü o nzhumü c'o. Dya xo ró 
sadügöji, ni xo ró ötü Mizhocjimi que ro mbö't'ü c'o.

’Quera ro zinzigöji cja 'na juesi, ngue c'uã ro dyärä yo jña'a yo 
rí mamagö. Nutscö jo ro jũ's'ü cja 'na xiscõmü texe c'o ya ró 
mamagö, cjá rrũ firjma. Nguec'uã Mizhocjimi ro mama cjo mejme yo 
rí mamagö, cjo dya mejme ―eñe e Job va mama c'o ya ni nguarü 
jña'a.
C'uã jã va zopjüji e Job, o tsja'a 'na bëzo c'ü mi chjũ'ũ Eliú

Job 32―37
'Ma o nu'u c'o jñi'i o̱ amigo e Job que angueze mi sido mi mama 

c'ü dya vi tsja'a c'o na s'o'o, dya cjá xe go sido pjë ro xipjiji c'ü.
Nuc'uã 'na bëzo c'ü mi chjũ'ũ Eliú, dya cjá xe go huanta c'ü o̱ 

mbecuë, na ngue e Job mi mama c'ü dya vi tsja'a c'o na s'o'o, pero 
Mizhocjimi mi cjapü ro sufre. E Eliú xo üdü co c'o jñi'i o̱ amigo e 
Job, na ngue dya cjá go mbãrã pjë ro ndüntüji e Job. E Eliú o nde'be 
o nguarü o ña'a c'o o̱ amigo e Job, na ngue xe mi nzhasẽ c'o. Pero 
'ma o jñanda angueze que dya cjá mi pãrã pjë ro ndünrüji, dya cjá 
xe sö'ö ro huanta, nguec'uã va mama:

―Na ngue c'ü cjá xe rí t'itjogö y nu'tsc'eji ya iṉ̱ titaji, nguec'uã 
dya rmi cja'a ro ñagö. Ró mbeñegö c'ü xe nda na jo'o ro ña'a yo tita, 
na ngue xe nda pãrãji que na ngueje yo t'i'i. Pero na cjuana, nzá texe 
yo nte'e ndé pë's'iji o pjeñe, na ngue Mizhocjimi c'ü me na zëzhi o 
unü yo nte'e c'ü o̱ Espíritu angueze.

’Nguec'uã nu'tsc'e Job, dyärägue yo ín jñagö; dyärä na jo'o yo rá 
xi'ts'i. Ijx tá mamagö c'o na cjuana, c'o rí mbeñegö. Nu'tsc'e cjá ná 
'ñezgö, rí jñaxtjovi a jmi'i Mizhocjimi; na ngue xo dyäcägö co o pëjo 
c'ü. Nguec'uã dya pë'sc'ü rí sũgü, na ngue dya rá mandats'ügö.

’Mizhocjimi pë's'i na puncjü jã rgá zocügöji c'ü, pero nutscöji 
dya rí unügöji o ngüënda. Bübü 'ma cja'a Mizhocjimi, cjapü ra 
nguĩch'ĩ o t'ĩjĩ yo nte'e, o cjapü ra jñandaji 'na visión. Je ga cjanu ga 
zopjü Mizhocjimi yo nte'e, ngue c'uã ra zũji 'ñe xo ra jyëziji c'o na 
s'o'o c'o cjaji. Je ga cjanu ga ñana Mizhocjimi yo nte'e, dya jëzi ra 
ndũji.

’Bübü 'ma cja'a Mizhocjimi, castigao 'na nte'e ga mbenpe o 
nguẽjme c'o me na ü'ü. Nguec'uã texe c'o jñonü, zö me rrã quĩjmi rgá 
jñetse, dya ijx ta zi'i, na ngue ri s'o'o c'o.

’Pero 'ma bëjxtjo ri bübü cja o̱ jmi'i angueze 'na anxë c'ü je rví 
juajjnüji cja 'na mil c'o o̱ dyoji, ngue c'uã ro ña'a por angueze, ro 
mama que dya mi cja'a c'o na s'o'o, c'ü me ri juẽtsẽ, 'ñe c'ü xo ro ña'a 
por angueze rvá xipji Mizhocjimi: “Dya rí tsjapügue ra ndũ'ũ nu, na 
ngue ya ró töt'ügö pjë rga cjõt'ü, ngue c'uã dya ra ndũ'ũ nu”, ro 'ñeñe 
c'ü e anxe, nu'ma, c'ü o̱ cuërjpo c'ü e nte'e, ijx to jogü, ya ndo ri nza 
cja'a jã c'o ma cja'a 'ma cjá mi t'itjo. Nuc'uã 'ma ro tsja'a c'ü e nte'e 
c'ü, pjë c'o ro dyötü Mizhocjimi, Mizhocjimi ijx to unü c'o ro dyörü 
c'ü e nte'e c'ü; me xo ro mäjä c'ü e nte'e rvá jñandba o̱ jmi'i 
Mizhocjimi, xo ro juntaji co c'o 'ñaja nte'e, ro tõpüji o tjõjõ 
Mizhocjimi. Xo ro mama: “Ró tũs'ügö ín nzhumü, ró cjagö c'o na 
s'o'o, pero Mizhocjimi dya ne'e ro castigaozü; c'ü o tsja'a angueze, 
dya jyëzgui ro tũ'ũ y xe sö'ö rá jandatjo ne jya's'ü”. Je ga cjanu ga 
tsjapü Mizhocjimi yo nte'e, na puncjü ga ñana, dya jëzi c'ü ra ndũji, 
jëzi c'ü sido ra jñandatjoji ne jya's'ü.

Xe go ñatjo e Eliú va mama:
―Nu'tsc'eji xe nda iṉ̱ pãrãgueji, dyäräji yo ín jñagö. O̱ ngõ'õ 'na 

nte'e ärä na jo'o yo jña'a, jã c'o ga cja ga mbãrã ín tegöji, cjo na 
quĩjmi 'na jñõnü o jiyö. Je xo ga cjanu, rgá nuji c'o o mama e Job, 
cjá rrũ mamaji jã ngue c'ü xe nda na jo'o. Na ngue e Job mama ga 
cjavã: “Nutscö dya ró cjagö c'o na s'o'o, pero Mizhocjimi dya ne'e ra 

tsjacü o jujticia”, eñe. ¡Dya xe bübü 'naja c'ü ri nza cja e Job! 
Angueze me mäjä ga tsjapütjo burla Mizhocjimi, o̱ dyojui nza cja 
'ma cjó c'o me mäjä ga zi'i o ndeje; ña'a nza cja'a 'ma ri juntaji c'o 
nte'e c'o cja'a na s'o'o. Xo mama e Job que dya pjë tõjõ 'na bëzo 'ma 
ne'e ra jovi Mizhocjimi.

’Mizhocjimi cjõ't'ü nzĩ 'na nte'e según jã c'o ga tsja'a c'ü e nte'e; 
cjapü que ra unüji 'na nte'e c'o merecido. Ijx na cjuana que 
Mizhocjimi c'ü me na zëzhi, dya ijxi cja'a c'o na s'o'o. Angueze ijxi 
mandatsjë texe cja ne xoñijõmü, dya cjó 'ñe unü c'ü na zëzhi, ngue 
c'uã ro manda.

'Mizhocjimi janda, 'ñe xo pãrã na jo'o texe c'o cja'a 'na nte'e. 
Dya bübü o bëxõmü c'o xe nda rrã potjü, nu jã c'o ri sö'ö ra tsjõjõ c'o 
cja'a na s'o'o.

Go sido go ñatjo c'uã e Eliú va mama:
―Nu'tsc'e Job, ¿cjo iṉ̱ pëzhigue na jo'o c'ü ni mamague que 

Mizhocjimi ni jyodü ra dya'c'ü o rrajso? Na ngue i ̱xipjigue 
Mizhocjimi: “¿Pjë ni muvi dya, c'ü dya rá cjagö c'o na s'o'o?”, i ̱
'ñeñegue. Yo nte'e, cjá ngueje 'ma jã söji na ü'ü, 'ma cjá jodüji cjó ra 
ñanaji cja o̱ dyë'ë c'o xe nda na zëzhi. Pero dya jodüji Mizhocjimi c'ü 
o dyät'ä yo nte'e. Angueze ngueje c'ü pjös'ü yo nte'e, zö me rrã s'ëzhi 
c'ü ri sufreji. Zö ri mangue que dya iṉ̱ jandague Mizhocjimi, 
che'begue ra mböxc'ü angueze, na ngue ya pãrã pjë pjëzhi c'ü iṉ̱ 
sufregue.

E Eliú xe go sido go mamatjo ga cjavã:
―Pësquitjo ts'ë pacencia, jo rá jí'ts'igö, na ngue xe rí pë's'igö na 

püncjü o jña'a c'o rga ñanagö Mizhocjimi. Angueze me na zëzhi, 'ñe 
me pãrã na puncjü. Ne ri 'naja xöpünte sö'ö ra chjënjui c'ü. Dya cjó 
sö'ö cjó ra xipji pjë mbëjë c'ü ni jyodü ra tsja'a angueze, ni cjó ra 
xipji c'ü o tsja'a na s'o'o.

'Mizhocjimi me na nojo, nguec'uã dya sö'ö rá pãrãji jã ga cja'a 
angueze; dya xo sö'ö rá pezheji c'o cjë'ë c'o pë's'i angueze.

'Ngueje Mizhocjimi c'ü cjapü ra jyäbä o xitsji cja ne xoñijõmü, 
xo ngueje angueze c'ü cjapü ra 'ñeje o trradyebe. Nguec'uã ga 
nguejmetjo cja o̱ ngumü yo nte'e, nguec'uã xo ra mbãrãji c'ü ngueje 
angueze c'ü cja'a ga cjanu. Mizhocjimi xo cjapü c'o animale ra 
cjogüji cja o̱ cuëvaji, je ra tsjõji nu.

’Ngueje Mizhocjimi c'ü xo cjapü ra ndũs'ü o dyebe yo ngõmü, 
xo cjapü je rguí c'ogü nu c'ü e rayo. Nu'tsc'e Job, pë's'igue pacencia, 
dyärä yo rí xi'tsc'ö. Mbeñegue jã ga cja'a c'o me na nojo c'o cja'a 

Mizhocjimi. Dya sö'ö rá pãrãgöji jã ga cja'a Mizhocjimi c'ü me na 
zëzhi, na ngue, angueze me na zëzhi, 'ñe me xo na jo'o c'o cja'a. 
Nguec'uã yo nte'e me sũpüji o̱ jmi'i; cja o̱ jmi'i angueze, dya pjë ni 
muvi c'o me pãrã.

C'uã jã va ndünrü Mizhocjimi va zopjü e Job
Job 38―41

Nuc'uã Mizhocjimi o zopjü e Job a nde'e cja 'na jmuchjẽzhẽ, va 
xipji:

―¿Cjó ngue'tsc'e, nguec'uã gui mamague c'ü dya rí cjagö na 
jo'o? Jã c'o ga cja'a gui ñague, ijxi jñetsetjo c'ü dya pjë iṉ̱ pãrãgue. 
Ijx tí mbeñegue jã rgui chjünrü yo t'önü yo rá cja'c'ügö dya. ¿Jã je 
mi bübügue 'ma ró ät'ägö ne xoñijõmü? Chjünrü dya, majxã mejme 
iṉ̱ pãrãgue.

’¿Cjo ya i ̱xipjigue 'na vez ro jyas'ü, 'ñe ro mbes'e e jyarü? ¿Cjo 
iṉ̱ pãrãgue jã ga cja'a c'ü na mbät'ä ne xoñijõmü? Xitsi, majxã mejme 
iṉ̱ pãrãgue texe yo. ¿Cjó ngueje c'ü cjapü ra ndich'i o së'ë cja c'o 
ndeje c'o po'o cja trrazapjü, nguec'uã ga meze c'ü e ndeje nza cja'a 
'ma ri ngueje o ndojo? ¿Cjo ngue'tsc'e iṉ̱ cjapü ra junta c'o tanse c'o 
bübü cja e ngãrseje? ¿Cjo xo ngue'tsc'e iṉ̱ cjapü ra jyadü yo tanse yo 
xijji e moza? ¿Cjo ngue'tsc'e iṉ̱ xique jã ma hora ra mbes'e c'ü e 
tanse c'ü pes'e 'ma xõrü? ¿Cjo sö'ö rí xipjigue yo ngõmü ra dya'c'ü o 
ndeje? 'Ma rí xique c'ü e rayo ra ma'a 'na parte, ¿cjo ra ndünrü rgá 
xi'ts'igue: “Rí bübütjo vã, xitsi pjë rá cja'a”? Nu'tsc'e mi negue ri 
jñüncügö ngüënda, ¿cjo xe iṉ̱ mbeñe pjë c'o rí xitsi?

O ndünrü c'uã e Job va mama:
―¿Pjë jo ra sö'ö rá tjünrügö, na ngue dya pjë ni muvizgö? Xe 

nda na jo'o rá co't'ü ín tegö, dya cjá pjë xe rá mama. Ya na yeje rvá 
ñagö, dya cjá xe rí pë's'i pjë rá mamagö.

Nuc'uã Mizhocjimi o yepe o ña'a a nde'e cja c'ü e jmunchjẽzhẽ, 
va zopjü e Job:

―Jítsigö dya c'o iṉ̱ pãrãgue, chjünrügue dya yo jña'a yo rá 
önnc'ü. ¿Cjo iṉ̱ cja'a sido rí xitscö c'ü dya rí cjagö na jo'o, ngue c'uã 
ra jñetse c'ü dya pjë vi tsjague c'o na s'o'o? ¿Cjo me na zë'ts'igue nza 
cjazgö? ¿Cjo xo iṉ̱ ñague nza cja'a rgá ñagö, c'ü me t'ärä na jens'e? 
'Ma je ga cjanu, jizhigue c'ü me na nojotsc'e 'ñe c'ü me na zë'ts'i. O 
'ma jiyö, tsjapügue ra sufre c'o cjapü me na nojotsjë, ngue c'uã ra 

unüji ngüënda ngue'tsc'e na nots'ügue. 'Ma rí tsja'a ga cjanu, nu'ma, 
ijx tá pãrãgö que me na zë'ts'igue, nguec'uã vi chõpügue c'o.
C'uã jã va ndünrü e Job, 'ma o nguarü o ña'a Mizhocjimi

Job 42.1-6
O ndünrü c'uã e Job va mama:
―Rí pãrãgö que sö'ö rí tsjague texe, dya pjë bübü c'o dya ra 

sö'ö rí tsjague. C'ü rmi pã'c'ãgö, nguejxtjo c'ü rmi ärägö jã ga cjatsc'e. 
Pero nudya, rí jantc'ã co ín chötsjëgö. Nguec'uã nudya, je rí jũrü cja 
xijõmü 'ñe cja bozivi, rgá yembeñe c'o ró mamagö.

C'uã jã va tsja'a e Job, o dyötü Mizhocjimi
ro perdonao c'o o̱ amigo

Job 42.7-17
(Santiago 5.11)

'Ma o nguarü o ña'a Mizhocjimi va zopjü e Job, xo zopjü e 
Elifaz va xipji:

―Üngügö na puncjü co nu'tsc'e 'ñe co yo yeje in amigogue, na 
ngue dya i ̱mamagueji c'o na cjuana jã ga cjazgö, jã c'o nzĩ va mama 
c'ü ín mbëpjigö e Job. Nguec'uã nudya, rí sigueji 'na yencho toro, cjá 
ná 'na yencho ngarjnero, cjá rrĩ möji rí ma ñuji c'ü ín mbëpjigö e 
Job. Nuc'uã rí pä's'äji c'o animale rgui mbenzeji, na ngue c'o in 
s'ocügueji. C'ü ín mbëpjigö e Job ra dyötcügö rá perdonaots'ügöji. 
Nutscö rá ätägö c'ü, dya rá cja'c'ü rí sufreji, zö mi jyodü ri sufregueji, 
na ngue dya i ̱mamaji c'o na cjuana jã ga cjazgö, jã c'o nzĩ va tsja'a 
c'ü ín mbëpjigö e Job.

Nuc'uã e Elifaz 'ñe e Bildad, cjá ná 'ñeje e Zofar, o möji, cjá nú 
o tsjaji jã c'o nzĩ va xipjiji Mizhocjimi. Mizhocjimi o dyätä e Job 'ma 
o ma'tbü o̱ tjũ'ũ, o perdonao c'o jñi'i bëzo.

'Ma o nguarü e Job o dyötü Mizhocjimi ro perdonao c'o o̱ 
amigo, Mizhocjimi o intsjimi na puncjü e Job, nguec'uã xe nda go 
mbë's'i na puncjü que na ngue 'ma ot'ü. Na ngue o tsãjã 'na catorce 
mil o ndënchjürü, xo tsãjã 'na 'ñanto mil o camello, 'ñe 'na mil yonda 
o nzhünü, cjá ná 'ñe 'naja mil o burru. Xo go tsãtjo na yeje 'na 
yencho o̱ t'i'i, cjá ná 'na jñi'i o̱ xunt'i.

'Ma o nguarü yo, e Job xe go mimitjo 'na ciento cuarenta cjë'ë, 
xe go mbãrãtjo c'o o̱ bëche, 'ñe c'o o̱ mboxbëche, cjá ná 'ñeje c'o o̱ 
t'i'i anguezeji. E Job ya mi tita na jo'o, 'ma o ndũ'ũ c'ü.

Yo Salmo
Salmo 1

Me mäjä ga mimi 'na nte'e 'ma dya ätpä o̱ jña'a c'o cja'a na s'o'o, 
'ñe dya xo cja'a jã c'o nzĩ ga tsja'a anguezeji. Me xo mäjä 'ma dya 
juntaji c'o cjapü burla Mizhocjimi. Nuc'ü, me mäjä ga mimi c'ü, na 
ngue me ne'e ra tsja'a c'o mama o̱ ley Mizhocjimi; xõmü ndempa 
mbeñe jã rgá dyätä c'o.

C'ü e nte'e c'ü cja'a ga cjanu, chjëntjui nza cja'a 'na za'a c'ü 'ne'e 
cja nendare, c'ü tsjë'ma tsjë'ma unü o̱ pjruta, y c'o o̱ xi'i, dya ts'i ni 
dyot'ü c'o. Texe c'o ra tsja'a c'ü e nte'e c'ü ätpä o̱ jña'a Mizhocjimi, 
ndé ra mbedye na jo'o c'o.

Pero c'o cja'a c'o na s'o'o, dya ga cjanu ga tsjapüji c'o. Anguezeji 
chjëntjoji nza cja o paxa c'o tunü o ndãjma 'ma pitsiji o ndëjxü, na 
ngue anguezeji ojtjo pjë rguí pjendioji 'ma ra jñünpüji ngüënda, ra 
tsja'a Mizhocjimi. Nguec'uã, dya sö'ö ra juntaji co c'o cja'a na jo'o 
'ma ya rva cãji cja o̱ jmi'i Mizhocjimi.

Mizhocjimi pjörü, 'ñe xo pjös'ü c'o cja'a na jo'o, pero c'o cja'a na 
s'o'o, ijx ta chjorü c'o cjaji.

Salmo 2
(Hechos 4.25-26; 13.33; Hebreos 1.5; 5.5; Apocalipsis 12.5; 19.15-16)

¿Pjë cja'a jmurü yo nte'e yo dya ma't'ü Mizhocjimi? ¿Pjë cja'a 
cjĩjjñiji jã dya rgá dyätäji Mizhocjimi? Maco dya ijxi sö'ö ra zädä c'o 
mbeñe ra tsjaji. Yo rey 'ñe yo pjë ndé pjëzhi cja ne xoñijõmü, jodüji 
jã rgá tsjapüji c'o na s'o'o Mizhocjimi c'ü ngueje o̱ Jmuji, 'ñe c'ü o 
juajjnü angueze. Anguezeji mapjüji ga mamaji: “Möjö rá nugöji jã 
rga cjapüji, ngue c'uã dya cjá ra mandazüji nu ín Jmugöji”, eñeji.

Mizhocjimi c'ü manda a jens'e, ra ndenbetjo rgá tsjapü o burla 
c'o. Nuc'uã angueze ra üdü, cjá rrũ ña'a na zëzhi rgá pizhi anguezeji, 
'ñe xo ra xipjiji: “Ya ró emegö 'na rey c'ü je ra manda a Sión c'ü 
ngueje ín ch'egö c'ü na sjũ'ũ”, ra 'ñeñe Mizhocjimi.

Rá xipjigö dya yo nte'e c'ü o mama Mizhocjimi; angueze o xitsi 
ga cjavã: “Ngue'tsc'e ín ch'itsc'ö; nudya ró da'c'ügö c'ü rgui bübügue. 
Dyötcügö, jo rá da'c'ü rí mandague cja yo nte'e yo cãrã texe cja ne 
xoñijõmü. 'Ma dya ra dyä'tc'äji, ra sö'ö rí chjotügue c'o, o̱ dyojui 'ma 
cjó c'o ri jün 'na t'ëzi, cjá rrũ mbärä 'na s'äbä c'ü ri dyavü o pëjo”, 
enze Mizhocjimi.

Nudya, nu'tsc'eji iṉ̱ reygueji, 'ñetsc'eji pjë c'o ndé pjë'ts'iji, 
tsjacjuanaji rgui dyätäji Mizhocjimi, nguec'uã rí mimiji na jo'o. 

'Ñejmegueji Mizhocjimi co texe in mü'büji, na ngue 'ma rí tsjagueji 
ga cjanu, me ra mäjä in mü'bügueji rgui mimiji. Xo rí 'ñejmegueji c'ü 
o 'ñeme Mizhocjimi ra manda; tsjaji texe c'o ra mama c'ü, ngue c'uã 
dya ra üdü, cjá rrũ mbö'tc'üji. Na ngue 'nanga üdütjo c'ü. C'o nte'e 
c'o ẽch'ẽ o̱ mü'bü que angueze ra mbös'üji, me mäjä ga mimi c'o.

Salmo 8
(Mateo 21.16; Hebreos 2.5-9)

Mizhocjimi, ín Jmuts'ügöjme, me na nojo iṉ̱ chjũgue texe cja ne 
xoñijõmü. Yo bübü a jens'e, ngue yo ni jñetse c'o me na nojo c'o sö'ö 
rí tsjague. Iṉ̱ 'ñünbügue o̱ mü'bü yo ts'it'i 'ñe yo lëlë, ngue c'uã ga 
ma'tc'üji in chjũgue. Nguec'uã ra mbörü o̱ tseje c'o sannc'ü in 
chjũgue 'ñe c'o dya ä'tc'ä in jñague.

'Ma rí jandagö ne jens'e nu i ̱dyät'ägue, 'ñe ne zana 'ñe yo seje 
yo i ̱tsjapügue ro bübü cja ne jens'e, rí mamagö: “¿Pjë pjëzhi dya yo 
nte'e, nguec'uã gui mbeñegue yo?” Na ngue i ̱tsjapügue ro mbëzhiji 
xe ri ts'iquëji que na ngueje yo anxë. Ndé xo i ̱tsjapügue ro mandaji 
texe cja yo i ̱dyät'ägue, ndé i ̱unügue ro tsjapü o̱ cjaji texe yo, nza cja 
yo nzhünü 'ñeje yo ndënchjürü, 'ñe c'o 'ñaja animale c'o dya 'ñeje o̱ 
jmu'u. Xo i ̱unügue ro mandaji texe cja yo s'ü'ü, 'ñe cja yo jmõ'õ 'ñe 
pjë c'o ndé xo cã'ã cja ndeje.

Mizhocjimi, ín Jmuts'ügöjme, me na nojo in chjũgue texe cja ne 
xoñijõmü.

Salmo 19
Ne jens'e jizhi jã ga cja'a c'ü me na nojo Mizhocjimi, xo jizhi jã 

va cja'a va dyät'ä Mizhocjimi yo bübü nu. Yo xõmü 'ñe yo ndempa, 
jizhiji jã ga cja'a c'o me pãrã Mizhocjimi. Zö dya ña'a yo pjë ndé go 
dyät'ä Mizhocjimi, pero co c'ü na zö'ö yo, ijxi jñetsetjo texe cja ne 
xoñijõmü que ngue angueze c'ü o dyät'ä texe yo.

Mizhocjimi o̱ dyä'tbä o̱ ngumü e jyarü cja ne jens'e. Nguec'uã e 
jyarü me mäjä 'ma pjürü ra nzhodü, chjëntjui nza cja 'na bëzo c'ü cja 
ni chjüntütjo c'ü pedye cja o̱ cuarrto. Xo chjëntjui 'na trrabëzo c'ü 
jodü ra jizhi jã ga cja'a c'ü me na zëzhi. E jyarü je ni mbes'e cja 'na 
lado ne jens'e, cjá na xinch'i hasta 'ma ra zät'ä c'ü 'nanguarü. Dya cjó 
bübü c'ü ra sö'ö ra tsjõjõ, ngue c'uã dya ra chöt'ü c'ü o̱ pa'a c'ü.

Me na jo'o o̱ ley Mizhocjimi, na ngue jizhi jã rgá mimi na jo'o 
'na nte'e. Me xo na jo'o c'o mama Mizhocjimi ga manda, na ngue 
cjapü ra mbãrã na jo'o 'na nte'e c'ü dya pjë pãrã. C'o o̱ mandamiento 
Mizhocjimi me na jo'o c'o, na ngue cjapü ra mäjä o̱ mü'bü yo nte'e, 

xo cjapü ra bübü o jya's'ü cja o̱ mü'büji, nguec'uã ra mbãrãji jã rgá 
mimiji na jo'o. 'Ma cja'a na jo'o 'na nte'e, 'ñe xo ẽjme Mizhocjimi, 
nu'ma, c'ü e nte'e xõgü cja c'o na s'o'o c'o cja'a. C'o o̱ mandamiento 
Mizhocjimi ndé na jo'o nzá texe c'o; xe nda na jo'o c'o, que na ngue 
c'o oro c'o me ni muvi, 'ñe xe nda na õ'õ que na ngue o̱ miel o 
ngünjnü.

In Mizhocjimits'ügö, c'o in mandamientogue, ngueje c'o xitsi jã 
rga mimigö, na ngue 'ma rá cjagö texe c'o, nu'ma, rí dyacü 'na 
premio. ¿Cjó ngueje c'ü unütsjë ngüënda texe c'o na s'o'o c'o cja'a? In 
Mizhocjimits'ügö, põnngütjo c'o na s'o'o c'o ró cjagö, c'o dya ró 
unügö ngüënda majxã rvá cjagö.

Tsjapü ra ojtjo cja ín mü'bügö c'o rí cjĩjjñi me na notsjëzgö; dya 
rí jyëzi ra ndõcügö c'o. 'Ma rí tsjague ga cjanu, ri nguetscö 'na bëzo 
c'ü ri cja'a na jo'o, dya ri pë's'i ín nzhumügö. Rí ö'tc'ü rí mäjä rgui 
dyärägue c'o jña'a c'o rí mamagö, xo rí mäjä rgui pãrã c'o pjeñe c'o 
bübü cja ín mü'bügö, nu'tsc'e ín Jmuts'ügö, xo ngue'tsc'e ín 'ñantegö.

Salmo 22
(Mateo 27.35-46; Marcos 15.24-34; Hebreos 2.12)

Mizhocjimi, ín Tatats'ügö, ¿pjë vi jyëzgui dya? ¿Pjenga dya iṉ̱ 
ne'e rí 'ñe pjöxcü? ¿Pjenga dya iṉ̱ cötcü 'ñi'i 'ma rí ma'tc'ügö? In 
Mizhocjimits'ügö, xõmü ndempa rí ma'tc'ü, pero nu'tsc'e dya iṉ̱ ätcä; 
nguec'uã dya rgá mimigö na jo'o.

Pero nu'tsc'e me na jots'ü, dya iṉ̱ tũ'ũ in nzhumü; nu'tsc'e iṉ̱ 
bünc'e a nde'e a Israel nu jã c'o ma'tc'üji in chjũgue. C'o ín 
mboxpalegöjme o jñut'ü o̱ mü'bü ri pjös'ügue c'o, nguec'uã vi 
tsamague libre c'o; 'ma o dyö'tc'üji ri pjös'ügue c'o, nu'tsc'e i ̱
tsamague libre c'o, nguec'uã dya va bëzhi o̱ tseji.

Pero nutscö, dya pjë pjëtsigö, nza cjazü 'na dyoxü c'ü dya pjë ni 
muvi; dya nezgö yo nte'e. Texe c'o jandgagö me cjacüji o burla, me 
möcü o̱ neji 'ma jandgaji, 'ñe xo juant'a o̱ ñiji, cjá na mamaji: 
“Nujnu, mama que ẽjme Mizhocjimi; maco dya va ẽjẽ dya 
Mizhocjimi ra 'ñe mbös'ü, majxã me s'iyaji nu”.

Pero je ngue'tsc'e i ̱tsjapü o muxcü mi nana. Ndeze 'ma mi 
jöcütjogö c'ü, xo i ̱jítsi rá te'be rí pjöxcü. Ante que ro muxcü mi 
nanagö, ijxi ngue'tsc'e ín Mizhocjimits'ügö, ngue'tsc'e mi pjöcügö. 
Dya rí jyëzgui, na ngue bëjxtjo bübü c'o rga sufregö, y dya cjó xe rí 
pë's'i cjó ra mböxcü, ijxi nguejxtjotsc'e.

Yo nte'e yo nugü na ü'ü, bëjxtjo bübü cja ín jmigö yo, nza cja o 
nzhünü c'o me na öjste. Anguezeji xo chjëntji nza cja o líõ c'o me 
ngãxã ga nzama o̱ neji, ga ne ra zagüji. Anguezeji o tsjacüji me ró 
sufre, nguec'uã dya cjá rmi pãrã pjë ro cjagö, mi nza cjazgö o ndeje 
c'o pjödüji, y ojtjo jã rguí ma'a. In nzho'dyegö, ya ndé jñõnt'ü yo. Me 
co sufre ín mü'bügö, o̱ dyojui 'ma ri ngueje o cëra c'o rrã tjech'e. Dya 
cjá ga zëtsigö, ya dyot'ü ín te'e nza cja 'na mëteja, ya xo 'nunt'ü ín 
ts'ĩjñi a xes'e cja ín tegö. Nu'tsc'e iṉ̱ jëtsqui rá tũgö dya, nguec'uã rá 
nzhogü rá pjëjõmütjogö.

Yo nugügö na ü'ü, me nza cja o dyo'o c'o xinch'i cja ín jmigö, ga 
ne ra zagüji; o chjocüzüji ín dyë'ë 'ñe ín cua'a. Ya me jñetsetjo ín 
nzho'dyegö, na ngue me rí sufre; ijxi sö'ö rá pezhetjogö yo. Yo nugü 
na ü'ü, dya c'ueñeji, sido jandgatjoji. O nganngaji ín bitu, cjá nú o 
eñeji o puesta, nguec'uã ro nuji cjó ro ndõjõ, cjá rrũ ngana c'o. Pero 
nu'tsc'e ín Mizhocjimits'ügö, dya rí c'ueñe cja ín jmigö; chjä'dä na 
niji rí 'ñe pjöxcü. Dya rí jyëzi ra mbötcügöji co o tjëdyi, dya xo rí 
jyëzi ra zagügö yo dyo'o. ¡Ñangagö, ngue c'uã dya ra zagü yo líõ; 
ngue c'uã dya xo ra dyöscü yo nzhünü!

Rá xipjigö texe yo ín cjuãrjma que me na jontets'ügue, xo rá 
ma'tc'ü in chjũ'ũ co c'o 'ñaja c'o jmurü ga ma'tc'ügue. Nu'tsc'eji iṉ̱ 
israelitagueji, o mboxbëchets'üji e Jacob, iṉ̱ ẽjmegueji Mizhocjimi, 
ma'tbügueji o̱ tjũ'ũ c'ü. Zö me go tsjacö o burla yo nte'e 'ma rmi 
sufregö, pero Mizhocjimi o 'ñe mböxcü, dya go jyëtsqui. Angueze o 
dyärä 'ma ró ötügö ro mböxcü.

In Mizhocjimits'ügö, nutscö rá ma'tc'ü in chjũgue cja in 
nintsjimi, xo rá zopjügö c'o 'ñaja nte'e c'o ẽjme in chjũgue, rá xipjiji 
texe c'o iṉ̱ cjague, xo rá cumplets'ü texe c'o ró xi'ts'i ro cjagö.

Nu'tsc'eji iṉ̱ pröveji, siji o xëdyi hasta 'ma cja rí nĩjmiji, nu'tsc'eji 
iṉ̱ jodüji Mizhocjimi, ma'tbüji o̱ tjũ'ũ, ngue c'uã rí mimigueji na 
puncjü o cjë'ë. Texe yo nte'e 'ñe texe yo jñiñi yo bübü cja ne 
xoñijõmü, mbeñegueji Mizhocjimi, chjä'dägueji rí 'ñe ndüñijõmüji 
cja o̱ jmi'i angueze. Na ngue Mizhocjimi ngueje c'ü e rey c'ü manda 
texe cja c'o jñiñi. Texetsc'eji iṉ̱ bübüji na jo'o, ñüñigueji rgui ma'tbüji 
o̱ tjũ'ũ Mizhocjimi. Xo 'ñetsc'eji ya ngue rí chũji, ma't'ügueji angueze, 
na ngue dya iṉ̱ pë's'itsjëgueji c'ü ni bübüji.

C'o ín mboxbëchegö ra ma'tbüji o̱ tjũ'ũ Mizhocjimi, ra mamaji 
c'uã jã ga cja angueze, texe c'o pa'a c'o ra mimiji; nu c'o cjá ndé ra 
mimiji, xo ra xipjiji que me na jo'o texe c'o cja'a Mizhocjimi.

Salmo 23
(Juan 10.11, 14; Apocalipsis 7.17)

Mizhocjimi ngueje c'ü pjöcügö, nguec'uã dya pjë ra bëtsigö. 
Ngueje c'ü cjacü rá söyagö na jo'o, nza cja 'ma ri nguezgö 'na 
ndënchjürü c'ü ëdyiji nu jã c'o cja'a o pjiño c'o me c'angütjo, 'ñe me 
xo na tõrü nu jã sö'ö ra söya. Xo cjacü rá bübügö na jo'o, o̱ dyojui 
'ma ri sidyiji 'na ndënchjürü ra ma zi'i o ndeje nu jã c'o dya cjuãdi na 
zëzhi c'ü e ndeje. Mizhocjimi dacü c'ü rgá zëzhigö 'ma tõgü ín 
mü'bü, xo sinzi cja o 'ñiji c'o na jo'o, nguec'uã ga jñetse jã ga cja'a c'ü 
me na nojo o̱ tjũ'ũ angueze. Zö ri nzhodügö nu jã c'o bübü o peligro 
rga tũgö, pero dya pjë rá sũgö, na ngue nu'tsc'e ín Jmuts'ügö iṉ̱ 
bübügue co nuzgö. Iṉ̱ xitsigö o jña'a c'o cjacü rá pãrãgö que zö ri 
bübü o peligro, dya rá sũgö c'o, o̱ dyojui 'ma ri cja'a 'na mbörü, ri 
pjörü co c'ü o̱ dyeza 'na o̱ ndënchjürü, ngue c'uã dya ra ẽjẽ c'o 
animale c'o na s'o'o, ra 'ñe zaji.

Iṉ̱ cjacü rá mimigö na jo'o, o̱ dyojui 'ma ri dyacügö ro si'i o 
jñonü cja 'na mexa, zö ri jandgatjogö c'o nugü na ü'ü. Xo iṉ̱ cjacü rá 
mäjägö, o̱ dyojui 'ma ri xisqui cja ín ñigö o 'ñechjẽ c'o na jo'o ga 
jyärä. Nguec'uã me rí mäjägö, dya pjë bëtsi, o̱ dyojui 'ma me ri nizhi 
ín copa c'ü rrã si'i. Nu'tsc'e ín Mizhocjimitsc'ö, me na jontets'ügue, 
nguejxtjotsc'e rí pjöxcü texe c'o pa'a c'o rá mimigö. Xo rá ma mimigö 
cja in nzumügue, dya ra nguarü rga mimigö nu.

Salmo 24
Texe ne xoñijõmü ngueje o̱ cja'a Mizhocjimi nu, 'ñe texe yo 

planta yo cja'a nu; xo 'ñe nzá texe yo nte'e 'ñe yo animale yo cãrã nu, 
ndé ngue o̱ cja'a Mizhocjimi yo. Na ngue, angueze o dyä'tbä o̱ 
cimiento ne xoñijõmü cja yo mar 'ñe cja yo ndare.

¿Cjó ngue c'ü ra sö'ö ra nguĩs'ĩ cja o̱ t'eje Mizhocjimi? ¿Cjó xo 
ngue c'ü ra sö'ö ra cjogü a mbo'o cja o̱ nintsjimi Mizhocjimi, ngue 
c'uã ra ma'tbü o̱ tjũ'ũ angueze? C'ü ra sö'ö ra cjogü nu, ngue c'ü e 
nte'e c'ü dya ri cjĩjjñi c'o na s'o'o gá pjeñe cja o̱ mü'bü, c'ü dya ri 
ma't'ü o ts'ita, 'ñe c'ü dya xo ri nänbä o̱ tjũ'ũ Mizhocjimi rgá jura, cjá 
rrũ mama o bëchjine.

C'ü e nte'e c'ü dya ri cja'a yo na s'o'o yo, Mizhocjimi c'ü eme 
libre yo nte'e ra intsjimi c'ü, ra unü c'ü rguí jogü cja o̱ jmi'i angueze. 
Ngueje yo ni jyodü ra tsja'a texe c'o nte'e c'o jodü jã rgá bübüji cja o̱ 
jmi'i Mizhocjimi, c'ü ngueje o̱ Mizhocjimi e Jacob.

¡Nu'tsc'eji iṉ̱ cãrãji cja ne jñiñi, xocüji c'o ngojxtji, ngue c'uã ra 
cjogü ne rey nu me na nojo! ¿Cjó ngueje ne rey nu me na nojo? 
Nujnu, ngueje e Jehová nu me na zëzhi, nu dya sũ'ũ ga ma'a cja 
chũ'ũ.

¡Nu'tsc'eji iṉ̱ cãrãji cja ne jñiñi, xocüji c'o ngojxtji, ngue c'uã ra 
cjogü ne rey nu ma na nojo! ¿Cjó ngueje ne rey nu me na nojo? 
Nujnu, ngueje e Jehová nu me na zëzhi. ¡Angueze ngue 'na rey nu 
me na sjũ'ũ!

Salmo 32
(Romanos 4.7-8)

Me mäjä c'ü e nte'e c'ü ya perdonaoji texe c'o na s'o'o c'o vi 
tsja'a. 'Ma cja'a Mizhocjimi xipji 'na nte'e que dya cjá tũ'ũ o̱ nzhumü, 
nu'ma, me mäjä c'ü e nte'e, dya cjá xo cjĩjjñi jã rgá tsja'a c'o na s'o'o.

'Ma dya be rmi xipjigö Mizhocjimi c'o na s'o'o c'o rvá cjagö, me 
rmi sufregö, rmi chjëpa rma quejjagö, na ngue xõmü ndempa mi 
castigaozü. Nguec'uã ín cuërjpogö ya mi ma'a ro dyot'ü nza cja 'na 
ndäjnä c'ü dyo't'ü e jyarü.

Pero 'ma ró mamagö: “Rá xipjigö Mizhocjimi texe c'o na s'o'o 
c'o ró cjagö”, ijx tó cja'a jã c'o rvá mamagö, ró xi'ts'i texe c'o na s'o'o 
c'o rmi cjagö, dya pjë ró cädä. Nu'tsc'e i ̱perdonaozü texe c'o ín 
nzhumügö. Nguec'uã 'ma ra sufre c'o nte'e c'o ẽjmets'ügue, anguezeji 
ra ma'tc'üji in chjũgue. Nuc'uã zö rrũ ẽjẽ o trrareje c'o me rrã zëzhi, 
pero dya pjë ra tsjapüji. Ngue'tsc'e iṉ̱ ñangagö, xo iṉ̱ pjöcü, nguec'uã 
dya pjë rá cjagö, nguec'uã xo rí mäjä rgá tõ'c'ü o tjõjõ.

Mizhocjimi mama ga cjavã: “Rá pjö'c'ügö, 'ñe xo rá jí'ts'i ín 
'ñijigö; xo rá xi'ts'i pjë rí tsja'a. Dya rí tsjague nza cja c'ü e pjadü, o 
nza cja'a c'ü e semila c'ü dya ne'e ra dyätä o̱ jmu'u. Nuc'o, nestao cjá 
ra ngü'tbüji o̱ frenu, ngue c'uã ra dyärä c'o”, eñe Mizhocjimi.

Nu c'o cja'a na s'o'o, me ra sufre c'o, pero c'o te'be rí pjös'ügue, 
ra mäji, na ngue ijx tí tsjague ga cjanu. Nu'tsc'eji ya perdonaots'üji 
Mizhocjimi, mäjägueji rgui ma'tbüji o̱ tjũ'ũ. Na ngue dya cjá iṉ̱ 
cjĩjjñiji c'o na s'o'o cja in mü'bügueji.

Salmo 37
Dya ra ünc'ü na ngue ri bübü na jo'o c'o cja'a c'o na s'o'o, dya xo 

rí ñepegue c'o pë's'i c'o. Na ngue dya ra mezhe ra chjorüji, anguezeji 
ri chjëntjoji o pjiño c'o dyot'ü, cjá na chjorü. 'Ñech'e cja in mü'bügue 
Mizhocjimi, tsjague c'o na jo'o, mimigue cja ne xoñijõmü, pero dya 

rí jyombeñegue c'o o̱ jña'a Mizhocjimi. Nguejxtjo angueze rí 
mäpägue rgui ma't'ü; angueze xo ra dya'c'ü c'o ra ne'e in mü'bügue.

Dyotügue Mizhocjimi ra mböxc'ü texe cja c'o iṉ̱ mbeñe rí 
tsjague; 'ñejmegue c'ü, angueze ra mböxc'ü. Mizhocjimi ra jizhi jã ga 
cjatsc'e, nguec'uã ra jñetse que na jo'o c'o iṉ̱ cjague, ri chjëntjui nza 
cja ga jñetse e jyarü 'ma nde nu pa'a.

Tsjapü ra söya in mü'bügue cja Mizhocjimi; che'begue ra 
mböxc'ü; dya ra ünc'ü na ngue c'o me mäjä ga tsja'a c'o na s'o'o. C'o 
nte'e c'o, me cjĩjjñiji c'o na s'o'o c'o cjaji. Jyëzi c'ü e t'üdü, c'uenbegue 
c'ü; dya ra ünc'ügue, na ngue 'ma ra ünc'ügue, ná rí tsjague c'o na 
s'o'o. C'o cja'a c'o na s'o'o, ra chjorü c'o, pero c'o jũt'ü o̱ mü'bü que 
Mizhocjimi ra mbös'üji, ra ch'unü ra ngãrãji na jo'o cja ne xoñijõmü. 
Dya ra mezhe ra chjorü c'o cja'a na s'o'o; zö ri jñandagueji jã c'o mi 
bübü c'o, pero dya cjá rí chöt'üji, na ngue ya ri ojtjoji. Pero c'o te'be 
que Mizhocjimi ra mbös'ü anguezeji, ra ch'unüji ne xoñijõmü, xo ra 
mimiji na jo'o nu.

C'o nte'e c'o cja'a c'o na s'o'o, me nuji na ü'ü c'o cja'a c'o na jo'o, 
me xo jodüji jã rgá tsjapüji ra sufre c'o. Pero Mizhocjimi tjenbetjo c'o 
cja'a c'o na s'o'o, na ngue pãrã que va säjä c'ü e pa'a 'ma ra jñünpü o 
ngüënda c'o. C'o nte'e c'o cja'a c'o na s'o'o, cjübüji o tjëdyi xo 'ñe o 
flecha, ngue c'uã ra mbö't'üji c'o nte'e c'o cja'a c'o na jo'o 'ñe c'o dya 
pjë tẽjme. Pero co nu c'o o̱ tjëdyitsjëji, ngue c'o rguí pjü'mütsjëji cja 
o̱ mü'büji y nu c'o o̱ flechaji ra 'huagü c'o.

'Na nte'e c'ü cja'a na jo'o, zö dya ri pë's'i na puncjü o t'opjü, xe 
nda na jo'o ga mimitjo c'ü, que na ngueje 'na nte'e c'ü pë's'i na 
puncjü, pero cja'a c'o na s'o'o. Na ngue Mizhocjimi ra chjotü c'o cja'a 
na s'o'o; pero ra mbös'ü c'o cja'a na jo'o. Mizhocjimi pjörü c'o cja'a na 
jo'o; angueze ra unüji 'na herencia c'ü dya ra chjorü.

'Ma ra säjä c'o me na s'ëzhi, dya ra bëzhi o̱ tseje c'o cja'a na jo'o; 
'ma ra ts'a'a o tjĩjmi, anguezeji ri pë's'iji pjë ra ziji. Pero c'o cja'a c'o 
na s'o'o a jmi'i Mizhocjimi 'nandgá chjorütjoji, nza cja o̱ xëgo o 
ngarjnero 'ma tjüt'üji, na ngue pjëzhi nza cja o bipji, cjá 'nanga 
chjorütjo. Nu c'o cja'a na s'o'o, pes'eji c'o pjë ni jyodü anguezeji, pero 
dya cjõt'üji; pero c'o ẽjme Mizhocjimi, juẽtsẽji c'o dya pjë pë's'i, xo 
unüji c'o ni jyodü anguezeji.

C'o nte'e c'o cja na jo'o, Mizhocjimi intsjimi c'o, ra unüji ne 
xoñijõmü ra tsjapüji o̱ cjaji, pero c'o nte'e c'o üji Mizhocjimi, 
Mizhocjimi ra chjotü c'o. Mizhocjimi jíchi pjë ra tsja'a 'na nte'e, ngue 



331

c'uã ra nzhodü cja c'ü e 'ñiji c'ü na jo'o. 'Ma ra nügü, dya ra nguejme 
nu, ijx ta nanga c'ü, na ngue bübü cja o̱ dyë'ë Mizhocjimi.

Ndeze 'ma cjá rmí t'itcjö, hasta nudya ya rí tita, dya jã rí 
jandagö o nte'e c'o ẽjme Mizhocjimi c'o pjë ri bëzhi, dya xo rí 
jandagö c'o o̱ t'iji ri örüji pjë ra ziji. Texe yo pa'a, anguezeji juẽtsẽji 
c'o nú minteji, pe'sbeji c'o ni jyodü c'o; ngue c'uã ga intsjimi na 
puncjü Mizhocjimi c'o o̱ t'iji.

C'ueñegue cja c'o na s'o'o, tsjague c'o na jo'o, ngue c'uã dya ra 
nguarü rgui mimigue na jo'o. Na ngue Mizhocjimi cja'a na jo'o 
jujticia; dya jëzi c'o cja'a c'o na jo'o, pero nu c'o cja'a na s'o'o, chjotü 
c'o, nguec'uã dya ra tsãji o̱ t'iji.

C'o cja'a c'o na jo'o, ra ch'unüji ne xoñijõmü ra tsjapü o̱ cjaji, y 
dya ra nguarü rgá mimiji nu. C'o cja'a na jo'o, pãrãji na jo'o c'o 
mamaji, xo ñaji o jña'a c'o na jo'o. C'o o̱ jña'a Mizhocjimi je bübü cja 
o̱ mü'büji; nguec'uã dya sö'ö ra yöjxt'ü o̱ nguaji rgá tsjaji c'o na s'o'o.

C'o nte'e c'o na s'o'o, me pjörüji pjë cja'a c'o nte'e c'o na jo'o, na 
ngue ne ra mbö't'üji c'o. Pero Mizhocjimi dya ra jyëzi pjë ra tsjapüji 
c'o. 'Ma ra zidyiji cja juesi c'o nte'e c'o cja'a na jo'o, Mizhocjimi ra 
mbös'ü c'o, nguec'uã dya ra xijji que o tsja'a c'o na s'o'o c'o.

'Ñech'e in mü'bügue Mizhocjimi, dyätägue c'ü, dya rí pedye cja 
o̱ 'ñiji. Angueze ra dya'c'ü ne xoñijõmü rí tsjapü in tsjague, y rí 
jñandague jã rgá chjotüji c'o cja'a c'o na s'o'o. Rí jandagö jã ga cja c'o 
nte'e c'o cja'a c'o na s'o'o, me cjapütsjëji na noji, o̱ dyojui 'na xijjñõ 
c'ü me chüdü o̱ dyë'ë. Pero 'nanga chjorütjoji; 'ma rí jodügö, dya cjá 
rí töt'ügö c'o.

Jñandaxãgue c'o nte'e c'o nzhodü na jo'o; anguezeji dya cjaji c'o 
na s'o'o. Nguec'uã ra zädä 'ma ra ngãrãji na jo'o, dya pjë ra mbeñeji. 
Pero c'o dya cja'a jã c'o nzĩ ga ne Mizhocjimi, ra zädä 'ma ijx ta 
chjotüji texe c'o. Pero Mizhocjimi pjös'ü c'o cja'a c'o na jo'o, 'ma va 
ẽjẽ c'o pa'a c'o na s'ëzhi.

Mizhocjimi pjös'ü c'o cja'a na jo'o, nguec'uã ga sö'ö ra c'ueñeji 
cja o̱ dyë'ë c'o cja'a na s'o'o, na ngue c'o cja'a na jo'o o dyötüji 
Mizhocjimi ro mbös'üji.

Salmo 51
In Mizhocjimits'ügö, rí ö'tc'ü rí juẽtsquẽgö. Na ngue me na 

jontets'ügue 'ñe me xo iṉ̱ nezgö, rí ö'tc'ü rí perdonaozü c'o na s'o'o c'o 
ró cjagö. Rí ö'tc'ü rí pechque ín mü'bü; chjĩtsquĩ c'o ín nzhumügö.

Rí pãrãgö que dya ró ä'tc'ägö in jñague; rí sido rí mbeñetjo c'o 
na s'o'o c'o ró cja'a. Rí unnc'ö ngüënda me na s'o'o cja in jmigue c'o 
ró cjagö. Nguec'uã c'ü rgui castigaozügö, ijxi jñetse que na jo'o gui 
tsjague o jujticia, na ngue rí merecidogö c'o.

Ndeze 'ma dya be mi jmuxcügö, ya ijx mi bübü cja ín mü'bügö 
c'o na s'o'o; ijx na cjuana na s'ozgö ndeze 'ma o muxcü mi nanagö. 
Nu'tsc'e iṉ̱ negue rá cjagö c'o na jo'o co texe ín mü'bü; ngue'tsc'e iṉ̱ 
'ñünngü ín mü'bügö nguec'uã rí ne'e rá cjagö c'o na jo'o.

Jã c'o ga cja'a ga xis'iji o cji'i 'na nte'e c'ü sö'ö o lepra ngue c'uã 
ra jogü, xo rí ö'tc'ü rí perdonaozügö ngue c'uã ra jogüzü cja in 
jmigue. Jã c'o xo ga tsja'a 'na mbenche c'ü tjõt'ü na zëzhi ga mbedye 
o bitu ngue c'uã ra chjĩzĩ na jo'o, je xo ga cjanu rgá ö'tc'ü rí pechque 
ín mü'bügö, ngue c'uã ra chjĩzĩ c'o ín nzhumügö, 'ñe xo rrã t'öxü nza 
cja o xitsji.

Rí ö'tc'ü rí perdonaozü c'o na s'o'o c'o ró cjagö, ngue c'uã ndo rá 
mäjätjogö na yeje. Na ngue nudya me rí sufregö, nza cja ga sufre 'na 
nte'e c'ü 'huapcüji o̱ ndo'dye. Rí ö'tc'ü rí jyombeñegue c'o na s'o'o c'o 
ró cjagö, ngue c'uã dya cjá xo rá mbeñegö c'o.

Xo rí ö'tc'ü rí cambiazü ín mü'bügö, ngue c'uã dadyo rgá 
nguĩjjñi, ngue c'uã xo rá ne'e rá cjagö jã c'o nzĩ gui ñegue. Dya rí 
chäcjä cja in jmigue, dya xo rí sinngui c'ü in Espíritugue. Tsjacü ndo 
rá mäjätjogö jã c'o nzĩ rma mäjägö 'ma ot'ü, 'ma cjá vi 'ñevguẽtjogö 
libre. 'Ñünngü ín mü'bügö, ngue c'uã rá jodü rá cjagö jã c'o nzĩ gui 
ñegue.

'Ma rí tsjague ga cjanu, nu'ma, rá zopjügö c'o 'ñaja nte'e c'o dya 
ä'tc'ä in jñague, rá xipjiji jã rgá nzhodüji cja in 'ñijigue, nguec'uã ra 
jyëziji c'o na s'o'o c'o cjaji.

In Mizhocjimits'ügö, ngue'tsc'e ín ñantegö, nguec'uã rí ö'tc'ü rí 
põnngütjo c'o na s'o'o c'o ró cjagö, na ngue ín s'ocügö c'ü vi ndũ'ũ 'na 
nte'e. 'Ma rí tsjague ga cjanu, nutscö rá mamagö que me na 
jots'ügue.

Ro sö'ö ro pö't'ügö 'na animale c'ü ro mbä'sc'ägueji, ngue c'uã ri 
perdonaozü c'o ró cjagö, pero nuc'o, dya ngue c'o iṉ̱ negue c'o. C'o iṉ̱ 
negue, ngue c'ü rá da'c'ü ín mü'bügö, 'ñe xo rá mamagö que ró cjagö 
c'o na s'o'o. 'Ma cjó c'o ra tsja'a ga cjanu, nu'tsc'e dya rí xique majxã 
dya ra sö'ö rí recibidogue c'o.

'Ma xo ra ne'e in mü'bügue, rí ö'tc'ü rí pjös'ü texe yo cãrã cja ne 
t'eje a Jerusalén, nu ni chjũ'ũ Sión, ngue c'uã xo ra nzhogü o̱ 
mü'büji, dya cjá xe ra tsjaji c'o na s'o'o. Nguec'uã 'ma rá cjajme jã c'o 

nzĩ vi xitsijme rá pö't'üjme o animal, cjá rrũ pä'sc'äjme cja c'ü e altar, 
nu'tsc'e me rí mäjä rgui recibidogue c'o.

Salmo 73
Me na jo'o ga mbös'ü Mizhocjimi yo nte'e yo cãrã a Israel, yo 

dya mbeñe c'o na s'o'o cja o̱ mü'büji. Pero nutscö ya mi ngue ro 
cjagö c'o na s'o'o. Na ngue rmi jandagö bübü na jo'o c'o dya ẽjme 
Mizhocjimi, nguec'uã rmi mbidiagö c'o.

Na ngue anguezeji dya sufreji 'ma ya ngue ra ndũji, na jo'o ga 
zötjoji, chjëntjui 'ma dya ri tũ'ũ o̱ nzhumüji. Dya cjogüji c'o na s'ëzhi 
nza cja'a c'o 'ñaja nte'e; dya pë'sc'ü pjë ra mbeñeji, na ngue bübüji na 
jo'o. Nguec'uã, cjapü me na notsjëji, xo cjapüji c'o na s'o'o c'o 'ñaja 
nte'e. Anguezeji dya pjë bëzhi pjë ra ziji, nguec'uã me na piji; sido 
jodüji cjó ra tsjapüji c'o na s'o'o c'o mbeñe cja o̱ mü'büji, ngue c'uã 
xe ra mbë's'iji na puncjü.

C'o cja na s'o'o, sadüji Mizhocjimi c'ü bübü a jens'e; xo sadüji yo 
bübü cja ne xoñijõmü. Nguec'uã Mizhocjimi ra tsjapü ra nzhogü yo o̱ 
nte'e ga ma cja o̱ jñiñiji, na ngue ga manu ra chöt'üji texe c'o ni 
jyodü, nguec'uã ra mimiji na jo'o.

C'o nte'e c'o cja'a c'o na s'o'o, mamaji: “¿Jã rgá mbãrã 
Mizhocjimi yo rí cjagöji? Maco je vá bübü ga ma a jens'e”, eñeji.

Jñant'maji texe yo cja'a c'o na s'o'o; anguezeji cãrãji na jo'o, 
pë's'iji texe c'ü ni jyodüji. Nguec'uã rí mamatsjëgö: “¿Pjë dye'e dya, 
c'ü rí cjagö c'o na jo'o? ¿Pjë ni muvi texe c'o? Na ngue me rí sëzhigö 
na puncjü texe yo pa'a; ndeze 'ma xõrü me rí sufregö.” 'Ma xo ro 
mamagö: “Rá cjagö c'ü cja'a yo cja'a na s'o'o”, 'ma ro cjagö ga cjanu, 
ri chjëntjui c'ü ro onpügö c'o ä'tc'ä in jñague, na ngue ro cädägö que 
me na jontetsc'e.

'Ma ró cjĩjjñigö: “¿Pjenga cãrã na jo'o yo cja'a na s'o'o?”, me ma 
s'ëzhi, dya mi sö'ö ro pãrãgö pjë na ngue c'o, hasta 'ma cjá ró 
cjogügö a mbo'o cja o̱ nintsjimi Mizhocjimi. Cjá ró pãrãgö jã ga cja'a 
ga nguarü anguezeji. Nu'tsc'e ín Mizhocjimits'ügö, ya iṉ̱ mbeñegue jã 
rgui tsjapügue ra sufreji, ri nza cja 'na bëzo c'ü na jo'o ga nzhodü, 
pero 'nandgá yöjxt'ü, ijx ta zobü a jõmü.

C'o cja'a na s'o'o, 'nandgá chjorütjo c'o, me xo ra zũji na puncjü. 
Anguezeji 'nandgá chjorütjoji, chjëntjui 'ma cjó c'o cjĩch'ĩ 'na t'ĩjĩ, 
pero 'ma ra zö'ö, 'nanga ojtjo c'o ma cjĩch'ĩ. Je xo rgá cjanu rgá 
jñetse c'o cja'a na s'o'o; 'ma rí böbügue rí jñünpü ngüënda c'o, dya xo 
ra jñetse majxã me mi pjëzhitsjë na nojo c'o.

Nutscö rmi mbidiagö c'o nte'e c'o cja'a na s'o'o. Pero me ma ü'ü 
ma zö'ö ín mü'bügö, na ngue mi nza cjazgö 'na animale c'ü dya pãrã 
jã ga cjatsc'e. Pero cjá ró mbeñegö na jo'o, nguec'uã sido rí 
nzhodügö cja in 'ñigue, na ngue iṉ̱ cüncügö co ín jodyëgö.

Nu'tsc'e iṉ̱ jítsigö jã rga magö, ngue c'uã 'ma ya rguí nguarü, 
nu'tsc'e rí dyacügö c'o me na jo'o 'ñe me xo na zö'ö. Dya cjó rí 
pë's'igö ga ma a jens'e c'ü ra mböxcügö, nguejxtjotsc'e ín 
Mizhocjimitsc'ö. 'Ma iṉ̱ bübügue co nuzgö, dya pjë rí negö yo bübü 
cja ne xoñijõmü.

Ni ma ra chjorü c'ü na zëtscö; xo 'ñe ín mü'bügö, ni ma ra tõgü 
nu, pero nu'tsc'e iṉ̱ cjapü ra zëzhi ín mü'bügö, nguec'uã sido rá 
bübügö co nu'tsc'e. C'o xõgü cja in 'ñigue, ra chjorü c'o, na ngue ijx tí 
chjotügue c'o. Pero nutscö rá chëzhigö cja in jmigue, na ngue, 
ngueje c'ü xe nda na jo'o c'ü sö'ö rá cjagö. Rá ẽch'ẽ cja ín mü'bügö 
que rí pjöxcügö, xo rá mamagö jã ga cja'a texe c'o iṉ̱ cjague.

Salmo 96
Tõpügueji 'na dadyo tjõjõ Mizhocjimi; tõpügueji Mizhocjimi, 

nu'tsc'eji iṉ̱ bübüji texe cja ne xoñijõmü. Tõpügueji Mizhocjimi; 
ma'tbüji o̱ tjũ'ũ. Pama pama rí zopjügueji yo nte'e rgui xipjiji que 
ngueje Mizhocjimi c'ü sö'ö ra ngamaji libre.

Xipjigueji texe yo nte'e yo cãrã cja yo jñiñi 'ñe cja yo ndajjñiñi, 
c'uã jã ga cja'a c'ü me na nojo Mizhocjimi, 'ñe c'o me na nojo c'o 
cja'a angueze. Na ngue Mizhocjimi me na nojo, nguec'uã ni jyodü rá 
ma'tbüji o̱ tjũ'ũ. Angueze xe nda na zëzhi que na ngueje yo 'ñaja 
diösi. C'o o̱ diösi c'o 'naño jñiñi, dya pjë ni muvi c'o, pero Mizhocjimi 
me na zëzhi, na ngue o dyät'ä ne jens'e.

Cja o̱ jmi'i Mizhocjimi bübü na puncjü o jya's'ü; me na nojo 'ñe 
me xo na zö'ö cja o̱ nintsjimi c'ü. Nu'tsc'eji iṉ̱ nteji iṉ̱ cãrãji cja yo 
jñiñi, ma't'ügueji Mizhocjimi, xipjigueji que me na zëzhi angueze, 'ñe 
me xo na zö'ö. Ma'tbügueji o̱ tjũ'ũ Mizhocjimi, na ngue angueze 
merecido que rá ma'tc'öji c'ü. Jñügueji cja o̱ nintsjimi Mizhocjimi c'o 
rgui mbeñegueji c'ü.

Nu'tsc'eji iṉ̱ cãrãji texe cja ne xoñijõmü, ma'tbügueji o̱ tjũ'ũ 
Mizhocjimi, cja c'ü o̱ nintsjimi c'ü me na zö'ö. Mbigueji cja o̱ jmi'i 
Mizhocjimi, na ngue me na zëzhi c'ü. Texetsc'eji iṉ̱ ma't'üji 
Mizhocjimi, xipjigueji c'o 'ñaja nte'e c'o jã c'o ndé cãrã que 
Mizhocjimi ngueje 'na rey. Angueze o dyät'ä na jo'o ne xoñijõmü, 

ngue c'uã dya ra 'ñömü, xo ngueje angueze c'ü manda cja yo jñiñi, 
ndé jyëztjo ga manda, dya cjó unü o favor.

Me ra mäjä ne jens'e 'ñe ne xoñijõmü. Me xo ra yu'u yo mar 'ñe 
pjë c'o ndé bübü nu, rgá ma't'üji Mizhocjimi. Me ra mäjä c'o batjü 
'ñe texe c'o bübü nu. Me xo ra mapjü rgá mäjä c'o xijjñõ, 'ñe c'o pjë 
ndé ma za'a, cja o̱ jmi'i Mizhocjimi c'ü va ẽjẽ. Jã'ã, angueze va ẽjẽ ra 
'ñe manda cja ne xoñijõmü, angueze ra 'ñe tsjapü na jo'o o jujticia 
nzá texe yo jñiñi yo bübü cja ne xoñijõmü.

Salmo 100
Texetsc'eji iṉ̱ cãrãji cja ne xoñijõmü, mäjägueji rgui tõpüji o 

tjõjõ Mizhocjimi. Mäjägueji rgui ma't'üji angueze, ra mäjä iṉ̱ 
mü'bügueji rgui chëzhiji cja o̱ jmi'i c'ü.

Unügueji ngüënda c'ü ijxi Mizhocjimi c'ü ín Jmugöji. Angueze o 
dyäcägöji, nguec'uã o̱ cjatscöji c'ü. Nguetscöji o̱ nte'e c'ü, xo 
nguetscöji c'o ndënchjürü c'o pjörü c'ü.

Chjä'dägueji cja o̱ ngojxtji c'ü o̱ ndanintsjimi c'ü, cjá rrĩ tõji rgui 
tsjogüji a mbo'o. ¡Unügueji o pöjö c'ü, ma'tbüji o̱ tjũ'ũ! Na ngue 
Mizhocjimi me na jonte; dya ra nguarü rgá nezegöji c'ü, dya xo ra 
nguarü rgá xitscöji c'o na cjuana c'ü.

Salmo 103
Na jo rá ma'tbü o̱ tjũ'ũ Mizhocjimi co texe ín mü'bügö, 'ñe co 

texe ín aljmagö. Rá ma't'ü Mizhocjimi co texe ín pjeñe, dya rá 
jyombeñe ne rí 'naja c'o o tsja'a va mböxcü.

Ngueje angueze c'ü perdonaozü texe c'o na s'o'o c'o rí cja'a; 
ngueje c'ü xo cjacü ra ndixqui 'ma rí sö'dyëgö. Ngueje c'ü cjacü rá 
bübütjogö, 'ma ya ngue rá tũ'ũ, na ngue me juẽtsquẽgö c'ü. Ngueje 
c'ü dacü texe c'o ni jyongügö, xo cjacü ra zëtscö nza cja'a c'o águila 
c'o mezhe ga mimi.

Mizhocjimi ngueje c'ü cjapü jujticia c'o cjapüji ra sufre. Xo 
ngueje c'ü o tsjapü o mbãrã e Moisés 'ñe c'o israelita nu c'o o̱ 'ñiji, 'ñe 
c'o me na nojo c'o mi cja'a angueze.

Mizhocjimi me na jonte, me xo s'iyazüji; angueze dya ts'i ni üdü 
y mezhe ga mböxcüji. Dya sido huënzhguiji, dya sido ünngüji c'ü. 
Dya cjacü rá sufregöji jã c'o nzĩ rgá merecidogöji. C'uã jã ga cja ga 
jyadüvi ne jens'e co ne xoñijõmü, je xo ga cjatjonu c'ü me na nojo 
'ñe c'ü me na jonte Mizhocjimi ga mbös'ü c'o nte'e c'o ätpä o̱ jña'a 
angueze.

Mizhocjimi o tsjapü o jyadü na jẽ'ẽ cja ín jmigöji texe c'o ma 
s'o'o c'o rmi cjagöji, o̱ dyojui nza cja ga jyadüvi na jẽ'ẽ nu jã pes'e e 
jyarü co nu jã vá quibi. Mizhocjimi me juẽtsẽ c'o nte'e c'o ätpä o̱ 
jña'a, o̱ dyojui 'na tata c'ü me juẽtsẽ c'o o̱ t'i'i. Na ngue angueze pãrã 
que dya ga zëtscöji, xo pãrã que rí xijõmütjogöji.

Yo nte'e, dya mezhe ga mimiji, chjëntjoji nza cja'a o pjiño c'o jo 
ca nzhäjnä cja batjü, pero 'ma va säjä o trrandãjma, ijxi 'huacü c'o, 
ngue c'uã ga dyot'üji. Ga cjanu, dya cjá jñetse majxã pjë c'o mi cja'a 
nu jã c'o mi 'ne'e c'o. Pero c'ü ni juẽtsẽte Mizhocjimi, dya ra nguarü 
c'ü; angueze ra sido ra bübü co nu c'o ma'tbü o̱ tjũ'ũ 'ñe xo cjaji c'o 
mama o̱ jña'a angueze, ra sido ra mbös'ü c'o. Xo ra mbös'ü c'o ätpä 
c'o o̱ ley 'ñe dya jyombeñeji ra tsjaji c'o manda angueze.

Mizhocjimi vá bübü a jens'e, angueze manda texe cja yo bübü. 
Ma't'ügueji Mizhocjimi, nu'tsc'eji iṉ̱ anxëji me na zë'ts'iji, 'ñe iṉ̱ cjaji 
c'o mama angueze. Ma't'ügueji Mizhocjimi, nu'tsc'eji o̱ tropats'üji, 
nu'tsc'eji iṉ̱ cjaji c'o ne'e angueze. Texe c'o o dyät'ä Mizhocjimi, ni 
jyodü ra ma'tbüji o̱ tjũ'ũ c'ü, nzá texe jã c'o manda angueze. Rá 
ma'tbügö o̱ tjũ'ũ Mizhocjimi co texe ín mü'bügö.

Salmo 104
Rá ma'tbü o̱ tjũ'ũ Mizhocjimi co texe ín mü'bügö.
Mizhocjimi ín Jmuts'ügö, me na sjũts'ügue. Me böxc'ügue o 

jya's'ü nza cja'a 'ma ri jegue o bitu. Ngue'tsc'e i ̱tsjapü o chüdü ne 
jens'e, nza cja'a 'ma cjó c'o cjapü ra ximi 'na corjtina. Ngue'tsc'e iṉ̱ 
bö'bü c'o o̱ pila c'ü in nzumügue, cja c'o ndeje c'o bübü a jens'e. C'ü e 
ndãjma, iṉ̱ cjapü in mbëpjigue c'ü; iṉ̱ cjapü nza cja'a 'ma ri ngueje in 
tsarrogue c'ü, na ngue sints'i nu jã c'o iṉ̱ ne'e rí mague. Xo ngueje in 
mbëpjigue c'ü e sivi c'ü tjë'ë.

I ̱dyät'ägue ne xoñijõmü nu jã c'o sö'ö ra bübü na jo'o, nguec'uã 
ra sidotjo nu, dya ra 'ñõmü. C'ü e mar mi co'bü ne xoñijõmü, nza 
cja'a 'ma ri ngue 'na bitu c'ü ri je'e 'na nte'e; c'o ndeje mi co'bü c'o 
t'eje c'o. Pero nu'tsc'e i ̱huënch'i c'o ndeje, nguec'uã va ndãs'ãji; o 
c'ueñeji na zëzhi 'ma o dyäräji c'ü in jñague c'ü nza cja'a 'ma ri yürü. 
Nguec'uã va jñetse c'o t'eje 'ñe c'o batjü; c'o ndeje, je ma mboji nu jã 
c'o ya vi xipjigue, nguec'uã dya cjá xe ra ngobüji ne xoñijõmü nza 
cja'a 'ma ot'ü.

Nu'tsc'e iṉ̱ pẽjjñegue c'ü e ndeje c'ü po'o cja c'o mbereje, ga 
zöbü ga ma'a cja c'o 'ñinzhe c'o cjogü a nde'e cja t'eje. C'ü e ndeje 
c'ü, ngueje c'ü si'i c'o burru t'eje, 'ñe c'o 'ñaja animale c'o cãrã nu.

Cja c'o xijjñõ c'o cja'a cja c'o nendare, je va 'ñe ät'ä nu o̱ t'oxü 
c'o s'ü'ü, je xo tõji cja c'o dyëxijjñõ.

Ngue'tsc'e iṉ̱ rriegogue c'o t'eje, ndeze nu jã c'o iṉ̱ bübügue; co 
c'o ngõmü, iṉ̱ cjapü ra 'ñeje o dyebe cja ne xoñijõmü. Nguec'uã ga 
te'e c'o pjiño c'o ra zi'i c'o animale. Xo iṉ̱ cjapü ra te'e c'o ts'iplanta 
c'o ẽch'ẽ 'ñeje c'o tũjmü yo nte'e, ngue c'uã ra mbedye cja ne 
xoñijõmü c'o ra ziji. Je ga cjanu ga bübü o tjõmëch'i c'o cjapü ra 
zëzhi yo nte'e, 'ñe c'ü e vinu c'ü cjapü ra mäji, xo 'ñeje c'ü e aste c'ü 
cos'üji cja o̱ cuërjpoji.

C'o ndeje c'o iṉ̱ pẽjjñegue, ngueje c'o cjapü ra te'e na jo'o c'o pjë 
ndé ma za'a c'o i ̱'ñech'egue, 'ñe c'o sjësõnü c'o vá cja'a a Líbano. Cja 
o̱ dyë'ë c'o sjësõnü, je ät'ä nu o̱ t'oxü c'o s'ü'ü; cja c'o za'a c'o xijji 
xivatji, je bübü nu c'o cigüeña. Cja c'o t'eje c'o na ndã'ã, je bübü nu 
c'o cabra t'eje. Cja c'o trrandojo c'o bodü nu, je tsjõjõ nu c'o cjua'a.

I ̱dyät'ägue ne zana 'ñe ne jyarü, ngue c'uã ra mbãrã yo nte'e pjë 
ma pa'a 'ñe pjë ma zana cãrãji. Iṉ̱ cjapügue ra bëxõmü na jo'o 'ma 
xõmü. Nuc'uã na puncjü o animale c'o pedye nu jã c'o oxüji 'ma 
ndempa. C'o líõ, me ngãxã ga jyodüji pjë ra ziji; te'beji que 
Mizhocjimi ra unü pjë ra ziji. Pero 'ma pes'e e jyarü, ndo nzhogü ra 
mötjoji cja c'o o̱ cuëvaji. Nuc'uã, ngue yo nte'e yo pedye ra möji cja 
o̱ bëpjiji; pëpjiji hasta 'ma cjá ra nzhä'ä.

In Jmuts'ügö, na puncjü yo pjë ndé i ̱dyät'ägue; na jo'o vi 
mbeñegue 'ma i ̱dyät'ägue texe yo. Ne xoñijõmü nizhi co yo i ̱
dyät'ägue.

Je xo bübü cja ne xoñijõmü c'o mar c'o me na mbät'ä, nu jã c'o 
xo na cã'ã na puncjü o animale c'o na nojo 'ñe c'o ts'iquë. Cja c'o 
mar, je nzhodü nu c'o barco, je xo bübü nu c'ü e trra animale c'ü xijji 
leviatán, nu c'ü je eñe cja c'o mar c'ü.

Texe yo nte'e 'ñe yo animale, ndé iṉ̱ pjörügue yo, iṉ̱ unü pjë ra 
ziji 'ma ni jyodü. Nu'tsc'e iṉ̱ unügue pjë ra ziji; anguezeji jmutüji c'o 
iṉ̱ unügue. 'Ma iṉ̱ xocü in dyëgue gui unügue c'ü ni jyodüji, 
anguezeji bübüji na jo'o. Pero 'ma dya iṉ̱ pjös'ügue c'o, me sũji; 'ma 
iṉ̱ cjapügue dya cjá ra sö'ö ra tsjons'ü o̱ jñüji, ijxi tũji, ndo yepe 
pjëzhitjoji o xijõmü. Pero 'ma ndo vá pẽjjñegue in jñü'ü, ra ngãrãtjo 
c'o 'ñaja c'o ri nza cja anguezeji, ngue c'uã chjëntjui c'ü cjá ri dadyo 
ne xoñijõmü.

C'ü me na nojo Mizhocjimi, dya chjorü c'ü. Mizhocjimi me mäjä 
ga nu'u yo o dyät'ä angueze. Ne xoñijõmü me mbi'i 'ma cja'a 
Mizhocjimi janda nu; me xo pjüt'ü o bipji 'ma tjörü c'o t'eje.

Nudya xe rí bübütjo, rá tõpü o tjõjõ Mizhocjimi c'ü ngue ín 
Jmugö. Quera na jo'o rgá nu'u Mizhocjimi yo ín pjeñegö, na ngue 
nguejxtjo angueze c'ü cjacü rá mäjä. Quera ro chjorü cja ne 
xoñijõmü texe yo tũ'ũ o̱ nzhumü; quera ro ndũ'ũ texe c'o cja'a na 
s'o'o.

Rá ma'tbü o̱ tjũ'ũ Mizhocjimi co texe ín mü'bügö; rá mamagö 
me na jonte c'ü.

Salmo 110
(Lucas 20.41-44; Hechos 2.34-36; Hebreos 10.12-13)

Mizhocjimi o xipji c'ü ín Jmugö: “Mimigue cja ín jodyëgö xo rí 
mandague, hasta 'ma cjá rá da'c'ü rí mandague cja c'o nuc'ügue na 
ü'ü”, embe.

Ndeze a Sión, Mizhocjimi ra dya'c'ü c'ü e bastón c'ü rgui 
mandague. Nguec'uã ra sö'ö rí mandague cja yo nuc'ü na ü'ü, zö dya 
ri ne'e ra dyä'tc'ägueji.

'Ma ra zädä c'ü e pa'a c'ü rí mandague, texe yo in ntegue ra 
chëzhiji cja in jmigue, ngue c'uã ra tsjaji c'o rí xipjigue, 'ñe xo ra 
bübüji co nu'tsc'e nu jã c'o me na zö'ö. Jã c'o ga cja'a c'o xa'a c'o jäbä 
'ma xõrü, je xo ga cjanu rgá jñetse c'o ri cãrã cja in jmigue, me rrã 
zëzhiji, o̱ dyojui 'ma cjá ri t'itjoji.

Mizhocjimi ya jura ra tsja'a 'na cojsa; angueze ijx ta cumple c'ü 
o mama: “Ngue'tsc'e 'na mböcjimi, c'uã jã nzĩ ma cja'a e 
Melquisedec; dya ra nguarü rgui tsjague mböcjimi”.

Mizhocjimi je bübü cja in jodyëgue c'ü; c'ü e pa'a c'ü ra üdü c'ü, 
ixj ta chjotü texe c'o rey c'o bübü cja ne xoñijõmü, xo ra mama pjë 
ma castigo ra unüji nzĩ 'na jñiñi; xo ra mbö't'ü c'o xe nda manda cja 
ne xoñijõmü, cjá rrũ jmutü c'o rguí ndũ'ũ.

'Ma ri pa'a cja 'ñiji, ra zi'i o ndeje cja 'na mbereje; c'ü e ndeje c'ü 
ra zi'i, ra unü juërsa c'ü.

Salmo 115
In Mizhocjimits'ügöjme, nu'tsc'e me na jontets'ü, 'ñe me xo iṉ̱ 

s'iyazüjme, nguec'uã rí ö'tc'üjme rí pjöxcüjme, rí ñangagöjme cja o̱ 
dyë'ë yo cja'a na s'o'o, ngue c'uã ra jñetse que ngue'tsc'e me na 
zë'tsc'e y dya nguetsjëzgöjme. C'o cja'a na s'o'o, me cjacügöjme o 
burla ga xitsigöjme ga cjavã c'o: “¿Jã je bübü c'ü in 
Mizhocjimigueji?” Nutscöjme rí xipjigöjme ga cjavã c'o: “In 
Mizhocjimigöjme je bübü a jens'e c'ü; angueze o dyät'ä texe c'o o 
ne'e c'ü”.

Yo o̱ ts'ita yo dya ẽjme Mizhocjimi, o dyät'äji co o oro 'ñeje co o 
plata; texe yo ts'ita, bëzotjo c'ü o dyät'ä yo. Texe yo ts'ita pë's'iji o̱ 
neji, pero dya sö'ö ra ñaji. Xo pë's'iji o̱ ndöji, pero dya sö'ö ra 
jñandaji. Bübü o̱ ngõji, pero dya sö'ö ra dyäräji; bübü o̱ böxüji, pero 
dya sö'ö pjë ra mbüns'üji. Pë's'iji o̱ dyëji, pero dya sö'ö pjë ra ndörüji; 
bübü o̱ nguaji, pero dya sö'ö ra nzhodüji. Nu yo ts'ita yo, dya pedye 
ne rí 'na jña'a cja o̱ neji.

C'o nte'e c'o ät'ä c'o ts'ita, 'ñe c'o ẽjme c'o, ijxi jñaxtjoji c'o ts'ita, 
na ngue dya pjë unüji ngüënda.

Nu'tsc'eji iṉ̱ israelitaji, che'begueji ra mböxc'üji Mizhocjimi, na 
ngue, angueze pjöxcüji, 'ñe xo pjöcüji. Nu'tsc'eji iṉ̱ mböcjimiji, 
che'begueji ra mböxc'üji Mizhocjimi, na ngue, ngueje c'ü pjöxcügöji, 
'ñe xo pjöcüji. Texetsc'eji iṉ̱ ma't'üji Mizhocjimi, che'begueji ra 
mböxc'üji angueze, na ngue, ngueje c'ü pjöxcüji, 'ñe xo pjöcüji. 
Mizhocjimi ya mbenzegöji c'ü, ya ra intsjimizüji; ra intsjimi c'o 
israelita, 'ñe c'o o̱ mböcjimiji. Xo ra intsjimi texe c'o ẽjme angueze, 
zö ri ts'iquë, zö rrã nojo. Mizhocjimi xe nda ra jñu'sbü rgá 
intsjimitsc'eji, nu'tsc'eji 'ñeje c'o in ch'iji. Mizhocjimi c'ü o dyät'ä ne 
jens'e 'ñe ne xoñijõmü ra tsja'a co nu'tsc'eji texe c'o ya mama.

Ne jens'e ngue o̱ cjaja Mizhocjimi nu; ne xoñijõmü, ngue yo 
nte'e yo o̱ ch'unü nu. Nu c'o o ndũ'ũ cjá nú o dyögüji cja ne 
xoñijõmü, dya cjá sö'ö xe ra ma't'ü Mizhocjimi c'o. Pero nutscöji rá 
ma't'üji Mizhocjimi, nudya 'ñe texe yo pa'a yo xe rá mimiji cja ne 
xoñijõmü.

Möjö rá ma'tbüji o̱ tjũ'ũ Mizhocjimi.
Salmo 121

Rá nä's'äxãgö cja yo t'eje, rá janda jã rguí 'ñeje c'ü ra mböxcügö. 
C'ü ra 'ñe mböxcügö, ijxi nguetsjë Mizhocjimi c'ü o dyät'ä ne jens'e 
'ñe ne xoñijõmü. Angueze dya ra jyëtsc'i rí tunü 'ma ra yöjxt'ü in 
cuague; angueze dya ra ĩjĩ, na ngue pjö'c'ügue c'ü. Angueze dya ijxi 
ĩjĩ; dya nunca ĩjĩ c'ü pjörü yo nte'e a Israel.

Mizhocjimi ngueje c'ü pjö'c'ügue c'ü; dya jëzi cjó pjë ra 
tsja'c'ügue c'o na s'o'o, angueze bübü cja in jmigue, ngue c'uã ra 
mböxc'ü. Angueze pjö'c'ü, ngue c'uã dya pjë ra tsja'c'ü e jyarü 'ma 
ndempa, ni xo ri ngueje e zana 'ma xõmü. Mizhocjimi ra mbö'c'ü cja 
c'o peligro; nguec'uã dya rí chũgue.

Mizhocjimi ra mbö'c'ü 'ma rí pedyegue cja in nzumü 'ma xõrü, 
xo ra sits'i na jo'o 'ma nzhä'ä 'ma rí nzhogü. Angueze ra mbö'c'ü 
texetjo yo pa'a, dya ra nguarü rgá mbö'c'ügue c'ü.

Salmo 133
Jñandaji c'ü me na jo'o 'ñe me na zö'ö 'ma 'natjo c'uã jã bübü yo 

cjuãrjma, 'ñe 'ma xo pötü ga s'iyaji. O̱ dyojui 'ma ri ngueje o perfume 
c'o me na jo'o ga jyärä, c'o mi xi'sbiji cja o̱ ñi'i e Aarón, cjá ma zöbü 
cja c'o o̱ c'üdü, hasta 'ma ra zät'ä cja c'o o̱ bitu. Jã c'o ga cja'a c'ü na 
quĩjmi c'ü e perfume c'ü, je ga cjanu ga nu'u Mizhocjimi 'ma jmurü 
yo cjuãrjma. Xo o̱ dyojui c'ü e xa'a c'ü jäbä cja c'ü e t'eje a Hermón, 
'ñe cja c'o t'eje a Sión. Je ga cjanu ga intsjimi Mizhocjimi yo nte'e, na 
ngue nu jã c'o jmurü c'o cjuãrjma, je ngueje nu pẽjjñe o bendicio 
Mizhocjimi nu, ngue c'uã ra mezhe rgá mimi yo nte'e, dya ra ndũji.

Salmo 139
Mizhocjimi, nu'tsc'e i ̱ñugü, nguec'uã iṉ̱ pãcãgö. Iṉ̱ pãrãgue texe 

c'o rí cjagö; ndeze na jẽ'ẽ iṉ̱ pãrãgue texe c'o rí mbeñegö. Iṉ̱ pãrãgue 
texe nu jã rí nzhodügö, iṉ̱ pãrãgue texe c'o rí cjagö.

Dya be xo pedye c'ü e jña'a cja ín tegö y nu'tsc'e ín Jmuts'ügö, 
ya iṉ̱ pãrãtjogue texe c'ü rá mamagö. Iṉ̱ pjötcügö ín xo'ñi 'ñe ín 
xütjü, iṉ̱ pjöcügö na jo'o. Texe yo iṉ̱ cjague me na zö'ö yo, nutscö 
dya rí sürü rá pãrã; me xo na nojo, nguec'uã dya rgá tendiogö yo.

¿Jã je rga magö c'ü dya ri bübü in Espíritugue? ¿Jã je rga magö 
c'ü dya ri bübügue? Na ngue 'ma ro cjĩs'ĩgö a jens'e, je iṉ̱ bübügue 
nu; y 'ma je ro magö ro ma tsjõjõ a ndü'bü nu jã c'o pa'a c'o ya 
ndũ'ũ, je xo iṉ̱ bübügue nu. 'Ma ro cja'a ro magö ro ma tsjõjõ nu jã 
c'o vá pes'e e jyarü, o ngueje nu jã c'o vá quibi, je xo ri chöcügö nu y 
c'ü in jodyëgue, dya ro jyëtsqui. 'Ma ro mamagö: “Rá ma tsjõgö nu jã 
na bëxõmü, ngue c'uã dya ra chöcügö Mizhocjimi”, ro eñetsjëgö, 
pero zö ro cjagö ga cjanu, c'ü e bëxõmü dya ro tsjõtcügö c'ü. Na 
ngue c'ü e xõmü me ri jya's'ü nza cja'a 'ma ri ndempa, na ngue cja in 
jmigue, ne xõmü 'ñe ne ndempa jñaxtjovi.

Ngue'tsc'e i ̱dyätcä nu ín cuërjpogö a mbo'o cja o̱ pjeme c'ü mi 
nanagö. Rí ma'tc'ü in chjũ'ũ, na ngue me na nojo yo iṉ̱ cjague 'ñe me 
xo na zö'ö yo. Rí pãrãgö ngue'tsc'e iṉ̱ cjague texe yo me na nojo, 
nguec'uã me rí quentjogö. Zö dya cjó mi sö'ö ro jñandgagö 'ma ma 
forma ín cuërjpogö a mbo'o cja o̱ pjeme mi nanagö, nu'tsc'e ya ijx mi 
pãrãgue jã ma cja rma formagö nu, na ngue in chögue o jñanda ín 

cuërjpogö 'ma ma jogü; texe yo bübü cja ín cuërjpogö, ya ndé mi 
jũs'ü cja in librogue, nguec'uã dya go bëzhi ne rí 'naja yo.

Nu'tsc'e Mizhocjimi, me na nojo c'o in pjeñegue, 'ñe me na 
puncjü c'o. 'Ma ro cja'a ro pezhegö c'o, xe nda rvá puncjü que na 
ngue yo 'ñõxõmü. Zö ri ĩjĩgö, nu'tsc'e dya iṉ̱ jëtsqui, na ngue 'ma rí 
sögö c'ü jyas'ü, nu'tsc'e sido iṉ̱ bübütjogue cja ín jmigö. Nu'tsc'e 
Mizhocjimi, pö't'ügue c'o cja'a na s'o'o, tsjapü ra c'ueñe cja ín jmigö 
c'o pö't'ünte, na ngue anguezeji mamaji que iṉ̱ cjague na s'o'o, dya 
xo respetaoji in chjũgue.

In Jmuts'ügö, nutscö rí nugö na ü'ü c'o nuc'ügue na ü'ü, me xo 
dacügö na puncjü o mbecuë 'ma rí nu'u que dya netsc'eji. Rí s'ogö co 
texe ín aljmagö c'o, xo rí cjapügö ín enemigogö c'o. Nu'tsc'e ín 
Mizhocjimits'ügö, ñugügö na jo'o, ñutcü ín mü'bü, sögü cjo na jozü, 
ñutcü yo ín pjeñe. Ñugü cjo rí nzhodügö cja c'o 'ñiji c'o na s'o'o, sinzi 
rga ma'a cja c'ü e 'ñiji c'ü ra zinzi nu jã c'o ijx tá bübütjo, dya rá tũ'ũ.

Yo Proverbio

1.7-8 'Ma ra tsja'a 'na nte'e ra zũpü a jmi'i Mizhocjimi, c'ü e nte'e ra 
mbürü ra mbãrã na jo'o c'ü. C'o nte'e c'o dya cö'tbü 'ñi'i Mizhocjimi, 
dya ne ra dyäräji 'ma cjó c'o va 'ñe jíchiji o jña'a c'o me ni muvi. 
Dyärägue, ín ch'its'ügö, dyätägue c'o jña'a c'o xi'ts'i ni tatague, dya 
xo rí tsjapügue menu c'o jña'a c'o xi'ts'igue ni nana, 'ma xi'ts'i jã ngue 
c'o na jo'o rí tsjague. 
3.5-6 Rí che'begue co texe in mü'bü que ra mböxc'ü Mizhocjimi; dya 
rí tsjĩjjñigue majxã iṉ̱ pãrãtsjë na jo'o jã rgui tsjapü. Texe c'o iṉ̱ 
mbeñe rí tsjague, dyötü Mizhocjimi ra ts'a'a jã c'o nzĩ ga ne'e 
angueze. 'Ma rí tsjague ga cjanu, angueze ra intsjimits'ü. 
3.9-10 C'o ndëjxü c'o ot'ü rí chagü, 'ñe pjë c'o ndé ot'ü rí pjongü cja 
in juãjma, unügue Mizhocjimi rgui mbeñe. 'Ma rí tsjague ga cjanu, 
Mizhocjimi ra dya'c'ü ra nizhi c'o in ch'ũjmü 'ñe c'o in tapangogue, 
dya pjë ra bë'ts'i. 
3.11-12 (Hebreos 12.5-11; Apocalipsis 3.19) In ch'itsc'o, dya rí 
tsjapügue menu c'o ni castigaots'ü Mizhocjimi, dya xo ra ünc'ü 'ma 
huënchc'igue c'ü. Jã c'o ga cja'a 'na tara c'ü huënch'i, 'ñe xo pärä c'ü 
o̱ t'i'i c'ü me s'iya, ngue c'uã ra jyëzi c'o na s'o'o c'o cja'a, je xo ga 
cjatjonu ga tsja'a Mizhocjimi, castigao c'o me s'iya, 'ma cjaji c'o na s'o'o. 
3.27-28 'Ma cjó c'o iṉ̱ tũnpügue o nzhün'bëpji, o 'ma cjó c'o pjë ni 
jyodü, 'ma iṉ̱ jüngue rí unü o rí tsjõ't'ü, nu'ma, ijx tí tsjague ga cjanu. 

Dya rí xipji: “Ná 'ma rí mague cjá rrĩ 'ñeje ra xõrü, jo ra da'c'ü”, rí 
'ñembe. Dya ga jo'o ga cjanu, maco ri pë's'igue c'o rí unü. 
4.10 In ch'itsc'ö, dyärä yo rí xi'tsc'ö. 'Ma rí tsjague ga cjanu, nu'ma, 
ra mezhe na puncjü o cjë'ë rgui mimigue. 
4.14 Dya rí dyocjeji c'o cja'a na s'o'o, dya xo rí tsjague c'o cja'a c'o. 
4.23-27 (Hebreos 12.13) Pjörügue na jo'o jã ga nguĩjjñi in mü'bü 'ñe 
in pjeñegue. Na ngue c'o rí tsjĩjjñi, ngue c'o rí tsjague c'o. Dya rí 
mamague o bëchjine, dya xo rí santegue. Jñandague na jo'o nu jã c'o 
iṉ̱ nzhodügue, ngue c'uã rí nzhodügue jã c'o na jo'o. Dya rí xõgügue 
cja c'ü e 'ñiji c'ü na jo'o, dya rí tsjague c'o na s'o'o. 
5.1-20 Nu'tsc'e ín ch'itsc'ö, dyätcägö dya, dya rí jyombeñegue yo rí 
jí'ts'igö. C'ueñegue cja o̱ jmi'i c'o ndixũ c'o cja'a na s'o'o, dya rí 
chëzhigue cja o̱ ngojxtji c'o o̱ ngumü c'o. Mizhocjimi ra 
intsjimits'ügue na puncjü 'ma rí mäpägue nguejxtjo nu in sugue nu i ̱
chjüntüvi 'ma cjá mi t'itjogue. Rí mäpägue c'ü, nza cja 'na ts'i 
supjant'eje c'ü me na zö'ö. Angueze ra mä'c'ägue c'ü; ngue c'ü rgui 
mäcje rgui mimivi c'ü. Na ngue, ¿pjë rí tsja'a rí jyodügue 'naño 
ndixũ? ¿Pjë rí tsjague rí cheñegue c'o? 
6.6-11 Nu'tsc'e 'ma na ndemets'ü, 'ma dya iṉ̱ ne'e rí pëpji, jñandague 
jã ga tsja'a yo xancjã, ngue c'uã rí chjümbeñe. Zö dya bübü cjó ra 
xipji jã rgá tsjapüji, pero nuyo, jmutü o̱ jñõnüji 'ma ts'a'a o dagrëxü, 
cjá na mbë's'itjoji, ngue c'uã dya ra bëzhi pjë ra ziji. Nu'tsc'e na 
ndemets'ü, ¿jã hora rí ñangague? ¿Jinguã rí sögue a t'ĩjĩ? Pe iṉ̱ 
cjĩjjñigue xe sö'ö rí söyague 'na ts'indãjme. Pero rí xi'tsc'ö, 'ma rí 
tsjague ga cjanu, 'nandgui prövegue; ri chjëntjui 'ma ro ẽjẽ 'na mbẽ'ẽ 
cja in nzumügue, pjë c'o ro 'ñe põnü, na ngue dya mi te'begue majxã 
ro ẽjẽ c'ü. 
6.16-19 Bübü 'na yencho cojsa c'o dya ne'e Mizhocjimi rá cjaji; 
angueze ijxi s'o'o c'o. Angueze dya ne'e rá cjapütsjëji na nozüji 'ñe c'ü 
me ri pãrãgöji. Dya xo ne'e c'ü rá mamagöji o bëchjine. Dya xo ne'e 
rá pö't'üji c'o dya pjë cjacüji. Dya xo ne'e angueze rá cjĩjjñiji a mbo'o 
cja ín mü'büji jã rga cjapüji na s'o'o yo ín mintegöji, cjá rrũ möcjöji 
na niji, rá ma cjaji c'o na s'o'o c'o ya ró mbeñeji. Dya xo ne'e que rá 
mamagöji o bëchjine 'ma ra zoncüji rá möjö cja o̱ jmi'i c'ü e juesi, rá 
ma cjaji testigo. Mizhocjimi dya xo ne'e rá camaji ra chũ'ũ c'o na jo'o 
ga ngãrã. 
6.20-35 In ch'itsc'ö, mbeñegue na jo'o c'o jí'ts'igue c'ü ni tatague, dya 
xo rí jyombeñegue c'o jña'a c'o xi'ts'i ni nana. Na ngue c'o o̱ jña'a 
Mizhocjimi c'o jí'ts'ivi, chjëntjui nza cja 'na sivi c'ü ni jñetse nu jã c'o 

iṉ̱ nzhodügue. Y c'ü ni huënchc'igue c'o, ngue c'ü ra mböxc'ü rí 
nzhodü cja c'ü e 'ñiji c'ü ra zints'iji jã c'o rí bübütjogue. Nguec'uã 'ma 
rí nzhodügue cja c'ü e 'ñiji c'ü, dya ra sö'ö ra dyon'c'ü c'o ndixũ c'o 
na s'o'o. 
8.22-36 C'ü e sabiduría je mama ga cjavã: “Mizhocjimi ya ijx mi 
pësquigö ndeze mi jinguã c'ü, ante que ro mbürü ro dyät'ä texe yo 
bübü. Mizhocjimi o dyäcägö ndeze 'ma dya pjë mi bübü, 'ma dya be 
xo mi ät'ä angueze ne xoñijõmü. 'Ma ma ät'ä Mizhocjimi ne jens'e, je 
xo mi bübügö nu. 'Ma xo mi cja'a Mizhocjimi mi xipji c'o ndeje c'o 
po'o cja mar, que dya ro mbedyeji nu jã c'o ya vi xipji angueze ro 
bübü c'o, xo rmi bübügö nu co angueze, rmi pjö's'übe. Pama pama 
rmi cjapügö ro mäjä c'ü, me xo rmi mäjägö texe c'o pa'a cja o̱ jmi'i 
angueze. Me rí mäpägö yo o dyät'ä angueze cja ne xoñijõmü, me rí 
mäpägö yo nte'e. Nudya, ín ch'itsc'öji, dyäräji yo rí xi'tsc'öji; tsjaji 
yo, ngue c'uã rí mäji rgui mimiji. Na ngue, c'ü e nte'e c'ü ra chöcügö, 
ra chöt'ü c'ü rguí mimi na jo'o y Mizhocjimi ra nu'u na jo'o c'ü e nte'e 
c'ü.” 
10.1 'Na t'i'i c'ü cja'a na jo'o, cjapü ra mäjä c'o o̱ tata c'ü, pero 'na t'i'i 
c'ü dya ne ra dyärä, cjapü ra sëzhi c'o. 
10.5 C'ü e t'i'i c'ü pëpji 'ma ts'a'a o dagrëxü, na jo'o ga mbeñe c'ü. 
Pero c'ü e t'i'i c'ü ĩtjo, bëchpi o̱ tseje c'o o̱ tata. 
10.12 (1 Pedro 4.8) 'Ma cjó c'o nu'u na ü'ü c'ü 'na nte'e, ngueje c'ü 
rguí mbürü ra bübü o chũ'ũ. Pero 'ma cjó c'o s'iya yo nú minteji, ra 
perdonao 'ma pjë c'o vi tsjapüji c'ü. 
10.19 C'ü e nte'e c'ü ña'a na puncjü, jyopü na puncjü c'ü. Pero c'ü e 
nte'e c'ü pãrã ra tsja'a na jo'o, ijxi mbeñe na jo'o pjë pjëzhi c'ü ra 
mama. 
11.1 Bübü o nte'e c'o pjë c'o pö'ö, cjapü c'ü dya ra pesa na jo'o c'o o̱ 
básculaji. C'ü ni tsjaji ga cjanu, me s'o'o Mizhocjimi c'o. Pero 
Mizhocjimi me mäjä 'ma cja'a 'na nte'e pesa na jo'o c'o pö'ö. 
11.24-26 C'ü e nte'e c'ü unü na puncjü 'ma cjó c'o pjë ni jyodü, ra 
ch'unü xe nda ra mbë's'i na puncjü c'ü. Pero c'ü e nte'e c'ü pë's'itjo c'o 
ro sö'ö ro unü, ra zädä 'ma dya cjá pjë ri pë's'i c'ü. C'ü e nte'e c'ü 
pë's'i na puncjü o tjõ'õ, y dya ne'e ra mbö'ö c'o ndëchjõ rgá mbös'ü 
c'o dya pë's'i pjë ra zi'i, nuc'ü, ra zadüji c'ü, ra xipjiji que na s'o'o. 
Pero c'ü e nte'e c'ü ra mbö'ö c'o o̱ ndëchjõ rgá mbös'ü c'o dya pjë 
pë's'i, ra xipjiji que na jonte c'ü. 
12.4 'Ma na jonte 'na ndixũ, 'ñe me tjümbeñe na jo'o, nu'ma, me 
mäjä c'ü o̱ xĩra, na ngue yo nte'e ra mamaji na jonte c'ü e ndixũ. 

Pero 'ma dya jonte c'ü e ndixũ, nu 'ma, ra bëchpi o̱ tseje c'ü nú xĩra; 
ri chjëntjui nza cja'a 'ma ro nguich'i o dyoxü cja o̱ cuërjpo c'ü e bëzo, 
cjá rrũ dyö'tbü o̱ ndo'dye, ngue c'uã ya rguí ma'a ra nguarü. 
12.10 C'o nte'e c'o na jonte, me s'iyaji c'o o̱ animaleji. Pero c'o nte'e 
c'o cja'a na s'o'o, dya cö'tbüji 'ñiji c'o o̱ animaleji, zö ri sufre c'o. 
12.11 C'ü e nte'e c'ü pëpi na jo'o c'ü o̱ juãjma, dya ra bëzhi pjë ra zi'i 
c'ü. Pero c'ü e nte'e c'ü jã c'o ndé nzhöt'ü y dya pëpji, dya tjümbeñe 
na jo'o c'ü. 
12.15 C'ü dya tjümbeñe, pëzhi que na jo'o texe c'o pjeñe c'o cjĩjjñi 
angueze. Pero c'ü e nte'e c'ü tjümbeñe, xo ätpä o̱ jña'a c'o unü o 
consejo. 
12.22 Mizhocjimi ijxi s'o'o c'o nte'e c'o mama o bëchjine. Pero 
angueze mäpä c'o nte'e c'o mama c'o na cjuana. 
12.27 C'ü e nte'e c'ü na ndeme, 'ma ra ma'a a bëcjua, zö pjë c'o ra 
zürü c'ü, pero dya ra unü gana ra xüns'ü cjá rrũ jñaxa, na ngue me 
na ndeme c'ü. Pero me na jo'o 'ma dya ndeme 'na nte'e. 
13.1 'Na t'i'i c'ü pãrã c'o na jo'o, ärä c'ü xipji nú tata, pero c'ü e t'i'i 
c'ü dya cja'a na jo'o, dya ätä c'ü, cjapütjo o burla 'ma huënch'i c'ü. 
13.4 C'o nte'e c'o na ndeme, pjë c'o me ne'e o̱ mü'bü c'o, pero dya 
sürüji ra tsjapü o̱ cjaji. C'o nte'e c'o dya ndeme, sürüji c'o ne'e o̱ 
mü'büji. 
13.24 'Na tara c'ü dya huënch'i o̱ t'i'i, 'ma pjë c'o cja'a c'o na s'o'o, 
dya ijxi s'iyaji 'ma c'ü e t'i'i. Pero nu 'ma ra tsja'a c'ü e tara ra 
huënch'i c'ü o̱ t'i'i ndeze 'ma cjá ts'iquë, nu'ma, ijx na cjuana s'iya c'ü 
o̱ t'i'i. 
14.23 C'ü e nte'e c'ü pëpji, ra ndõjõ c'ü. Pero c'ü e nte'e c'ü chjëpa ga 
ñaji c'o o̱ dyoji, ra pröve c'ü. 
14.25 C'ü e nte'e c'ü mama c'o na cjuana 'ma cujpaji de testigo, na 
jo'o gá testigo c'ü. Na ngue 'ma mama c'o na cjuana, ñana 'na nte'e 
c'ü dya ni tsja'a c'o na s'o'o. Pero c'ü e nte'e c'ü na s'o'o gá testigo, 
dyavü o bëchjine mama c'ü. 
14.30-31 Me mäjä ga mimi 'na nte'e, c'ü dya mbeñe c'o na s'o'o cja o̱ 
mü'bü. Pero c'ü e nte'e c'ü mbidia c'o pë's'i c'o 'naño nte'e, nu'ma, ra 
zö'dyë hasta cja o̱ ndo'dye, o̱ dyojui 'ma ri cã'ã o dyoxü c'o rguí ma 
ra tsjapü ra chjorü. Nu c'ü e nte'e c'ü cjapü na s'o'o c'o pröve, 
chjëntjui c'ü ri cjapü dya ni muvi Mizhocjimi c'ü o dyät'ä c'o nte'e 
c'o. Nu c'ü e nte'e c'ü juẽtsẽ c'o pröve, 'ñe xo pjös'ü c'o, jizhi que me 
na jonte Mizhocjimi. 
14.34 'Ma cja'a jã c'o nzĩ ga ne'e Mizhocjimi c'o nte'e c'o cãrã cja 'na 

país, nu'ma, ni muvi 'ma c'ü e país cja o̱ jmi'i angueze. Pero 'ma cja'a 
na s'o'o c'o cãrã cja 'na país, nu'ma, ijxi bëzhiji o̱ tseji 'ma. 
15.1-4 'Ma tjünrü na jo'o 'na nte'e 'ma cjó c'o üdü ga ñavi, nu'ma, ra 
ndis'i o̱ t'üdü c'ü mi üdü, na ngue c'ü vi zopjüji na jo'o. Pero 'ma 
t'üdü rgá ndünrü, xe nda ra üdü 'ma c'ü 'na. 
15.5 Nu c'ü e t'i'i c'ü cja'a c'o ne'e, dya cö'tbü 'ñi'i c'o jña'a c'o xipji 
c'ü nú tata. Pero c'ü e t'i'i c'ü cjapü ngüënda c'o jña'a c'o xipji nú tata, 
ijx ta mbãrã c'o na jo'o c'ü. 
15.6 Cja o̱ ngumü c'ü e bëzo c'ü cja'a na jo'o, bübü texe c'o ni jyodü 
nu, pero cja o̱ ngumü c'ü cja'a na s'o'o, dya xo ni zö'ö c'o tõjõ, ni xo 
ri ngue c'o põnü c'ü. 
15.8-9 Mizhocjimi dya ne'e 'ma va ẽjẽ c'o nte'e c'o cja'a na s'o'o, pjë 
c'o va 'ñe pä's'ä ga mbeñeji angueze, pero na jo'o ga jñanda 'ma va 
'ñe ma'tbü o̱ tjũ'ũ angueze c'o nte'e c'o cja'a na jo'o. 
15.17 Xe nda na jo'o ga mimiji cja 'na ngumü nu jã c'o siji zö ri 
nguejxtjo o c'ãjnã, pero ndé pötü ga s'iyaji, que na ngue nu jã c'o saji 
o ts'ingue, pero me pötü ga ñuji na ü'ü. 
15.20 C'ü e t'i'i c'ü me pãrã c'o na jo'o, cjapü ra mäjä c'o o̱ tata. Pero 
c'ü e t'i'i c'ü dya ne ra dyärä, ijxi jñetse c'ü dya respetao c'o. 
15.22 Bübü 'ma mbeñe 'na nte'e pjë pjëzhi c'o ra tsja'a, pero dya ijxi 
pedye jã c'o nzĩ ga mbeñe, na ngue dya örü o consejo, ngue c'uã ra 
xipjiji cjo na jo'o c'o mbeñe, cjo jiyö. Pero 'ma ot'ü ra tsja'a 'na nte'e 
ra ñaji c'o pjëchi ra unü o consejo, nu'ma, ra mbedye na jo'o c'o ri 
mbeñe ra tsja'a. 
16.1-3 Yo nte'e, mbeñeji pjë mbëjë c'o ra tsjaji, pero ngueje 
Mizhocjimi c'ü mama cjo ra ts'a'a o jiyö. Bübü o nte'e c'o cjĩjjñi na 
jo'o texe c'o cjaji. Pero Mizhocjimi pãtpã o̱ mü'büji cjo cjaji c'o na 
jo'o cjo jiyö. 'Ma pjë c'o iṉ̱ mbeñe rí tsjague, dyötü Mizhocjimi ra 
mböxc'ü. 'Ma rí tsjague ga cjanu, ra mbedye na jo'o c'o iṉ̱ mbeñe rí 
tsjague. 
16.5 Mizhocjimi ijxi s'o'o c'o cjĩjjñitsjë cja o̱ mü'bü que me na jo'o o 
me pãrã na puncjü. Mizhocjimi dya ra juẽtsẽ c'o, ijx ta castigao c'o 
cja'a na s'o'o. 
16.8 Bübü o nte'e c'o tõjõ na puncjü o t'opjü, na ngue onpüji yo ní 
minteji. Pero xe nda na jo'o 'ma ra tsja'a na jo'o 'na nte'e, zö dya nda 
ra ndõjõ. 
16.9 Yo bëzo mbeñe pjë ra tsjaji, pero ngueje Mizhocjimi c'ü cjapü 
ra ts'a'a jã c'o nzĩ ga ne'e angueze. 
16.18 'Ma cjó c'o cjĩjjñi cja o̱ mü'bü que xe nda na jo'o o xe nda pãrã 

que na ngue c'o 'ñaja nte'e, nu'ma, ra zädä 'ma ra chjorü texe c'o 
mbeñe ra tsja'a c'ü e nte'e c'ü. 
16.20 C'ü e nte'e c'ü cö'tbü 'ñiji o̱ jña'a Mizhocjimi, bübü na jo'o, 'ñe 
me xo mäjä c'ü, na ngueje ẽjme Mizhocjimi. 
16.25 Bübü o 'ñiji c'o cjĩjjñi yo nte'e que na jo'o, pero 'ma ra tsja'a yo 
nte'e ra ndëpiji c'o, ra zädä 'ma ra ndũji. 
16.32 Xe nda na jo'o 'ma ra tsja'a 'na nte'e ra dominaotsjë y dya ts'i 
rguí üdü, que na ngueje 'ma ro ma'a cja chũ'ũ, ro ma ndõpü texe c'o 
nte'e c'o ri cãrã cja 'na jñiñi. 
17.1 Xe nda na jo'o 'ma me mäjä ga mimi c'o cãrã cja 'na ngumü, zö 
ri dyonxëdyitjo c'o ri bübü ra ziji, que na ngueje 'ma ri bübü na 
puncjü pjë ra ziji, pero me ri chũtsjëji. 
17.5 'Ma cja'a 'na nte'e cjapü burla c'o nte'e c'o pröve, xo cjapü burla 
Mizhocjimi c'ü o dyät'ä c'ü e pröve. C'ü e nte'e c'ü ra mäjä 'ma cjó c'o 
ri sufre, ra zädä 'ma xo ra tsjapüji ra sufre c'ü, na ngue vi mäjä 'ma 
mi nzhumü c'ü 'naja. 
17.22 'Ma mäjä o̱ mü'bü 'na nte'e, pjös'ü ra ndis'i 'ma sö'dyë c'ü o 
cuërjpo. Pero 'ma ndũjmü o̱ mü'bü 'na nte'e, o̱ dyojui 'ma ijx ti sät'ä 
cja o̱ ndo'dye c'ü e nguẽjme c'ü ri sö'ö. 
17.23 C'o nte'e c'o na s'o'o, jünji o merio c'o ch'unüji, ngue c'uã dya 
ra tsjaji na jo'o o jujticia. 
17.27-28 Nu c'ü e nte'e c'ü pãrã na jo'o, dya ña'a na puncjü c'ü, dya 
xo ts'i ni üdü. Y c'ü e nte'e c'ü dya tjümbeñe, xijji me pãrã na puncjü 
'ma dya ña'a. 
18.5 Dya jo ga tsja'a c'o juesi c'o unü o favor c'o nte'e c'o cja'a na 
s'o'o y dya cjapüji jujticia c'o dya pjë cja'a. 
18.9 C'ü e nte'e c'ü dya ne ra pëpji, 'ñe c'ü e nte'e c'ü pjë c'o ndé 
yä't'ä, ndé jñaxtjo c'o, nza cja'a 'ma ri cjuãrjmavi. 
18.22 Me na jo'o 'ma cjó c'o ra chöt'ü 'na ndixũ c'ü tjümbeñe, ra 
tsjapü o̱ su'u; na ngue, ngueje Mizhocjimi c'ü o intsjimi va unü c'ü. 
19.14 C'o ín tatagöji, ngueje c'o socüzüji o ngumü, 'ñe pjë c'o ndé 
socüzüji. Pero ngueje Mizhocjimi c'ü dacüji o ndixũ c'o tjümbeñe, rá 
cjapü ín sugöji. 
19.17 'Ma cjó c'o pjös'ü c'o pröve ga unü c'o ni jyodü, chjëntjui que 
ri ngueje Mizhocjimi c'ü ri pe'sbeji o t'opjü; angueze ra ngõ't'ü na 
jo'o c'o pjös'ü c'o pröve. 
19.18 'Ma cja'a na s'o'o c'ü in ch'igue 'ma cjá ts'iquë, castigaogue c'ü, 
ngue c'uã ra dyä'tc'ä. Na ngue 'ma cjá rí huënch'igue 'ma ya rrã nojo 
c'ü, bübü 'ma dya cjá ra dyä'tc'ä. 

19.19 C'ü e nte'e c'ü üdü na puncjü, pjë c'o ndé sufre c'ü, nguejxtjo 
c'ü ni üdü. 'Ma ra jyät'ä o chũ'ũ, xe nda ra jñus'ü rgá sufre c'ü. 
19.21 Yo nte'e mbeñe pjë ra tsjaji, pero ngueje. Mizhocjimi c'ü cjapü 
ra zädä jã c'o nzĩ ga ne'e angueze. 
19.27 In ch'itsc'ö, dya rí tsö'tbügue 'ñiji c'o jña'a c'o cja'c'ü rí xõgügue 
cja c'ü e 'ñiji c'ü na jo'o. 
20.1 O vinu, 'ñe pjë c'o ndé ni tĩ'ĩ yo nte'e, cjapü ra santeji, xo cjapü 
ra jyodüji o chũ'ũ. C'ü e nte'e c'ü ë'ë na puncjü o vinu, dya pãrã pjë 
cja'a c'ü. 
20.4 C'ü e nte'e c'ü na ndeme, dya pa huãjma, zö ya rva säjä o 
tjãjma. Nguec'uã 'ma ra säjä o dagrëxü, angueze ra ma dyötü o 
ndëjxü c'o 'ñaja nte'e, pero dya cjó ra mbös'ü. 
20.7 'Ma tũ'ũ 'na bëzo c'ü cja'a na jo'o, me mäjä c'o o̱ t'i'i, na ngue, 
dya bübü pjë rguí tseji, na ngue c'ü rví tsja'a na s'o'o c'ü o̱ tataji. 
20.10 Bübü o nte'e c'o pjë c'o pö'ö, cjapü dya ra pesa na jo'o c'o o̱ 
básculaji, o 'ma jiyö, cujpaji o juarü c'o dya ëdyiji na jo'o. C'ü ni 
tsjaji ga cjanu, me s'o'o Mizhocjimi c'o. 
20.11 Zö cja ri t'itjo 'na nte'e, pero co c'o cja'a, je jñetse nu cjo cja'a 
na jo'o o maxque cja'a na s'o'o. 
20.20 C'ü e nte'e c'ü sadü c'ü nú tata o ngueje c'ü nú nana, ra ma'a jã 
c'o me na bëxõmü 'ma ra ndũ'ũ c'ü. 
20.22 (Romanos 12.17-19) Dya rí mangue: “Jo rá nzhopcügö c'ü e 
nte'e c'ü o tsjacü c'o na s'o'o”, rí 'ñeñe. C'ü rí tsjague, rí che'be ra 
mböxc'ügue Mizhocjimi; angueze ra ñanc'ague c'ü. 
20.25 Cjogü peligro 'na nte'e 'ma ot'ü cjapü 'na promesa Mizhocjimi, 
cjá dya na cumple, na ngue ot'ü xipji, cjá na yembeñetjo. 
21.2 Bübü o nte'e c'o cjĩjjñi que na jo'o texe c'o cjaji, pero ngueje 
Mizhocjimi c'ü pãrã cjo na jo'o c'o mbeñeji o jiyö. 
21.13 C'ü e nte'e c'ü dya cö'tbü 'ñiji 'ma pjë c'o örü c'o pröve, ra zädä 
'ma pjë c'o xo ra bëzhi angueze, pero dya cjó ra ngö'tbü 'ñiji, 'ma pjë 
c'o xo ri örü. 
21.31 C'ü e bëzo jäs'ä na jo'o c'ü o̱ pjadü, ngue c'uã ra ma'a cja chũ'ũ, 
pero ngueje Mizhocjimi c'ü unü ra ndõjõ cja c'ü e chũ'ũ. 
22.1-2 Xe nda na jo'o 'ma ra mamaji que na jonte 'na nte'e, zö ri 
pröve, que na ngue 'ma ri pë's'i na puncjü o merio y ri mamaji que 
na s'o'o c'ü. C'o nte'e c'o pë's'i na puncjü 'ñe c'o nte'e c'o pröve, ndé 
jyëztjoji cja o̱ jmi'i Mizhocjimi, na ngue ngueje angueze c'ü o dyät'ä 
nzá yeje c'o. 
22.6 Jíchigue yo in ch'igue c'ü na jo'o gá 'ñiji, ngue c'uã zö ya ri 

titaji, dya ra xõgüji cja c'ü e 'ñiji c'ü. 
22.9 C'ü e nte'e c'ü ra juẽtsẽ c'o pröve, cjá rrũ unü pjë ra zi'i, 
Mizhocjimi ra intsjimi c'ü e nte'e c'ü. 
22.15 C'ü cjapü dya ra ne'e ra dyärä yo t'i'i 'ma zopjüji; je bübü cja o̱ 
mü'büji c'ü. Pero 'ma ra mbäräji rgá huënch'iji yo, nu'ma, ra jyëziji 
c'o na s'o'o c'o cjaji. 
22.16 'Na nte'e c'ü cjapü na s'o'o c'o pröve, ngue c'uã xe ra jñus'ü c'o 
ri pë's'i, ra zädä 'ma xo ra pröve c'ü. Je xo rgá cjatjonu 'ma ra tsja'a 
c'ü e nte'e, xe ra unü más t'opjü c'o nú mi ricoji. 
22.24-25 Dya rí dyocjeji c'o nte'e c'o ndãjmetjo ga üdü. 'Ma jiyö, ná 
xo rí xöpü rí tsjague c'o cja'a c'o. Na ngue 'ma rí tsjague ga cjanu, in 
mü'bügue ra bübü cja peligro, na ngue c'ü e tjũrü c'ü, ri chjëntjui 
nza cja 'na trampa c'ü ro zü'c'ü. 
22.29 C'ü e nte'e c'ü cja'a na jo'o c'o o̱ bëpji, ra ch'unü ra mbëpi o rey 
c'ü, y dya ra mbëpi c'o dya pjë pjëzhi. 
23.4-5 Dya rí jyodü jã rgui tsjague rico; jyombeñegue c'ü e pjeñe c'ü. 
Zö ra zädä rí ricogue, pero 'nandgá chjorütjo c'o ri pë's'igue, ri 
chjëntjui 'ma ro mbeje o̱ juaja c'o, cjá rrũ nanga rvá ma'a nza cja'a 
'ma ri ngueje 'na xüjnü. 
23.10-11 Dya rí pötügue o̱ lugar c'o ndojo c'o bübü cja o̱ squina c'ü 
in juãjmague, na ngue je va cjanu va dyät'äji c'o lindero ndeze mi 
jinguã. Dya xo rí ñe'e rí chjënbigue o̱ juãjma c'o jyoya, na ngue bübü 
'naja c'ü me na zëzhi c'ü pjös'ü c'o; angueze sö'ö ra castigaots'ü rgá 
tsjapüji o jujticia c'o. 
23.13-14 Dya rí sũ'ũ rgui pärä in ch'igue 'ma cja'a na s'o'o. Na ngue 
dya ra ndũ'ũ, 'ma rí pärägue c'ü. Angueze ra jyëzi c'o na s'o'o, 
nguec'uã dya ra bëzhi. 
23.20-21 Dya rí dyocjeji c'o nte'e c'o tĩ'ĩ, dya xo rí dyocjeji c'o ñõnü 
na puncjü. Na ngue c'o tĩ'ĩ, 'ñe c'o me ñõnü, ra zädä 'ma ra pröveji; 
xo 'ñe c'o na ndeme, ya ri dyavü o zëbitu c'o xe ri jeji. 
23.26 In ch'itsc'ö, tsjague co texe in mü'bü yo rí xi'tsc'ö, dya rí 
xõgügue cja ín 'ñijigö. 
23.29-35 ¿Cjó ngueje c'ü sufre? ¿Cjó ngueje c'ü sö'ö na ü'ü? ¿Cjó 
ngueje c'ü jät'ä o chũ'ũ? ¿Cjó ngueje c'ü me quejja? ¿Cjó ngueje c'ü 
pë's'i o herida y dya pãrã jã va cja'a c'o? ¿Cjó xo ngueje c'ü c'ãnga a 
nzhö'ö? Texe yo, ngueje yo cja'a c'o tĩ'ĩ, c'o me jodü pjë ndé ra 
chjanbaji c'o vinu rgá tĩji. Dya rí tsö'tbügue 'ñi'i c'o vinu, zö me rrã 
mbaja rgui jñandague c'o, zö me xo ri juëns'i nu jã c'o ri po'o, o ri 
cjĩjjñigue me rrã jo'o rgá dat'ü 'ma rrã sigue c'o; dya ijx tí tsö'tbü 'ñiji 

c'o. Na ngue 'ma rí cjuarü rí sigue c'o, rí sögue na ü'ü, o̱ dyojui 'ma 
ro zac'ü 'na c'ĩjmi. In chögue pjë c'o ndé ri janda c'o, in mü'bügue ra 
mbeñe c'o na s'o'o gá pjeñe. Ri nza cjatsc'e 'na nte'e c'ü je nzhodü cja 
mar co 'na barco c'ü me juãt'ã c'o ola, o 'ma jiyö, je ri bübü cja o̱ 
punta c'ü e za'a c'ü böbü a nde'e cja c'o barco, y c'ü e nte'e ri bübü 
peligro ra ndögü. Nu'tsc'e rí mamague ga cjavã: “O mbäräzüji, pero 
dya ró sö'ö na ü'ü, xo ndaxcüji pero dya ró sentio. 'Ma rá sögö a t'ĩjĩ, 
xe rá ma jodügö más o vinu.” 
24.1 Dya rí mbidiague yo nte'e yo cja'a na s'o'o, dya xo rí ñe'e rí 
nzhodügueji yo. 
24.17-18 Dya rí mäjägue 'ma ra ndöt'ü o nzhumü c'o nuc'ugue na 
ü'ü, dya xo ra mäjä in mü'bügue 'ma ri sufre c'o. Na ngue Mizhocjimi 
dya ne'e c'ü rí tsjague ga cjanu. Na ngue 'ma rí tsjague ga cjanu, 
Mizhocjimi xe nda ra castigaots'ügue que na ngue angueze. 
24.29 'Ma cjó c'o pjë ra tsja'c'ü, dya rí mamague: “Jã c'o nzĩ va 
tsjacügö c'ü e nte'e c'ü, je xo ga cjanu rga cjapügö”. 
25.17 Dya ndãjmetjo rgui ma tsjiñi c'ü in amigogue; ná ra ma xicha 
c'ü, y ra mbürü ra nuc'ü na ü'ü. 
25.21-22 (Romanos 12.20-21) 'Ma sãt'ã c'o nuc'ügue na ü'ü, unügue 
pjë ra zi'i c'o. 'Ma xo neji o ndeje, unügue o ndeje ra zi'i c'o. 'Ma rí 
tsjague ga cjanu, xa'ma ra tseji. Mizhocjimi xo ra ngõ'tc'ü c'o vi 
tsjague. 
25.28 'Na nte'e c'ü dya pjëchi ra dominaotsjë, cja'a c'o na s'o'o c'o va 
ẽjẽ cja o̱ pjeñe, nguec'uã chjëntjui nza cja'a 'na jñiñi c'ü ya yät'ä c'o o̱ 
barda, y ojtjo pjë rguí pjendio 'ma ra ts'a'a o chũ'ũ. 
26.3 Yo pjadü ni jyodü ra nda's'üji co o látigo yo, yo burru ni jyodü 
ra ngü'tbüji o̱ jaquima yo, y yo nte'e yo dya ne'e ra dyärä, ni jyodü 
ra mbäräji co 'na za'a yo. 
26.11 (2 Pedro 2.22) Jã c'o ga cja'a 'na dyo'o c'ü nzhogü sitjo c'o ya 
ni zogü, je xo ga cjatjonu 'na nte'e c'ü dya ne'e ra dyärä, sido ne'e ra 
nzhogü ra tsjatjo c'o na s'o'o c'o ya tsja'a 'ma ot'ü. 
26.13-14 C'ü e nte'e c'ü dya ne'e ra pëpji, mamatjo ga cjavã: ‘‘Dya rá 
pedyegö dya; na ngue bübü 'na líõ cja 'ñiji, je xo nzhodü cja calli’’, 
eñe. Jã c'o ga cja'a ga xinch'i c'o ngojxtji 'ma xogü 'ñe 'ma cjot'ü, je 
xo ga cjatjonu c'ü e nte'e c'ü na ndeme, xinch'itjo cja c'ü o̱ ngama, 
dya ne'e ra nanga. 
26.17 C'ü e nte'e c'ü pa metio cja 'na chũ'ũ nu jã dya pë'sc'ü pjë ra 
nu'u, chjëntjui c'ü ro ma pënchbi o̱ ngõ'õ 'na dyo'o c'ü na sate. 
26.20-21 'Ma ojtjo o za'a c'o ra ndë'ë, c'ü e sivi ra juẽch'ẽtsjë c'ü. Je 

xo ga cjatjonu 'ma ra tsja'a 'na nte'e ra jyëzi c'o bëchjine c'o pezhe, 
nu'ma, ra nguarü c'ü e chũ'ũ c'ü ya vi mbürü. 'Ma rí dyüt'ü o tjeme 
cja sivi, ra sido ra ndë'ë c'ü e sivi; xo 'ñe 'ma rí 'ñorü o za'a. Je xo ga 
cjatjonu 'ma ra metio 'na nte'e c'ü ijxi jodü o chũ'ũ, xe nda ra bübü o 
chũ'ũ. 
26.27 C'ü e nte'e c'ü ö'bü 'na t'ore ngue c'uã ra zo'o c'ü 'naja, ra zädä 
'ma ri nguetsjë angueze c'ü ra zo'o nu. 'Ma cjó c'o xo tütü 'na ndojo 
ngue c'uã ra zöbü ra ma ndibi c'ü 'naja, ra tsja'a 'ma ri nguetsjë 
angueze c'ü ra ndibi c'ü e ndojo. 
27.1 (Santiago 4.13-16) Dya rí tsjapütsjë na nojo, rgui mamague pjë 
pjëzhi c'o rí tsjague ra xõrü. Na ngue dya iṉ̱ pãrãgue pjë pjëzhi c'o ra 
ts'a'a ra xõrü. 
28.3 'Ma ra tsja'a 'na nte'e c'ü pröve, pjë c'o ra põnbü c'ü nú mi 
prövevi, chjëntjui nza cja'a 'ma ro ẽjẽ 'na trradyebe c'ü ro chjotü texe 
c'o ndëjxü c'o ri cja'a. 
28.13-14 C'ü e nte'e c'ü cädä c'o na s'o'o c'o cja'a, dya ra mimi na jo'o 
c'ü. Pero c'ü mama pjë mbëjë c'o o tsja'a 'ñe xo jëzi c'o, nuc'ü, ra 
juẽtsẽ Mizhocjimi c'ü, ra perdonao c'o na s'o'o c'o vi tsja'a. Me mäjä 
c'ü e bëzo c'ü ẽjme Mizhocjimi, pero c'ü dya cö'tbü 'ñiji Mizhocjimi, 
ra säjä o nzhumü c'o rguí sufre c'ü. 
28.19-20 Nu c'ü pëpi na jo'o o̱ juãjma, hasta poncjü o jñõnü c'o ra 
zi'i; pero nu c'ü nzhodü co c'o dya pëpji, ijxi pröve na jo'o c'ü, dya 
pë's'i pjë ra zi'i. 'Ma cjó c'o pëpji na jo'o ngue c'uã ra ndõjõ o t'opjü, 
Mizhocjimi ra unü c'o na jo'o c'o. Pero 'ma cjó c'o me jodü dã rgá 
mbë's'i na puncjü, zö ri cjapü na s'o'o c'o nú minteji, Mizhocjimi ijx 
ta castigao c'o. 
28.23 Zö ra huënch'iji 'na nte'e, pero ra zädä 'ma ra mama: ‘‘Xe nda 
na jo'o va mböxcü c'ü e nte'e c'ü o huënzhgui que na ngueje c'ü e 
nte'e c'ü o xitsi na jo'o rma cjagö’’. 
28.25 C'ü e nte'e c'ü cjapütsjë na nojo o me pãrã, jät'ä o chũ'ũ c'ü. 
Pero c'ü e nte'e c'ü te'be que Mizhocjimi ra mbös'ü, ra mimi na jo'o, 
dya pjë ra bëzhi c'ü. 
29.17 Huënch'igue c'ü in ch'i'i 'ma cja'a c'o na s'o'o, ngue c'uã ra 
tsjapü ra mäjä in mü'bügue, dya pjë rí mbeñe. 
30.2-4 Texe cja yo bëzo yo cãrã, nguezgö c'ü dya ijxi tjümbeñe, dya 
rí pãrãgö c'o pãrã yo 'ñaja nte'e. Nutscö dya pjë jítsigö c'o bëzo c'o 
me pãrã na puncjü. Dya rí pãrãgö jã ga cja'a c'o pãrã Mizhocjimi. 
¿Cjó ngueje c'ü o nguĩs'ĩ a jens'e, cjá nú o zöbütjo na yeje? ¿Cjó 
ngueje c'ü sö'ö ra ngot'ü yo ndãjma cja o̱ dyë'ë? ¿Cjó ngueje c'ü o 

jyüt'ü yo ndeje cja 'na mabitu? ¿Cjó ngueje c'ü o dyät'ä na jo'o nu jã 
c'o jnorü ne xoñijõmü? ¿Pjë ni chjũ'ũ c'ü? ¿Pjë ni chjũ'ũ c'ü o̱ t'i'i, 
'ma iṉ̱ pãrãgue? 
30.7-9 (Mateo 6.11) In Mizhocjimits'ügö, bübü yeje cojsa c'o ró 
ö'tc'ü; dyacügö c'o, ante que rá tũgö: Tsjapü ra c'ueñe cja ín mü'bügö 
c'o dya jo'o gá pjeñe, ngue c'uã dya rá mamagö o bëchjine. Dya rí 
tsjacügö rá pë's'i na puncjü o t'opjü, ni xo rí tsjacü rá pröve. Dyacü 
rá sigö nguejxtjo c'o ni jyongü, na ngue 'ma ri poncjüzü, ro sö'ö ro 
mama: ‘‘¿Cjó ngueje Mizhocjimi? Dya ni jyongügö c'ü’’, ro eñegö. 
'Ñe 'ma ri bëtsi pjë rá si'i, ná ro sannc'ügö in chjũgue, cjá rrũ põnü 
c'o rví jyongügö. 
30.24-28 Cja ne xoñijõmü, bübü 'na nziyo ts'i animale c'o xe nda 
pãrã que na ngueje c'o nte'e c'o me pãrã: C'o xancjã. Nuc'o, dya ga 
zëzhiji, pero jmutüji o̱ jñõnüji 'ma zänto, cjá na mbë's'itjoji, ngue 
c'uã dya ra bëzhi pjë ra ziji 'ma sëpa. C'o cjua'a. Nuc'o, dya xo ga 
zëzhiji, pero pãrãji jã rgá mbörütsjëji, na ngue cãrãji jã c'o bodü o 
ndojo. C'o t'ãxã. Nuc'o, dya 'ñeji o̱ reyji c'ü ra xipjiji jã je rguí möji, 
pero forjmaji na jo'o 'ma jã c'o pöji, nza cja o tropa c'o forjma na jo'o 
jã nzhodüji. C'o mexe. Nuc'o, ts'iquë c'o, xo sö'ö ra pënch'itjoji cja o 
dyë'ë, pero sät'äji hasta cja o̱ palacio o rey. 
31.10-31 ¿Cjó ngueje c'ü ra chöt'ü na ndixũ c'ü me tjümbeñe? Na 
ngue, c'ü e ndixũ c'ü, xe nda ni muvi que na ngueje 'na ndojo c'ü me 
na zö'ö. O̱ mü'bü c'ü o̱ xĩra c'ü e ndixũ c'ü, pãrã na jo'o que c'ü e 
ndixũ ra jyodü jã rgá tsjapü, ngue c'uã c'o o̱ pjamilia dya pjë ra 
bëzhi. Y c'ü e bëzo, dya pë'sc'ü ra põnü, o ra tsja'a c'o na s'o'o rgá 
jyodü jã rgá unü c'o ni jyodü c'o o̱ pjamilia, na ngue ri pë's'i texe c'o 
ni jyodü cja c'ü o̱ ngumü. 

C'ü e ndixũ jodü jã rgá mäjä c'ü o̱ xĩra, y dya ra üdü. Je ga 
cjanu ga tsja'a c'ü e ndixũ texe c'o pa'a c'o mimi. C'ü e ndixũ c'ü me 
tjümbeñe, ts'i ni nanga 'ma xõrü, ngue c'uã ra dyä'tbä o jñõnü c'o o̱ 
t'i'i 'ñe c'o o̱ mbëpji angueze. Me xo na jonte c'ü e ndixũ c'ü, na ngue 
pjös'ü c'o ts'i pröve c'o dya pjë pë's'i.

C'ü e ndixũ c'ü tjümbeñe, pãrã na jo'o jã rgá zopjü c'o o̱ 
pjamilia, dya xo cjapü me rrã notsjë, y trata na jo'o texe c'o nte'e c'o 
pãjji. C'ü e ndixũ, xo zopjü texe c'o cãrã cja o̱ ngumü, ngue c'uã ra 
tsjaji na jo'o. Angueze xo pëpji, ngue c'uã ra mbë's'i pjë ra zi'i.

C'ü o̱ xĩra 'ñe c'o o̱ t'i'i c'ü e ndixũ c'ü, me mäpäji c'ü, xo xipjiji 
ga cjavã: ‘‘Cãrã na puncjü o ndixũ c'o cja'a na jo'o, pero ngue'tsc'e c'ü 
xe nda na jonte de nzá texe c'o’’.

Dya ni muvi 'na ndixũ zö me na chjõnü, 'ma dya ẽjme 
Mizhocjimi. Pero c'ü e ndixũ c'ü ẽjme Mizhocjimi, me ra mamaji que 
na jo'o 'na ndixũ c'ü.

C'o o ts'a'a ndeze 'ma mi bübü c'o profeta
hasta 'ma go mus'üji e Jesús

C'o pa'a c'o o dyät'äji c'ü e Antiguo Testamento, dya mi jũ's'üji 
c'o fecha jã c'o nzĩ rgá jũ's'ügöji dya. Nutscöji rí pezheji jã nzĩ cjë'ë 
ya cjogü ndeze 'ma mamaji que o mus'üji e Jesucristo. Bübü 'ma xo 
rí jũ's'üji yo yeje letra d. C.; nujjyo, ne ra mama “después de Cristo”. 
Nguec'uã 'ma rí xörügöji 1986, o sea, 1986 d. C., ne ra mama que ya 
cjogü 'na mil novecientos ochenta y seis cjë'ë ndeze 'ma o mus'üji e 
Jesucristo.

Texe c'o o ts'a'a cja c'ü e Antiguo Testamento, o ts'a'a ante que 
ro mus'üji e Cristo, nguec'uã yo pa'a dya, 'ma rí ne rá mamagöji 'na 
fecha 'ma pjë c'o o ts'a'a c'o pa'a c'o, rí tjã't'ã rgá pezheji c'o cjë'ë, rí 
pjütüji ndeze c'ü e cjë'ë 'ma o mus'üji e Cristo, cjá rrũ pezheji ga ma 
a xütjü. Nguec'uã c'o fecha c'o mi bübü mi jinguã, rí jũ's'üji yo yeje 
letra yo: a. C.; nujjyo ne ra mama “ante que ro mus'üji e Cristo”. 
Nguec'uã 'ma rí töt'üji 'na fecha c'ü mama 100 a. C., ne ra mama 'na 
ciento cjë'ë ante que ro mus'üji e Cristo; 500 a. C. xo ne ra mama 'na 
tsi'ch'a ciento cjë'ë ante que ro mus'üji e Cristo.

'Ma mi ne ra mama o fecha c'o mi cãrã 'ma o dyät'äji c'ü e 
Antiguo Testamento, mi mamaji jã nzĩ cjë'ë mi ëdyi ma manda 'na 
rey cja 'na país, 'ma pjë c'o mi ts'a'a. Je ga cjanu ga mama c'o fecha 
c'ü e Antiguo Testamento, nguec'uã dya rí töt'ügöji nu 'na fecha c'ü 
rva ẽji yo letra a. C.

C'o nte'e c'o studia o historia, cja'a ra jyodüji pjë ma fecha o 
ts'a'a c'o mama c'ü e Antiguo Testamento. Anguezeji ya cierta o 
mbãrãji pjë ma cjë'ë 'ma o ts'a'a na puncjü c'o o ts'a'a 'ma mi bübü 
c'ü e rey David, cjá ná 'ñeje c'o xe go ts'a'a más a xo'ñi. Ya xo 
mbãrãji más o menos pjë ma cjë'ë o ts'a'a, c'o o ts'a'a ndeze 'ma mi 
bübü e Abraham, hasta 'ma mi bübü e David.

Nujjyo, ngueje jã nzĩ fecha 'ma o ts'a'a yo rá nuji dya:
E Abraham mi bübü como c'ü e cjë'ë 2000 a. C.
E Moisés mi bübü como c'ü e cjë'ë 1400 ó 1300 a. C.
E David o mbürü o manda como c'ü e cjë'ë 1000 a. C.
C'o tropa a Asiria, o yä't'äji c'ü e jñiñi a Samaria como c'ü e 

cjë'ë 722 ó 721 a. C.

E Daniel 'ñe c'o 'ñaja israelita, o dyëdyiji a Bavilonia como 
c'ë cjë'ë 606 a. C.

C'o tropa caldeo, o ndõpüji c'ü e rey Joacim c'ü cjë'ë 598 ó 
597 a. C.

C'o tropa caldeo o yä't'äji c'ü e jñiñi a Jerusalén c'ü e cjë'ë 
587 a. C.

C'ü e rey Ciro o jyëzi c'o israelita ro nzhogüji a Judá c'ü e 
cjë'ë 536 a. C.

C'ü e profeta Malaquías, o zopjü c'o nte'e como c'ü e cjë'ë 
400 a. C.

'Ma mi bübü e Malaquías hasta 'ma o mus'üji e Jesús, o mezhe 
como 'na nziyo ciento o cjë'ë. Texe c'o cjë'ë c'o, xijji Período 
Intertestamentario, c'ü ne ra mama c'o cjë'ë c'o o jyadüvi c'ü e 
Antiguo Testamento 'ñe c'ü e Nuevo Testamento.

C'uã jã ma cja'a, 'ma mi manda c'o griego
C'o ya ni nguarü c'o mama c'ü e Antiguo Testamento, ngueje c'o 

jña'a c'o o mama c'ü e mböcjimi c'ü mi chjũ'ũ Esdras, 'ñe c'o jña'a c'o 
o mama e Nehemías c'ü mi gobernador, cjá ná 'ñeje c'o jña'a c'o o 
mama c'ü e profeta Malaquías. C'o cjë'ë 'ma mi bübü c'o, ngueje 'ma 
mi manda c'o rey c'o mi menzumü a Persia; anguezeji mi mandaji 
cja na puncjü o jñiñi, xo mi mandaji a Judá.

Zö ya vi jyëziji c'o israelita ro nzhogüji a Judá ro 'ne jocüji na 
jo'o c'ü o̱ ndanintsjimi Mizhocjimi, 'ñe c'ü e barda c'ü mi cjot'ü c'ü e 
jñiñi a Jerusalén, pero xe mi jyodü ro tsjatjoji c'o mi manda c'ü e rey 
a Persia.

C'ü e rey Artajerjes, o 'ñes'e e Nehemías ro tsja'a gobernador a 
Judá. Pero 'ma o ndũ'ũ e Nehemías, c'o rey a Persia o jyëziji ro tsja'a 
gobernador a Judá c'o ndamböcjimi. Je va cjanu va mbürü o manda 
c'o ndamböcjimi; nguec'uã na puncjü o bëzo c'o go mbürü go jyodü 
jã rvá tsjapüji, ngue c'uã ro mbëzhiji ndamböcjimi. Anguezeji mi ne 
ro mbëzhiji me rvá noji, dya cjá xe mi cjaji para ro mbëpiji 
Mizhocjimi.

Nuc'uã, 'ma xe go cjogü como 'na ciento o cjë'ë, c'o menzumü 
cja c'ü e país a Grecia xe nda go mbëzhiji na zëzhiji. C'o nte'e c'o mi 
cãrã cja na puncjü o jñiñi, go mbürü go tsjaji c'o tjũrü c'o mi cja'a c'o 
griego, xo go mbürü go ñaji c'ü e jña'a griego.

C'ü e cjë'ë 330 a. C., c'ü e rey a Grecia c'ü mi jũ'sbüji Alejandro 
el Grande, go ndõpü texe c'o país nu jã c'o ot'ü mi manda c'o 

menzumü a Persia. Pero dya go mezhe 'ma go ndũ'ũ. Angueze dya 
mi 'ñeje o t'i'i c'ü ro sö'ö ro mbëzhi rey, nguec'uã c'o general c'o mi 
manda cja c'o o̱ tropa angueze, o xõcüji 'na nziyo parte c'o país nu jã 
c'o vi manda e Alejandro. Yeje c'o parte c'o o xõcüji, mi ngueje c'ü e 
país a Egipto, 'ñe c'ü e país a Siria.

C'ü e general c'ü mi chjũ'ũ Tolomeo, o mbëzhi rey a Egipto. 
Angueze o juajjnü c'ü e Puerto a Alejandría, ngue c'uã ro mbëzhi o̱ 
ndajjñiñi c'ü e país a Egipto. C'ü e jñiñi a Alejandría, ngueje c'ü e rey 
Alejandro c'ü o dyät'ä, 'ma xe mi bübütjo.

C'ü e general c'ü mi chjũ'ũ Seleuco, o mbëzhi rey a Siria, 'ñe 
texe cja c'o jñiñi c'o mi bübü cja c'ü e lado oriente a Siria. Angueze o 
juajjnü c'ü e jñiñi a Antioquía, ngue c'uã ro mbëzhi o̱ ndajjñiñi c'ü e 
país a Siria.

C'ü e país a Judá, mi bübü a nde'e a Egipto 'ñe a Siria, nguec'uã 
c'o yeje rey mi huẽvi cjó ngueje c'ü ro tsjapü o̱ cja'a c'ü e país a 
Judá. 'Ma cjá vi mbürütjo, c'ü e rey Tolomeo o cierta o tsjapü o̱ cja'a 
c'ü, nguec'uã c'ü e país a Judá je mi tsja'a a Egipto; o cjogü más de 
'na ciento o cjë'ë va ts'a'a ga cjanu.

E Tolomeo, mi ngueje 'na rey c'ü ma jonte; angueze o nu'u na 
jo'o c'o israelita. Angueze xo jyëzi c'ü e ndamböcjimi ro mbëzhi 
gobernador cja c'ü e jñiñi a Judá, xo jyëzi c'o israelita ro sido ro 
ma't'üji Mizhocjimi. C'o pa'a c'o, na puncjü o israelita c'o dya mi 
bübü a Judá, je mi bübüji ga ma a Egipto 'ñe cja c'o 'ñaja país.

Na puncjü c'o israelita c'o dya cjá mi tendio c'ü e jña'a hebreo, 
na ngue 'ma o teji, ngueje c'ü e jña'a griego c'ü mi ña'a anguezeji. 
Nguec'uã dya mi tendioji pjë mi mama c'ü e Antiguo Testamento, na 
ngue mi t'opjü cja c'ü e jña'a hebreo.

C'ü ndo go mbëzhi na yeje rey cja c'ü e país a Egipto, mi ngueje 
'naja o̱ t'i'i e Tolomeo. Angueze o zopjü jã nzĩ israelita c'o mi ña'a c'ü 
e jña'a griego, o xipjiji que ro nuji pjë mi mama c'ü e Antiguo 
Testamento, cjá rrũ jñu's'üji cja jña'a griego. C'ü e traducción c'ü o 
tsjaji, o jñu'sbüji Septuaginta c'ü. C'ü e bëpji c'ü, je go tsjaji ga ma a 
Alejandría como c'ü e cjë'ë 278 a. C. C'ü e Septuaginta, go zät'ä texe 
cja c'o xoñijõmü jã c'o ndé mi manda c'o griego, nguec'uã na puncjü 
o nte'e c'o mi xörüji c'ü.

Na puncjü o israelita c'o xo mi ña'a c'ü e jña'a arameo; c'ü e 
jña'a c'ü, mi tsja'a ro chjëntjui c'ü e jña'a hebreo. Nuc'uã, jã nzĩ 
israelita c'o mi ña'a c'ü e jña'a arameo, o traducioji c'ü e Antiguo 
Testamento cja c'ü e jña'a arameo. Pero xe go jñu'sbüji na puncjü o 

jña'a c'o dya ma ẽjẽ cja c'ü e Antiguo Testamento, o̱ dyojui 'ma ro 
dyät'äji 'na comentario. C'ü e traducción c'ü, o jñu'sbüji ‘‘c'o 
Targum’’.

C'o israelita c'o mi cãrã na jẽ'ẽ a Judá, mi neji ro sido ro ma't'üji 
Mizhocjimi, pero dya mi sö'ö ro möji cja c'ü e ndanintsjimi a 
Jerusalén ro ma ma't'üji Mizhocjimi, na ngue ma jẽ'ẽ. Nguec'uã va 
mbürü o dyät'äji o nintsjimi c'o mi ts'iquë c'o o jñu'sbüji sinagoga.

C'o sinagoga, dya mi pë's'i o altar nu jã c'o ro mbä'sbäji o 
animale Mizhocjimi rvá mbeñeji, na ngue, nguejxtjo cja c'ü e 
ndanintsjimi nu jã c'o mi sö'ö pjë ro mbä'sbäji Mizhocjimi. Cja c'o 
sinagoga, ngueje nu jã c'o mi jmurü c'o israelita, ngue c'uã ro ma't'üji 
Mizhocjimi; je mi oraoji nu, xo mi xörüji c'ü e Antiguo Testamento, 
'ñe xo mi tõji o salmo. Bübü 'ma mi cjogü a xo'ñi 'na bëzo, mi xörü 
c'ü e Antiguo Testamento, cjá ma zopjü c'o nte'e, mi xipjiji pjë mbëjë 
c'ü mi ne'e Mizhocjimi ro tsja'a anguezeji.

'Ma mi cãrã 'na dyëch'a bëzo c'o mi israelita cja 'na jñiñi, 
anguezeji mi ät'äji 'na sinagoga nu jã c'o mi jmurüji chjüma chjüma, 
ngue c'uã ro ma't'üji Mizhocjimi. C'o pa'a c'o mi söyaji, ngueje 'ma 
mi jmurüji.

C'o sinagoga xo mi cjapüji o salón de clase, nu jã c'o mi pa'a c'o 
t'i'i c'o mi israelita, mi pa meyaji ro xörüji c'ü e jña'a hebreo, ngue 
c'uã ro sö'ö ro xötpüji c'ü o̱ ley Mizhocjimi. Na puncjü o bëzo c'o mi 
israelita ijx mi jũ'p'ü mi xötpüji c'ü o̱ ley Mizhocjimi; nu c'o bëzo c'o, 
mi jũ'sbüji rabí, c'ü ne ra mama xöpünte, o sea, ‘‘maestro’’.

Cja c'ü e distrito a Judá, mi cãrã na puncjü o israelita nu. Xo mi 
cãrã na puncjü o israelita a Galilea c'ü je mi bübü cja c'ü e lado 
norte a Israel. Pero a nde'e a Judá 'ñe a Galilea, mi bübü 'na jñiñi c'ü 
mi chjũ'ũ Samaria, ngue c'uã c'o nte'e c'o mi cãrã nu, mi xijji 
samaritano c'o.

'Ma ot'ü, mi cãrã a Samaria dyavü o nte'e c'o mi israelita. Pero 
'ma o ẽjẽ c'o rey a Siria o 'ne ndõpüji c'o israelita c'o mi cãrã cja c'ü e 
distrito a Israel, xo ndõpüji c'o israelita c'o mi cãrã a Samaria, cjá nú 
o dyëdyiji na puncjü anguezeji ga ma'a cja c'o 'naño país. Nuc'uã c'o 
rey a Siria o ëji a Samaria o nte'e c'o dya mi israelita, o 'ne ngãrãji 
co c'o 'ñaja israelita c'o xe mi cãrãtjo a Samaria. Nuc'uã na puncjü o 
israelita c'o dya vi dyëdyiji, o chjüntüji co c'o ndixũ c'o dya mi 
israelita; xo va cjatjonu c'o bëzo c'o dya mi israelita, o chjüntüji co 
c'o ndixũ c'o mi israelita.

'Ma o ma'a e Zorobabel 'ñe c'o 'ñaja israelita ga ma a Jerusalén, 
ngue c'uã ro ma dyät'äji na yeje c'ü e ndanintsjimi c'ü vi yä't'ä c'o me 
Babilonia, ngueje c'o samaritano c'o o ma xipjiji e Zorobabel 'ñe c'o 
'ñaja israelita que anguezeji mi ne'e ro pjö's'üji rvá dyät'äji c'ü e 
ndanintsjimi. Pero e Zorobabel dya go ne'e ga cjanu, na ngue c'o 
samaritano, dya ma jo'o jã c'o ma ma't'üji Mizhocjimi. Nguec'uã va 
üdü c'o samaritano, o ünbüji c'o israelita.

'Ma o cjogü c'o cjë'ë, c'o samaritano xo dyät'ätsjëji o̱ nintsjimiji. 
C'ü e nintsjimi, je go dyät'äji a xes'e cja 'na t'eje c'ü mi chjũ'ũ 
Gerizim. Xo mi tjëtsjëji c'ü o̱ jña'a Mizhocjimi, c'ü mi ngueje c'o 
tsi'ch'a libro c'o vi dyät'ä e Moisés. Anguezeji o mbürü o mamaji que 
xe nda ma jo'o c'ü e religión c'ü mi pë's'iji que na ngueje c'ü e 
religión c'ü mi pë's'i c'o israelita c'o mi cãrã a Judá 'ñe a Galilea. Nu 
c'o israelita ndo mi mamaji que c'ü o̱ religión anguezeji, mi ngueje 
c'ü ijx ma cjuana, dya xe mi bübü 'na. Je va cjanu va üji c'o israelita 
'ñe c'o samaritano, mi pötü ma chũji.

C'uã jã ma nuji na ü'ü c'o israelita, mi cja'a e Antíoco 
Epífanes c'ü mi rey a Siria

Ndeze 'ma mbëzhi rey e Tolomeo, texe c'o rey a Egipto mi 
mandji a Judá, o mezhe va ts'a'a ga cjanu. Pero 'na nu pa'a, ndo go 
mbürü go chũtjo na yeje c'o rey a Egipto 'ñe a Siria. Nuc'uã c'ü e 
cjë'ë 198 a. C., ndo ngueje c'o rey a Siria c'o ndo go manda a Judá.

O mezhe ts'ë va nuji na jo'o c'o israelita, mi cja'a c'o rey a Siria, 
pero c'ü e cjë'ë 175 a. C., go mbürü go manda a Siria c'ü e rey 
Antíoco Epífanes. Angueze mi ngueje 'na rey c'ü me ma s'o'o, na 
ngue pjë c'o ndé mi cjapü c'o israelita. Me xo mi jodü jã rvá tsjapü, 
ngue c'uã c'o nte'e c'o mi cãrã cja c'o jñiñi jã c'o mi manda c'ü, ro 
ndëpiji c'o tjũrü c'o mi pë's'i c'o griego, 'ñe xo ro ma't'üji c'o diösi c'o 
mi ma't'ü c'o.

E Antíoco o jyodü 'na dadyo nte'e c'ü ro mbëzhi ndamböcjimi, 
c'ü ro tsja'a c'o mi manda angueze, ngue c'uã ro tsjapüji c'o israelita 
ro tsjaji c'o o̱ tjũrü c'o griego. Je va cjanu va 'ñes'e ro tsja'a 
ndamböcjimi 'na bëzo c'ü mi chjũ'ũ Jasón; angueze mi ngueje o̱ 
cjuãrjma c'ü ot'ü mi pjëzhi ndamböcjimi. E Jasón o jyodü jã rvá 
tsjapü, ngue c'uã c'o israelita ro ndëpiji o̱ tjũrü c'o griego.

Mi bübü o israelita c'o o gujsta c'o o̱ tjũrü c'o griego, nguec'uã 
va tsjaji c'o mi ne'e e Jasón; anguezeji o jñu'sbüji ‘‘helenista’’. Pero 
xo mi cãrã o israelita c'o go sido go dyätäji c'o o̱ ley Mizhocjimi; 

anguezeji o jñu'sbüji asideo. Nuc'uã 'ma o cjogü jñi'i cjë'ë ndeze 'ma 
o 'ñes'eji ro mbëzhi ndamböcjimi e Jasón, o tsja'a 'na bëzo c'ü mi 
chjũ'ũ Menelao, o xipji c'ü e rey Antíoco que ro unü na puncjü o 
t'opjü, 'ma ro 'ñes'e ro mbëzhi ndamböcjimi. Je va cjanu va tsja'a e 
Antíoco, o 'ñes'e e Menelao ro tsja'a ndamböcjimi, o pjongüji e 
Jasón. Dya nda 'mãrã na jo'o, pero cjac'ü dya mi mboxbëche cja e 
Aarón c'ü e Menelao. 'Ma o nu'u ga cjanu c'o asideo, go üdüji c'uã, 
na ngue anguezeji mi ätpäji c'ü o̱ ley Mizhocjimi c'ü mi mama que 
nguejxtjo c'o o̱ mboxbëche e Aarón c'o ro tsja'a ndamböcjimi.

'Na nu pa'a, c'ü e rey Antíoco 'ñe c'o o̱ tropa o möji o ma zöji c'o 
tropa egipcio. Nu c'o israelita o dyäräji que e Antíoco ya vi ndũ'ũ, 
pero dya mi mejme. 'Ma o mbãrã e Jasón c'o mi mama c'o nte'e, 
angueze o nzhogü a Jerusalén, cjá nú o mbëzhitsjë ndamböcjimi. 
Pero 'ma o mbãrã e Antíoco pjë pjëzhi c'o mi ts'a'a, o nguĩjjñi que c'o 
israelita dya cjá mi ne'e ro dyätäji c'ü, nguec'uã va dyëdyi c'o o̱ tropa 
ga ma a Jerusalén, o ma mbö't'üji na puncjü o israelita, xo go zürüji 
c'o 'ñaja, cjá nú o mböji c'o, ngue c'uã ro mbëzhiji esclavo. E Antíoco 
xo pjongü c'o mi jä'ä cja c'ü e ndanintsjimi c'o me mi muvi, cjá nú o 
ndunü a Antioquía, c'ü mi ngueje c'ü e ndajjñiñi a Siria.

Nuc'uã 'ma o cjogü xo ndo 'na yeje cjë'ë, c'ü e rey Antíoco 'ñe 
c'o o̱ tropa, ndo go nzhogü go ma zötjoji c'o egipcio.

C'o pa'a c'o, c'o romano ya vi zëzhiji na puncjü; anguezeji je 
micãrãji cja c'ü e país a Italia; c'ü o̱ ndajjñiñiji mi chjũ'ũ Roma. C'o 
romano, dya mi neji que e Antíoco ro tsjapü o̱ cja'a c'ü e jñiñi a 
Egipto, nguec'uã va ndäji jã nzĩ bëzo c'o o ma'a o ma ñaji e Antíoco, 
ngue c'uã ro xipjiji que ro nzhogütjo a Siria, dya ro chũji c'o egipcio. 
E Antíoco, zö dya mi ne'e, pero o tsja'a c'o vi xipjiji. Pero go üdü na 
puncjü, nguec'uã je ngueje c'o israelita c'o ndo go pencuë. Nuc'uã o 
ndäjä 'na bëzo c'ü mi chjũ'ũ Apolonio, c'ü mi manda cja c'o o̱ tropa. 
O xipji ro dyëdyi na puncju o tropa, ngue c'uã ro ma mbö't'üji c'o 
israelita c'o mi cãrã a Jerusalén.

C'o israelita o jñandaji 'ma ma ẽjẽ c'o tropa, pero mi pëzhiji que 
dya pjë ro tsjapüji c'o, na ngue, anguezeji dya pjë vi tsjaji c'ü ro 
tsjapü ro üdü c'ü e rey Antíoco. C'o tropa go zät'äji a Jerusalén 'na 
pa'a 'ma mi söya c'o israelita, cjá nú o mbö't'üji texe c'o bëzo c'o o 
chöt'üji, xo go zürüji na puncjü o ndixũ 'ñe o t'i'i, cjá nú o mböji, 
ngue c'uã ro mbëzhiji o esclavo. Xo dyät'äji 'na cuartel bëxjtjo cja c'ü 
e ndanintsjimi, nguec'uã mi pö't'üji texe c'o ma chëzhi cja c'ü e 
ndanintsjimi.

Nuc'uã texe c'o israelita c'o dya vi zürüji, 'ñe c'o dya go 
mbö't'üji, o c'ueñeji o möji cja 'naño jñiñi. Xo 'ñeje c'o mböcjimi, o 
zogüji c'ü e ndanintsjimi, cjá nú o c'ueñeji.

Nuc'uã c'ü e rey Antíoco, o dyät'ä 'na ley c'ü mi mama jã rvá 
tsja'a texe c'o nte'e c'o mi cãrã cja c'o país jã c'o mi manda c'ü, mi 
xipjiji que ro ma't'üji c'o diösi c'o mi ma't'ü angueze. C'ü e ley c'ü, xo 
mi mama que mi ngueje 'na delito c'ü me ma s'o'o 'ma ro söyaji c'o 
pa'a c'o mi mama o̱ jña'a Mizhocjimi que mi jyodü ro söyaji, xo mi 
delito 'ma ro circuncidaoji c'o ts'it'i, o 'ma ro xörüji c'ü o̱ ley 
Mizhocjimi c'ü vi unü e Moisés.

E Antíoco o ndäjä c'o o̱ mbëpji angueze, ngue c'uã ro möji texe 
cja c'o jñiñi a Judá, ro ma dyä'tbäji o̱ nintsjimi c'o diösi c'o dya ma 
cjuana. C'o nte'e o tsjapüji a juërjsa ro mbö't'üji o animale, cjá rrũ 
mbä'sbäji c'o diösi c'o dya cjuana. Xo tsjapüji ro zipiji o̱ ts'ingue o 
cuchi. Texe c'o nte'e c'o dya mi ne'e ro tsja'a c'o mi mama c'ü e ley 
c'ü, mi pö't'üji c'o.

C'o nte'e c'o dya mi israelita c'o mi cãrã a Judá, o nuji ma jo'o 
c'ü e ley c'ü vi dyät'ä e Antíoco, na ngue, anguezeji mi ma't'üji c'o 
dya mejme diösi. Xo 'ñeje c'o israelita c'o mi xijji helenista, o 
nguejmeji de acuerdo ro tsjaji c'o mi mama c'o ley c'o, na ngue mi 
gujstaji ro tsjaji c'o o̱ tjũrü c'o griego. Pero xe nda ma puncjü c'o 
israelita c'o mi asideo; na puncjü anguezeji o c'ueñeji, o ma tsjõji cja 
majjyadü, na ngue, dya mi ne'e ro jyëziji c'ü o̱ ley Mizhocjimi.

C'o o̱ tropa c'ü e rey Antíoco, o mbö't'üji na puncjü o asideo; o 
zürüji 'na bëzo c'ü mi chjũ'ũ Eleazar, cjá nú o mbö't'üji nguejxtjo o 
bärä, na ngue dya go ne'e ro zi'i o nguecuchi. Mi bübü 'na ndixũ c'ü 
o tsjapüji ro jñandatjo jã ma tsjapüji ro sufre nzá yencho c'o o̱ t'i'i, 
hasta va mbö't'üji c'o. C'ü vi mbö't'üji c'o, ngue c'ü dya vi ne'e ro 
tsjaji c'o na s'o'o c'o vi mama o̱ ley Mizhocjimi que dya cjó ro tsja'a.

C'ü xe nda na s'o'o c'ü o tsja'a c'ü e rey Antíoco, ngueje c'ü o 
tsjapü ro mbëzhi o̱ nintsjimi e Júpiter c'ü o̱ ndanintsjimi Mizhocjimi. 
E Júpiter mi ngueje 'na diösi c'ü dya mi mejme, c'ü mi ma't'ü c'o 
romano. Nuc'uã c'ü e zana diciembre de c'ü e cjë'ë 167 a. C., e 
Antíoco o mbürü o mbä's'ä o animale nu. Xo tsjocü 'na cuchi a mbo'o 
cja c'ü e ndanintsjimi, cjá nú o mbä'sbä e Júpiter. Me ma s'o'o c'o vi 
tsja'a c'ü e rey, na ngue Mizhocjimi vi xipji c'o israelita que dya ro 
ziji o nguecuchi, ni xo ro mbä'sbäji angueze c'o. C'ü e profeta Daniel 
vi mama que ro ẽjẽ 'na rey c'ü ro 'ne tsja'a c'o me na s'o'o a mbo'o cja 

c'ü o̱ ndanintsjimi Mizhocjimi; o mama c'o jña'a c'o, 'na nziyo ciento 
o cjë'ë ante que ro tsja'a ga cjanu c'ü e rey Antíoco.
C'uã jã va tsja'a e Matatías 'ñe c'o o̱ t'i'i, ngue c'uã dya cjá 

nda ro sufre c'o israelita
O cjogü c'uã como 'na 'ñanto zana, ndeze 'ma o tsja'a c'ü e rey 

Antíoco o mbürü o mbä'sbä o animale e Júpiter a mbo'o cja o̱ 
ndanintsjimi Mizhocjimi. Nuc'uã 'na mböcjimi c'ü mi israelita o 
jyodü jã rvá tsjapü, ngue c'uã dya cjá nda ro sufre c'o israelita. 
Angueze mi chjũ'ũ Matatías.

'Na bëzo c'ü pjë mi pjëzhi cja o̱ goviërjnu c'ü e rey Antíoco, o 
xipji e Matatías ro mbö't'ü 'na animale, cjá rrũ mbä'sbä 'na diösi c'ü 
dya ma cjuana. Pero e Matatías dya go ne'e ro tsja'a ga cjanu. Nuc'uã 
c'ü o̱ mbëpji c'ü e rey o jyodü xe 'na bëzo c'ü o tsja'a c'o mi manda 
c'ü. Nguec'uã e Matatías o mbö't'ü c'ü e bëzo c'ü, na ngue c'ü o̱ ley 
Mizhocjimi mi mama que c'o israelita mi jyodü ro mbö't'üji pjë c'o 
ma israelita c'ü ri ma't'ü o ts'ita. E Matatías o yä't'ä c'ü e altar 'ñe xo 
go mbö't'ü c'ü o̱ mbëpji c'ü e rey.

Nuc'uã, angueze 'ñe c'o tsi'ch'a o̱ t'i'i o c'ueñeji, je ma tsjõji cja 
majjvadü. Nuc'uã c'o 'ñaja israelita, ts'ë ts'ë va ndeñeji co anguezeji, 
na ngue xo mi ne'e ro sido ro dyätpäji c'ü o̱ ley Mizhocjimi. Nu 'ma 
ya ma puncjüji, o mbürü o zöji c'o nte'e c'o mi nuji na ü'ü; 'ma xõmü 
mi pöji cja c'o jñiñi a Judá, mi pa yä'tbäji o̱ altar c'o diösi c'o dya 
cjuana, xo mi circuncidaoji c'o ts'it'i c'o dya be mi circuncidaoji. Xo 
mi pö't'üji c'o israelita 'ñe c'o sirio c'o pjë mi pjëzhi cja c'ü e 
goviërjnu, na ngue mi cjapüji c'o 'ñaja israelita ro ma't'üji o diösi c'o 
dya mejme.

E Matatías ya mi tita c'ü, nguec'uã dya go mezhe go ndũ'ũ. Pero 
ot'ü o juajjnü c'ü na jñi'i o̱ t'i'i c'ü mi chjũ'ũ Judas, o 'ñes'e ro manda 
cja c'o o̱ tropa. E Judas dya mi sũ'ũ cja chũ'ũ c'ü. Angueze mi manda 
cja c'o tropa israelita, nguec'uã sido mi pöji cja c'o jñiñi, mi pa cjaji 
o chũ'ũ. 'Ma mi söji, jñi'i va ndõpüji c'o tropa a Siria. C'o nte'e go 
mbürü go jñu'sbüji ‘‘Macabeo’’ e Judas; c'ü e jña'a ’’macabeo’’ ne ra 
mama ’’c'ü ya'bü co 'na marjtio’’. O mezhe c'uã, angueze 'ñe texe c'o 
o̱ pjamilia, ndé go mbürü go jñu'sbüji ‘‘C'o Macabeo’’. Anguezeji xo 
mi jũ'sbüji asmoneo, na ngue je ma cjanu mi chjũ'ũ 'naja c'o o̱ 
mboxtitaji.

Nuc'uã, 'ma ya vi ndõpüji c'o sirio, e Judas o sö'ö o nzhogü a 
Jerusalén o 'ne jocü c'ü e ndanintsjimi. E Judas 'ñe c'o o̱ tropa, o 

tunbüji c'ü e altar c'ü ijx mi bübü cja c'ü e ndanintsjimi, na ngue c'o 
nte'e, vi mbä's'äji nu o animale va mbeñeji c'o diösi c'o dya mejme.

'Ma o nguarü o tunbüji c'ü e altar, o dyät'äji c'uã 'na dadyo 
altar. Nuc'uã c'ü e cjë'ë 164 a. C., c'o mböcjimi Macabeo, ndo go 
mbä'sbätjoji o animale c'ü ijx na cjuana Mizhocjimi. Ya vi zö'ö jñi'i 
cjë'ë ndeze 'ma o tsja'a c'ü e rey Antíoco, vi mbürü vi mbä'sbä o 
animale e Júpiter. C'o israelita me go mäji, nguec'uã va tsjaji 'na 
trrambaxua c'ü o mezhe 'nanzo; 'ñe xo go mamaji que tsjë'ma tsjë'ma 
ro tsjaji c'ü e mbaxua c'ü. C'ü e mbaxua c'ü, o jñu'sbüji Janukká, o 
sea, mbaxua nu jã c'o o dedicaoji na yeje c'ü e ndanintsjimi.

'Ma o mbãrã c'ü e rey Antíoco texe c'o vi ts'a'a, me go üdü na 
puncjü xo mbeñe ro mbö't'ü nzá texe c'o israelita, pero o ndũ'ũ ante 
que ro tsja'a c'o vi mbeñe. C'o israelita xe go sufrejoji cja o̱ dyë'ë c'o 
'ñaja rey a Siria. C'o tropa a Siria o mbö't'üji e Judas cja 'na chũ'ũ. 
Nuc'uã e Jonatán, c'ü mi ngueje o̱ cjuãrjma e Judas, ndo go manda 
cja c'o tropa israelita.

'Ma o cjogü como 'na yeje cjë'ë, e Jonatán xo go mbëzhi 
ndamböcjimi, 'ñe xo go mbëzhi gobernador a Judá, pero 'na nu pa'a, 
xo go mbö't'üji c'ü. Nguec'uã ya nguejxtjo e Simón c'ü xe mi quejme; 
ya vi ndũ'ũ c'o nziyo o̱ cjuãrjma. Angueze ndo go mbëzhi dadyo 
ndamböcjimi 'ñe dadyo gobernador a Judá.

C'o cjë'ë c'o, c'o israelita ya vi convencioji c'o menzumü a Siria, 
ngue c'uã ro jyëziji ro mandatsjëji anguezeji, 'ñe xo ro jyëziji ro 
ma't'üji Mizhocjimi jã c'o nzĩ ma neji. Pero e Simón o mbö't'üji c'ü, 
cjá ná 'ñe yejo o̱ t'i'i. C'ü xe 'naja o̱ t'i'i e Simón, mi chjũ'ũ Juan 
Hircano; ngueje c'ü ndo go mbëzhi ndamböcjimi, 'ñe xo go manda a 
Judá. C'o pa'a c'o, c'ü e país a Judá ya mi jũ'sbüji Judea.

E Juan Hircano o mbë's'i na puncjü, 'ñe me xo ma zëzhi. O ma'a 
c'uã, o ma jyonbü o chũ'ũ, cjá nú o ndõpü jã nzĩ jñiñi c'o bëjxtjo mi 
bübü a Judea. Cja c'o nte'e c'o o ndõpü e Juan Hircano, xo mi bübü 
c'o idumeo. Anguezeji mi mboxbëcheji cja c'ü ndo nu Esaú, c'ü xo mi 
chjũ'ũ Edom. Anguezeji je mi menzumüji 'naño jñiñi, pero 'ma o 
ma'a c'o árabe o ma jyonbüji o chũ'ũ, o c'ueñeji cja c'ü o̱ jñiñiji, je go 
'ñe ngãrãji cja c'ü e lado sur a Judea.

C'ü e rey Juan Hircano o dyönü c'o idumeo, cjo mi ne'e ro 
mbë's'iji c'ü e religión c'ü mi pë's'i c'o israelita, o ro mbedyeji a Juda. 
Nuc'uã c'o idumeo o mamaji que ro zütüji c'ü e religión c'ü mi pë's'i 
c'o israelita. Nguec'uã texe c'o bëzo c'o idumeo o circuncidaoji c'o.

C'ü vi nguarü asmoneo c'ü o manda 'ñe c'ü xe nda ma zëzhi, mi 
ngueje c'ü e rey c'ü mi chjũ'ũ Alejandro Janeo; angueze o ndũ'ũ c'ü e 
cjë'ë 78 a. C.

C'o israelita c'o mi xijji asideo mi bübü yeje grupo c'o, 'naja c'ü 
mi xijji saduceo, ndó 'naja c'ü mi xijji fariseo.

C'o saduceo, me neji que dya cjá ro manda a Judea c'o sirio, ne 
pjë c'o ndé ma país c'ü ri 'naño. Anguezeji mi neji que ro mandatsjë 
c'o israelita, nguec'uã mi pjö's'üji c'o asmoneo c'o mi pjëzhi 
ndamböcjimi 'ñe xo mi mandaji. Anguezeji o mbürü o ndëpiji jã nzĩ 
o̱ tjũrü c'o griego. Xo mi cjapüji me mi muvi c'ü e ndanintsjimi 'ñe 
c'o mböcjimi c'o mi pëpji nu; mi cjĩjjñiji que xe nda ma jo'o ma 
ma't'üji Mizhocjimi 'ma mi pä'sbäji o animale. C'o saduceo, dya mi 
creoji majxã mi cãrã o anxë, dya xo mi creoji que 'na nte'e mi sö'ö ro 
mimitjo na yeje, zö ya rví ndũ'ũ. Nguejxtjo mi creoji c'o mi mama c'o 
tsi'ch'a libro c'o vi dyät'ä e Moisés.

C'o fariseo, mi cjĩjjñiji que c'o asmoneo c'o mi manda, dya cjá 
mi jyodü xe ro chũji c'o sirio, na ngue c'o sirio ya vi jyëziji c'o 
israelita ro zütüji c'ü o̱ religióntsjëji, 'ñe c'o o̱ tjũrüji. Dya xo mi neji 
jã c'o ma tsja'a c'o asmoneo mi chũji c'o 'ñaja nte'e, ngue c'uã ro sö'ö 
ro mbëzhiji rey.

C'o fariseo mi xötpüji na jo'o c'o o̱ ley Mizhocjimi, xo mi cja'a ro 
tsjaji c'o mi mama c'ü e ley. Xo mi cja ro dyätäji jã nzĩ tjũrü c'o dya 
ijx mi mama c'ü o̱ ley Mizhocjimi.

C'o fariseo mi gujstaji c'ü e dadyo tjũrü c'ü mi pë's'iji o xöpünte 
cja c'o sinagoga; c'o xöpünte mi jizhiji c'o o̱ ley Mizhocjimi. 
Anguezeji mi cjĩjjñiji xe nda ma jo'o ma ma't'üji Mizhocjimi ga 
cjanu, que na ngue c'ü mi pä'sbäji o animale cja c'ü e ndanintsjimi. 
C'o fariseo, dya nguejxtjo mi creoji cja c'o libro c'o vi dyät'ä e 
Moisés, xo mi creoji nzá texe c'o jũs'ü cja c'ü e Antiguo Testamento, 
me xörüji c'o salmo 'ñe c'o 'ñaja libro c'o vi dyät'ä c'o profeta. 
Anguezeji, mi creoji que mi bübü o anxë, xo mi creoji que 'na nte'e 
mi sö'ö ro bübütjo na yeje, zö ya rví ndũ'ũ.

C'uã jã va manda a Israel c'ü e pjamilia
c'ü mi chjũ'ũ Herodes

C'o cjë'ë c'o, yeje o̱ t'i'i c'ü e rey Alejandro Janeo mi huẽvi cjó 
ngueje c'ü ro mbëzhi dadyo rey a Judea. A Judea, mi bübü 'na 
idumeo c'ü mi pjëzhi na nojo; angueze mi chjũ'ũ Antípatro. E 
Antípatro o mbös'ü ro mbëzhi rey c'ü e t'i'i c'ü dya nda ma zëzhi, na 

ngue mi mbeñe que 'ma ya ri rey c'ü e t'i'i, angueze ro jyodü jã rvá 
pjongü, ngue c'uã ro mimi rey; mi te'be que dya ro mezhe 'ma ro 
ts'a'a ga cjanu.

C'o cjë'ë c'o, c'o romano c'o mi cãrã cja c'ü e país c'ü mi chjũ'ũ 
Italia, ya vi zëzhiji, ya mi pjürü mi mandaji texe cja ne xoñijõmü. 
C'ü e cjë'ë 65 a. C., c'ü e general romano c'ü mi chjũ'ũ Pompeyo, o 
ma'a o ma zöji c'o nte'e c'o mi cãrã a Jerusalén. C'o romano o 
mamaji que ro mbëzhi rey c'ü e bëzo c'ü mi pjös'ü e Antípatro. E 
Antípatro mi ne'e ro tsja'a rey c'ü, nguec'uã va tsja'a texe c'o o sö'ö, 
ngue c'uã c'o romano ro nuji na jo'o c'ü. Nuc'uã, c'o romano o 'ñes'eji 
e Antípatro ro manda cja c'ü e distrito a Judea.

E Antípatro mi 'ñeje 'na o̱ t'i'i c'ü mi chjũ'ũ Herodes; angueze o 
'ñes'eji ro mbëzhi gobernador a Galilea. Ngueje angueze c'ü o 
jñu'sbüji Herodes el Grande. C'ü e cjë'ë 40 a. C., c'o romano o 'ñes'eji 
e Herodes ro mbëzhi rey a Judea, pero o mezhe jñi'i cjë'ë, cjá sö'ö o 
ndõpü c'o nte'e c'o mi cãrã a Jerusalén, cjá xo nu o mbürü o manda 
a Judea.

E Herodes mi ngueje 'na nte'e c'ü me ma s'o'o. O mbö't'ü texe c'o 
o̱ pjamilia c'o Macabeo c'o xe mi quejme, xo go mbö't'ü yeje o̱ su'u, 
cjá ná 'ñe 'na jñi'i c'o o̱ t'i'i. Angueze xo mi ma't'ü c'o ts'ita, nguec'uã 
c'o israelita mi ünbüji c'ü. E Herodes mi ne'e que c'o israelita ro nuji 
na jo'o angueze. Nguec'uã va manda o dyät'äji na jo'o c'ü e 
ndanintsjimi c'ü mi bübü a Jerusalén. Angueze me mi gujsta ra 
dyät'ä o ngumü c'o me na zö'ö.

E Herodes mi rey a Judea 'ma o mus'üji e Jesús. Ngueje ne 
Herodes nu, nu o manda o mbö't'üji na puncjü o ts'it'i a Belén, pero 
dya go mezhe 'ma go ndũ'ũ. E Herodes el Grande mi 'ñeje 'naja o̱ t'i'i 
c'ü mi chjũ'ũ Arquelao. Angueze o mbëzhi rey, 'ma o ndũ'ũ c'ü nú 
tata, pero xo mi ngueje 'na rey c'ü me ma s'o'o. Nguec'uã c'o romano, 
o ndäji 'na gobernador c'ü o 'ne manda a Judea, ngue c'uã dya cjá ro 
manda c'ü e rey. E Pilato, 'ñe e Félix, xo 'ñe e Festo, ngueje c'o 
gobernador romano c'o nädäji cja c'ü e Nuevo Testamento.

E Herodes el Grande xe mi 'ñeje 'naja o̱ t'i'i c'ü mi chjũ'ũ 
Herodes Antipas; angueze go mbëzhi gobernador a Galilea. Ngueje 
angueze c'ü o manda o mbö't'üji e Juan el Bautista. Xo ngueje e 
Herodes Antipas c'ü o jñünpü o ngüënda e Jesús, 'ma o tsja'a e Pilato 
o manda o zidyiji e Jesús cja o̱ jmi'i c'ü.

'Naja o̱ bëche e Herodes el Grande, o manda o mbö't'ü c'ü e 
apóstol Jacobo. E Herodes el Grande xo mi 'ñeje 'na o̱ mboxbëche c'ü 

mi chjũ'ũ Herodes Agripa; ngueje c'ü o dyärä c'o jña'a c'o o mama c'ü 
e apóstol Pablo va pjendiotsjë a jmi'i e Festo c'ü mi gobernador 
romano.

'Ma mi manda a Judea 'ñe a Galilea c'o gobernador romano, 'ñe 
c'o o̱ pjamilia c'ü e rey Herodes el Grande, o jyëziji c'o israelita ro 
ndëpiji c'o o̱ tjũrütsjëji 'ñe c'ü o̱ religióntsjëji. C'o romano, dya mi 
cö'tbüji 'ñi'i c'o mi cja'a c'o israelita, mientra que dya ro chũji c'ü e 
goviërjnu romano, 'ñe 'ma ro sido ro ngõt'üji c'o ndünchõmü, 'ñe c'o 
'ñaja impuesto. C'o israelita, dya mi nuji na jo'o c'o romano, pero na 
puncjü o israelita c'o mi cjõt'ü c'o o̱ impuestoji, ngue c'uã dya ro üdü 
c'o romano, cjá pjë rrũ tsjapüji c'o.

C'o mi cobra c'o impuesto a Judea, mi israelita c'o; ngueje c'o 
xijji “publicano”. Anguezeji mi pëpiji c'ü e goviërjnu romano ma 
cobraji c'o o̱ dyotsjëji. Nguec'uã me mi nuji na ü'ü c'o, mi cja'a c'o 
'ñaja israelita. 'Naja c'o o̱ discípulo e Jesús, mi ngueje 'na publicano.

Zö ngueje c'o romano c'o mi manda, pero c'o israelita mi pöji 
cja c'o o̱ menzumütsjëji c'o mi ngueje c'ü e Sanedrín, ngue c'uã ro 
xipjiji pjë pjëzhi c'o ro tsjaji. Cja c'ü e Sanedrín mi bübü nu c'ü e 
ndamböcjimi, xo mi bübü nu c'o mi mböcjimitjo 'ñe c'o mi xöpü o̱ 
ley Mizhocjimi, cjá ná 'ñeje c'o tita c'o pjë mi pjëzhi, zö dya ndé mi 
mböcjimiji. C'ü e Sanedrín, ngueje c'o mi jünpü o ngüënda c'o 
israelita, 'ma pjë c'o mi cjaji.

Na puncjü o israelita c'o mi ne'e ro zöji o chũ'ũ c'o romano; 
anguezeji mi jũ'sbüji zelote. Nuc'ü, ngueje c'ü mi xijji 'naja c'o o̱ 
discípulo e Jesús.

'Ma o jmus'ü e Jesús, mi bübü o israelita c'o mi cãrã texe cja c'o 
país nu jã c'o mi manda c'o romano. Na puncjü o nte'e c'o dya mi 
israelita, o nuji que ma jo'o ma ma't'ü Mizhocjimi c'o israelita. 
Anguezeji o gujstaji 'ma o mbãrãji que ijxi 'natjo Mizhocjimi c'ü 
bübü. Xo mbürü o nguĩjjñiji que c'o o̱ ley c'o israelita mi jizhi jã rvá 
mimi na jo'o c'o nte'e. Nguec'uã, na puncjü o nte'e c'o o mbëzhi 
israelita. Xo na puncjü o nte'e c'o dya go mbëzhi israelita, pero go 
creoji que 'natjo Mizhocjimi c'ü bübü; anguezeji xo möji cja c'o 
sinagoga, ngue c'uã ro jmurüji co c'o israelita rvá ma't'üji 
Mizhocjimi. 


